
        
            
                
            
        

    
	ХОЦА НАМСАРАЕВ

	 

	ҮҮРИЙН ЦОЛМОН - 2

	(роман)

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I

	Тэгэхэд Цэрэнпил шигүү Боролжийн өвөрт Раднаа, Гамбал хоёртой уулзаж хөөрөлдөөд, салж ядан тэврэлдэж, гар гараасаа атгалцан, явах гэж байхдаа: «Энэ насны минь сүүлчийн ч уулзалт байж магадгүй» гэж уйтгарлавч түүнээ шууд хэлчих аргагүй байж бил ээ. Учир нь өөрийнхөө амьдралыг ийм явцуу богино байж гэж бодсон сон бол, ард олны дунд зоригоо хугалж хаяад адгийн муу тэнэмэл хүн дүрст барам л болох байж. Тийм учраас хэзээ нэг цагт та нартайгаа уулзаж ч магадгүй гэж боджээ. Тэгээд энэхүү хэлсэн үгээ тун үнэтэй цайтай үг гэж мартагдашгүйгээр цээжиндээ шингээжээ. 

	Цэрэнпил тэндээс сайн буурлынхаа чадал мэдэн давхиж, үүрийн цагаан туяан доогуур шурган Хэжингэ голын урд арын гүн ногоон ой хөвчийн анхилам сайхан цэцэг навч намайг зам татуулан зүсэж, сум шиг хурдан гөрөөс мэт орчжээ. Түүнээс хойш нэлээд удаан явж, өндөр уулын арын битүү харанхуй бартаа ширэнгэ дотуур зүтгэ зүтгэсээр өдөр болохын алдад арайхийж тэрхүү уулын оройд гараад, мориноосоо бууж, морио амрааж байхдаа, сайн буурлынхаа сайхан хошууг илбэн, эрхлүүлснийхээ дараа ийш тийшээ юм харлаа. 

	Өглөөний тунгалаг хурц нар баглайн хөвхийж байгаа хөвөн цагаан үүлэн дээр суучхаад хөх цэнхэр огторгуй өөд сэлэн хөөрч яваа юм шиг, Цэрэнпилийн урдаас эгцлэн хараад эелдэг урьхан царайгаар инээмсэглэн, амар мэнд мэдэж, «За Цэрэнпил! Алс хол зорив уу чи? Сэтгэл зоригоо бүү шантар!» гэж байгаа мэт. 

	Цэрэнпилийн дотор уужирч, аглаг уулын ариун тунгалаг агаараар амьсгалж, хажуудаа байгаа нэг бяцхан дөрвөлжин чулуу сандайлан суугаад, аяархан гүнгэнэсээр, цааш нь улам чангаруулан: 

	 

	Гэгээн цагаан нар минь

	Гэрэлтүүлж алсыг харууллаа чи. 

	Өндөр сайхан уул минь

	Өргөж дээрээс харууллаа чи. 

	 

	Эрээлж алаглан харагдагч

	Энүүхэн сайхан Хэжишэ минь, 

	Энхрийлэн дурсан хоцрогч

	Эмгэн буурал ээж минь. 

	 

	Холчирхон тэнэгтээ хулжаагүй би 

	Хортонхон дайсанд хорлогдлоо би. 

	Хориодхон настайдаа хөнгөдөөгүй би, 

	Хурцхан зоригоор хариуллаа би. 

	 

	Баяд ноёдын барагдаа л бол 

	Байрхан нутагтаа түвхнэх л сэн би 

	Алтанхан дэлхий уудамхандаа

	Алдхан биеийг минь багтаах л байх

	 

	гэж ой хөвчийг цуурайттал их л гунигтайгаар дуулан сууж бил ээ. 

	Тээр дор шарлан харагдах өргөн талын дундуур гялалзсан ган алх хадууруудыг цувруулан тавьчихсан юм шиг Хэжингэ голын тохойнууд угалзлан, бас энд тэнд шил толь шиг дугариг нуур, цөөрмүүд хөхрөн цайран харагдана. 

	Цэрэнпил нүдээ жартайлган онийлгож, Салбайн цагаан нуурын гялайж байхыг тухайлж, тэр байгаа юм байна шүү дээ гэж олсон боловч зуслангийнхаа муу байшин хаахна байгааг нь ажиглан харж ядаад, гутран суух үедээ Ямаахан эжийнхээ сайхан аашийг санан бодон уярч билээ. Бас Раднаа, Гамбал хоёрынхоо хэлснийг дурсан санаж ариухан Должид минь хөөрхий амьд мэнд яваа бол уу аль яагаа бол гэж багтран сүүрс алдаад, толгойгоо гухар гухар хөдөлгөнө. 

	«За яах вэ дүүрсэн хэрэг. Төрсөн ээжийгээ тайрсан хожуул шиг ганцаарыг нь орхиод гарлаа би. Гал голомт минь хонхорцог болоод балрах нь биз дээ. Тэглээ ч гэсэн ядуу Сэдүүгийн өнчин Цэрэнпил эрийн цээнд хүрээд ноёны өмнө нуруугаа бөхийж өгөөгүй шүү дээ. Харин чиг нударга тавьж өгөөд, баяд ноёдын мөрдөлт хавчилтаас болж төрсөн гэр, өссөн нутагтаа байж чадахаа болиод энэ өндөр уулын оргил дээрээс өвлийн чандага шиг харж суугаа минь энэ. Муу муухайдаа л ингэж яваа биш дээ би. Гэрт төрсөн би, гэнэн бага явсан би, хартанд хавчигдлаа би, хар хөлсөө барлаа би. За тэгээд хэвийн сайхан Хэжингэ минь, хэзээ нэг цагт эгж ирэхэд минь, зугтааж гарсан зовлонгийн минь орон биш жаргаж суух жаргалын минь орон болоорой!» гэж чанга дуугараад, ухасхийн босож, мориндоо мордон, Хэжингэ тийш эргэн эргэн харж: «төрсөн сайхан Хэжингэ минь надад ямар ч гэм байхгүй ээ. Хонгор цагаан хойморт чинь гэдийж налайж суугаа баяд, ноёд л гэмтэй» гээд баруун гараа өргөж «: Хэжингэ минь, төрсөн ганц ээжийгээ чамдаа найдаж орхилоо би!» гэж уйлагнан өгүүлээд явлаа. 

	Баруунаас зүүн тийшээ нуруулж тогтсон энэ гүн өтгөн ой хөвч алс холын Жимст нуруу хүрсэн аж. Мань Цэрэнпил яг л энэ ай хөвчийн гүн дундуур чанх зүүн зүгийг баримжаалан зорьж бил ээ. Цэрэнпил зориг лут, морь нь сайн болохоор өмнөө тохиолдсон ямар ч бэрхшээлээс, бартаат шугуй, хадан хавцал, бүрд намаг, харанхуй ширэнгээс шантралгүй махран зүтгэн, зарим газар морио хөтлөн явгалж, зарим газар мордоод хатируулан явна. 

	Нэг шөнө хүчтэй салхи хөдөлж, тэнгэрийн дуу цахилгаан чих дүлийрэм нижигнэж, нүд харшгүй догшин ширүүн азарган бороо орж эхлэв. Шөнийн харанхуй огторгуйг цахилгааны харвалт хага цуу зүсэн сийлэхэд орчны юм бүр ч сүртэй аймшигтай үзэгдэнэ. Ургаа мод үзүүрээрээ газар шүргэх шахаж, үндэс орвонгоороо булга үсрэн дам дамаа даршин ойчно бололтой. Яг энэ үед мань Цэрэнпил цааш явах аргагүй болж, хадан цохионы нөмөрт бүдүүн мод бараадан зогслоо. 

	Гэтэл тэнд нь төдхөн байшгүй аюултай болж үерийн ус гол мөрөн шиг шуугин урсаж иржээ. Тэрүүнд өртөгдсөн том том чулуу бутран хэмхэрч пижигнэн, пажигнан газар доргиулан арай л дайрчхалгүй өнхрөн өнгөрч байлаа. Цэрэнпил тэсэхүйеэ бэрх болж, зайлъя гэж бодовч, ингэж орой, ёроол хоёроосоо догширч, галзуурчихсан зэвүүн зэрлэг байгалийн аюулаас хаана хоргодон амиа аврах байсныг харанхуй шөнө яаж мэдэх бил ээ. Тийм учраас юу ч болсон эндээ хоргодон зол шор хоёрынхоо нэгийг үзэхээр шийдлээ. Доогуур нь урсаж байгаа ус нь улам нэмэгдэн гүнзгийрч, шуугих нь сүртэй болж байлаа. Удсан ч үгүй ус өвдөг хүрч, төдхөн бүсэлхийгээр нь татаж, юу юугүй урсаж хөвмөөр болов. 

	Айхтар хүчтэй бөөн давлагаа гэнэт ирж, яах ч арга алга хөл тавьж эхлэхдээ Цэрэнпил сайн буурлынхаа жолоог чанга барьж, дэлээс нь зуурч бил ээ. Морьтойгоо хэд дахин эргэлдээд өөрийн эрхгүй тэндээс урсав. Ийнхүү хөөсрөн урсаж буй үерийн усанд автагдаж амь тэмцэн яваа Цэрэнпил, сайн буурал хоёрт мөн л өөрийн эрхгүй дэргэдүүр нь урсаж яваа унанги мод, үндэс чулуу тун аюултай байж бил ээ. Гэвч Цэрэнпил, сайн буурал хоёр тэр мод чулуунд тээглэн дэмжлэг авсан удаатай аж. 

	Цэрэнпил ингээд л үхдэг байж гэж боджээ. Сайн буурал нь урсаж яваа нэг том модны хөндөлдүүт амжиж түүнийг түшин хэдэнт цовхроод, эгц эрэг өөд үсрэн гарав. Цэрэнпил ч чаргууцалдан гарчээ. Аз болоход хадны их хонгил тэнд нь байжээ. 

	Түүний ёроол мөн л гүнзгий устай байвч ширүүн урсгалгүй, тогтуун аж. Бас дээрээс орох борооноос халхлагджээ. Харин дусаал энд тэнд чулууны завсраар шоржигнон гоожих сонстоно. 

	Хадны энэ агуйд пад харанхуй. Цэрэнпил, сайн буурал хоёр усан хулгана болчихсон, голоосоо дагжин даарч, чичрэлдэн зогсоно. Цахилгаан цахихад ойр хавиар юу болж байгаа нь олигтой харагдах биш, зөвхөн нуур далай шиг усны цайлалзах нь тухайлагдана. 

	Цэрэнпил «үзэж сонсоогүй яасан айхавтар аюул тохиолдох нь энэ вэ? Ийм айхавтар аюулаас ой тайгын ан гөрөөс, аль бүхий амьтад ямар газар яаж амиа хаацайлдаг юм бол? Харин намайг сайн буурал минь л аварлаа даа. Би энэнээс өмнө аймшигт аюулд гурван удаа өртөгдөж билээ. Тэгэхэд мөн л сайн буурал, Салбайн цагаан нуур, ариухан Должид гурав минь амийг минь аварч билээ» гэж бодуут сайн буурлынхаа хүзүүг энхрийлэн тэвэрч, энэ санаж бодсоноо цөмийг нь хэлнэ. Тэгтэл дэргэдээс нь нэг амьтан сүр сар хийгээд, дайрах шахан гарч одлоо. Цэрэнпил зарсхийгээд, сайн буурлынхаа хүзүүг тэвэрсэн хэвээрээ огтхон ч хөдлөлгүй зогсох зуураа: «Ай хөөрхий. Энэ чинь сайн буурал бид хоёр шиг л аюулт үерээс амь биеэ хамгаалан, энд хоргодож байсан ан байж шүү» гэж бодохдоо тайтгарч, зүрхээ дарав. 

	Аймшигт ширүүн азарган бороо нэлээд удаан үргэлжилсний дараа сая намдаж, арилах тийшээ хандав. Зуны богино шөнө ч өөрийнхөө ээлжийг өнгөрөөж, оронд нь яаралгүй тайван зантай зуны өдөр дөхөв бололтой туяарч эхэллээ. 

	Удсан ч үгүй гэгээн цагаан өдөр болж, ойр холын юм ил тод харагдах болов. Өнөөх гялбаанд нуур далай шиг цайвалзан, гол мөрөн шиг урсаж байсан ус татрав. Урсаж арилчихлаа бололтой. Харин тэрхүү үерийн ормоор их сүртэйеэ гуу жалга тогтжээ. Үерт урссан мод, чулуу, үндэс дархи, тайгын ёроолын хог новш хааяагүй овооролджээ. 

	Цэрэнпил тэр бүгдийг хараад: «Ай хөөрхий би үерт урсаж эдний завсарт үхчхээд хэвтэж болох л байж дээ» гэж сэтгэн, хоргодож байгаа хадныхаа хонгил доогуур ийш тийшээ хараачилна. Тэр агуй нь дахиад хэдэн морьтой хүн багтчихмаар аж. Хажууханд нь чулууны завсарт хоёр нялх эрээнхэн янзага хурчхаад бүлтэлзэж байгааг ажив. Цэрэнпил түүнийг хараад өрөвдөн: «Ай хөөрхий над шиг энд хоргодож урьд шөнийн аюулаас амиа хаацайлсан амьтад байх нь байна шүү. Би та нарт хор хүргэхгүй ээ» гээд морио хөтөлж сэмхэн гадагш гаруут мориндоо мордов. Тэгээд золбоолог харцаар хадны агуй өөд эргэн харан, «Түмэн жил эвдрэлгүй байж, төөрсөн ядарсан амьтдын амь биеийг нь аварч байгаарай!» гэж хүндэтгэн өгүүлээд цааш одов. 

	Урьд шөнийн айхавтар хүчтэй салхи шуурга, азарган бороонд, хог, хир тоосоо угаагаад, цэвэрхэн болчихсон хад уулын өнгө сайхан болж, навч шилмүүсээ намируулсан хар ногоон зүүтгэлээ зүүчхээд, омог бардмаар сайн буурал, сайхан Цэрэнпил хоёрыг угтан үдэх мэт. 

	Цэрэнпил энэ бүгдийг сонирхож, зугуухан явах зуур «Халаг минь дээ, халаг! Буриад олны дунд буг чөтгөр болсон баяд ноёдыг яг л урьд шөнийн салхи шуурга шиг албаар ховх цохин хөөж, азарган бороо шиг угааж ариутгадаг цаг ч ирээсэй! Хэрэв тэгэх юм бол ард олон амаржиж, дагшин модод шиг цэвэрхэн болчхоод навч шилмүүсээ намируулж найгуулан, цэнгэн зугаацаж аж төрөх билээ»гээд толгойгоо гэнэт дохин морио нэг удаа давирав. Тэгээд нэг мэдэх нь ээ нь Раднаа, Гамбал хоёрын төхөөрч өгсөн шар хүүдийтэй юм алга байв. «Ээ халаг минь, халаг! Яасан азгүй амьтан бэ би? Хов хоосон болох минь энэ үү» гэж бодоод эргэн зогсов. «Тэрүүнийгээ хаа гээснийг бүү мэд. Өнөөх үертэй тулалдаж явахдаа л гээсэн байх даа. Аль түрүүн бол уу. За яая гэх вэ. Нэгэнт алга болсон юмыг хаа ч гэж эрж явах бил ээ. Ядаж чүдэнз минь норчихсон. Одоо бүр гал ч түлэх аргагүй боллоо. Хувь заяа минь яачихсан юм бэ» гэж бодоод гоморхов. 

	Цэрэнпил ийнхүү чүдэнз ч үгүй, хоол ч үгүй болж, зөвхөн л ус ууж цангаагаа гаргаж явахаас өөр аргагүй болжээ. Царай зүс нь ч харшгүй муухай болон цонхийжээ. Үгүй ядаж энэ үед аньс жимс гүйцэд идээшээгүй байлаа. Түүхий жимс олж, амандаа хааяа хийвэл тэр нь хоол болохоос хор болмоор гашуун, ой гутаж хэдэн удаа бөөлжмөөр болжээ. Түүнээс хойш жимс мимс амандаа ч хийх дургүй болов. 

	Цэрэнпил мориныхоо нурууг амраая гэж бодоод нэг өдөр эмээлийг нь авчээ. Тэгээд модны сүүдэрт эмээлээ дэрлээд хэвтэж байхдаа: «За байз. Ер нь яаяа. Ингэж явсаар энэ гүн тайгын ёроолд үхэж үрэгдэж магадгүй нь байна. Хэжингээс гарах шөнө Раднаа, Гамбал хоёртойгоо уулзаж салснаас хойш, зургаа хоног өнгөрлөө. Тэгж бодоход нэлээд хол явсан байх ёстой би. Одоо л айл амьтныг бараадахыг бодвол дээр биш үү. Айл хэр хол бол? Ярууна нутаг энэ зүгт л бий гэлцдэг сэн. Бодвол тэнд дөхсөн баймаар юм. Ярууныхан намайг ямар таних биш дээ» гэж бодож хэвтсэнээ ухасхийн бостол гэнэт толгой нь эргэж, дотор нь харанхуйлав. Хажуу дахь модоо налж, бага зэрэг сэхээд, арайхийж морио эмээллэн мордож цааш явлаа. 

	Удсан ч үгүй үдшийн бүрэнхий болж, ой мод ёроолоороо зугуухан харанхуйлж, аймхай бяцхан шувууд энд тэнд жийг жууг дуугарна аж. Тэрүүхэнд ойрхон байгаа шигүү гацуур модны ёроолд ус шожигнон урсах чимээ үе үе чанга, үе үе намуухан сонстоно. 

	Цэрэнпил уснаас ууя байз гэж бодоод морио модноос уячхаад усанд арай чарай хүрч уугаад овоо сэргэв. Тэгээд мориныхоо хажууд ирж түр зуурхан амран, унасан нэг мод сандайлан суухдаа «Яая даа байз. Эндээ унт юү, аль морины идшээр тааруухан ч юм уу» гэж бодоод, ийш тийшээ хараачилна. 

	Сайн буурал нь сэртэсхийж, ямар нэг юм чимээрхсэн байртай хөл дээрээ тогтож ядан эзнийхээ ард гараадхав. 

	Цэрэнпил жолоог нь чанга атгаж ингэхдээ морь минь юү харах нь энэ вэ. Ан гөрөөс яваад, түүнийг чимээрхэж байгаа юм бол уу гэж дэмий л гайхан мориныхоо харсан зүг рүү ширэнгийн завсраар ажин байтал буу пан хийж, морь нь хэдэн удаа цовхчин эвхэрч байх үедээ эзнийгээ мөрөөдөх мэт үүрсээд ойчив.

	Цэрэнпил сандарч босоод ухасхийх гэснээ толгойгоо хянасайлган тийчилж байгаа морио хараад өрөвдөн тэр даруй эмээл хазаарыг нь мултлан авч, толгойг нь тэврэн, хөөрхөн хошууг нь илбэнхэн байж: «За энэ чинь бас өөрөө алагдах гэж байх шиг байна!» гэж бодуут хажуу тийшээ зайлан, бүдүүн шар нарсны цаана нуугдаад хутгаа сугалан зогсов. Тэгэх хоорондоо «Энэ чинь ингэхдээ намайг нэхэж ирээд, өнөөдүүл буудаж байгаа юм бол уу?» гэж бодно. 

	Улам харанхуй болов. Анир чимээ ч алга. Орчны юм цөм бараалан пүглийж, сэмхэн мярааж ирээд, чив чимээгүйхнээр агдлан дарж унах гэж байгаа мэт, Цэрэнпилийн дотор зэвүү хүрэм бодогдлоо. 

	Харин тайганы ёроолын танигдашгүй, үхэнгэ зэвүүн байдал тун саяхан болсон явдлыг огтхон ч мэдээгүй юм шиг амарлингуй зузаан хар нойрт дарагдчихав бололтой. 

	Цэрэнпил ер хөдлөлгүй зогсон: «Намайг нэхэж хөөж ирсэн хүмүүс байгаа бол ингэж ганцхан удаа буудаад болимгүй бил ээ. Харин улам бах нь ханаж довтлоод хүрч ирүүштэй. Үгүй ер нь өөр хүн буудсан байж таарах нь дээ. Тэгээд зориуд буудаа юм бол уу? аль морийг минь тураг1 гэж андуураад гөрөөчин буудчихаа бол уу? Яасан хар гайтай сүүдэр, эцэг өвгөөс минь эхлээд удам угсааг минь дамжин дагаж яваа юм бэ! 

	Төрсөн эх, түлсэн галаа орхиод, учирсан нөхөр, унасан мориноосоо хагацчихаад цаашдаа ямар улай ёр хоёр угтан хүлээж байгааг мэдэхгүй муудсан туулай шиг бүгзийж суух минь юу бил ээ. Яалаа ч гэсэн энд мод бараадаад, сайныг үзэхгүй минь магад байх» гэж энэ тэрийг эргэцүүлэн нэлээд бодсоны дараа, сэмхэн очиж сайн буурлынхаа мөс шиг хөрчихсөн хошууг хэд дахин илээд: «хөөрхий минь дээ. Эхийгээ дагаж явахдаа үүрсэн янцгаагаад гүйж ирдэг сэн чи. Энүүхэн хөөрхөн хошууг чинь илбэн байж эрхлүүлдэг байж билээ би. Ингэж л хагацдаг байж дээ бид хоёр» гэж шивгэнэн дуугараад унаган цагаас нь одоо хүртэл дөрвөн хөлтэй дүү минь гэж санаж явдгаа бодуут, нүднээсээ нулимс асгаруулан, хошууг нь нэг удаа үнсээд, салж ядсаар босож эргэж харан цааш явав.... 

	Тэр шөнийн харанхуй, тэндхийн модны шигүү, бартаат ширэнгийн хэцүүг хэлэх үү. Түүнийг хэд хоног өл хоолгүй гэлдэрч, нойрондоо дарагдаж, ядарсан Цэрэнпилийн туулж гарах гэдэг тун ч бэрхтэй байлаа. Гэвч хатуу чанга зоригоор хага зүсэж, зүтгэ зүтгэсээр, үүр цайхын хэрд эгц гүн жалгыг уруудан, үлгэн салган гэлдэрч явтлаа гэнэт тамирдан ганхаж: 

	— А-я! ёо-ёох! Арга минь барагдлаа гэж дуугараад хөсөр унаж суучихлаа. 

	Огторгуйн од мичид нэг үе харагдахаа больж, нэг үе газар дэлхий ийш тийш хэлбэлзэх шиг болоход Цэрэнпил юу болох нь энэ вэ, үхэж байгаа минь энэ үү гэж хажуудаа байгаа тэрэлжээс базаад сууж байснаа, ухаан алдав. 

	Нэг мэдэх нь ээ ам хамар нь хатчихсан, цангасан гэдэг нь ч жигтэйхэн, халуун нар төөнөх мэт шарж байгаа бололтой. 

	«Ингэхэд би унтчихаж дээ. Халаг минь арга чарга олж амаа дэвтээх юм сан» гэж бодоод өндийн ийш тийшээ харвал юу ч алга. 

	Хараад цангамаар хатаж хорчийсон шилмүүс, хэдийд ч юм бүү мэд салхи шуурганд өртөгдөж, унасан дархи, мөн хуурай хувхай модны зай завсраар энд тэнд алаглан ургаж байгаа хэсэг бусаг зулзаган модод хөхрөн ногоорч харагдана. 

	«Одоо ч арга барагдаж, чарга газардлаа бололтой. Урьд өмнө гишгэж үзээгүй тайгын ёроолд үхээд хэвтэх цаг болж дээ» гээд дахин хэвтсэнээ: «үгүй, ер нь ингээд хэнд туньж ухарч байгаа минь энэ вэ. Хэвтээд үхсэнээс яваад үхсэн нь дээр гэж бодуут шүд зуун арайхийж босов. Бүх бие нь өөрийн эрхгүй салганан, толгой нь эргээд нүд нь эрээлжлэн, дотор нь харанхуйлж эхэллээ. Тэгэхэд нь хажуу дахь хожуулаа түшиж нэлээд удаан зогсов. Бага зэрэг тэнхэрч дэргэдээ хэвтээ модны хугархайг авч тулаад үлгэн салган гэлдэрсээр жалга уруудав. 

	Гэнэт хажууд нь намхан мөргөцөг хадны ёроолд шанд байхыг хараад: «Яасан аз вэ. Одоо нэг гол залгаж амьд амьтантай амьд мэнд уулзаж юу магад гэж бодоод тэрхүү шандаас нэг амьсгаагаар хэдэнт залгилав. Нүд нь сэргэж тэндээ нэлээд амсхийгээд цааш явав. Удсан ч үгүй модны цоорхой зэгсэн өргөн талбай болж түүний цаад захаар бухал байх нь модны завсраар тодхон харагдав. Цэрэнпилийн дотор нар мандах мэт болж хөл нь хөнгөрөн чадал тэнхээгүй ч гэсэн алхалсаар түүнд дөхөв. 

	Тэрхүү талбайн баруун өмнө захад бургасны завсар бяцхан хөх утаа уугих нь харагдав. Бас хадуур ирлэж давтах авиа тян тян гэж сонстоно. 

	Цэрэнпил түүн рүү сэмхэн очиж бургасны завсраар цухуйн харвал, нэг яйжиг бяцхан хашааны дэргэд модонд шургааг налуулж хийсэн өвсөн хучилттай овоохой байв. Түүний үүдэнд хоёр дугуйтай ханхай тэрэгний сүүдэрт цамцгүй нүцгэн нэг хүн буруу харан, хадуур давтаж сууна. Дэргэд нь гал дээр эмжээртэй хар заглуу2 тагаанд3 өлгөөстэй байв. 

	Цэрэнпил түүн рүү сэмхэн очиж бургасны завсраар явсаар хүнтэй уулзлаа. Одоо энэ хүн дээр очилгүй болохгүй. Нутгаас гарснаас хойш яг найм хоноод ес дэх өдөртөө явнам би. Цаашдаа явах чадал тэнхээ ч барагдлаа. Энэ хүнтэй уулзахад минь юу гэж асуудаг бол? Тэр асуултад нь юу гэж хариулах билээ байз би. Цэргийн албанаас зугтаж яваа хүн гэвэл яадаг бол. Ажил хийж байгаа ард хүн бололтой, гайгүй байгаа» гэж бодоод хажууд нь аяархан очиж: «Мэнд!» гээдхэв. 

	Тэр хүн цочиж, өвсхийгээд, Цэрэнпилийг эгцлэн харав. Тэр нь дөч гараад тавь шахаж яваа бол уу гэмээр насны хүдэр хар хүн байлаа. 

	— Үгүй нөхөр минь би ямар их цочив оо. Та гэнэт хаанаас гарч ирэв ээ?

	— Би холоос яваа тэнэмэл хүн. Эндэхийн газар ус мэдэхгүй, хэдэн хоног төөрч өлбөрч үхэхийн туйлд хүрээд явтлаа харин ямар аз таарч таны отогт хүрээд ирэв дээ би гэж ядарсан сулхан дуугаар Цэрэнпил хариулаад суув. 

	— Ай хөөрхий. Яасан их зүдэрсэн хүн бэ та. Түрүүн би таныг харуут энэ чинь хүн юм уу, юу юм гэж толгойны минь үс арзас хийлээ шүү. 

	— Үгүй би яах аргагүй хүн мөн. Нээрээ ч би зүдэрсэн байх гэж хэлүүт, Цэрэнпилийн хамраас цус гоожиж даруй царай зүс нь хөхөрчхөв. 

	— Ай хөөрхий минь яах нь энэ вэ. Цангасан амьтан байлгүй гээд тэр хүн давтаж байгаа хадуураа хажуу тийш нь хар-яр хаячхаад ухасхийн босож, Цэрэнпилд ус тургин даруй халуун цай сэвлэн хөргөөд авчирч уулгав. 

	Цэрэнпилийн хамрын цус тогтож, царай нь удаандаа засрах төлөвтэй болоход тэр хүн урамшиж: 

	— Чамайг үхчих нь гэж их сандарлаа би. Одоо царай зүс чинь өнгө орж тэнхэрч байх шиг байна шүү! гээд хүүдийтэй ааруул түйстэй4 цөцгий авчирч өгөв. 

	— За, энэнээс бага багаар идэж цай сайн уу гээд заглуутай цайг хажууд нь тавив. 

	Цэрэнпил хэмжээлшгүй баярлан талархаж: 

	— Та амийг минь аварлаа. Би тантай ингэж уулзаагүй сэн бол лав үхэх сэн байх. Дотор минь харанхуйлж хэдэн удаа ойчсоор арай чарай энд хүрч ирсэн билээ би. 

	— Тэр ч яах вэ. Тэнхэрч л үз! Тэгснийхээ дараа учир явдлаа ярь л даа гээд тэр хүн баясгалантай болж тачигнатал инээв. 

	Маргааш нь Цэрэнпилийн царай зүс сайжирч, бүр тэнхрээд, өнөөх аврагч хүнтэйгээ их хөхиүн ярьж, цай ууж, хооллож суухдаа: 

	— Би чинь хасаг хүний өнчин хүү юм шүү. Тэгээд цэрэгт дайчлагдаж, Чит очиж явснаа оргож зугтаад яваа минь энэ. Цэргийн алба бол хүн амьтны тэсэшгүй харанхуй хар тамын алба юм гэнэ лээ. Тэнд зовж явснаас үйлээрээ болъё гэж бодоод төрсөн нутагтаа буцах чадалгүй болоод төөрч, тэнэж яваа минь энэ дээ гээд тэр хүнийг цавчлаагүй харцаар харав. 

	Тэр нь үнэхээр итгэсэн янзтай, толгой дохин сууж чагнасныхаа дараа, уртаар сүүрс алдаад: 

	— Яасан ч сүртэй айхавтар юм бэ. Эр зоригтой доо л тэр тамын орноос мултарч чи. Газар дэлхий уудам шүү дээ. 

	Чамайг багтаах нэг булан тохой олдолгүй яах вэ. Ядаж зүдэрч явахад яндашгүй зовлон угтана гэдэг үг бий. Гэлээ гэхдээ тэсвэрлэсэн хүн чадна, тэмцсэн хүн ялна гэдэг. Энэний үнэн худлыг бүү мэд. Би уг удмаараа ядуу хоосон хүн. Гэхдээ өнчин бишээ. Хөлд орсон цагаас нааш зовсон зүдэрснээ тоочих юм бол тоо томшгүй л байх. Одоо ч гэсэн хүнд хадланг нь хадаж өгч байна. Миний хүнд хадах хадлан жилээс жилд дуусдаггүй юм. Харин идэр залуу нас минь төгсөж яваа бололтой гээд уртаар сүүрс алдав. 

	Цэрэнпил өмнөөс нь хараад надтай адил л хүн байна даа гэж өрөвдөн: 

	— За, нөхөр минь би чинийхээ тэр дуусдаггүй хадлангаас хадалцаж өгье. Барьчихмаар хадуур бий юу?

	— Байлгүй яах вэ. Яасан сайн юм гэж тэр баярлан өгүүлээд, суудлаа сольж, хөлөө солбиулах зуур: 

	— Нөхөр минь! Бид хоёр хэрэлдээд зодолдохоо мартав гэгчээр нэр овгоо асуулцаагүй байна шүү дээ хөө. Би чинь наян сажины5 үзүүрээс наймыг сөхдөг алдартай начин Бат гэдэг наана чинь сууж байна гээд инээвэл, Цэрэнпил угтаж улам урамшуулан: 

	— Харин та минь намайг харж харж, зовлонгүй зол хийморьтой явахуйц нэг сайн нэр өгчих юм биш үү гээд нээрээ л шинэ нэр хүссэн мэт ямар нэгэн нэр өгөхийг нь хүлээн өмнөөс нь хараад суув. 

	Начин Бат зөвшөөрсөн байртай инээмсэглэн, толгойгоо дохиод Цэрэнпилийн өмнөөс цавчлаагүй харцаар харж шинжиж байгаа юм шиг суусны дараа: 

	Чамдаа би нэг сайхан нэр олчихлоо... 

	— За, ямар нэр өгөх нь вэ та?

	— Чамайг зоригтой хүн гэж бодлоо. Тэгээд Зоригт гэж нэрлэе би. Чамд ямар санагдаж байна вэ?

	— Тун сайхан нэр байна. Би түүнд тань дуртай. Өгсөн нэрээ баталж гараа аль! гээд Цэрэнпил гараа сарвайхад Начин Бат их хөхөж, хоёул баруун гараа барилцав. Энэ өдрөөс эхлээд Цэрэнпил тэр нутагт Зоригт гэж нэршжээ. Цэрэнпил гэдэг нэрийг нь Начин Бат ч мэдэж чадалгүй өнгөрсөн ажээ. Начин Бат тэр өдөр Цэрэнпилд нэр өгснийхөө дараа хуучин нэрийг нь сонирхон асуужээ. Тэгэхэд Цэрэнпил өмнөөс нь инээмсэглэн: 

	Та миний хуучин нэрийг тун мэргэнээр тааж хэлсэн шүү. Та ямар аргаар тийм айхавтар олсон бэ. Гайхалтай юм гээд л гайхаж суухад нь Бат тун их баярлаж бил ээ. 

	Цэрэнпил, Начин Баттай уулзсанаас хойш нэлээд олон хоног өнгөрөв. Нэг мэдэх нь ээ намрын тэмдэг орж модны навч намаа шарлангуй болчихсон байжээ. 

	Өнөөх шар талд олон зуун бухал эмээлийн дэвсний товруулга шиг зай завсаргүй ярайн харагдана. Энэ уудам цэлгэр тал бол тэндхийн цуутай баян Бат зайсны өмч ажээ. Бат зайсны хадлан зөвхөн энэ биш ээ. Түүний өмч энэ шиг өргөн шар тал олон шүү гэж Начин Бат эхний өдөр Цэрэнпилд өгүүлжээ. 

	Тэр халиурсан шар тал ерөнхийдөө зуу гаруй десятин боловч чухам ашигтай талбай нь чүү чаа хориод десятин төдий бил ээ. Үлдсэн хэсгийг нь ашигтай болгохын тул ердөө ч оролддоггүй дов сондуул бургас борлож бүрхсэн газар аж. Тийм учраас хадлан багатай, ядуу дунд чадалтай нутгийн нь айлууд түүний нь эдэлбэртэй болгон ашиглах гэхэд Бат зайсан ховдоглон эзэмшиж, өвсөн дээр хэвтсэн нохой шиг ам шүдээ ярзайлган, энэ газар цөм минийх гээд хавьтуулдаггүй. Тэгсэн мөртөө жилээс жилд ашиглахгүй хэвээрээ л байдаг байжээ. 

	Начин Бат өөртэйгөө адил нэртэй Бат зайсанд бараг бүх насаараа өртэй явсан аж. Тэгээд начин Бат нэхэгдэхээс нэг ч өдөр мултарч чөлөөтэй амьсгалж үзээгүй билээ. Жил бүр Бат зайсны хадланг хадах гэж яг л энэ талд шөрмөс шандсаа сунатал өлөн хоосон явж хориод десятин хадаад өөртөө ч горьтой хадлан авч амжилгүй хөхөө өвлийн хүйтэн болох дөхсөн хойно эндээс явдаг байж гэхэд хилсдэхгүй биз. Ийм учраас ч Начин Бат, зайсан Батын хадланг хадаж өгөх гэж төрсөн байх гэж нутгийнхан нь ярилцдаг байжээ. 

	Начин Бат өөрөө ч тэгж ярьдаг байжээ. «Хориод наснаасаа эхлээд одоо хүртэл энэ хадлан дээр жил бүр ирж, олон десятин хадаж Бат зайсанд өгдөг яггүйхэн шөрмөслөг хүн шүү. Одоо ч гэсэн хаддаг л мөрөөрөө хадаж явнам. Ганц энэ биш ээ. Гар гэдэг чинь ч олон юм хийдэг юм байна шүү. Аль тэр цагаас хойш Бат зайсны хамаг ажлыг нь хийж хөлсөө хэчнээн гоожуулж хүч тамираа барснаа хэрэв хуруу дарж тоолъё гэвэл давын өмнө тэнэг бурхан ч тоолж чадахгүй байх аа. Энэ тал хаахнаа хадуурт халгаатай хад чулуу үндэс хожуул элбэгтэйг хоёр гар минь андахаа больсон дог» гэж ямар нэг мэргэжил эндээс олж авсан юм шиг түүнийгээ бахархан ажиг ч үгүй ярьж суудаг ажээ. 

	Буриадуудын хадландаа гардаг заншил болсон есдүгээр сарын нэгний өдөр Начин Бат, Цэрэнпил хоёр эртлэн гарч, нэлээд урт мөр хадаж байлаа. Өглөөний цагаан хяруугаар өвс хадахад даац муутай ямар ч өвс үндсээрээ огло үсрэн сэжигдэх адил, 

	Начин Бат их л зоригтой хадуураа далайх бүрдээ инээмсэглэнэ. Өнөөдөр хадлангаа дуусах нь байна. Энэнээс урьд жилүүдэд өөртөө өвс авах байтугай, зайсны хадланг дуусаж чадалгүй дандаа өртэй хоцордог сон. Харин өнөө жил энэ зоригтын ачаар ч хэлэлцээрт газраа цөмийг нь хадах нь байна. Бас Янжмаа минь зав чөлөөндөө бууцандаа ирж морины даамгүй том, тавиад бухал өвс хадаж. Тэр бол морь, үнээ, шүдлэн, бяруу дөрөвт минь элбэг хүрнэ байх. Хичээх юм минь гэвэл өнөө намар Бат зайсны гарт яавал дахин оролгүй явах бил ээ. Бат зайсан тавь гаруй шар туугаад, Чит орсноос хойш сар илүү болж байна. Тэнд шараа наймаалж, архи, хөзөр эргүүлэн баянаа багтааж ядан яваа байх. Одоо ч буцаж ирэх дөхсөн бий. Ирүүт л хадланчнаа эргэж ирэх нь лав. Тэгэхэд нь нэг сайн хонь гуйж аваад, шараа даръя байз. Өнгөрөгч хавраас хойш нэг ч удаа мах идэлгүй, хар ажил хийж явна гэдэг бол хэрийн хүн давмааргүй юм. Харин би л тулдаа тэсэж яваа минь энэ байх гэж өөрийгөө малгайлан бодно. 

	Цэрэнпил мөн л өвс хадаж явах зуур өөрийнхөө төрж өссөн нутаг Хэжингэ бас хөгшин буурал ээжээ, хайрт найз Раднаа Гамбал хоёроо, унаган цагаас нь эрхлүүлж торниулсан сайн буурлыгаа дурсан санаж гуньхарна. Бас яасан ч мэдэгдэлгүй алга болчихсон ариухан Должидыгоо дурсан бодож, нэг үе багтран, нэг үе шүдээ зууж, нутгийнхаа баяд ноёдыг өширхөн занаж, хадуурынхаа бариулыг чанга атгаж, хурдан хурдан сэжилнэ. Тэгснээ «За байз. Ингээд л мухардах хэрэг үү. Хаа ч явсан баяны барлаг, ганц бие, гахай явган хүн шүү дээ би. Хэнд ч гэсэн үнэн зөвийгөө хэлж уйтгар гунигаа илчлэх арга алга. Энэ Начин Бат ч дээ аалз шиг Бат зайсны шүлсэнд мултаршгүйгээр орооцолдоод, зовж яваа боловч, зовлон дайсан хоёрыгоо мэддэггүй гэнэн хонгор сэтгэлтэй сайрхуу амарлингуй л амьтан байна даа. Би ч гэсэн ийм л явсан юм чинь дээ. Батаас би юугаараа өөр вэ! Орон нутагтаа байж чадахаа байсан оргодол тэнүүлч болсноороо л ялгаатай юу даа» гэж бодох тутам дотор нь харанхуйлна. 

	Начин Батын гэргий Янжмаа хашин хээрийгээ цогиулан явж ирээд, морио идээшлүүлэхээр тавингуут хамуураа яаралтай авч, өчигдөр харанхуй болтол хурааж хамарлуулсан өвсөө бухалдаж эхлэв. Янжмаа бол нуруугаар өндөр, туранхай янхигардуу шаламгай ажилч, царай зүс зан аашаар хэнээс ч дутахгүй инээдтэй наргиантай авгай ажээ. Гэнэн хонгор сэтгэлтэй сайрхуугаас болж Бат зайсны мэхэд орж, бараг зүгээр шахуу жилийн дөрвөн улиралд зарцлагдаж гараас нь мултрахаа больчихсонд нь Начин Батыгаа хайрлаж өрөвддөг, бас гомддог байжээ. Түүнээс болоод сав л хийвэл тэр хоёр хоорондоо тар түр гэж, заримдаа зодолддог ч байж. 

	Батын Янжмаа өглөө нар битүүгээр ганц үнээгээ саачхаад сүүг нь түйс дотор хийж ганзагалаад газар хороохоо байсан хээр морио ташуурдаж шарвуулсаар явж ирээд, зарим өглөө өвсний чийг хаттал хадалцаад, өдөржингөө өвс хураалцан, харанхуй болохоор харьдаг, бас зарим өдөр муу өвөлжөөнийхөө хавийн бургас шугуйн ёроолыг мөлжиж, төнхөн хадсан өвсөө бухалдаж, өвснийхөө хашаанд авчран овоолдог байжээ. Батын Янжмаад урьд ингэж хувьдаа өвс хадах зав олддоггүй байж бил ээ. 

	Баттайгаа хоёулаа Бат зайсны өвс хадах гэж тамирдталаа зүтгэдэг байжээ. Харин өнөө намар Батын барагдашгүй олон десятин газрыг Цэрэнпил хадалцаж өгсний ачаар завсар чөлөөндөө өөрийнхөө бууц хавийн газар мөлжин хэд арван бухал хийж авчээ. Янжмаа энийг их олзуурхаж багташгүй баяр хөөр болж, очих ирэх болгондоо дуу аялах дур нь хүрч, хэдийгээр нас нь ахисан боловч хүнээс зайдуухан дуулдаг болжээ. 

	Бас зайсны гарт дахиад орохгүй бол зүгээр юм сан гэж бодолхийлэн: «Хөөрхий энэ Зоригт яасан сайн санаатай хүү вэ дээ. Манайхныг лай шавар шиг хүнд хүчир даралтаас гаргалцаж өглөө. Урьд жилүүдэд бид хоёр өөртөө өвс авч амждаггүйгээс болж, хоёр гурван малаа тэжээх гэж мөн л Бат зайсны ялзарсан хур өвснөөс авч хоёр дахь бугуйлд нь ордог байж бил ээ. Одоо ер нь Зоригтын ачийг яаж хариулдаг билээ» гэж санадаг байжээ. 

	Бага үд болж байв. Хойд туж хар модон дотроос бараан морьтой нэг хүн тун ширүүн наашаа гарч айсуй. Начин Бат тэр хүнийг харуут: 

	— Аа! Бат зайсан маань Читээс ирж шүү. Жороо хулаараа мөн шиг байна гээд Цэрэнпил тийш харж, хамраа сарналзуулан: 

	— Чи минь Бат зайсантай танилцах нь байна гэж хөхиүн өгүүлэхэд Цэрэнпил бага зэрэг дургүйцсэн байртай: 

	— Түүнтэй чинь танилцсан, байсан ч өөдлөхөө больсон бид хоёрт ач тус юу болох вэ дээ. Барлагаа больж ихэс дээдэс болохгүй шүү дээ бид хоёр гээд хүйтнээр мишилзэв. Начин Бат урмаа хугарсан бололтой Цэрэнпилийг харж: 

	— Чи танилцах дургүй байна гэж үү? гээд нүдээ хурдан хурдан цавчив. 

	— Тийм ээ! Танилцах таних хоёр маань өөр утгатай юм гээд танилцахад явах вэ дээ. Бололгүй яах вэ гэж өгүүлсээр байтал Бат зайсан, Начин Батын хажууд дөхөж ирээд морио татаж: 

	— Мэнд ээ! Нэр нэгт Бат минь сайн уу чи? гээд инээмсэглэн зальтай нүдээр харвал, Начин Бат хадуураа хөсөр хаячхаад хамраа учир зүггүй сэртэлзүүлэн байж: 

	— Сайн байлгүй яах вэ. Та сайн явж ирэв үү?

	— Зүгээр сайн явж ирлээ. Мал мах ч үнэтэйвтэр, эд бараа ч мөн л тийм болж байна. За ажил хөдөлмөр чинь бүтэмжтэй байх шив дээ?

	— Яах вэ, овоо урагштай явж байна. Өнөө оройн орлогоороо хэлэлцээт газраа дуусгана даа. Хадуур даац муутай ч гэсэн гар ширүүн шүү дээ гээд Бат зайсан руу харж инээмсэглэн, дараа нь Цэрэнпил тийшээ хараадахна. 

	Бат зайсан үл мэдээч болж битүүхэн инээмсэглэн: 

	— Нэр нэгт Бат минь хэр зэргийн юманд дийлдэж хоцордоггүй сэн дээ чи. Одоо ч гэсэн ингэхэд хадлангаас гарах чинь байна. Тэгээд намрын минь ажилд зэгсэн тусалж өвлийнхөө хоол хүнсээ төхөөрч авна биз дээ чи. Тэгэх үү?

	Начин Бат толгой дохин: 

	— Тэгэх л болно биз дээ. Нэр нэгт зайсан минь, юуны урьд давын өмнө идэх нэг сайн хонь наддаа өгч туслах юм биш үү. 

	Таныхаа хий гэсэн юмыг хийлгүй яах вэ. Намар урт шүү дээ. Ажлын хэцүү гэж хүнийг царайчилдаггүйг минь та ямар андах биш гэж биеэ магтан өгүүлэв. 

	— Тийм дээ. Хэрэгтэй юмыг чинь дургүйцэлгүй өгч л байдаг шүү дээ би. Чи минь ч гэсэн тийм л байх ёстой. Өнөө намар миний чинь хийлгэх ажил яггүй, хэцүүхэн ч байж мэднэ гээд ямар ч байлаа гэсэн чи минь зүрхших биш дээ. Өгөлцөх, авалцах ацаг хөлсний хувьд зөрж байсан удаа бид хоёрт байхгүй. Илэн далангүй ярилцаж тохирдог шүү дээ. Юуны өмнө нэг сайн хонь охиноороо илгээмз. За гараа аль Намрын минь ажлыг хийж өгөхөөр боллоо шүү дээ чи! гээд хуудуугүй янзтай Начин Бат тийш гараа сарвайв. 

	Начин Бат, түүний сарвайж байгаа гарыг багалзуурдахаа байна гэж огтхон ч бодсонгүй, харин хишиг буян соёрхох гэж байгаа ямар нэг бурхан тэнгэрийн мутар гэж бодолхийлэн хамраа сэртэлзүүлэн явж очоод, холгож саарьтсан гараа баяртайгаар сарвайлгаадхав. 

	Бат зайсан Начин Батын гарыг атгамагц Цэрэнпил тийш харж: 

	— За залуу минь нааш ирээд энэ хоёрыг салга гэв. 

	Цэрэнпил очиж, тэр хоёрын барилцаад байгаа гар дээр гараа хөндлөн тавьж салгахдаа: «энэ хоёрын гар бүр үүрд салаасай. Халаг минь. Яасан ч гэнэн хонгор сэтгэлтэй сайрхуу хүн бэ дээ гэж бодож бил ээ. 

	Бат зайсан, Цэрэнпил тийш харж: 

	— Залуу минь чи мэдэж байгаа биз дээ? Өнөө намар надад нэр нэгт Батын хийж өгөх гэж байгаа ажлыг дааж миний найдвар хүлээсэн биз дээ. Дааж авсан хүн гэдэг бол хуулийн ч талаар, хувийн ч талаар гэсэн энэ Баттай ав адил л хариуцах болно гэдгийг мэдэж авах хэрэгтэй гээд гэнэт царайгаа хувьсхийлгэн: Тийм биз дээ гэв. 

	— Харин юу болдог юм бол доо. Хаан аав та хоёрын зохиосон хууль хувь хоёрын ёсоор л харж байсан хөндлөнгийн хүн хариуцах болдог нь хаашаа шуу юм бэ дээ гээд өмнөөс нь ажиг ч үгүй инээмсэглэн харах зуур: «Юу болж байгаа нь энэ вэ? Начин Батын нарийн хүзүүнд орсон бугуйл бас миний хүзүүнд орж байдаг чинь. Намайг Начин Баттай хамт байгаа болохоор хоёр дахь Начин Бат гэж санаа юм бол уу» гэж бодов. 

	Бат зайсан мөн л Цэрэнпил тийш шар эрээн нүдээр хялавхийн хараад, дараа нь чоно шиг ширтэн, хөлөөс нь нүүрийг нь хүртэл ажсаны эцэст Бат тийш харж: 

	— Энэ хар хүүг нагац минь гэж чамайг хэлсэн гэсэн байх аа. Нээрээ нагац чинь үү?

	— Тэгэлгүй яах вэ. Миний төрсөн ээжийн дүүгийн хүү юм шүү дээ гэж Начин Бат толгой дохин хариулав. 

	Бат зайсан юү ч дуугарсангүй цавчлаагүй нүдээр Начин Батыг нэлээд удаан харсны дараа: 

	— Харин нь юу юм бол доо. Би чинь бас л юм хум сонссон байж болох байх. Чи ганцаараа энэ хар хүүг нууцаар зарцалж чадахгүй шүү. Хэрэв энэ хар хүү чинь манай нутагт удаан зочилж байх болбол манайд чамтай цуг ажил хийж, биеэ багтаахыг хичээмээр юм. Гэлээ гэсэн ч та хоёр хоорондоо ярьж учраа ололцоно биз дээ! Тэгэхгүй бол яриа өөрөөр хувирч магадгүй шүү гэж заналхийлэн өгүүлээд, цааш яваадхав. 

	Начин Бат эмээсэн байртай, Цэрэнпил тийш харж: 

	— За ингэхдээ Бат зайсан маань хатуурхах нь. Тэгэхлээр чи минь минийхээ хамт Бат зайсныд очиж намрын нь ажил хийлцэж өгөх болж дээ гээд дэмий л айн амьсгаадчихаад уухилж байлаа. 

	Цэрэнпил огт дуугарсангүй, алгандаа нулиман өвсөө хадна. Начин Бат хойноос нь харж, дуугүй зогссоноо: «Энэ минь ингэхдээ надад дургүй хүрчих нь энэ үү. Юуныхаа ч хазгай буруу үг хэлэмгиийрэн байж түрүүхэн Бат зайсанд чалччихав даа. Нээрэн ч ямар хүн байх нь вэ. Бат зайсан энэ тухай ямар нэг юм сэм сонссон байх нь уу? Эсвэл айлган сүрдүүлж байгаад ажлаа хийлгэх гэж бодоо юм бол уу» гэж сэтгэл зовнин, мөн л өвсөө хадаж гарав. 

	Цэрэнпил ч гэсэн: «Хөөрхий дөө энэ Начин Бат минь айх, өөрийгөө гайхуулах хоёроос өөр юм мэдэхгүй хүн юм даа. Энэнийхээ ч уршгаар одоо хүртэл Бат зайсны барлаг болж хайран биеэ зовоож яваа хүн юм байна. Янжмаа чинь ч чамайгаа бодвол далан давхар урхи тас хазаж мултрах ухаантай эхнэр шүү дээ. Гэлээ ч гэсэн чамтай ханилснаас хойш ганцаараа мултраад хаа очих вэ дээ. Залуу насны тань хайр дурлал ийм л гуунд хүлчхэж л дээ гэж бодсоноо: Үгүй энэ хэрэгт янаг дурлал буруутай биш. Тэгэхлээр Бат Янжмаа хоёр ч, Цэрэнпил Должид хоёр ч буруутай биш байх нь. Тэгээд хэн буруутай юм бэ? Биднийг хэн хуурдаг вэ? Тэр л буруутай. Биднийг хэн сүрдүүлдэг вэ? Тэр л гэмтэй. Биднийг хэн боолчилдог вэ? Тэр л буруутай. Би дурлалаас зугтаж нутгаасаа хулжаагүй ээ. Зөвхөн л тэр нохдоос зугтаж төрүүлсэн ганц ээжийгээ хаяад, өссөн сайхан нутгаа орхиод, тэнэж яваа минь энэ шүү дээ. 

	Тэгээд хаа ч явсан өнөөх л боолчилго, өнөөх л сүрдүүлэг байж байх юм. Ийм болохоор Бат бид хоёрын жаргалаа чөлөөтэй эдлэх газар хаа ч алга. Би гэнэн сайрхуу гэж Батад дургүйцэж байна. Хэрэв Бат гэнэн ч биш сайрхуу ч биш байлаа гэж бодъё. Тэгээд ямар амьдралтай байх байж вэ? Энэ Бат чинь ер нь тун шулуун шударга айхавтар үнэнч, ариун сэтгэлтэй хүн юм. Би энэ хүнд зөв л тусалж, цаашдаа арга чарга байдаг л юм бол тусална би» гэж сэтгээд Батыг өрөвдөн, хадуураар далайх бүрдээ «хөөрхий минь! хөөрхий минь!» гэж аман дотроо улам ч эрчтэйгээр өвс цавчилж явлаа. 

	Удсан ч үгүй Янжмаа, Бат, Цэрэнпил гурав өглөөнийхөө цай уухаар овоохойдоо орлоо. Тэдний өвсөн овоохойн үүдэнд цэнхэр хөх утаа баагьж гурвуул цайлж суухдаа нэг жижигхэн цүнхгэр тогоон дотроос тосгүй шингэн зуурмаг, хавтгар этүүрээр этэн иднэ. 

	Бат уруу царайлчхаад олигтой дуу ч гарахгүй ямар нэг юм бодолхийлэн сууж, цайгаа дэмий л шорчигнотол оочно. Батын ингэж суухыг Цэрэнпил нэг ч үзээгүй билээ. Бат бол хөгжөөнтэй, инээдэмтэй, наргианч, өөрийгөө дандаа магтан цайлж суудаг заншилтай сан. 

	Янжмаа Батыгаа царайчлан Цэрэнпилийг хааяа ширтэж«Ингэхдээ Бат минь гэнэт яачих нь энэ вэ? Зоригттойгоо хэрэлдэж, муудалцаа юм бол уу, аль өнөөх нэр нэгт Бат зайсандаа загнуулаа юу?» гэж гайхаж суув. 

	Цэрэнпил үл мэдсэн хүн болж, мөн л Батын уруу царайлчхаад суугаагийн учрыг бодож «юунаас болоод ингэх билээ» гэж түүний шалтгааны нь хайж суулаа. Үгүй байз. Энэ чинь түрүүхэн хэлсэн шүү дээ. Бат зайсныд хоёулаа очоод намрын нь ажил хийе гэхэд нь би хариу өгөөгүй шүү дээ. Тэрүүнд минь дургүйцээ юм бол уу? Эсвэл намайг Бат зайсны өмнөөс эвгүй хариуллаа гэж уурлаа юм бол уу. Үгүй бол«Би чинь юм хүм сонссон ч байж мэднэ» гэж Бат зайсны занасанд сэтгэлээ зовоод намайг миний төрөл гэж худал хэлсэндээ буруутах минь гэж айгаа юм уу гэх мэтээр таамаглан, бас цааш нь юу болж, өөрийн нь явдал яаж хувирахыг эргэцүүлэн бодсоны дараа Начин Бат тийш харж: 

	— За Бат гуай та ингэхдээ юү бодоо вэ? Ховдог хомхой баячуулын арга мэхнээс айгаад сэтгэл зовон элдвийг бодож суухын хэрэг юу байх вэ. Хийх гэсэн юмаа хийгээд, авах гэсэн хөлсөө авна л биз. Хоёулаа ажил хийхээс айж, өршөөл гуйж байхгүй шүү дээ. Өнөө намар хоёулаа ажил хийгээд байхад дутамгүй идэш, даарамгүй хувцсаа олж авалгүй яах вэ гэж Начин Батынхаа зан авирыг дагуулан, зориг бардам хэлэхэд Бат гэнэт инээмсэглэн: 

	— Чи зөв хэллээ. Бид хоёрын зэрэг хөдлөхөд юү тэсэх нь. Олз гэдэг ч ус цас шиг л манайх руу урсах болно. Янжмаа минь цадаад ууртай болчих бол уу гээд нээрээ л олзоо тооцож аваад байгаа юм шиг баярлаж элгээ эгштэл хөхрөв. 

	Янжмаа, Цэрэнпил хоёр ийнхүү Батынхаа хөхрөхөд нүдээ бүлтийлгэлцэн дуурайх мэт инээлдэнэ. 

	Тэр өдөр богинохон юм шиг өнгөрөв. Үдшийн цай болтол хөлс гоожуулсан хүчир ажлынхаа сүүлчийг нь мушгих гэж Бат, Янжмаа, Цэрэнпил гурав унасан малгайгаа авалгүй, хамраараа газар хатгатлаа ажиллаж бил ээ. Түүнээс болоод цаг өнгөрөхийг ч мэдсэнгүй. Нэг мэдэх нь ээ нь нар шингэх шахсан байлаа. Хадах ажлаа үд хэрд дууссан боловч хамж бухалдах гэсээр байгаад сүүлчийнхээ бухал тавьж гүйцээд, гурвуул бие биеэ харж, хөлсөө арчин байж «ёо-ёх-х одоо л яс амарлаа» гэцгээн инээлдэв. 

	Тэр даруй гурвуул өвсөн овоохойдоо очиж, цайгаа чанав. Начин Бат гэдрэгээ харж хэвтээд санаанд ороогүй хонгио тодоор дуу аялж эхлэв. 

	Цэрэнпил сонирхон чагнаж сууснаа, юу юугүй сэтгэл уяран, нүдээрээ нулимс мэлмэрүүлэв. 

	Тэгтэл гэнэт тэрэгний торчигнох чимээ сонстоод, зайсны Задь-Ханд төмөр тэнхлэгтэй дөрвөн дугуйт тэргээр айсуйг Янжмаа хармагц: 

	— Зайсны Задь-Ханд хонь аваад ирлээ шүү гэтэл Начин Бат ухасхийн босож: 

	— Ийм л байх ёстой. Нэр нэгт зайсан маань энүүгээр өглөө яваад очихдоо нэг сайн хонь явууламз гэсэн юм сан. Үгэндээ хүрдэг л хүндээ. Хир вэ дээ. Хавраас нааш халуун цус амсаагүй махассан Начин Батын тань шар дарагдаж шөрмөс шандас нь дахиад, чангарч эхлэх нь байна гээд алга ташин байж тачигнатал хөхрөв. 

	Зайсны Задь-Ханд морио татаад дун цагаан шүдээ яралзуулан инээмсэглэж: 

	— Бат гуай энэ хонь буулгаж аваач. Аав танд илгээлээ гэж шингэн яруу дуугаар өгүүлээд, тэрэгнээс буух зуур Цэрэнпилийг сүмэлзсэн салхин нүдээр ширвээдхэв. 

	Зайсны Задь-Хандын цэвэрхэн царай сайхан байгаа ч гэсэн таашаах сэтгэл Цэрэнпилд огтхон ч төрсөнгүй. Харин түүний цайвалзсан цагаан шүд, толгой хаялан зогсож байгаа буурал морийг нь харуут ариухан Должид, сайн буурал хоёроо дурсан санаж багтраад, элгээ даран суучхаж билээ. 

	Задь-Хандын авчирсан хонийг тэрэг дээрээс буулгаадахвал хоёр нүд нь цав цагаан паг сохор хонь байв. Гэсэн ч Начин Бат ажиг ч үгүй хөтлөөд, сохогнуулан явж, өвсөн овоохойнхоо ард гарч бил ээ. 

	Цэрэнпил тэрхүү сохор хонийг харуут: «Х-хү- Ийм л байдаг юм даа. Үгэндээ хүрдэг Бат зайсан чинь үгэндээ хүрч, сохор хонь явуулж шүү! Зовж яваа амьтан болохоор зовж яваа амьтнаа идэг гэж явуулж л дээ» гэж бодолхийлэн Батын хойноос гунигтай харсны дараа зугуухан босож, ойрхон байгаа сөөг бургас руу аяархан алхав. 

	Задь-Ханд инээмсэглэн явж, Янжмаагийн дэргэд ирээд, ярилцаж байхдаа Цэрэнпилийн юу ч дуугаралгүй цаашаа явчихад хойноос нь гомдолтой урамгүйхэн харж: «Яасан цэвэрхэн царайтай гоолиг залуу вэ. Хувцас нь навсгар муу ч гэсэн зүс царайны нь, гоолиг биеийг нь, өчүүхэн ч гутааж муу муухай болгож чадахгүй байна шүү, Халаг минь дээ. Миний заяа дутахдаа, баян ноён хүний хүү болж төрсөнгүй дээ» гэж харамсаж бодож суулаа. 

	Хар мод, хус холимог намхан гүдгэр ухаагийн өвөрт нэг их өвөлжөө шив шинээр бий болж байв. Тэнд хорь гучин хана бүхий саравч, хэд хэдэн хороо хурганы пүнз барьж, түүний нөмөрт өвлийн байшингийн суурь тавьж байлаа. Байшингийн суурины ард хагдаар бамбайлж дулаалсан жижигхэн овоохойн тооноор утаа баагьж харагдана. Тэр бол өвөлжөөн дээр ажиллаж байгаа хүмүүсийн байр бололтой. 

	Намар оройхон болсон цаг аж. Мод, бургас навч намаагаа аль хэдийн сэгсэрч, ойр хавийн нуур цөөрөм хөлдөж, мөстөөд, шувууны мөр төдий цасаар хучигдаж бас газар ч хөлдсөн байлаа. Шөнө нь айхавтар хүйтэрдэг болж, ажилчид дулаан хувцасгүйгээс шөнөжингөө гал өрдөн их л дагжин даардгаас, хүн харшгүй хар тортог болчихсон зүдрүү байдаг аж. Гэлээ гэсэн ч тэд шалмаг хөдөлдөг болохоор ажиллаж байгаа үедээ даардаггүй байлаа. Нартай, цэлмэг зарим өдөр халууцаж, шанааныхаа хөлс дуслуулан, түүнийгээ гараараа шувтран, ханцуйгаараа арчаад: «Яасан дулаан болох юм бэ, үргэлж ийм байхгүй байж, ямар ааш нь хөдлөөдхөв» гэлцэн: 

	«Намрын тэнгэр баячуулын олон зантай эхнэр шиг гэдэг тун зөв шүү» гээд инээлддэг байж. 

	Тэд зовлого ч иддэггүй, дандаа л хар цай ууж, заваан хар зуурмагаар хооллодог байжээ. Тэд халуун намраас эхлээд, хүйтэн хар элэгтэй нойтон хар мод, хөлдүү цэвдэг газар хоёртой л харанхуйгаас харанхуй болтол ноцолдсоноос их тамирдаж, үдэш ажлаасаа буугаад байхдаа дорой муугаар шуухитнацгааж, нойрмоглон, сав л хийвэл нүдээ анин үүргэлцгээдэг байлаа. 

	Ингэж намаржингаа хэн хэн ажиллаж байгаа юм бэ? гэвэл өнөөх л Начин Бат, Цэрэнпил насаараа малтай болж үзээгүй гоонь бие жар дөхөж яваа Жарантай өвгөн гурав бил ээ. Жарантай өвгөн бол залуудаа Бат зайсны эцэг Мутын Мухаан гэгч яах аргагүй хатуу харгис, хар дотортой баяны барлаг болж эхлээд, дараа нь түүний хүү Бат зайсны боол болж одоо хүртэл зүдэрч яваа аж. Жарантай өвгөн аман дээрээ алиа шогч цагаан сэтгэлтэй сайхан ааш зантай, шулуун шударга хүн бил ээ. Тэгээд ховдог хомхойчуулын хэлсэн л үг болгоныг зөвшөөрч дагасаар явж идэр залуу даа ч, өвгөн буурал үедээ ч, тэдний савраас ангижирч чадалгүй одоо хүрчээ. Тэр үед гэнэн цайлган хүн баяны гарт ч, гээгдсэн ахир мал чонын аманд гэлцдэг байж бил ээ. 

	Жарантай өвгөн нэг өглөө овоохой дотроо галын дэргэд элгээ ээж сууснаа Цэрэнпилд: 

	— Энэ Бат зайсан бол Мутын Мухааны ганц хүү байгаа юм. Эцгийнхээ нас барсны дараа далай давирхай шиг их зөөрийн эзэн болсноос хойш дээр нь дахиад тиймийг нэмсэн байх. Архинд согтдоггүй, хөзөрт хожигддоггүй хүн гэлцдэг. Бас тэгээд айхтар панзчин хүн. Хойш урагшаа хоёр зах хүртэл явж, хоргой торго, алт мөнгө, шүр сувд, халиу булга Хорийн яармаг дээр аваачаад, нутгаасаа гардаггүй, юмны үнэ өртөг мэддэггүй өмхийрч бээсэн шунаг баячуудад худал үнэн хэлж, хоёр дахин илүү ашиг олж амташсан амьтан. Тиймээс ч баячуулын дунд урт гартай, ухаан хурцтай Бат зайсан гэгдэж алдаршсан хүн юм даг. 

	Харин нутгийнхан нь Мухааны Бат дотуур тамиртай хүн гэж нуруунд нь ярилцдаг юм. Энэ чинь одоо мэдэгдээд байгаагаараа бол гурван эхнэртэй. За тэгээд хоногийн эхнэр нь хэд ч байгаа юм бүү мэд, хааяагүй байгаа л байх гээд хөхөрснөө, яриагаа үргэлжлүүлэн: — Тэр ч яах вэ, тэгэх ч яамай. Одоо бидний барьж байгаа өвөлжөө бол Бат зайсны бага эхнэрийн өвөлжөө болох юм гэнэ лээ. Гурван эхнэр нь нэг дор багтахаа больжээ. Тус тусад нь өвөлжөө төхөөрч, амь аминд нь байлгах гэж бодоо юм байх аа. Ноднин дунд эхнэртээ өвөлжөө шинээр бариулж өгсөн юм. Өнөө жил бага нь тусдаа өвөлжөөтэй болж байгаа нь энэ. Нэгдүгээрх нь энэ дээ. Хоёр дахь нь гэвэл мал нь нэг дор байж багтахаа больж, гурван эхнэртээ хувааж өгөөд, маллуулах гээ байх гээд дэргэдүүрхээ тэмтчин гаанс тамхиа эрж суухад Цэрэнпил хоолойгоо нэг удаа засаж, инээмсэглээд: 

	— Бат зайсны эхнэрүүд нь юугаа булаацалдаад багтахаа больсон юм бол? үгүй тэгээд яах гэж тийм олон эхнэр авсан юм бол? гэж асуув. 

	— Баян залуу зайсан хүн наалдахыг хүсээд, наашаа гэвэл нь баячуулын царайлаг охид үгүй гэж яаж тэвчих вэ дээ. Тэгээд орхих аргагүй болохоороо эхнэрээ л болгоо биз. Бас үр хүүхэдтэй болоогүй байсан нь нэг шалтаг болоо биз дээ. Харин багагчин нь охинтой болсон аж. Одоо тэр нь Задь-Ханд юм шүү дээ. Та үзсэн байх. Анхилам сайхан цэцэг шиг, овоо царайлаг бүсгүй яваа даа. Эхнэрүүд эвдэрч муудан багтахаа больсон учир шалтгаан нь хэн бүхэнд тодорхой шүү дээ. Хов жив хөөцөлдөн, атаа жөтөө өвөрлөх нь өдрөөс өдөрт нэмэгдээд, үе үе Бат зайсны суух хэвтэх ч аргагүй болтол гурван тийш нь тэлж тастах шахдаг бололтой дог. Ер нь л ажаад байхад Бат зайсныхны байдал их сонин шүү. Их эхнэр Гажидынд нь Бадрам унзад байрлаж үдэш өглөөгүй л хонх дамрын дуу тасрахаа больсоор нэлээд удаж байна. Ашигтай л болохоор нь Бат зайсан дуугүй явдаг байлгүй. Бадрам унзад мөргөлчин олны өргөл барьц их цуглуулдаг хүн шүү дээ. 

	Тэр нь Бат зайсны халаасанд л орохоос биш өөр хаашаа алга болох вэ. Бас түвд юм уу, монгол юм уу, бүү мэд хөлөөсөө хүзүүндээ хүртэл хүрэн торго болсон, тархинаасаа тавхайгаа хүртэл тангад ларз түрхсэн нэг залуу чойжинч баруунтайгаас ирээд, Задь-Хандад нь хоргодоод хоёр жил болж эцсийн бүлэгт олсон олз нь хог шавхруутайгаа цөм Бат зайсныд шингээд, өөрөө гэнэт үзэгдэхээ байчихсан. Түүнээс хойш хүн амьтан Бат зайсны тухай олигтой юм ярилцахаа больж бил ээ. Харин тэр нь ямар учиртай юм бол доо бүү мэд, юу ч гэсэн галгүй газар утаа гардаггүй биз дээ. Задь-Ханд ч залуучуудын дунд нэрээ хугарч, элэг доог болж, дуу шуунд ч гарсан юм байх. Ер нь газар сонсог, гахай чагнаг. Энэ тухай чихтэй амьтанд та битгий хэлээрэй гээд нэгэнт хэлчихсэндээ сэтгэл зовсон байртай гэнэт дуугүй болоод аман дотроо шивнэн, маань уншин уруулаа умар умар хөдөлгөнө. 

	Начин Бат сэтгэл их л зовсон бололтой Цэрэнпилийг царайчлан нэг удаа хараад: 

	— Үүнийг хэн маань гадагш нь тараачхуузай гэж та сэтгэл зовохын хэрэггүй. Зоригт бид хоёр хэнд л хэлэв гэж дээ гэж Жарантай өвгөнийг тайтгаруулав. 

	Цэрэнпил зөвшөөрсний тэмдэг болгож толгойгоо дохиод: «Яасан ч дүүрчихсэн айл байдаг юм бэ. Тийм гэрт төрж өссөн Задь-Ханд завхай ч байлгүй яах вэ дээ. Нүд ам нь жуумалзаад нэг л биш харагддаг юм. Түүний царай зүс овоо ч гэсэн харц нь урин ялдам ч гэсэн харахаас л зэвүү хүрч бил ээ. Харин түүний яралзсан цагаан шүд нь ямар учраас ариун Должидыг минь санагдуулж вэ. Энэ л хачин юм гэж бодно. Үүнээс уламжлаад есөн жорын юм санаж, аж явдлынхаа тухай бодлоо. 

	«Тэсвэрлэшгүй хүйтэн өвөл эхлэх нь. Нутгаасаа өмсөж гарсан зуны хувцас минь урагдаж гүйцлээ. Харин энэ ганц бие Жарантай өвгөн хөөрхий, өөрөө хэдийгээр зовж зүдэрч яваа ч гэсэн, даарч чичрэхийг минь хараад өрөвдөж дээл, гутал хоёроо өгч тусаллаа. Энэ Батад ч даа өөрийгөө магтахаас цааш юм алга. Сохор хонь алж хэдийн идэхийнхээ өмнө Бат зайсны гарт орчхоод байхдаа өвлийн идэш, хувцас хоёр өөрөө л хүрээд ирэх юм шиг ярилцаж байсан маань ч өнгөрч. Тэгээд Бат минь өөрөө хувцас хунаргүй нүцгэн шахам болчхоод арай л осгож үхээгүй явна шүү дээ. Ийм хүн яаж ч намайг хувцаслуулах вэ. Энэ хэцүү хүчир ажилд халуун намраас эхлээд хоёул зүтгэлээ. Түүнийхээ хөлсийг бид хоёр авах юм уу, үгүй юм уу бүү мэд, аль сохор хониороо тооцоо маань таарах юм бол уу, Хай мэдэхгүй. Сохор хониноос өөр юм бид хоёрт заяана гэж үү. Одоо хүртэл сураг чимээгүй алга байгааг бодоход Бат минь аягүй бол хэдэн жилийн хур хуучин өртэй хүн байж таарна байх аа» гэх мэтээр Цэрэнпилийг бодлого болон дуугүй суухыг ажиглаад Начин Бат царайчлангуй. 

	— Чи минь юунд дуугүй байна вэ? гэж асуув. 

	— Та хоёртоо нэг сонин юм ярьж өгөх юм сан гэж бодоод, олигтой юм сэтгэлд минь орохгүй байна гээд Цэрэнпил мишилзэн: Тэр ч яах вэ. Бат гуай бид хоёр Бат зайснаас хөлсөө хэзээ тооцож авах вэ? Ер нь тэр бүтэх бол уу, аль тийшээ, буяны барьц болоод өнгөрчих юм бол уу гээд Батын урдаас эгц харан суулаа. 

	Бат зарсхийв бололтой, нүдээ том болгон Цэрэнпилийг харж: 

	— Авалгүй яах вэ. Ажлаа дууссаны маань дараа Бат зайсан бид хоёрт хэрэгтэй юмыг цөмийг нь өгнө байх. Тэр тухай санаа зовсны хэрэггүй. Бат зайсан гэдэг чинь тийм аахар шаахар юманд ажирдаггүй хүн шүү. Очиж очиж бид хоёрт өгөх хөлсөнд хаанаас хатуу гар гаргах вэ? Хэрэгтэйг маань өгөлгүй дээ гэж хамраа сэртэлзүүлэн өгүүлэв. 

	Жарантай өвгөн бага зэрэг мишилзээд: 

	— Харин нь ээ. Ер нь ямар учиртай юм бол доо. Бид мэтийн хар бор хүмүүсийг чиний түрүүн хэлдэг шиг тоох ч үгүй байж мэднэ дээ. Бат дүү минь чи юм бүхнийг дандаа сайнаар санаж явсаар, хөлс авсан ч, аваагүй ч гэсэн өөрцгүй сайрхаж л амжвал сэтгэлээ ханаж, гуяа ганзагалаад, олон удаа харьсан байх аа. Аль түүнийгээ мартчихаа юу чи? Ухаан орох болоогүй юм уу чи? гээд дээшээ харж доогтой инээнэ. 

	Начин Бат их л хоролхон Жарантай өвгөн тийш эвгүй харснаа: 

	— За, за яршиг! Өмдгүй нь өвдөг цоорхойдоо дээрэлхэв гэгч л болох нь байна. Чи минь Мутын Мухааны барлаг явснаа багадлаа гээд бас хүүгийн нь барлаг болоод, гэр ч үгүй, гэргий ч үгүй яваагаа яачхаад сайрхуу майрхууд минь хүрэв чи? Би чинь хэдийгээр сайрхуу ч гэсэн чамайг л бодвол өндөр харагчин эхнэртэй, өвөл зуны бууцтай, унах морьтой, саах үнээтэй айхтар хүн байхгүй юу гээд ууртаа болж, хоолойгоо байн байн засаж, аятайхан хариу өгчихөө биз би гэсэн байдалтай Цэрэнпилийг хараадхав. 

	Жарантай өвгөн огтхон ч уурласангүй, харин инээмсэглэсэн хэвээрээ: 

	— Тийм дээ. Тийм биш гэж би өөрийгөө өмгөөлөхгүй ээ. Гэнэн толгой гэмээ мэдэлгүй гэмтэн болов. Сайрхуу толгой сайрхсаар атгад оров гэдэг үг бид хоёрт л яг тохирч байх шиг байна. За ингээд дуусгаж нойроо эртхэнээс буцалгая даа гээд пүүгээгээ задлав. 

	Энэ үед Цэрэнпил сүхээ бариад, гадагш гарч, шөнөжингөө түлэх түлээгээ харанхуйд таамгаар цавчин огтолж байтлаа сүх нь хальт үсрээд, хөлөө цавччихав. Тэгээд: 

	— Би тань хөлөө цавччихлаа гэсээр Цэрэнпил овоохойдоо чүү чаа орж ирлээ. Бат, Жарантай хоёр сандарч энэ тэр муу даавууны өөдөс олж, дээр нь модны нүүрс үйрүүлээд цус гоожиж байгаа шархыг нь боов. 

	Цэрэнпилийн хөл тэсвэрлэшгүй хүндээр өвчилж эхлэв. Гэсэн ч огт дуугаралгүй шүд зуун, хөлөө бариад галын дэргэд сууж л байлаа. Ийнхүү сууж байхдаа Цэрэнпил: «За ингээд арга барагдах нь энэ үү. Хөлөө тээж явсан морь минь алуулсан. Одоо биеэ тээж явсан хөл минь ийм боллоо. Хагацах өөр юм над юу ч байх билээ. Ингэхлээр одоо би яах вэ? Хөлийг минь эдгэтэл хэн намайг гэртээ хэвтүүлж хэн намайг тэжээх вэ? Начин Бат минь минийхээ ийм болчхоод байхад юу гэж байгаа бол» гэх зэргээр бодолхийлнэ. 

	Алсад тэрэг тачигнах чимээ гэнэт гарч орос бүсгүйчүүл бололтой, хангинатал дуу дуулалдах нь сонстов. Удсан ч үгүй бүр ойртон ирэв бололтой. Бас нэг буриад бүсгүй гунигтайхнаар дуу аялах нь сонсогдлоо. Цэрэнпил тэднийг чагнаж сууснаа, өнөөх Бадам авгайнд хүрч, өртэй юм сан чи гэгдэж загнуулаад, гэртээ ирж сүүнд чанасан төмс идээд хэвтэж байтлаа үдшийн цуурайнд ариухан Должидыгоо хангинатал дуулахад дууг нь таниад, ухасхийн боссоноо гэнэт санаад, буриадаар дуу аялж яваа эмэгтэйн хоолой Должидын минь хоолойтой яасан адил юм бэ гэж бодов. «Хөөрхий минь энд ирчхээд яваагүй байгаадаа?» гэж бодох тутам хөлийнхөө өвдөхийг ч мартчихаад, амьсгаагаа даран чагнав. Бүсгүйчүүл улам ойртож ирлээ бололтой. Тэгэхэд Цэрэнпилийн зүрх түг, түг цохиж, тэдний тэрэгний торчигнохыг ч сонсож чадахаа төдхөн байв. 

	Тэд гадаа ирээд, авиа гарахад, Начин Бат хөл хөнгөнтэй, дээр зүрхтэй учир гадагш гүйн гарлаа. Цэрэнпил ухасхийн босох гэсэн боловч амжсангүй, энэ хооронд тэр бүсгүйчүүл хэдэн үг солилцон дуугаралцах нь сонстоод явчхав бололтой. 

	Начин Бат инээмсэглэсээр гаднаас орж ирээд: 

	— Энэ хойдох суурины хар ламын хоёр охин, бас нэг нь буриад хүүхэн бололтой зам асуугаад явчихлаа. Урагшаа малчныхаараа очсон юм байх, замаа төөрчхөж гэнэ гэхэд: 

	— Тэр буриад хүүхэн нь ямар хэрэгтэй яваа юм бол гэж Жарантай өвгөн асуув. 

	— Мэдэхгүй ээ. Нэг л хэрээстийн охин6 явалцаа биз. Тийм охин зөндөө л явдаг шүү дээ

	— Буриад бүсгүй гэсэн биш үү чи?

	— Яагаа вэ? Тэгээд хэрээс зүүчихлээрээ буриад биш болчих юм гэж үү? Чи ч гэсэн хэрээс зүүчихвэл хэрээст болоод л явна биз дээ. Аль орос болчих юм уу чи? Тэгээд орос хэл мэдэхгүй байж ямар хэлээр дуугарах юм бэ чи?

	— Тэр чинь орос болчих нь тэр шүү дээ

	— Аль тэгэх юм уу? Чи Будда бурханд мөргөдөг болохоор би буриад биш, энэтхэг хүн болсон гэж бас хэлэх нь үү? гээд Начин Бат, Жарантай өвгөнийг харан, түрүүн дооглуулсныхаа хариуг авч тачигнатал инээгээд Цэрэнпилийг харж: — Тийм биз дээ гэчхээд ихэрхүү зантай суулаа. 

	Цэрэнпил юу ч дуугаралгүй, ёс болгож толгой дохиод буриад бүсгүйн дуу нь Должидын дуутай адилхан сонсогдсонд нь сэтгэл догдлон: «Хэрэв тэр бүсгүй ариухан Должид мөн байсан сан бол уулзаж чадалгүй явуулчихлаа. Яасан аз завшаангүй юм бэ. Хэрэв хөлөө сүхээр цавчаагүй сан бол гүйж гараад л мөн биш хоёрыг нь мэдэж сэтгэл амраад байх сан билээ. Халаг минь, халаг! Миний явдал яахлаар эхнээсээ аваад хазгай гишгэхээс л буруутаад байгаа юм бэ» гэх мэтээр гэмшин бодож суулаа Удсан ч үгүй Начин Бат, Жарантай өвгөн хоёр нэвсгэр муу хэвтэртээ ормогц хурхирч гарав. Цэрэнпилийн хөл янгинаж өвдөөд, нойр нь ер хүрэх биш, галынхаа дэргэд нүдээ хоромхон зуур ч анилгүй тэр шөнийг өнгөрөөжээ. 

	Үүр цайж, өдөр болохын хэрд Начин Бат, Жарантай өвгөн хоёр босож, хар цай чанаад гурвуул цайлав. Тэд Цэрэнпилийнхээ ажил хийх аргагүй болсныг харамсан, яаж хурдан эдгэрүүлэх тухай ярилцана. 

	Энэ үед морины төвөргөөн алсад сонстож, ойрт ойртсоор гадаа нь хүрч ирээд, бага зэрэг сөөнгө дуугаар Бат зайсан;

	— Ийм орой болтол ажилдаа гарахгүй, цайлж суугаа юм уу та нар чинь? гэж хашхирахад Начин Бат, Жарантай хоёр санд мэнд гүйлдэн гадагш гарав. Бат зайсан угтаж аван: 

	— Та нар энэ байшингаа барьж дуусахгүй нь үү. Би та нарт найдсаар байгаад өвлийн тэн болгочихлоо. Өнөөх залуу хар хүү тань одоо хүртэл босоогүй байгаа юм уу? гэж их л уцаар ууртайгаар зандчин дуугарна. 

	— Зайсан минь та юу гэж байгаа юм бэ? Бид хүч чадлаа хайрлалгүй ажиллаж л байна. Өнөөх хар хүү урьд үдэш түлээ хагалж байгаад сүхээр хөлөө цавччихаад ажил хийх аргагүй хэвтэж байна гэж Жарантай ажиг ч үгүй нэлээд зоримог хариулав. 

	Бат зайсан, Жарантайн үгийг төдий л ойшоолгүй, Начин Бат тийш харж: 

	Нэр нэгт минь чи яачихаа вэ. Ихэнхийг нь би чамд л найдсан юм. Ажил хийнэ гэж чи хонийг минь авч идсэн шүү дээ. Одоо ч гэсэн энд тэжээлгэж байгаагаа юу гэж бодож байна вэ? Нагац минь гээд дагуулж явдаг хар хүү чинь арай ч тийм биш бололтой. Нуун далдалж байгаа хүн чинь биш биз. Ер нь чи эртхэнээс бодолтой баймаар болж гэж занав. 

	— Нэг нэрт зайсан гуай, та юугаа ярина вэ. Тэр хүү чинь нээрээ миний нагац болох юм шүү. Тэр минь одоо хөлөө сүхээр цавччихаад хэвтэж байгаа. Эдгэртэл нь гэртээ аваачиж хэвтүүлэхээс өөр аргагүй нь гэж Начин Бат шулуухан дуугарвал, 

	— Тэгээд, тэгээд! Тэгэхдээ чи ямар ч гэсэн энэ байшинг арав хоногийн дотор барьж дуусгасан байх хэрэгтэй. Харин тэр хугацаанаас хэтэрвэл яриа өөр болно гэдгийг мэдэх хэрэгтэй гээд Бат зайсан нүүрээ үрчийлгэн зэвүүнээр харав. 

	— Тэгж л үзэхээс биш дээ. Одоо манайд идэх юм алга болсоор удаж байгаа байх. Давын өмнө ажлынхаа тооцоо гаргаж хөлсөө авах юм уу гэж бодож байна. Хөлөө цавччихаад хэвтэж байгаа Зоригт минь ч өвлийн хувцас байхгүй. Хувцас өгч туслаач та гээд толгойгоо илбэв. 

	Бат зайсан царайгаа хувьсхийлгээд, шүдээ зуусхийн: 

	— Аа, бас уу. Урьд авч идсэн чинь багадаад дахиад авах нь уу. Тэр тухай ч яах вэ, хожим тооцомз. Хувцас гэв үү чи? Хувцас байхгүй. Ойлгомжтой биз! гэнгүүт морио залж, сайварлуулан цааш одлоо. 

	Начин Бат урвайн элгээ тэвэрч: «үгүй энэ чинь юү болж байгаа нь энэ вэ? Урьд нэр нэгт зайсан минь ингэдэггүй, эелдэг зөөлөн байдаг сан биш бил үү. Сохор хонь авч идсэнээрээ л болох нь тэр үү. Ингэхлээр Зоригт минь юу гэж бодох нь бол? Хөлсийг минь намайг идчихлээ гэж бодвол яана?» гэж бодоод, Жарантай тийш харж: 

	— Нэр нэгт зайсан минь яахлаараа ийм хачин уулздаг бил ээ? гэж асуув. 

	— Өөр юу хүсээв чи? Энэний чинь хөлөө шороодсон цагаас нь эхлээд, би сайн мэднэ. Үргэлж л ийм байдаг шүү дээ. Харин өнөө өглөө чих чинь сонор, нүд чинь хурц болчхож доо гээд Жарантай шогтойгоор хөхрөв. 

	Начин Бат юу ч дуугарсангүй, овоохой руугаа хулчганан ороодхов. Тэгээд нэг аяга залгилуут гарч, нэг шар авчирч тэргэнд хөллөөд, Цэрэнпилийгээ өргөж суулгамагц, гэр лүүгээ явав. Шар хашин, зам сондуултайг хэлэх үү Цэрэнпилийн хөл доргин тэсвэрлэшгүйгээр өвдөнө. Үргэлж ёолон, олигтой үг ч үл дуугарна. Бат сэтгэл ихэд зовно бололтой ёолох бүрд нь ярвайн: «Их өвдөж байна уу? Ямар гай дайрах нь энэ вэ» гэх зэргээр үглэн «Одоо яана даа. Ганц үнээ маань саалгахаа больж ширгэж байгаа байлгүй. Хөлийг нь зүгээр болтол Зоригтдоо юугаа идүүлдэг бил ээ. Янжмаа минь айлд арьс элдэж, жаал зуул юм олж байгаа бол уу? Оллоо ч гэсэн юу шалив гэж. Бат зайсан одоохондоо юу ч өгөхгүй нь байна. Энэнээс урьд би ер нь ойлгодоггүй мэхлүүлээд л явдаг байсан байх нь ээ? Жарантай өвгөн юм ярих болгондоо л намайг юунд дайрч егөөд байдаг болов оо? Бас Зоригт ч гэсэн Бат зайсны тухай юм ярихдаа намайг тун эвгүй егдөг болсон шүү. Ээ мэдэхгүй. Тэдний хэлдэг зөв байж таарах нь биш үү. Үгүй тэгээд Бат зайсан Зоригтын тухай яасан зэвүүн сэжигтэй дуугарч, намайг занадаг нь ямар учиртай юм бол» гэх мэтээр бодолхийлэн, бүлх залгичихсан юм шиг л явна. 

	Түрүүхэн Начин Батыг занан байж Бат зайсны загнахыг Цэрэнпил сонссоноо санаж: «Тэр Бат зайсан миний тухай ямар нэг юм сонсож мэдсэн байх нь уу. Аль над мэтийн тэнэмэл хүмүүсийг занаж сүрдүүлж байгаад ажлаа хийлгэн боолчилж сурсан золиг юм бол уу. Ер нь юу ч болсон хөлийнхөө эдгэмэгц л эндээс бушуухан зайлж, өөр газраар л тэнүүчилж явбал дээр байх аа гэж бодох хоорондоо бас өчигдөр оройн хүүхнүүдийн тухай бодож Должидтой тун адил дуутай бүсгүй хүний дуу сонссоноо сэтгэн: «Должид минь явж байсан юм биш байгаа? Сэтгэл минь яасан их догдолсон бэ? Хүнд зөн гэж байдаг юм гэнэ лээ. Тийм юм баймгүй л сан. Тэгэхээр би чинь төлөгч гэж тэнэглэх гэж байх шив дээ» гэх зэргийг бодон гуньхарч, тэрхүү бүсгүйн дуу чихэнд нь сонстох шиг болж явлаа. 

	Начин Бат, Цэрэнпил хоёр хашин шарт хөллөсөн хоёр дугуйтай тэрэг дээр тус тусдаа бодлого болон нэлээд удаан явж, Батынд хүрч ирэв. Начин Бат хэлсэн үгэндээ хүрдэг, хийсэн ажлаа дуусгадаг гэж Бат зайсанд магтуулдаг учраас нээрээ л би тийм хүн гэж мод чулуу мөргөх шахан явдаг тул Цэрэнпилээ гэртээ оруулчхангуут, тавтай юм ярьсангүй гадагш гүйж гараад, шараа шавхуурдан пижигнүүлэн пажигнуулан буцаад одов. 

	Янжмаа гайхаж, нүдээ бүлтийлгэн, Цэрэнпил тийш харж: 

	— Ингэхдээ Зоригт минь яачих чинь энэ вэ. Өнөөх Бат минь ямар юмандаа яарч, сандраа юм? гэв

	Тэнд хана налаад царайгаа барайлган ёолж суусан Цэрэнпил албын хүчээр ёс төдий инээмсэглэн: 

	— Би өчигдөр үдэш түлээ тайрч байгаад, гай дайрч хөлөө цавччихсан. Тэгээд байх аргагүй болохоороо ирлээ. Сондуултай замаар ханхай тэргэнд сууж явсандаа хөл минь хөндүүрлэн өвдөх гэдэг нь жигтэйхэн гэж хариулав. 

	Янжмаа сэтгэл зовж, битүүхэндээ сандран: 

	— Яасан ч гайтай юм бэ. Яадаг бил ээ. Өдрийн гай дайрч л дээ. Тэнд огтлохгүй мод огтолж, ухахгүй газар ухсан юм бол уу? Баян хүний юм хэзээ ч хар үйлтэй усан мөртэй, муу ёртой байх. Биднүүст тусалъя гэж явсаар хөлөө цавчиж хөлгүй болчхов уу даа чи. За байз, яаж эмнэж эдгээх билээ гэх зэргээр ярих үгээ олохоо больтлоо эх адаггүй юм үглэж гарлаа. Тэгээд дэвсгэр дэвсэн Цэрэнпилээ хэвтүүлээд, цай чанаж уулгав. Бас хайрсан боов борхон бин өглөө. Тэгж байтлаа нэг юм санав бололтой, гэнэт амаа ангайн гараараа нэг удаа зангачхаад: 

	— Ээ би чинь мартчихаад байна. Ноднин хадуурт гараа эсгэчхээд байхад минь нэг орос өвгөн дайралдаж, эвгүй үнэртэй шар эм өгсөн юм. Түүний нь хийгээд гар минь дорхноо эдгэчхэж билээ. Тэрүүний үлдэгдэл бий байх шүү гээд ухасхийн очиж дэрнийхээ хойно байгаа хар авдраа уудлаад, хэнд ч хэрэггүй гэмээр новш ноохой өртөс мөртөс гарган эрж байснаа гэнэт дуу алдан: 

	— Яасан сайн юм. Олчихлоо шүү гээд олон давхар цаасаар боосон нэг юм бариад Цэрэнпилийн хажууд хүрээд ирлээ. 

	Тэр даруй ус бүлээсгэж зэхэв. Тэгээд Цэрэнпилийн хөлийн барзгар боолт тайлан, модны нүүрс чихчихсэн ангагар их шархыг нь бүлээн усаар угааж цэвэрлээд, өнөөх үнэртэй шар эмээ хийгээд өөр шинэ даавууны өөдсөөр ороож боолоо. 

	— За ингэсэн хойно эдгэрнэ. Миний гар тун хурдан зүгээр болсон юм даг. Түүнээс хойш орос эм гэдэг бол лам нарын эмийг бодвол маш сайн юм байна гэж би боддог болсон. Урьд нь хадамд очоогүй байхдаа би хөлөө нэг юманд урчхаж бил ээ. Тэгээд шархандаа ламын эм хийж, түүнээс болж бүр хувилаад хагас жил шахам зовсноо би ер мартдаггүй гэлээ. 

	Өдөр өнгөрөх тутам Цэрэнпилийн хөлийн өвчин намжиж, өнөө эмээ хийсээр л байлаа. Шарх нь ч эдгэж эхлэв. Цэрэнпил ч урам орж, яриа хөөртэй болов. Янжмаа ч гэсэн баяр хөөртэй явдаг болж айлд арьс элдэн аарц, цай, гурил олж авчирдаг байв. Түүний нь хоёул идээд хэнээс ч дутуугүй цатгалан байдаг байжээ. Янжмаа дандаа шөнө дунд болтол сууж арьс элддэг, бас түүхий арьсыг хоормог цагаагаар идээлж, түүнээ байсхийгээд л мушгидаг байжээ. Тэгж ажиллаж байхдаа амаа хумхидаггүй, элдэв инээдтэй сонин юм хөөрдөг байжээ. Нэг орой Янжмаа: , 

	— Би ядуу хүний охин сон. Бат зайсны барлаг болж арваад жил зовж зүдэрснээ хэлээд яах вэ. Бат зайсан бол өнгөн дээрээ эхлээд нялуун зөөлөн мэт байвч гартаа оруулж авбал харгис хатуу, ховдог хомхой нь жигтэйхэн амьтан байгаа юм. Би тэднийд барлаг болж явахдаа энэ Начин Баттай танилцаад, гэр бүл болж билээ. Бат минь хөөрхий дээ гэнэн цагаан сэтгэлтэй сайрхуу зантайн улмаас Бат зайсны атгад ороод одоо хүртэл мултарч чадаагүй явна. 

	Би энэнд өдөр шөнөгүй үглээд ойлгуулж чадахгүй байгаа юм. Тэгээд сүүлдээ цөхрөнгөө бараад юү ч хэлэхээ больсон. Дураараа болог, хүн болсон хойно зовох зүдрэхдээ эрхбиш ухаарна байгаа даа. Тэгтлээ үзэх юмаа л үзэг гэж би санадаг болсон. Бат зайсны барлаг насаараа шахам яваад, уранхай өгөр хувцас, үхсэн малын зовлогоос юм авчрахыг нь одоо хүртэл үзээгүй л яваа. Боомоор үхсэн бярууны мах ганцхан удаа авчирч бил ээ. Түүнээс болж хоёул боомоор өвчилж, үхэх шахсанаа би ер мартдаггүй. Бат зайсны баян нь аргагүй л юм биз. Түүнд нь хулгайч дээрэмч, лам хуврагийн ч зөөр, үхсэн хатсаны ч хөрөнгө, зарга заалхайн ч олз, хоосон ядуугийн ч хар хөлс, өвдөж ёолсны ч нус нулимс зөндөө л цугларсан юм байх. Тийм учраас Бат зайсны хөрөнгө үнэн шударга сайн сайхан замаар бий болсон юм биш гэлцдэг гээд царайгаа хувьсган сууж бил ээ. 

	Цэрэнпил сонирхон чагнаж суусны дараа: 

	— Та тун зөв ярилаа. Ард олны хэлсэн зүйл буруу байдаггүй юм даг. Ардын нүд хурц, чих сонор гэлцдэг нь үнэн, 

	Баяд ноёдыг хонины хүзүүнд шигдсэн хувалз л гэж бодох хэрэгтэй. Хэзээ нэг цагт нас нь гүйцээд хувалз, хониныхоо хүзүүнээс ойчдог шүү дээ. Тэрүүн шиг хэзээ нэг цагт баяд ноёдын нас гүйцнэ гэж олны ярьдаг ортой байх шүү гэв. Янжмаа, Цэрэнпилийг цавчлаагүй нүдээр ажиж сууснаа гэнэт тачигнатал инээн: 

	— Яасан хурц овжиноор тааруулж хэлэв ээ чи. Хонины хүзүүнд шигдсэн хувалз гэдэг чинь яг тохирч. Хувалз цагаа болоход нээрээ л ойчдог шүү дээ! гээд бас л инээв. 

	Цэрэнпил даруу зантай учир Янжмааг дагаж огтхон ч инээсэнгүй. «Баячуул гэдэг бол хаа ч адил байдаг юм байна. 

	Хаанахын ч ядуучуул баячуулдаа дургүй байдаг юм байна. Яагаад тэр вэ? Тэгэлгүй яах вэ. Хаанахын ч баячуул ойр хавийнхаа ядуу хүмүүсийг хавчиж, идэж, түүгээрээ л баяждаг юм чинь. Тэгж байхад нь ядуучууд баячуулд яаж дуртай байх вэ дээ! Харин Халзан мэтийн ховч худалч хүн л хоёр гурван төгрөг зээлдэх гэж толгойгоо худалдаж наанатай цаанатай явдаг биз» гэх мэтээр бодолхийлэн, гэнэт сайрхуугийн улмаас мэхлүүлж хайран биеэ зовоож яваа Начин Батад харамсан, Янжмаагийн ухаан сэргэлэн, ажилч чадвартайг бахархаж суув., 

	— Арав хоноод л Начин Бат зайсныхаас мултарч ирнэ байх гэж хүлээж байсан нь ирсэнгүй. Хорь хонов. Сар боллоо алга. Цэрэнпилийн хөл эдгээд, хуучин янздаа болов. Янжмаа Батынхаа удахад: «Явдгаараа л явж байгаа биз. Бат зайсны хар ажил дуусах юм биш, түүний урхинаас Бат мултарч чадах бишдээ» гэж харамсан дуугардаг байлаа. Ингэсээр байтал нэг үдэш Начин Бат гэртээ орж ирэв. Янжмаа угтан авч: 

	— Бат зайсныхаа урхинаас мултрав уу чи гэж егөн асуув. Начин Бат хариу огт хэлсэнгүй, уртаар сүүрс алдав. Янжмаа бас л ёжтойгоор: 

	— Дуугараач! тооцоогоо хийв үү. Ямар олзтой ирэв дээ чи? Тэд чинь чамаар ажлаа хийлгээд мориор хүргэж өгөө биз? Хүргэж ирсэн хүн чинь яасан бэ?. Аль явган ирэв үү? гэж дээр дээрээс нь асуухад

	— Явган ирлээ. Хөлсийг минь хожим тооцно гэлээ. Тэгээд юу ч үгүй хоосон ирлээ гээд Бат нүүрээ илэн сууна. 

	— Зөв дөө. Бат зайсныхаас юу л авчирдаг байлаа чи. Миний л бодож байснаар болж гээд Янжмаа цай аягалж өгөв. 

	Начин Бат их л гунигтай бололтой царай нь баргар хар болчихсон. Цэрэнпилийг царайчлан харж: 

	— Хөл чинь сайн болов уу? гэж бувтнав. 

	— Эдгэрч, хуучин хэвдээ орсон. Саадгүй явдаг боллоо гэж Цэрэнпил хариулах зуур Батын гунигтай баргар царайг харж гайхан: «Эхнэртэй минь цуг байж энэ тэр болж гэж жөтөөрхөж байгаа юм биш байгаа энэ чинь. Аль Бат зайсантайгаа тооцоо хийж, хөлс аваагүйдээ туньж, надад санаа зовоод, байгаа юм бол уу» гэх зэргээр элдвийг таамаглаж суулаа. 

	Начин Бат цайлж суухдаа Цэрэнпилийг царайчлан харна. Тэгээд нэг хэлэх гэснээ зүрхшин зориглохгүй байгаа юм уу, нэлээд удаан суусны дараа гэнэт нүднээсээ нулимс дуслуулан уйлчихлаа. 

	Янжмаа Цэрэнпил хоёр учрыг нь олж ядан, хоёр талаас нь хараад, гайхан дэмий л сууцгаана. Тэгж суухдаа Цэрэнпил: «Энэ чинь надад муу санаад уйлж суугаагүй нь лав. Намайг түрүүнээс хойш дандаа ажиж байгаагийн учир нь өөр л байх нь. Өнөөх Бат зайсан миний тухай юү гэлээ. Тэр тухай ч байж магадгүй дээ» гэж бодолхийлэн, юү гэхийг нь битүүхэн хүлээж, мэдээгүй болон суув. 

	Янжмаа Батад дургүйцсэн бололтой: «Энэ чинь яаж байгаа нь энэ вэ! Бат зайсанд насаараа зарцлагдаад хоосон ирдгээ багадлаа гээд бүр уйлж ирдэг болох нь уу. Ямар юманд уй гашуу болоо юм бэ, энэ чинь» гэж бодмогц: 

	— Ингэхдээ яаж суугаа юм бэ чи? Надад насаараа санаа зовоогүй хэр нь гэнэт одоо л хоосон ядуу суухыг минь хараад хайрлаж, харамсан, уярч уйлав уу чи? гэж нэлээд ширүүн дуугарав. 

	Начин Бат навсгар хормойгоороо нүднийхээ нулимс арчаад: 

	— Янжмаа минь! Чи ер дөө ч ойлгохгүй байна. Энэ хайран Зоригт маань манайд байж чадахгүй нь. Сайн санаатай ийм хүнийг би энэ насандаа үзээгүй бил ээ. Манайд мартагдашгүй тус хүргэж, гар хөлийнхөө саарьттал надтай хамт халуун зунаас эхлээд, нэг ч өдөр амсхийлгүй ажил хийсэн хэр нь одоо манайд байх аргагүй болж байгаад нь би харамсаад нүднийхээ нулимс барьж чадсангүй гээд дахин охилбол Янжмаа юу юугүй шугшран: 

	— Юу болж яагаад байж чадахгүй болж байгаа бэ? гэж асуув. 

	— Дондог төлөөлөгч гэв үү нэг ноён Зоригтыг баривчлан тушаах минь гэж Бат зайсны их гэргийнд ирээд Бадрам унзадтай цуг архидаж байна гэж сонсуут наашаа санд мэнд гүйчихлээ. Нэгэнт л аргагүй болсон юм, дүүрсэн хэрэг маргааш өглөө шөнөөр босож зүүн тийш нь нэг газар хүргэж өгье гэж бодож байнам. Түүнээс өөр арга алга. Өнөө шөнө арай ч ирэхгүй байх. Шал согтуу байна гэнэлээ. Зоригтыг багтаах дэлхий айл хоёр олдохгүй яах вэ гээд Цэрэнпилийг царайчлан харав. 

	— Яая гэх вэ. Хэрэг нэгэнт л тийм болсон хойно явахаас өөр арга байхгүй гэж Цэрэнпил зориг төгөлдөр хэллээ. 

	Өглөөний янгинам хүйтэн жавар хар модот Тужийн хаяагаар урсаж байв. Ой хөвч цагаан буурал навч намаагаар хучигдсан юм шиг цан хүүргээр бүрхэгджээ. Тэр хавьд хэсэг хар боролжийн зүүн сэжүүрт Начин Батын туранхай хээр морийг Цэрэнпил хөтөлж ирээд, бяцхан цөөрмийн мөс цоолон услав. 

	Цэрэнпилийн хувцас нимгэн, их хүйтэн аж. Өнөөх л Жарантай өвгөний өгсөн уранхай хуучин дээлийн нь хормой дэрвэн хөдөлнө. Мориныхоо усалж ханахыг хүлээж байх зуур дулаацах гэж хоёр хөлөөрөө газар дэвслэн ийш тийшээ эргэж, голоосоо дагжин чичирч, эрүүгээ хавжигнуулна. 

	Тэрхүү боролжийн баруун сэжүүрдэх бяцхан хар модон төглийн өвөрт, цасанд нэвсийтлээ дарагдсан, баруун туургандаа мөстчихсөн ганц жижиг цонхтой дөрвөлжин хар байшингаас нарийхан цэнхэр утаа суунаглана. Гадаа холтсыг нь хуулсан нэг бөөрөнхий мод хоосон хөх чарга булдаа хүртэл цасанд даруулсан хоёр дугуйтай тэрэг харагдана. 

	Тэр байшингийн ард хааш хэрэг сүлжиж барьсан хашаан дотор шовойтол овоолсон өвсний зүүн талд гуравхан хана бүхий саравчнаас хамагчтай хар бяруу дагуулсан харагч үнээ гараад, өвсний хашааны үүдэнд очиж, гэр лүүгээ харан, «хаалга онгойлгооч» гэсэн шиг мөөрнө. Энэ бол Начин Батын насаараа өвөлжсөн өвөлжөө ажээ. 

	Гэрт нь хогшил хөрөнгө гэж шальтай ч юмгүй нэг муу авдар, модон ор, тэгээд л хөлсөөр элдэж байгаа хонь, ямааны арьс. 

	Гэрийн зүүн талд чулуугаар барьсан том зууханд гал ноцно. Начин Бат зуухныхаа амыг голлож нөмгөн суугаад цай ууна. Гэргий нь халцгай хуучин хөдсөөр бээлий их л яаруу хөвөрдөнө. 

	Начин Бат цайгаа оочин сорж сууснаа чагнаархан: 

	— Гадаа чарга хяхтнав уу? гээд эхнэр тийшээ сандруу хараадхав. Янжмаа хөвөрдөхөө болиод, толгойгоо өргөн чагнаснаа: 

	— Мэдэхгүй ээ. Юу ч сонстохгүй байна шүү дээ. Яасан дээр зүрхтэй хүн дэг вэ чи? Зөв ойлгосон юм уу даа чи? Буруу ойлгоод, зүрх чинь оволзсон юм биш биз. Нэг юм хальт сонсуут л зүрх чинь амаараа булталзах шахдаг шүү дээ. Чихэнд чинь эсэн бусын юм үглэн явдаг болчихсон юм биш биз гэв., 

	— Дуугүй, дуугүй. Би л дор зүрхтэй хүн гээд санаа амар сууж болохгүй. Үүнийг энд бариулж тамлуулж муу муухайг нь би үзэхгүй. Сонсож лавласан болохоор би хэлж байна. Урьд шөнө нойр минь хүрсэнгүй гэж Бат уцаарлангуй дуугарав. 

	— Нээрээ тийм бол гайхалтай л юм байна. Барих тамлах бол харамсалтай хэрэг. Хөөрхий минь дээ даруу зантай сайхан сэтгэлтэй хүү шүү. Ямар хардлага гүтгэлэг нь болж байгаа юм болдоо гээд Янжмаа уйлагнан, нүдээр нь нулимс мэлмэрэв. 

	Хаалга гэнэт түр хийж, Цэрэнпилийг орж ирэхэд, Начин Бат зарсхийж, нүдээ том болгон харснаа: 

	— Аль юү вэ? Чи юү? гэв. Бат Янжмаа хоёр Цэрэнпилийг их л өрөвдөнө бололтой. 

	— Наашаа суугаад цай уу. Дулаац. Шалавхан төхөөрье. Гадаа жавартай байна уу?

	Цэрэнпил зугуухан явж тэр хоёрын хооронд очоод, хормойгоо хойш нь хаян нэг адасга дороо татаж, галд алгаа ээн, суугаад: 

	— Т-ты, Чимрүүхэн жавартай байна шүү. Цоолго маань нэлээн зузаан хөлдчихөж. Үнээ, бяруу хоёр маань өвсний хашааны үүд сахиж байхлаар нь өвс рүү оруулчлаа гэв. 

	Начин Бат үнээний тухай огтхон сонирхсонгүй, харин хүйтнээс бага зэрэг зүрх алдсан бололтой, мөрөө хавчисхийн толгойгоо хөдөлгөж: 

	— Хорь нутгийн яармагийн тэсгим хүйтэн эхэллээ. Одоо арван хоёрдугаар сар маань аравд гараадахлаа. Арван долооны өдөр яармаг эхлэх нь биз. Сав л хийвэл хамрын үзүүр чимхээд хацрын улааныг долоогоод өхөөрдмөөр жавар ирэх нь байна гээд Бат эхнэрээ харан, би чинь яггүй түүхч хүн байгаа биз гэсэн бололтой мишилзэв. 

	Янжмаа, хар хүнийхээ хэлсэн үгийг огтхон ч анзааралгүй аяганд цай хийгээд Цэрэнпил тийш сарвайн: 

	— Бээлийг чинь дуусах санаатай, цайгаа ч гүйцэд уулгүй, үнээ бяруундаа ч гараагүй суунам. За байз одоохон гүйж очоод, гутал дотор чинь дэвсэх хуурай хагд зулгаагаад ирье гээд гадагш сүр сар хийн гарч одлоо. 

	Начин Бат зүрх алдсан байртай хулчгардуухнаар Зоригтыг харж шивнэсхийн: 

	— За нөхөр минь эд чинь юу гэлцэж байгаа юм бэ. Чи нээрээ тийм хэрэг хийчихсэн хүн юм уу? гэхэд Цэрэнпил өмнөөс нь ажиг ч үгүй ширүүхнээр хараад: 

	— Яалаа гэж дээ. Хэрмэл тэнэмэл хүнийг хараад ажилгүй галзуу ноёд гарынхаа загатнахад л элдвээр аашилж дэмийрч яваа биз дээ. Хомхой ховдог Бат зайсан чинь намайг өвсийг минь хадалцалгүй ядуу хоосон чиний өвс хадалцлаа гэж өширхөөд л худал хуурмаг баримт зохиосон байлгүй. Энд ирснээс минь хойш намайг айлгах гэж үргэлж өдөж хатгах санаатай юм ярьдгийг нь та мэднэ шүү дээ. Юү ч гэсэн, хэрэг нэгэнт ийм болсон хойно яая гэх вэ? Эндээс явахаас биш гээд цайгаа оочин сорно. 

	Начин Бат нүдээ бүлтийлгэн, толгойгоо дохин, зөвшөөрсөн тэмдэг үзүүлж, хамраа сэртэлзүүлэн: 

	— Маш зүйтэй. Тун саяхан нэр нэгт зайсан наадам тохуу ч хийж байгааг нь бүү мэд, гэнэн гэсгэн амьтныг гэртээ нуугаад олоогүй юмаа олж байна уу чи. Түүний чинь хуваалцах юм сан. Чи юү гэж санаж байна вэ? гээд эв хавгүй инээж билээ, Тэр нь ийм учиртай юм байж гэтэл Янжмаа гаднаас шар хагд сугавчлан орж ирээд, Цэрэнпилийн гуталд дэвсэж өгөв. 

	Удсан ч үгүй. Нар мандаагүй байхад нэг туранхай хээр морь хөллөсөн ханхай муу чарганаа бяцхан өвс ачаад, дээр нь цувралдан суусан хоёр хүн начин Батын хавиас гарч өвдөг хүрэм тунга7 цас хагалан явсаар гол замд ормогц морио шилбүүрдэн «Хий лоо» гэлцэн духар духар шогшуулна. Өвлийн янгинам хүйтэн жавартай өглөө тэр хоёрын хойноос харахад хүйтэн гэрт ус буцалгасан юм шиг цас манаруулсаар явж далд оров. 

	Тэр өдрийн нар урьдынхаас улам хурдан гүйчхэв үү гэмээр нэг мэдэх нээ тэртээ баруунаа бууралтан байгаа уулын оройд хүрчихсэн хүйтэн жавартай хүч тэмцмээр хөлөрчихсөн юм шиг улаан хүрэн царайтай болчхоод суух мэт. 

	Өнөөх хоёр, хашин хээрийгээ шилбүүрдэж, зандарсаар явж нэг жижигхэн сууринд хүрэв. 

	Замын хоёр талаар нойронд дарагдан нуухтсан юм шиг цан хүүрэг болж битүүрчихсэн онигор жижигхэн цонхтой хорь орчим бяцхан хөх байшин эгнэн өмнө өмнөөсөө харан байрлажээ. Бас нэг шовгор оройтой дуган тэдний захад байна. Гол гудамжаар нь үхэр, морины баас, хомоол, монс-тонс юмнууд хар турлиах шиг аж. 

	Байшингуудын зүүн захад нэлээд зайдуу, урдаа хоёр бяцхан цонхтой шовгор дээвэртэй хар байшин харагдана. Энэ байшингийн ар талд сүрэл хучилттай малын байр, түүний цаахна өвс сүрэл овоолоотой аж. Хашаан доторх нэг саравчны үүдэнд матаж зэхсэн чарганы эрүү боолт, сойлтын хуснууд түшүүлээстэй байх бөгөөд тэр хавиар нь цавчдас зомгол дүүрэн. Начин Бат тэр байшин руу морио залан, хашааны хаалганд тулж очоод бууж хоёул байшинд оров. 

	Энэхүү дөрвөлжин хөх байшингийн гадна талаас харахад хэдийгээр үзэшгүй муухай ч гэсэн дотор нь орохоор жигтэйхэн дулаан, шохойдмол цагаан, цэвэрхэн боловч, зуухан дээр нь гэсгээж хатааж байгаа хус, бас энд тэнд навтархай хувцас өлгөөтэй. 

	Зүүн урдах булангийн тагт дээр барвагар их сахалтай гурван бурхан зэрэгцэн тус тусдаа бөхсөн нэг нэг зулын манаач болон цавчлаагүй нүдээр харан, нэг юм гайхсан юм шиг бавайлдан байна. 

	Цонхны хажууд тавиастай хүдэр модон ширээний зүүн талд, урт цагаан сахалтай нэг орос өвгөн, зэрэгцэн суугаа тэвхийсэн хүдэр том биетэй гуч эргэм насны хөрслөг хар хүнтэй чанга чанга хөөрөлдөнө аж. Тавагт шарсан төмс, талх, гахайн хэрчсэн өөх овойтол хийгээд өмнөө тавьжээ. Ширээний баруун талд жар орчим настай авгай суугаад шар гуулин зуухт данхнаас цай тэдэнд аягалах хоорондоо бас өөрөө цайлна. Тэгж сууснаа гэнэт нүүрээ үрчийлгэж, ямар нэг юм өрөвдсөн бололтой тэр хүн тийш хараад, үг чагнаж чимээгүй болон нүднээсээ нулимс бөмбөрүүлэн, битүүхэн шугширч гарлаа. 

	Саяхан ороод, нуруугаараа зуух налан дулаацаж суусан Начин Бат, Цэрэнпил хоёр тэдний дуугаралцах бүр амыг нь ээлжлэн харж байснаа, хөгшний нүднээс нулимс бөмбөрч юу юугүй уйлахад нь бие биеэ хараад: 

	— Юу болж яагаа юм бол доо гэж бие биеэсээ асууж гайхна. 

	Тэгсээр байтал урт цагаан сахалтай өвгөн тэр хоёр тийш харж, буриадаар хольцоогүй цэвэрхнээр: 

	— Та хоёр энэ хөгшний уйлахад гайхаж байна уу? гэж асуугаад дараа нь намуухнаар пүг пүг инээв. 

	Начин Бат биеэ хөдөлгөсхийн: 

	— Үгүй энэ юү болов оо. Бид хоёр орос хэл мэдэхгүй болохоор учрыг нь ер ойлгохгүй байна гэнгүүт Цэрэнпилээ хяламхийж хараад, хариугаа ч лав мөхсөдүүлээгүй байхаа гэсэн шиг бардам шинжтэй болов. 

	Цэрэнпил, Начин Баттай танилцсан өдрөөс эхлэн сайрхууг нь андахаа больсон болохоор битүүхэндээ инээмсэглэн өмнөөс нь харлаа. 

	Бат харсаар байтал өөр болж, өнөөх өвгөнийхөө дуугарахаас өрсөн: 

	— Өвгөн гуай! Бид хоёр танайд унтъя. Болох уу? гэв.

	— Болно болно. Яалаа гэж болохгүй байх вэ? Би чинь энд ирсэн цагаас хойш буриадуудтай айл саахалт байж ижил дасал болсон хүн. Үгүй ингэхэд чи чинь хэний хүү хэн гэгч вэ? Нүд минь муудсан болохоор танихгүй байна. 

	— Би Начин Бат гэдэг. 

	— Аа тийм, тийм. Залуудаа би чиний аавтай Витимийн уурхайд жил шахам хамт ажиллаж билээ. Тэр үед би залуу ч явж Начин бид хоёр юү ч үгүй хоосон байлаа. Тэгэхэд бид тэнд хасгуудад их хавчигдан зодуулж билээ. Чи намайг таньж байна уу?

	— Танилгүй яах вэ. Ноднин танаас нэг шинэ чарга худалдаж авсан шүү дээ. Түүнийгээ одоо хүртэл чирсээр л явж байнам. 

	— Аа тэг лүү, чи. Өтөлж ухаан муудахаараа аахар шаахар жижиг юмыг мартчихаад байдаг болж би. Харин чи намайг хэн гэж таньж байна вэ?

	— Пушаал Паашк л гэлцдэг шүү дээ таныг гэж Начин Батын хэлэхэд өвгөн дээшээ харж инээн. 

	— Тийм ээ. Би чинь хойд газраас зарцлагдаж, энд ирсэн хүн. Миний жинхэнэ нэр Василий гэдэг. Гэсэн ч Пушаал Паашк гэж буриад нарын дунд нэршсэн юм гэчхээд түрүүнийхээ хүнтэйгээ яриагаа үргэлжлүүлэв. 

	Тэд цайлж ханаад босож, бурхан тийш харан өвчүү, магнай, хоёр мөрөө тогшин хэрээслээдхэв. Хөгшин ширээ цэвэрлэн, тавагт талх дахин зүсэж, цүнхгэр хоёр аягандаа цай хийгээд, Начин Бат, Цэрэнпил хоёр өөд харж: 

	— Айлчид наашаа суугаад цай ууцгаа гэж буриадаар цэвэрхэн хэлэв. 

	Тэр хөгшний буриадаар цэвэрхэн ярьж байгааг нь Цэрэнпил шохоорхон гайхаж өмнөөс нь харснаа ширээний дэргэд сууж Баттайгаа хоёул цайлж эхлэв. 

	Алс холоос туранхай мориор, тэгээд өвлийн тэсгим хүйтэнд нимгэн, муу хувцастай энд хүрч ирнэ гэдэг тийм ч амар биш байжээ. Яс чөмгөндөө хүртэл даарч дагжиж, өлсөж иржээ. Тэр хоёр нэлээд ховдгоор цай ууж, талх идсэний эцэст хөлс нь бурзайн хүрэн улаан царайтай болов. Тэгээд толгой дохин талархал хүргэж дулаацлаа, цадлаа гээд ширээний дэргэдээс найр тавин босож, хананы дэргэд очоод, шал дээр завилан сууцгаав. 

	Гэрийн эзэн Пушаал Паашк, тэр хоёр тийш харж: 

	— За нөхөд орой боллоо. Морио усалж, идээшлүүлэх юм биш үү гэвэл, мань хоёр гадагш цувралдан гарлаа. 

	Удсан ч үгүй гэрт харанхуй болж эхлэв. Зуухныхаа аманд давирхайтай хэсэг зомгол овоолоод, гал түллээ. Тэгэхэд гэр дэх юмнууд инээлдэж байгаа юм шиг өдрийнхөөс илүү тод болов. 

	Тэнд суугаа өнөөх ширвэгэр хар хүн Паашк өвгөн тийш харж: 

	— Эндэх буриад нар ямар ажил хийж, юу эрхэлдэг юм бэ. Хөрөнгө чинээний хувьд, эрдэм чадлын талаар ямар шүү байдаг юм бэ дээ гэж сонирхон асуув. 

	Паашк өвгөн сахлаа шувтарсхийн илээд, тэр хүнд дөхөн мишилзэж: 

	— Эндэх буриад нар бол ер нь эелдэг зантай ажилч хүмүүс юм. Тэд ерөнхийдөө мал маллахаас биш, харин тариа бараг тарьдаггүй шахам даа. Хөндий тал, горхи голоор, энд тэнд ганц нэгээрээ нутагладаг. Буриадын олонх нь ядуучууд. Барагцаалбал ная, ерэн хувь нь болно байх. Тэднийг мөн л боолчилж мөлжиж байдаг нь баяд, ноёд, лам бөө нар юм даа. Нийтдээ ялангуяа ядуучууд нь эрдэм номгүй мухар бишрэлд баригдсан бүдүүлэг заншил байдалтай, элдэв халдварт өвчинд нэрвэгдсэн дорой муу биетэй болсон харагдах шив дээ гээд эгцлэн өмнөөс нь харвал тэр хүн толгойгоо хөдөлгөсхийн бодлого бодон сууснаа: 

	— Өрөвдөлтэй байна. Тэгээд тэр ядуу хоосон буриадууд яаж амьдардаг юм бэ? гэж нэмэн асуув. 

	— Яаж амьдрах юу байх вэ. Үхсэнээс амьд явсан нь дээр гэж хөлс цус хоёроо соруулж л яваа биз гээд хүйтэн царайлж суухад нь нөгөө гонзгой хар хүн, өвгөний хэлсэн үг оньсого мэт хүчтэйг гайхан нүдээ цавчилж суулаа. 

	Ингэсээр байтал гаднаас Начин Бат, Цэрэнпил хоёр орж ирэв. Начин Бат, Паашк өвгөн хоёр энэ тэр юм хөөрөлдөнө аж. Паашк өвгөн анх энэ нутагт орос хүмүүсийн хамт ирж буриад нартай танилцсанаа ярьж гарав. Начин Бат орос хүмүүстэй цуг, аавынхаа ажил хийдэг байснаа ярьдгийг нь дурсан бодон бодож хөөрнө аж. Цэрэнпил энэ хоёрын яриаг чагнаж, орос хүн гэдэг бол тэнүүн сэтгэлтэй шулуун шударга зантай юм шүү. Тэдний ачаар буриадууд олон юманд сурсан юм гэж нутгийнхаа өвөгчүүлийн ярьдгийг дурсан бодож суулаа. Нэлээд орой болж бүгдээрээ унтахаар хэвтлээ. 

	Өвлийн шөнийн уртыг хэлэх үү. Гэрт хүмүүсийн хурхирах чимээ ямар нэг хүчтэн уур хилэнгээ багтааж ядан, хүрхрэлдэж архиралдаж байгаа мэт шал доргих шиг болно. 

	Цэрэнпилийн нойр хүрсэнгүй «хөөрхий Ариухан Должид минь хаа ямар нэг оронд над шиг амьд мэнд тэнэж яваагүй юм бол уу» гэж Цэрэнпил сануут хэдийн орос хүүхнүүдтэй хамт явдаг буриад хүүхэн хэн байсан бол гэх зэргээр бодолхийлэн сэтгэлээ догдлуулна. Ариухан Должидынхоо эелдэг ялдам авир, тунгалаг цэвэрхэн царайг нь дүрслэн бодож. Должидтойгоо уулзсан мэт. Түүний царай нүдэнд нь харагдах шиг болно. 

	Бас Ямаахан ээжийнхээ уйлан хайлан ерөөл тавьсаар хоцорсныг бодохдоо хоолойгоо уй гашуунд базуулан угзчуулж байгаа юм шиг болж багтран, нүднээс нь нулимс өөрийн эрхгүй гарав. 

	Энэ мэтчилэн хүнд уйтгар зовлонгоо бодсоор, нэг үе зүүдэлж байгаа юм шиг бүдгэрч, нэг үе тэмцэлдэж байгаа юм шиг шөрмөсөө чангатган хэвтлээ. Бас Пушаал Паашкийн түрүүхэн ярьсныг санаж энд хүрэлцэн ирсэн шалтгаанаа эргэцүүлэн бодов. 

	«Орос нутагт л орвол биеэ нууж чадна. Үнэн замаа олно чи» гэж Начин Бат наашаа ирж явахдаа хэлсний учир юу юм бол? Тэр нь ямар утгатай, ямар учиртай юм бол доо? Энэ чинь чихтэй толгой мөрөн дээрээ чирч яваа хүн болохоор тийм ч басмаар биш, зөв ч үг хэлсэн байж болох нь. Надаас түрүүн хүн болж, хөлөө шороодсон хүн шүү дээ. Тиймээс наранд шарагдаж үс нь бууралтсан хүн шүү дээ. Цэцэн биш ч гэсэн цээжээ доргиосон юм нь олон байх. Бас тэгээд Дорж авгайнд ороход минь: «Хүний сайн орос, хүлгийн сайн хатирч» гэлцэж байж бил ээ. Түрүүхэн энэ орос өвгөн ярьж суухад түүний тэнэгэр даруу авир зан, ухаалаг цэцэн нь надад яасан аятайхан санагдав аа. Өнөөх Дорж өвгөний минь ярьдаг үнэн ч байж магад шүү. 

	Ер нь бодоод үзэхэд энэ орос айл огт танихгүй хэр нь зүдрүү муухай царайтай, навсгар өөдгүй хувцастай намайг цай, талхаараа цадтал зочлон эелдэг зөөлнөөр хөөрөлдөөд унтуулж байгаа нь юуг харуулж байна вэ? Зовохыг үзэж, зүдрэхийг харж, хоёр гараараа ажил хийж, ходоодоо тэжээдэг хөдөлмөрч хүн гэдэг бол хүний ядуу мууг, ясны химэлдэс сиймхийг ялгалгүй ядаж зүдэрсэн хүнийг өөртэйгөө адилхан хайрлаж, өрөвддөг байх юм. Хэрэв баян ноён айлд ирээд унтъя гэсэн бол яах сан бол. Бурхан хараг, босго дээрээс л борвийг маань хуга цохих шахаад, хөөх нь лав байсан биз» гэх зэрэг эсэн бусын юмыг үлгэр домог шиг бодож хэвтлээ. 

	Өглөө эрт Пушаал Паашкийн гадаа Начин Батын хашин хээр чарганаа хөллөөстэй байв. Дэргэд нь Начин Бат, Цэрэнпил хоёр гар гараа барилцаад салж ядан байснаа Цэрэнпил уяранги дуугаар: 

	— За Бат гуай минь! Хоёул хожим цагт уулзаж ч юу магад. Намайгаа битгий мартаарай! Энэ нутагт тань над шиг зовлон эдэлсэн залуухан эхнэр мананд төөрсөн шувуу шиг тэнүүчлэн явж ч магадгүй. Хэрэв тийм хүнтэй уулзвал эрхбиш миний тухай түүний чихэнд шивнэчихийг бодоорой гээд урамгүй болно. 

	— Тэгэмз, тэгэмз. Сайн яваарай! гээд Начин Бат тэр залуу эхнэрийн тухай ямар учиртай хэлсний нь төдий л анзаарсангүй чаргандаа яаран сууж нүднээсээ нулимс цувруулан, буцах зам өөдөө чиглэв. 

	Пушаал Паашк сахлаа доош нь шувтран суух зуур, гаднаас саяхан орж ирээд, нуруугаараа зуух налан доошоо хараад зогсож байгаа Цэрэнпилийг ажин: 

	— Нөхөр чинь хаа очив? гэж асуув. 

	Цэрэнпил түгдэрсхийн, өмнөөс нь харж, нүдээ хэдэнт цавчлан, 

	— Гэр лүүгээ гэж хариулаад за энэ чинь байцааж гарах нь байна. Өөрийнхөө тухай юу гэж хэлбэл таарах вэ гэж бодуут өчигдөр замд явж байхдаа «Зөв замаа олно чи» гэж Батын бээрэнгэ дуугарсныг санаад, энэ орос өвгөнд хэрэг явдлаа үнэнээр нь хэлчихвэл аюулгүй байх гэж бодовч арай эртдэх байх гэж шийдлээ. 

	Пушаал Паашк Цэрэнпилийн нөхрийг нь орхиод явчихсанд гайхсан бололтой, Батын хойноос цонхоор харснаа: 

	— Тэр чинь чамайгаа яагаад орхиод явчхаж байгаа юм бэ? гэж асуув. 

	— Би энэ хавиар байх санаатай. Тэгээд нөхрөөсөө хоцорлоо. 

	— Уухай, Тэгвэл танил тал чинь энэ хавьд бий юү?

	— Байхгүй. Би холын хүн. Би энэ хавиар олз хайх санаатай. 

	— Зөв дөө. Залуу хүн олз хайх хэрэгтэй. Би залуудаа олз хайж, олон газраар тэнэсэн хүн. Манай орон уудам шүү. Газар үзэж гар хөлөө холгох хэрэгтэй. Танай буриадууд хаа ч явдаггүй. Хаа л төрсөн бэ тэндээ л насаа өнгөрөөдөг. Тэр бол их муу байгаа юм гээд сахлаа бас л шувтрав. Цэрэнпил инээмсэглэн толгойгоо үл мэдэг дохиж: 

	— Тийм ээ. Та зөв хэлж байна гээд хөлөө сольж гишгэв. 

	Пушаал Паашк залуу хүнээр дэмжүүлсэндээ урамшин: 

	— Чи ер нь чадалтай хүн бололтой. Өвгөн хүн хоёр нэг үг дуугармагц л хүний тамирыг мэдчихдэг юм. Чи зориг сайтай хүн юм. Би хараад л чамайг гадарлаж байнам. Чиний төрсөн нутаг хаана вэ?

	— Төрсөн нутаг минь хол оо. Та түгнэ гэж мэдэх үү? гэж Цэрэнпил худлаа хэлсэндээ болоод өөртөө эвгүйрхэв бололтой, Паашкийн нүүрийг эгц харж чадсангүй. «Ер нь энэ өвгөн хар хоргүй сайн санаатай хүн байх. Гэлээ гэсэн ч харуут л хамгаа битгий сэгсэр гэдэг үг бий» гэж бодлоо. 

	— Мэдэлгүй яах вэ. Миний яваагүй газар цөөн, чи гэрээсээ хэзээ гарсан бэ?

	— Бага балчир цагаасаа баяд ноёдын барлаг боол болж, өөд нар харахаа больтлоо зовлон зүдүүр амсаж тэсэшгүй болохдоо л олны газар орж, баяд ноёдод баригдахаа болих юм сан гэж бодоод, л хулж хулжсаар, энэ хүрч ирлээ. Тэгээд зам мөрөө олтол минь хэд хоног гэртээ байлгана уу гэж танаас гуйх гэж байнам. Тэнхээ тамираа гамналгүй чадах чинээгээрээ зүтгэж, тэрэг чарга дархлахад тань тусална би. Хөхөө өвлийн хүйтэнд хувцас хунар муутай би эндээс хаашаа ч явах бил ээ. Гай дайрвал осгож ч үхэх юм бил үү гэж Цэрэнпил учирлав. 

	Пушаал Паашк түр зуур дуугүй болж, Цэрэнпилийг ширтэн суухдаа: «үгүй ер энэ чинь харахад зоригтой, зовлон үзсэн хүн бололтой. Ярих хөөрхий нь үзвэл хулгайч худалч баймгүй нээрээ л ядарсан хүн байх. Энийг түр зуур ч гэсэн гэртээ байлгаж амруулахад яадаг юм. Тус л болно биз» гэж бодоод: 

	— За, яая гэх вэ дээ. Би ч гэсэн чам шиг ядарч зүдэрч үзсэн хүн. Манайд байж амарч болно. Тэгсээр байж хэн хэнийхээ занг таньж мэдэлцэнэ биз бид. Гэхдээ би чинь муу явдалтай муу хүнд дургүй юм шүү. Түүнийг л мэдээрэй чи. Тэгээд ухаантай, буурьтай хүн бол уулзуут л учир явдлаа цөмийг нь тоочдог юм. Тэглээ ч гэсэн худал үг хорт мэхээр хуурч хорлодоггүй бил ээ. Итгэлийг минь биелүүлэх л хүн гэж чамд найдаад гэртээ хэд хоног байлгая даа гээд Паашк дуугүй болов. 

	Цэрэнпил өөрийнхөө тухай бага зэрэг худал хэлсний минь гадарлаж байгаа юм биш биз гэж бодовч Пушаал Паашкад талархан толгой дохиж: 

	— Баярлалаа. Сэтгэл минь амарлаа гээд инээмсэглэн биеэ хөдөлгөж «орос хүн уудам тэнэгэр сэтгэлтэй» гэдэг үнэн юм аа гэж бодож байтал гаднаас Паашкийн хөгшин орж ирээд, Паашк, Цэрэнпил хоёрыг ээлжлэн харснаа Паашк өөд оросоор дуугарав. Паашк өвгөн их хөхиүн урдаас нь бувтнав. 

	Цэрэнпил эдний яриаг сонирхон харж байхдаа «халаг минь орос хэл мэддэг ч болоосой яавал орос хэл сурах вэ» гэж бодолхийлэн хөдлөлгүй зогсож байснаа урагшаа болж: 

	— Паашк гуай! гэв. 

	— Аа, гээд Паашкийн харахад Цэрэнпил инээмсэглэн: 

	— Паашк гуай та надад орос хэл зааж өгөхгүй юү? гээд толгойгоо гилжийлгэсхийн хариу хүлээж зогслоо. 

	Паашк их л урамшин босож, Цэрэнпилийн хажууд очоод, ажилч хүдэр гараа мөр дээр нь пүс хийтэл тавин, бага зэрэг хөдөлгөж, инээмсэглэснээ: 

	— Бололгүй яах вэ. Чи тун сайн хүн юм. Орос хэл сурах хэрэгтэй. Би буриад хэл сайн мэддэг болсон. Миний хөгшин надаас ч илүү мэднэ. Би чамд орос хэл заамз. Хөгшин минь ч заана. Тэгээд орос хэлэнд дорхноо суралгүй дээ чи! гээд хөгшин тийшээ харж, оросоор дуугарав. 

	Цэрэнпил яг энэ өдрөөс эхлэн орос үг, орос үсэг сурч эхэлсэн бил ээ. Цэрэнпил их авьяаслаг байв. Сонссон үгээ мартдаггүй, заалгасан үсгээ ч анддаггүй нүдэлдэг байлаа. Паашк өвгөн, түүний хөгшин Марья Андреевна хоёр, тэднийд хойноос ирээд байгаа Гаврийл гэдэг өнөөх гонзгой хар хүн гурвуул гадаа ч явсан, гэрт ч орсон Цэрэнпилийг орос хэл, бичигтэй болгохын төлөө мэрийх аж. Цэрэнпил ч сурахын төлөө байдаг анхаарлаа тавьж, буруу зөв ч байсан, дандаа л оросоор үг хэлэхийг оролддог боллоо. 

	Цэрэнпил, Паашк хоёр, өдөр бүр чарга дархалдаг байлаа. Бас хатааж хурласан хусаар тэрэгний мөөр, хигээс цавчиж хураана. Цэрэнпилийн гарын уран, шаламгайг Паашк өвгөн гайхаж, заримдаа сүхээ хажуудаа тавьчхаад, Цэрэнпилийн цавчихыг бахархан цавчлаагүй харцаар нэлээд удаан ширтэн, шүлсээ сэм залгин зогсчихдог байлаа. 

	Удсан ч үгүй өвлийн хүйтний эрч буурч, урин дулааны тэмдэг ирж, ээвэр газрын цас сиймийж эхлэв. Паашк өвгөн Цэрэнпил хоёр, хоёр сар илүү цуг дарх хийж, олон чарга худалджээ. Харин урин дулааны амь орж, хаврын түрүү үзэгдэхэд хоёул тэрэг дархалж эхлэх ёстой байлаа. 

	Дулаахан нэг өдөр, гаднаа том тогооны дор гал түлэн тэрэгний бул хийх нойтон бүдүүн хусыг зохих хэмжээгээр нь тайран чанаж гарав. Паашк өвгөн чанар муутай, хуурамч юм хийх тун дургүй, болбол л бат бэх, өнө удаан эдэлгээтэй юм хийж бүтээхийг чин сэтгэлээсээ хүсдэг хүн билээ. Тиймээс ч бул хийх модыг ийнхүү чанадаг байжээ. «Тэрэгний булыг цуулбар хусаар биш, заавал бөөрөнхий хусаар хийнэ. Хэрэв бөөрөнхий түүхий хусаар хийвэл хатахдаа хагардаг, болбол л бул хийх бөөрөнхий нойтон хусыг голд нь хүртэл буцалгаж болгоод, усархаг шүүс нь ширгэж, бэхжүүлдэг шүүс нь дотогшоо орвол даруй огт хагарч ганддаггүй, тун бөх, чанар сайтай бул болдог юм» гэж Паашк дандаа ярьдаг юм. 

	Паашк өвгөний дархалсан тэрэг чарга бат бэх, чанар сайтай, эдэлгээ удаантай гэж тэр хавийнхан ярьдаг аж. Тиймээс түүний дархалсан юм бүхэн үнэ хүрдэг, гүйлгээтэй ч байжээ. Тэр хавийн буриад модоч дархнууд Паашк өвгөнөөр заалгаж аливаа юмыг чанар сайтай хийх гэж оролддог заншилтай болжээ. 

	Паашк өвгөний дархны саравчнаа Цэрэнпил эргүүлэгт оолиор тэрэгний булыг айхавтар хурц даацтайгаар оольдож байв. Өнөөх гонзгой хар Гаврийл эргүүлэгт оолийг эргүүлж зав чөлөөгүй байлаа. Паашк өвгөн, Цэрэнпилийн хажууд зогсоод «Их идүүл, бага идүүл, хусуураа эгц барь, налуу барь, эндээс харуулд, тэндээс нь өөл, энэ тэр багажаа ав» гэх зэргээр заримдаа зэмлэн зандарч, заримдаа инээмсэглэн бахархаж, их л махруу заана. Цэрэнпил энэ мэтээр хэдэн хос булыг хэдэн өдөр харуулдаж гар нүд хоёр нь тэрүүндээ овоо даслаа. Цаашдаа ганцаараа саадгүй харуулдаж чаддаг болов. Гэсэн ч хааяа мунгинаад оросоор хазгай муруй нэг юм дуугарахад нь бул юм уу мөөр цүүцдэж суусан Паашк өвгөн ухасхийн босож гүйн ирүүт «Энийгээ энэ талаас нь хараад үзээч. Тэгвэл өө нь мэдэгдэнэ. Ер нь ганц энэ биш, юм бүхнийг нэг талаас нь биш, хоёр талаас нь харж, сайн муу хоёрыг нь юм уу, эсвэл болох болохгүйг нь мэддэг юм шүү дээ» гэх зэргээр ямар нэг юмнаас иш татан сургаж заадаг заншилтай бил ээ. 

	Энэ мэтээр энэ хоёр, заримдаа Гаврийлтай гурвуул ч болж байгаад элбэж олон тэрэг дархалж, түүнийгээ хэрэгцээтэй хүнд зохих үнээр нь худалдаж нэлээд олз олжээ. 

	Олзоо тэгш хувааж Цэрэнпилд хувийг нь өгдөг байлаа. «Хатааж бэлдсэн хусаар тань, тэгээд танай багажаар, танай гэрт амар дулаан байгаад, бас хоол ундыг тань дураараа идэж ууж байсан мөртөө олсон олзоо тантай тэгш хувааж би авч ердөө ч болохгүй» гэж Цэрэнпилийг өгүүлэхэд, Паашк хяламхийгээд: «миний урдаас олон юм битгий дуугар! Миний санаж бодоогүй юмыг сануулж мэдүүлэх нь үү чи?» гэж зандрангуй дуугарахад, Паашкийн хөгшин их хөхөж битүүхэн бүгшиж инээснээ: «олигтой хувцас авч өмсөх хэрэгтэй» гэж Цэрэнпилд хэлж бил ээ. 

	Цэрэнпил хариу хэлэх үгээ олж ядан, хамар дээгүүрээ хөлс бурзайлган суух зуур «хөдөлмөрч орос хүн гэдэг тэнүүн даруу сэтгэлтэй, ядарч зүдэрсэн хүнд тусалж явдаг, шулуун шударга зантай гэдэг нь яах аргагүй үнэн юм байна. Энэ Паашк өвгөн бол ёстой л тийм орос хүн юм даа. Тэгээд орос хүний үнэнч сайхан сэтгэлийг миний нүдэнд, миний сэтгэлд шингэтэл үзүүлж өглөө. Хөдөлмөрч орос хүн бол миний нөхөр, миний аав, миний ах мөн юм байна. Тийм болохоор Паашк өвгөн бол миний аав болох нь. Тэгээд л надад тусалж, тэгээд л намайг ажилд сургаж байгаа юм байна шүү дээ гэж бодоод сэтгэл уяран нулимс мэлмэрсэн нүдээр Паашк өвгөн тийш харж: 

	— Та миний аав боллоо. Намайг төрсөн эцгийн ёсоор хайрлаж, та надад тусаллаа. Та надад эцгийн ёсоор зааж сургалаа. Би танд чин үнэнээ одоо хүртэл хэлээгүй явсан юм. Би бол Хэжингэд төрсөн хүн. Миний эцэг өвөг цөм ядуу хоосон байсан юм гэдэг. Би хөлд орсон цагаас нааш баячуудын барлаг боол болж, яс чөмгөндөө хүртэл зовж зүдэрсэн. Тэгж явахдаа нэг баян хүний бэр болох гэж байсан, аминдаа зэгсэн чадалтай хүний Должид гэдэг охиныг гэргий болгосон дээрээс тэндхийн нэг язгууртан ноёнд нуруугаа зодуулах болж, хэвтэх гэж байтлаа тэр ноёны амин газар цохичхоод, алчхаж билээ гээд, түүнээс хойш яаж ядарч зүдэрснээ Начин Баттай уулзаж түүний хамт Бат зайсны ажил хийж байснаа Цэрэнпил үргэлжлүүлэн яриад: 

	— Тэгсээр байтал минь Бат зайсан, Дондог зөвлөгч хоёр, ноёныг алсан хэрэгт намайг сэжиглэж баривчлах гэж байгааг сонсуут тэндээс зугтаж явсаар, зол завшаан тохиолдож танайд хүрч ирээд одоо байж байгаа минь энэ дээ. Тэгээд хөгшин ээж минь, нутагтаа муу хар гэртээ хоцорсон бил ээ. Одоо яаж ч байгаа юм бүү мэд, бас хайрт хонгор Должид минь намайг усанд унаж үхчихлээ гэдэг эндүү ташаа сонсоод, эмгэнэж гашуудсанаас ч болсон юм уу, яасан ч юм, мэдэхгүй нэг шөнө алга болчхож бил ээ. Алтан дэлхий уудам болохоор тэр минь амьд мэнд яваач юм бил үү, аль амь үрэгдсэн ч юм бил үү мэдэхгүй байна гээд шугшран охилов. 

	Пушаал Паашк дув дуугүй, тэнгэрийн өнгөтэй гүн цэнхэр хөх нүдээ цавчилгүй дээгүүр харж, урт цагаан сахлаа нэлээд удаан илж сууснаа Цэрэнпил тийш харж, даруу баргиа дуугаар: 

	— Ноёдод нуруугаа балбуулалгүй гарсан чинь сайн байна. Тэгээд чи улаан нударгаараа тэр ноёныг цааш нь харуулсан чинь надад их сонин санагдана. Тэр бол баатар ардын тэмдэг, чиний зориг хүч хоёр нэгнээ багтаж байсны гэрч гэж би бодож байна. Тэр ноёныг улаан нударгаараа шааж цааш нь харуулсан чинь эрийн цээнд хүрч яваа чиний ирээдүйн үйл хэрэг бүр ч ондоо гүн гүнзгий учир утгатай болохыг харуулжээ гэж би хэлмээр байна. Тийм болохоор зовлон зүдрэлээс ухарч цөхөрч болохгүй. Чиний зовлон ганц чинийх биш, олны гомдол, уур хилэнтэй холбоотой юм. Яг ийм үгийг миний төрсөн эцэг амь тасрахынхаа өмнөхөн надад хэлсэн юм гээд бас л уярч бил ээ. 

	Паашк өвгөний ийнхүү үнэлж, сургамжилж хэлсэн үгсийг Цэрэнпил хүндэтгэн хүлээж аваад босон очиж гарыг нь чанга атган: 

	— Гялайлаа танд! Танай энэ хэлсэн үгийг амьд мэнд яваа цагтаа би хэзээ ч мартахгүй гэж зоригтой өгүүлбэл уйлагнан суугаа Марья хөгшин зугуухан босож ирээд, Цэрэнпилийн хоёр хацрыг илбэн: 

	— Сайн байна хүү минь гээд нэг удаа үнсэн, хормогчоороо нүднийхээ нулимсыг арчин, ширээн дээрээс самовараа8 аваад дотор нь ус, цуцал хийв. 

	Үүнээс хойш олон өдөр өнгөрөв. Паашк, Цэрэнпил хоёрын ажил өнөөх л хэвээрээ өдөр бүр үргэлжилж байлаа. Тэгсээр байтал үнэн алдарт шашинтны жил бүр тэмдэглэдэг улаан өндөгний баяр хоёр хоногийн цаана ням гаригт эхлэх болжээ. Мань Цэрэнпил тэндэх нэг наймаачны дэлгүүрээс гадуур өмд цамц, бас дотуур хувцас савхин гутал, хурганы ноосоор оёж хар хилэнгээр эмжсэн хар хантааз, солонгорсон судалтай гоё бүс, хар эсгий малгай худалдаж авсны дараа, халуун усанд орж биеэ угаагаад, шинэ хувцас өмсөв. Хуучин хувцсаа бөөрөнхийлж боогоод, ойролцоох модон дотор авч очоод нүх рүү: «За ингээд миний хойноос дагаж явсан зовлонт хуучин харанхуй байдал дахин битгий ирээсэй» гээд чулуудчихав. 

	Шив шинэхэн хувцастай Цэрэнпил их л баяртай алхалсаар Паашкийнд орж ирээд, инээмсэглэн байж билээ. Марья хөгшин, өнөөх гонзгой хар хүн Гаврийл хоёр хажууд нь ирээд, тойрон байж: «Гаврюш маань танигдашгүй болчхож, хараач хараач, бодоод үзээч» гэлцээд: «Таны мэндийг мэдье» гэцгээн гарыг нь чанга атгацгаав. Цэрэнпил өмнөөс нь «Баярлалаа. Бурхан өршөөг!» гэж инээмсэглэн талархав. Марья хөгшин, Цэрэнпилийг дандаа л Гаврюш гэж нэрлэдэг байсан бөгөөд түүнээс уламжлаад тэд цөм Цэрэнпилийг Гаврюш гэдэг болжээ. 

	Марья хөгшин Цэрэнпилийг юун учир тэгж нэрлэдэг болж гэвэл, Цэрэнпилийн анх ирээд байхад «нэр чинь хэн бэ» гэж Марья асуусан байж. Тэгэхэд Цэрэнпил бага зэрэг түгдэрсхийн «за байз, Цэрэнпил гэж болохгүй шүү дээ. Бас Зоригт ч гэж зохихгүй» гэж бодоод: «Гаваа рагшаа» гэж амандаа орсон л нэг түвд нэр хэлчихсэнээс Марья хөгшин түүний нь зөв дуудаж чадахгүй «Гаврюш» гэж нэрлэсэн юм байжээ. 

	Пушаал Паашк халуун усанд ороод яв ягаан болтлоо угааж, хөлөрчихсөн хөлсөө хатаах гэж тэнд нэг сандал дээр сууж байлаа. Тэгээд мөлчгөр цэвэрхэн болтлоо биеэ угааж шив шинэхэн хувцас өмсөөд байхдаа гоолиг сайхан бие нь улам сүртэй, зоримог сэргэлэн царай нь улам жавхлантай болчихсон юм шиг Гаврюшийн харагдахад дотроо их баярлаж: 

	— За Гаврюш минь сайн хэрэг сайныг авчирч, сайхан болгох, муу хэрэг муухайг авчирч, өөдгүй болгох гэдэг үг бий. Чи ажил хийж сайхан хүн болж, надад харагдсанд чинь баяр хүргэе. Тэгэхдээ чи минь зөвхөн гадна талаар сайхнаа надад харуулаад зогсоогүй, мөн дотор талаар зоригтой чадмаг, үнэнч шударгаа надад чи харуулж чадсан шүү дээ. Үнэнч хүнд нөхөр олон, үртэй мод навчаар баян гэдэг үг л чамд тохирох байна гээд сахлаа шувтарч бил ээ.

	Паашк өвгөний хэлсэн энэ үг нэг талаар сургамж, нөгөө талаар магтаал байсан болохоор Цэрэнпил чагнаад л суухаас биш, хөхөж онгирсон шинж тэмдэг нүүрэндээ ер үзүүлсэнгүй, хамраа хараад л даруу байдалтай суух зуур «Паашк өвгөн намайг зарцалж боолчлох гээгүй нь л лав, харин сайн хүн болж, зөв замаар явж, сайн үйл бүтээж жаргаасай, золбоотой чадалтай яваасай гэж санаснаас л ингэж чин зүрхнээсээ хэлж байна шүү дээ. Зориг, санааг нь яаж гутаалгүй явж биелүүлдэг билээ» гэх мэтийг бодож өөрийнхөө ирээдүйн хувь заяа ямар болох, хаашаа явах, хаа төгсөхийг урьдчилан харж мэдэх аргагүй, нүд балай хав харанхуй байсан учир зөвхөн үнэнч л гэхээс биш юу ч бодож сэтгэж чадсангүй. 

	Нөгөөдөр болох гэж байгаа баярын урьд шөнөөс эхлээд тэндэх нэг бяцхан дуганы хонхнууд шөнөжингөө хангинан жингэнэн дуугарч Паашкийн, Марья хөгшин олигтой хувцсаа өмсөөд, шөнийн мөргөлд ганцаараа одсон байлаа. 

	Паашк сүжгээр тааруухан болохоор дуган руу хөгшинтэйгөө очсонгүй. Тэгээд өглөө болмогц улаан өндөгний баяр эхэлж, тэр суурины өвгөд хөгшид, үр хүүхэд, идэр залуучууд цөм чадал чинээгээрээ гоёж хувцаслаад баярын өмнө цэвэрлэсэн гудамжнаас гарч цэнгэж зугаалав. Бас туранхай муу, атар тарган янз бүрийн морьдыг тэргэндээ хөллөж, олноороо суугаад, баян хуурын эгшигт ая нийлүүлэн дуулалдаж, морины чадал мэдэн ийш тийшээ давхицгаана. Гэр гэртээ зочилж, оройхон тийшээ энд тэндгүй л согтуу хүн дуулалдаж хашхиралдах чимээ сонстож эхлэв. Энд тэнд хөвүүд бөөгнөрөн цугларч мөнгөөр орлионх9 шаа хаяж мөрийцөн, зарим нь хожиж омогтой, зарим нь хожигдож урамгүй болчихсон, тэрүүхэндээ шуугилдана. 

	Пушаал Паашкийнх маш цэвэрхэн аж. Урт гонзгой ширээг цагаан бүтээлгээр бүтээж, дээр нь тавагтай, янз бүрийн идээ, бас улаан ногоон, хөх будгаар будсан өндөг тавагт хийгээд тавьжээ. Түүний дэргэд хэдэн шил архи, бас давс, талх, сушк, сахар, хундага, шилэн аяга, хутга, сэрээ зэргийг тавьжээ. Энэ бүхнийг Цэрэнпил их л гайхаж сонирхсон янзтай, тэндээс нүдээ салгалгүй харж суулаа. 

	Хөгшин загнан шаардаж байгаад час улаан цамц Паашкдаа өмсүүлэхэд, нарийхан утсан бүс бүслүүлэн, саглагар цацгийг хоёр тал руу нь унжуулж өгөв. Ингэсээр байтал өвгөд хөгшид айлчлан ирж, бурханд мөргөөд, шашны ерөөл уншиж, гар гараа барилцан, мэнд мэдэлцсэний дараа хананы дэргэдүүр тавиастай байгаа сандал дээр суугаад хөөрөлдөж эхлэв. Марья хөгшин их л яаруу хөдөлж, энэ тэр юм төхөөрөн, амьсгаадан гүйнэ. 

	Айлчид өнөөх засаж төхөөрсөн ширээний дэргэд суухгүй л байлаа. Ямар нэг хүнийг хүлээж байгаа бололтой, цонхоор гадагш үе үе болоод л ээлжээр харцгаана. Тэгсээр байтал хаалга нээгдэж, налбагар урт хормойтой, уужим халхгар ханцуй бүхий хав хар хувцас өмссөн нарийхан гинжээр оосорлосон том цагаан эрих хүзүүндээ зүүсэн гурвалжин гинжин оосортой бойпор гартаа барьсан урт шар сахалтай гялалзсан урт шар үсээ мөлчийтөл самнаад, ар тийш нь унжуулсан, өндөрдүү гунагар биетэй цонхигор цагаан царайтай, гялалзсан хурц, хөхөвтөр нүдээ ихэмсэг дээгүүр харсан хүн хэдэн туслагч нарыг дагуулан орж ирүүт булан дахь бурхны өмнө шууд очоод, бурхан өөд харж зогсов. Дагалдагч нар бойпор дотор нь цог хийж, дээр нь гашуун үнэртэй юм хийгээд утаа баагиулан, мөн л ард нь зогсов. Энэ үед Марья хөгшин гүйж очуут гацуурын шилмүүсээр чимсэн бурхныхаа өмнө гурван гозгор шар зул бадраав. Гэр дэх хүмүүс цөм босож, бурхан тийшээ харан зогсоцгоов. Мань Цэрэнпил, Паашк, Марья хоёрын ард Гаврийлтай зэрэгцэн зогсож их л сониурхан, цаашдаа юу болдог бол гэж хүлээж ядан байлаа. 

	Тэр даруй өнөөх хар хувцастай лам бойпроо санжгануулан бурханд нь сан тавьж, хоолойгоо шахаж баргиа бүдүүн дуугаар унзадлан уншлага уншиж эхлүүт хэрээсэлж мөргөвөл түүний ард зогсож байгаа туслагч нар нь дагалдан мөргөж дуурайн ая нийлүүлэн уншлага уншив. 

	Тэгэхэд гэрт байгчид цөм мөргөж зарим нь даган уншлага уншилцав. Цэрэнпил яахыгаа ч мэдэхгүй мөргөхөөр завдан, гараа эгц дээш нь өргөх гэснээ дэргэдэх Гаврийлыгаа хартал тэр нь ажиг ч үгүй, хоёр гараа доош нь унжуулан зогсож байв. 

	Цэрэнпил гараа сэм доошлуулж, Гаврийлыг их л гайхав. «Энэ минь орос хүн биш байжээ. Ямар учраас орос бурханд мөргөсөнгүй вэ. Харин би зүгээр байхад эвгүй юм уу гээд эднийг дуурайж арай л мөргөчих шахлаа шүү. Ямар дээр зүрхтэй ядуу хүн байж вэ би гэж өөрөө өөртөө гутарсхийлээ. 

	Удсан ч үгүй, уншлага уншиж байсан хар лам наашаа эргэн харлаа. Тэр нь нэг том алтан хэрээс, нэг хялганан шүршүүр хоёрыг гартаа барьжээ. Шүршүүрээ гуулин домботой рашаанд дүрээд хүн бүрийн толгой руу шүршин алтан хэрээсээ үнсүүлж эхлэв. Паашк өвгөн Марья хөгшин хоёрыг шүршиж, хэрээсээ үнсүүлсний дараа гэнэт Цэрэнпилийн толгой руу рашаан шүршээд гялгар алтан хэрээсээ уруулд нь хүргэчхээд өөр хүмүүсийг мөн л шүршиж, хэрээсээ үнсүүлж явлаа. Энэ үед Цэрэнпил гэнэт зарсхийн, ингэхдээ энэ чинь надад хэрээс зүүлгэчих нь энэ үү гэж бодуут багтран алдаж дэргэдэх Гаврийлыгаа хараадхав. Гэтэл тэр нь аль хэдийн өөр тийшээ зайлчихсан байлаа. «За ингэхээр би хэрээс зүүчихжээ. Халаг минь, халаг. Энд сармагчин шиг хүн дуурайж байсаар юугаа ч мэдэлгүй хэрээст болчихно гэдэг мөн хачин юм даа гэж бодолхийлэн зүрхээ түг түг цохилуулан, хөлсөө гоожуулж байх зуур дэргэдэх хүмүүсээ сэм хараадхав. Тэд цөм баяртай өөрийг нь харцгаана бололтой «За яадаг юм. Энэний түрүүн хэчнээн их зовж зүдэрч явахад минь будда бурхан юугаараа яаж туслав. Үгүй тэгээд хэзээ туслах байх гэж тэрүүнд мөргөж явах бил ээ. Ердөө ч... бурхан үзэг, би түүнд мөргөхгүй гэж бодолхийлэн зогсож байлаа. 

	Мөргөл төдхөн төгсөж өнөөх хар ламыг зассан ширээнээ урьж голлуулан суулгасны дараа цуглагчид сая ширээ тойрон суув. Тэдний дунд Цэрэнпил ч байлцлаа. Хундага дүүрэн архи хийн босоцгоон шашны ёсонд зориулан эрүүл мэндийн ерөөл бурхны нэрийн өмнөөс хэлцгээн, хэрээслэн мөргөцгөөгөөд, нэжгээд хундага тулгаж уусны дараа хооллож эхлэв. Цэрэнпил хүн болж хөл шороодсон цагаас хойш ийм янзаар хооллож, ийм олон хүний дунд адилхан суулцаж, нэг ч удаа найрлаж үзээгүй аж. Бас энд байгсдаас дутуугүй шив шинэхэн хувцас өмсөж үзээгүй явснаа санахдаа их л омог бардам болно. Мөн тэдэнтэй тав арван үг оросоор цаана наана солих болсондоо бүр ч урам зоригтой байлаа. 

	Энд цугласан гийчид цөм ам халцгаав. Хар лам ч ам халав бололтой, цонхигор цагаан царай нь магнайнаасаа бага улайж эхлэв. Тэгж сууснаа Паашк өвгөн өөд харж нэг юм дуугараад, Цэрэнпил тийш харан урт шар сахлаа хөдөлтөл эрүүгээрээ өлийн заав. Паашк мөн Цэрэнпил тийш харж: 

	— Энэ буриад хүү байгаа юм. Өнгөрөгч өвлөөс эхлэн манайд байж, надтай хамт дархан хийлээ. Тун чадвартай, шулуун шударга эр шүү. Би энэ хүүг сайн дархан болгох сон гэж боддог. Тэгээд ч яггүйхэн дархан болж байгаа юм. Бас орос хэл бичиг заалгаж, нэрээ тавьж, ойр зуурын үг хэлж чаддаг болж байгаа. Та танилцана уу гээд алгаа дэлгэн дохиж хар лам Цэрэнпил хоёрыг хооронд нь зуучлав. Тэгэхээр нь хар лам зөвшөөрч толгойгоо үл мэдэг дохиод. 

	— Болно болно, баярлалаа гээд Цэрэнпил тийш харвал Цэрэнпил зүгээр сууж байх аргагүй болохоор ухасхийн босож хар ламын дэргэд очоод, мэхэсхийн гараа сарвайхад хар лам ихэмсгээр өмнөөс нь харж, ажил огт хийж үзээгүй улцгар цагаан гараа сарвайв. Цэрэнпил гарыг нь үнсэх ёстой байжээ. Гэсэн ч тийм ёс горим мэдэхгүй тул ажилч барвагар гараараа, мундуу, чангаар царайгаа үрчийтэл нь атгачхаад суудалдаа буцаж очихыг завдав. Хар лам гараараа доош нь дохиж: 

	— Та эндээ бай. Ертөнцөд дэлгэрсэн үнэн алдарт шашны өмнөөс тантай хэдэн үг солимоор байна гэж орсоор урин зулгүй өгүүлбэл Паашк өвгөн түүний нь буриадаар орчуулж өгөв. Цэрэнпил зөвшөөрч, толгойгоо дохиод юу гэхийг нь хүлээж зогслоо. 

	Хар лам хоолойгоо ихэмсгээр засаад бардам зан гаргаж, нүдээ сулавтар зөөлнөөр жортойлгон харж: 

	— Чи бол бурхны хайраар ариун сэтгэлтэй ариун төрөлтэй, ариун заяатай залуу байна! Чи түрүүхэн Есүс бурхны ариун рашаанаар шүршүүлж Есүс бурхны гэгээн дүрийг алтан хэрээс дээр үнссэн байх юм! Тэр бол чиний хувь заяанд гайхамшигтай их зол завшаантай хэрэг болж. Чи ирэх ням гаригт Есүс бурхны заларч байдаг нандин дуганд очиж, бурхны ариун угаалга хүртээх алтан хэрээс өршөөгдөн зүүх хэрэгтэй байна. 

	Үүнээс урьд чиний мөргөж явсан харанхуй бүдүүлэг сурталтай хуурамч зальхай лам нарын зохиосон буддын шашин бол зовлонгийн утга чанартай хуурамч зүйл юм. Түүнд мөргөж шүтсэний хэрэггүй. Түүнийг хаяж түүнээс зайлах хэрэгтэй гээд Паашк өвгөнийг харж: 

	— Та миний хэлсэн үгийг энэ хүнд орчуулж өгнө, үү! гэв. 

	Паашк өвгөний царай барайн зэвхийрч түүнээ огт мэдүүлэлгүй, өнөөх л хэвээрээ суугаад хар ламын хэлсэн үгийг яг хэвээр нь орчуулж дуусмагц, Цэрэнпилийг муухайгаар харчхаад, хэнэг ч үгүй сууж байлаа. 

	Цэрэнпил эрээ цээргүй омогтойгоор Хар ламыг харж, хариу дугарахынхаа өмнө: «Үгүй байз энэ чинь хэрээс зүү» гэж намайг сая ятгаж байх шив дээ. Түрүүн рашаанаар шүршүүлж, алтан хэрээс уруулдаа хүргүүлсэн минь хэрээст болоогүй байх нь ээ. Паашк гуайн орчуулж дуусуут намайг юунд зориуд муухай харав аа. Тэгээд одоо үл мэдээч болон хэнэггүй сууж байдгийн учир юу бил ээ. 

	Энэ өвгөн чинь бурханд сүжиггүй шүү дээ. Зөвхөн л эхнэрийнхээ сэтгэл засаж ёс төдий л залбирдаг бололтой билээ. Муухайгаар харсны нь учир бол «битгий зөвшөөр гэсэн хэрэг байх» гэж бодоод: 

	— Би будда бурханд ч мөргөөгүй хүн дээ. Гэлээ гэсэн ч бодож байгаад л болъё гээд эгц харахыгаа зовнин; «Үүнтэй олон юм яриад ч яах бил ээ. Өөрийн минь хувь заяа, өөрийн минь үнэн шударга явдал зовох жаргах хоёрын л нэг замыг олж өгнө биз» гэж бодоод мэхэсхийн ёслоод сандал дээрээ очиж суув. 

	Ам нэлээд халамцан суугаа нөгөө Гаврийл гараа өргөн урамшсан байртай Цэрэнпил тийш харж;

	— Чи зөв хэллээ. Сайн байна! гэж чанга хашхиран өгүүлээд өмнөх тавагтай идээнээс авч их ихээр амандаа хийн хэнийг ч харалгүй идэж гарав. 

	Хар лам тэр дорхноо царайгаа барайлган босож, тас няс хийтэл ширээ ёврон, нүдээ эрвэгэнүүлэн, Гаврийл тийш хараад: 

	— Дуугүй бай! Чи юу юм бэ? гэж гэр дэх юм ч хангинаж жингэнэтэл зандрав.

	Гаврийл түүний нь юмны төдий ч бодсон шинжгүй, юм зажилсан хэвээр өмнөөс нь олигтой харах ч үгүй, харин алгаараа хэдэнт тоомсоргүй дохин: 

	— Боллоо, боллоо! Та өөрөө чимээгүй болох юм биш үү! Бас тэгээд намайг юу юм бэ гэж асуув уу та? Би жинхэнэ орос хүн. Бид хоёрын царай адил гэсэн ч, санал бодол маань ондоо. Ийм болохоор би танаас тан шиг л асуумаар байна? гээд хоол идсээр л суув. 

	Хар лам галзуурсан юм шиг болж, уур хилэнгээ цээжиндээ багтааж ядан, хуруугаа Гаврийл тийш учир зүггүй ёдолзуулан байж: 

	— Хэн болохыг чинь би одоохон мэднэ дээ. Есүс бурхны ариун шашинд эсэргүү буруу үзэлтэй хүн байна чи, гэж шал доргитол дэвслэн хашхирснаа, туслагч нараа дагуулаад гадагш ухасхийв. 

	Марья хөгшин түрүүтэй өвгөд хөгшид босон гүйлдэж хар ламын өмнө очоод: «Хүлцэж сууж хайрлана уу. Энэ залуу согтчихоод солиорч их хилэнц хийлээ шүү дээ» гэлцэн гуйхад хар лам улам ганирч, элдэв өнгөөр хараан зүхээд, саатаж тогтолгүй гараад явчхав. 

	Хар ламын гарч одсоны дараа Паашк өвгөн суудалдаа хөдлөлгүй байснаа дээшээ харж, гэнэт лас лас инээсний дараа: 

	— За яах вэ дээ. Манайд байхгүйгээс л хойш явахаас биш. Боол олны тусын тулд уурлаагүй, бурхан шашны тусын тулд л уурлаад явчихлаа шүү дээ. Тэр нь бидэнд ямар хамаатай юм. Харин чөлөө болж өглөө. Хоол ундаа идэж ууж, эрүүл, энхийнхээ төлөө дугараагаа ууя гээд аяга дүүрэн архи хийгээд босон: 

	— Айлчдынхаа эрүүл мэндийн төлөө! гэж ерөөхөд нь цөм босон мөн л дуурайн ерөөсний дараа дугараагаа ууцгаав. 

	Улаан өндөгний баяр энэ мэтээр долоо хоног үргэлжилжээ. Хаврын дулаахан налгар өдрүүд дараалан өнгөрч л байлаа. Тариагаа тарьцгаа! Ногоогоо суулгацгаа! гэж шивнэх мэт илч сайтай тунгалаг улаан шар нар улам дээгүүр хөөрч, ард олны аж байдлыг өдөр бүр сонирхон, эргэж харна бололтой. 

	Паашк өвгөн чүү чаа л гэж хагас десятин тариа тарив. Марья хөгшин гаднаа төмс болон хэдэн нэр төрлийн ногооны үрийг хэдэн өдөр, өглөөнөөс орой болтол ажиллан суулгав. 

	Нүд алдам зах хязгааргүй уудам атар хээр дайд10 хивс эрээн болтлоо цэцэглэж, хөвч тайгын мод хөхөрч, навч намаагаа гүйцлээ. 

	Паашк өвгөн Цэрэнпил Гаврийл гурав тэрэгний хус утах, чарганы эрүү матах гэж өвгөний бүдүүн хүрэн морийг ажлын урт тэргэнд хөллөөд, хоол хүнс, цай, гахайн өөх, талх зөндөө төхөөрөөд, модонд гарлаа. Тэд хоёр гуравхан хоногийн дотор учиргүй их хус сэврээж чарганы олон эрүү матжээ. Тэд үдэш нь нялх ногоон дээр түүдэг гал түлж, дэргэд нь суугаад, оройнхоо хоолыг идэж их л тухтай хөөрөлдсөнийхөө дараа нар гартал унтаж амардаг байв. 

	Тэгэхэд ажиллах сүүлчийнхээ үдэш Гаврийл ярьж эхэлсэн нь: 

	— Хавар улаан өндөгний баяраар манай Гаврюш тэр согтуу хар ламд адислуулж, бас алтан хэрээс уруулдаа наалдуулахдаа хэрээс зүүж, хэрээст болчихлоо гэж урвайчхаад байж бил ээ. Дараа нь хэрээс зүү гэж хар ламын шаардахад хэрээст болоогүй байснаа сая мэдэж санаа амарсан даг шүү. Тэгээд ч хар ламд зөв сайн хариу өгч бил ээ. Тэрүүнд нь баярласнаа би хэзээ ч мартахгүй. Бурхан гэж юу байх нь шашин бүхнийг хуурамчаар номлогч: хар лам, лам, мулла зэрэг муу муухай амьтан, хаан, ноён, баячуулын сугыг түшиж тэдний боолчлолын хар хэрэгт туслахын тул зохиосон зүйл юм шүү дээ. Санаанаас зохиосон бурхдын хуурамч хоосон нэр дүрсүүдийг зааж, харанхуй зэрлэг үеэс эхлэн бий болсон сэжиг тааврыг дэвэргэн бишрүүлж сүсэглүүлээд, ард олныг харанхуй мунхаг, хүч чадалгүй, гэнэн онхиогүй, хоорондоо эв эмхгүй байлгаж, эд хөрөнгийг нь хуурч, шувт сорон идэх гэсэн хорт мэх мөн байхгүй юу гэж царай хувьсхийлгэн өгүүлбэл Паашк толгой дохин: 

	— Зүйтэй. Чи зөв хэлж байна гээд Цэрэнпилд цөмийг нь орчуулж өглөө. 

	Цэрэнпил их л баярлан, инээмсэглэж., биеэ хоёр тийш нь хөдөлгөн урагшаа давшин сууж билээ. 

	Гаврийл яриагаа үргэлжлүүлэх гэснээ Цэрэнпилийг харж: 

	— Гаврюш чи өнгөрөгч өвөл Василий авгайнд буриад нөхөртэйгөө хамт их л даарсан, зүдрүү царайтай уранхай муу хувцастай орж ирээд, дулаацаж байхад чинь би хойноос саяхан ирээд ярьж сууж бил ээ. Тэгэхэд Марья авгай гэнэт уйлсан шүү дээ. Тэгэхэд нь чи их гайхсан бололтой байсан байх аа. Санаж байгаа биз чи? гэвэл Цэрэнпил: 

	— Тэгсээн, тэгсэн, санаж байна. Харин юунд уйлсан юм бэ? гээд өндөс гэлээ. 

	— Хүлээж бай. Би учрыг нь ярих гэж байна. Ийм учиртай юм. Энэ Василий өвгөний аавын дүүгийн хүү, миний төрсөн ах Алексей гэгч Эрхүүгийн төв шорон Александровскаас улс төрийн хэрэгтнүүдийг оргуулсан хэрэгт баривчлагдаад, ноднин хавар тавдугаар сард Эрхүү хотод дүүжлүүлж алуулсан юм. Миний тэр ахыг дүүжлэх гэж дүүжлүүрийн цах11 дор авчраад хүзүүнд нь бугуйл углаад байхад нь алтан хэрээс барьсан, нэг хар лам тэнд цугласан, ноёдын дундаас гарч, өмнө нь очоод: Чи гэмээ ойлго! Хийсэн нүглээ хаан, бурхан хоёрт гэмшин наманчил! Хаан, бурхан хоёр адил юм! гээд тэнгэр өөд тун ихэмсэг хараад, цаазлуулж байгаа ахын минь зүг хэрээслэхэд хөөрхий ах минь шүдээ хавиран: 

	«Эндээс зайл!» гээд нүүр лүү нь нулимчхаад: «Эрх чөлөө мандаг! Яргачид сөнөг!» гэж хашхирч бил ээ. Тэр даруй ахыг минь дүүжилж алсан юм. Шажин бурхан гэгч хүнийг тэгж тамлан алдгийг би нүдээрээ харж мэдсэн бил ээ. 

	Ийм хэргийн улмаас Эрхүүд байж болшгүй болоод зайлж, одоо энэ өвгөнийд байгаа минь энэ шүү дээ гээд түр зуур дуугүй сууснаа уртаар сүүрс алдаад, хуучин байдалдаа орж, яриагаа үргэлжлүүлэв. 

	— Гаврюш минь, тэгэхэд яг л энийг ярихад минь Марья авгай уйлж бил ээ. Энэ миний авга Василий Иванович Матвеев, бас энэний чинь дүү миний аав Николай Матвеев хоёр бол анх Орехово-Зуевод Морозовын фабрикт ажилчин байснаа 1885 онд ажилчдын ажил хаялтад оролцож, хааны цагдаа нарт баригдаад төмөр тушаагаар тушуулан, Сибирьд цөлөгдөж, буутай цэргээр туулгаад гарахыг нь ах бид хоёр харсан юм. Тэгээд ах дүү хоёр Эрхүүгийн Александровск шоронд тус бүр хоёр жил хоригдоод, хугацаа нь дууссан боловч нутагтаа буцах эрхгүй байжээ. Яая гэх вэ гэрийнхнийгээ ирцгээ гэж захихад нь ээж минь, намайг ахын минь хамт аваад авга бэргэн Марьятай дөрвүүл наашаа зүглэж, жил шахам тэнэсээр явж, арайхийж Эрхүүд хүрч ирээд, аавтайгаа бас энэ авга Василийтайгаа уулзсанаа би мартдаггүй юм. Би тэгэхэд их баярлаж бил ээ. Манайх Эрхүүгийн айл боллоо. Гэсэн ч удсангүй аав, ээж хоёр минь нас барсан юм. Тэгээд би авгындаа байж олон газраар хэсүүчилсний дараа энд нутагшлаа. Бас тэр үед миний ээжийн хамаатан нэг бүсгүй бас л цөлөгдөж ирэв. Одоо тэр минь алс зүүн зүгт Нерчү гэдэг хотноо мөн л цөлөгдөж ирсэн хүний эхнэр болоод байгаа гэнэ лээ. Хожим нэг зав гарвал очих нь ээ ч яах вэ гээд үгээ дүүрэв. 

	Паашк өвгөн өөрийнхөө үйл явдлыг яриулсандаа их л урам зоригтой болон, бага зэрэг нэмж байгаад тун аятайхнаар Цэрэнпилд ярьж өгч бил ээ. 

	Цэрэнпил энэ бүхнийг сонсоод тун их гайхаж, хөөрхий дөө, хүний хүү гэгч янз бүрийн зовлон амсаж, давж туулдаг юм байна даа. Эдний явдлыг бодвол миний явдал ч ялимгүй жижигхэн юм байна даа. Гэлээ гэсэн ч надад бол нэлээдгүй хүндхэн жинтэй, утга учраараа ч эдний зовлон зүдүүртэй адил, үндэс сурвалжаар нэг, үгүйдээ ядаж нэлээд төстэй юм байна. Лам бурхан, бас хаан ноёд гэгч бол хаа ч гэсэн нэг чанартай, нэг үндэстэй гэдэг нь Гаврийлын ярианаас бүр ч тодорхой боллоо. Ийм болохоор аль нь ч гэсэн адилхан дайсан юм байна. Өнөөх Даржаа гавж, намайг хааны хуульд харш явдалтай, бурхны шашинд буруу үзэлтэй хүн мөн. Тэрүүнийг үгүй хийх хэрэгтэй! Үгүй хийхэд нүгэл болохгүй, харин буян болно гэж ганирч явна гэж сонсож бил ээ. Үүнээс үзэхэд шар лам, хар лам аль нь ч өөрцгүй чанар нь нэг юм байна шүү дээ. Хэрэв дүүжлүүлэх гэж байвал минь Даржаа гавж нэлмэгэр орхимжоо нөмрөн гуутай бурхнаа бариад, дүүжлүүлэх гэж байгаа миний өмнө ирж, хаан бурхандаа гэмээ наманчил. Хаан бурхан хоёр адил гээд бас л галзуурч нохойрч байх нь лавтай. Тийм болохоор шашин бурханд шар лам, хар лам нар гэдэг маань ард олны чухамхүү эвлэршгүй дайсан мөн гэж Гаврийлын хэлдэг түмэн зөв. Би үүнээс урьд баян, ноён хоёрыг дайсан минь гэж боддог явж. Гэлээ гэсэн ч өөр газрын баяд ноёдын ямар байдгийг мэддэггүй явж байжээ. Харин Бат зайсны хомхой ховдгийг, харгис хатууг, түүний гэрийнхний бузар шившигтэй явдлыг үзсэнээс хойш хаа гарын ноёд баячуул адил байдаг юм байна гэж мэддэг бил ээ. Тэгэхэд бурхан шашин, хаан, ноён, шар лам нарыг ядарч зүдэрсэн амьтныг хайрлан өршөөж ч болох байх гэж зарим үед бодож явдаг байлаа. 

	Харин одоо Паашк өвгөн, Гаврийл Николаевич хоёрын амссан тоо томшгүй зовлон зүдүүр, аймшигт явдлыг сонсоод тун их юм мэдэж ойлгож авлаа. Иймээс энэ хоёр бол ууган багш нар минь гэж би дурсан санаж явах болно гэж бодолхийлэн сууснаа Гаврийл Паашк хоёр тийш харж: 

	— Баярлалаа! Ганц одоо биш, та нарын надад үргэлж ярьж хэлж өгдөг дээрээс би тун их юм ойлгож, дайснаа таньдаг болж байнам. Гэсэн ч би нэг л ойлгохгүй байна. Ажилчдын хөдөлгөөн гэж юү байдаг юм бэ гэж асуув. 

	Паашк өвгөн их л урамшин мишээж, дэргэдээ суугаа Гаврийлаас өрсөн өндөсхийгээд: 

	— Чи тун зөв юм асуулаа. Манай Орос орны том том фабрик заводуудад ядуу хоосон хэдэн мянган хүн цуглараад, эхнэр хүүхэдтэйгээ цуг бараг хөлсгүй шахам ажил хийж арай чарай амь зууж явдаг юм. Энэ Гаврийл ч арваадтайдаа аав ээж хоёрыгоо даган ажил хийж, халуун чулуу долоосон хүн шүү дээ. 

	Фабрик заводын эзэд гэдэг бол ёстой л хатуу хар дайсан байгаа юм. Яагаад вэ гэвэл ажилчдыг өдөр бүр арван дөрөв — таван цагаар ажиллуулаад, чөтгөр тогтомгүй хүйтэн муухай байранд байрлуулдаг хэр нь хөлсийг нь сорж залгих, ял зэмлэлд унагах, ажлаас нь халж өвлийн хүйтэнд зориуд хоосон нүцгэн шалдангаар гудамжинд хөөж гаргадаг юм. Ажилчид тэсэж ядахдаа эв нэгдэн фабрик заводынхоо эздийг эсэргүүцэж ажлаа хаяад, гудамжинд гарч, хөлсийг маань нэмж ажлын маань цагийг багасгаж аль, ял торгуульд унагахаа больж байр байдлыг маань сайжруулж аль. Эрх чөлөөг маань хасдагаа боль гэж эрс шийдвэртэй эрэлт шаардлага тавьдаг юм. Тэгэхэд нь фабрик заводын эзэд, хааны цагдаа нарыг авчирч балбуулж, нүдүүлэн, буудаж цавчих хүртэл харгис муухай балмад жигшүүрт хэрэг өдүүлдэг юм. 

	1885 онд Морозовын фабрикт болсон ажилчдын хөдөлгөөнийг хааны цагдаа нар буу зэвсгийн хүчээр дармагц зургаан зуугаад хүнийг баривчлаад, хэдэн арван хүнийг шүүхээр шийтгэж бил ээ. Тэгэхэд би өөрийнхөө дүү Николайн хамт цагдаа нарт баривчлагдаад, төмөр тушаагаар тушуулан, Сибирьд цөлөгдсөн юм. Энэ тухай чи Гаврийлын ярианаас мэдсэн байх. Ажилчдын хөдөлгөөн гэдэг бол товчдоо ийм байна гээд дуугүй болоход, Цэрэнпил: 

	— Одоо ажилчдын ийм хөдөлгөөн гарахаа больж бүр дарагдчихсан юм бол уу? гэж асуув. 

	— Үгүй. Хаанаас даа. Одоо бүр зохион байгуулалттай, бүр эрчтэй, бүр ширүүн хурц болж байгаа юм шүү. Ажилчдын хөдөлгөөнийг хаан баячуул хоёр яагаад ч дарж чадахгүй. Өөрсдийнхөө л толгойг хөөдөх байх даа гээд нударгаа зангидан, «бурхан үзэг» гэж чангаар ам алдав. 

	Гаврийл ихэд хөхрөн: 

	— Манай авгын дотроо хадгалж явсан хор шар нь буцалчихлаа. Тэрүүнтэй нь цуг бурхан хаанаас бий болчхов доо гэв. 

	Паашк өвгөний өмнөөс харж, ярианд нь амтархан суусан Цэрэнпил Гаврийлын инээхэд огтхон ч саатаж сэтгэлээ хуваалгүй түрүүчийнхээ янзаар Паашк өвгөнөөс: 

	— Үгүй, эзэд, ноёддоо хавчигдан тэсэж ядаад ажилчдын тэмцэхэд нь талд байгаа хаан хөндлөнгөөс нь дур зоргоороо цагдаа нарыг илгээж ажилчдыг буудуулж хядуулдаг, шоронд хорьж, Сибирьд цөлдөг нь ямар учиртай юм бэ? гэж асуув. 

	Паашк өвгөн хоолойгоо засаад бага зэрэг түгдэрсхийв. Тэгэхэд нь Гаврийл: 

	— Хаан гэдэг чинь дарлагч ангийн засаг төрийг гартаа атгаж байгаа хүн шүү дээ. Тийм болохоор дарлагч ангиа хамгаалах нь хууль ёсны хэрэг биз дээ. Хаан гэдэг бол дарлагдсан ядуучуудын ангийн хаан биш. Хаан дарлагдсан ядуучуудын өштөн дайсан байхгүй юу. Ядуу хооснуудын анги бол өөрсдийн засаг төртэй байх ёстой. Тийм дээрээс ч түрүүн ярилцаж байсан ажилчны хөдөлгөөн гэдэг маань баячуулын ангийн эсрэг ядуучуудын анги тэмцэн ялах тэмцлийн үндэс суурь мөн. Тэгэхээр хаан тэргүүтэй баяд ноёд, бас тэдний шашны эрх баригч хар лам, шар лам нар бол юу ч цээрлэлгүй хөдөлмөрчдийн хөдөлгөөнийг дарах гэж аль муу муухай арга мэх, аллага хядлага, шорон цөллөг хэрэглэж байгаа юм шүү дээ гэхэд нь, Паашк өвгөн их л сонирхон чагнаж ойлгоогүй зүйлийг нь Цэрэнпилд хэд дахин орчуулан хэлж ойлгуулж өглөө. Энэ үдшийн хөөрөлдөөн энэ төдийгөөр дуусаж, тус тусынхаа ор дэвсгэрээ засаж, галдаа түлээ нэмчхээд, унтахаар хэвтэв. 

	Паашк өвгөн, Гаврийл хоёр хэвтмэгц хурхиралдчихав. Цэрэнпилийн нойр ер хүрсэнгүй. Саяынхаа яриаг эхнээс нь дуустал бодлоо. Бас өөрийнхөө явдлыг нутгийнхаа баяд, ноёд, лам нарын авир байдлыг түрүүхэн Паашк, Гаврийл хоёрын ярьсантай харшуулан бодож маш төстэй байхаар нь зөв л байна даа. Шажин бурхан, лам хувраг цөм хаан, ноён, баяны хорт муухай ташуур, тэдний цуст бузар замыг зэхэгчид мөн болох нь надад ил болж танигдлаа гэх зэргээр бодолхийлж хор шар нь буцлан хэвтсээр унтчихлаа. Нэг сэрэх нь ээ нь өдөр болж, өглөөний тунгалаг чийгтэй агаарт тунаран байгаа түүдгийн утаа хөх цэнхэр хөшиг мэт ийш тийшээ намуухнаар туналзан харагдана. Бас янз бүрийн дууч шулгануур шувууд жиргэнэ аж. 

	Удсан ч үгүй цайлсныхаа дараа гурвуул хөрөө, сүхээ авч ажилдаа гараад, нэлээд удаан ажиллаж тасар цавчсан мөөрийн хус тэргэндээ ачаад гэр лүүгээ их л омогтойгоор хөөрөлдөн явцгаав. 

	Гэртээ хүрч ирээд, хашааныхаа хаалгыг онгойлгож байхад нь Марья хөгшин гэрээс гүйн гарч, нүдээ бүлтийлгэн нэг гараараа зүрхэн тусаа дараад, амьсгаадна: 

	— Ай-й бурхан авраасай даа. Юун болох нь энэ вэ? Манай гадаа цагдаа ноён, нэг доголон буриад ноёнтой түрүүхэн ирээд, танайд нэг буриад залуу бий юу гэж их ширүүнээр асуулаа. Тэгэхэд нь би одоо тийм хүн манайд байхгүй. Уг нь байсан юм. Хэдхэн хоногийн өмнө явчихсан. Хаашаа очсоны нь би мэдэхгүй гэхэд минь тийм бий хө, чи худал хэлж байна. Гэрийн чинь эзэн хаа очсон бэ гэж загналаа. Тэгэхэд нь би хөвчид ажил хийж байгаа гэлээ. «А, тэгвэл мэдлээ. Тэр буриад хүүгээ олж өгнө дөө та нар! Тэгэхгүй бол үүнийг амсах болно шүү гээд халааснаасаа гялгар цагаан гар буу гаргаж занаад, хар ламынд саяхан очиж буулаа гээд шугшран уйлчхав. Паашк өвгөн хөгшнөө дуугүй харж байснаа;

	— За, боль, боль! уйлж ямар л хэрэг бүтээдэг байлаа чи, зүрхээ чангахан дарж бай! Гэнэт дэгдчихүүзэй чи гэж хүйтнээр мишилзээд, Цэрэнпил, Гаврийл хоёрыг харж, — Яавал дээр вэ? гэж асуув. 

	Цэрэнпилийн царай бага зэрэг урамгүй муухан болсон боловч ер нь айж тэвдсэн шинжгүй уудам тэнэгэр харцаар Паашк өөд харж, 

	— Миний хойноос дагаж явдаг хар муу сүүдрүүд ирж л дээ. Тийм болохоор эндээс зайлахаас өөр аргагүй биз дээ гэхэд нь Гаврийл тосож аван: 

	— Зүйтэй, эндээс бушуухан холдохоос өөр арга алга. Одоохон би чамд нэг бичиг бичээд өгье. Түүнийг хаялгүй хүнд үзүүлэлгүй авч яваарай. Хэрэв зүүн зүгт бий Нерчинск хот орвол өнөөх миний ярьдаг садан минь болох эхнэртэй уулзахыг бодоорой. Тэр чамд ямар ч цагт туслах ёстой гэнгүүт гэрт гүйн оров. 

	Хойноос нь Паашк өвгөн, Марья хөгшин, Цэрэнпил гурав орж, Марья хөгшин нэг тампуу дотор талх, гахайн өөх, цай, аяга, бас бяцхан заглуу хийж аян замын юм төхөөрч байх завсар цонхныхоо дэргэд гүйж очоод л харна. 

	Паашк өвгөн бор иштэй нэг том хутга билүүдэж хурцлаад: 

	— За, Гаврюш минь үүнийг авч яваарай. Юунаас ч айж няцалгүй зоригтой явах хэрэгтэй. Зориг гэдэг бол зам юм шүү! гээд өгөв. 

	Гаврийл бичиг бичиж, цаасаар хэдэн давхар ороогоод өглөө. Цэрэнпил явахад бэлэн болоод байхдаа ихэд уярч, 

	— Нэгэнт явах гэснээс хойш явахаас л биш дээ би. Танайд тун сайн байлаа. Орос хэл ном бичиг заалгаж давын өмнө хаана явсан ч цайгаа ууж, хонох газраа олохтой боллоо. Бас өөрийгөө, дайсныг, өөрийнхөө ангийн бүдүүн тоймыг таньж чадах нүдтэй ч, чихтэй ч болж эхэллээ. Энэнээс их тус, энэнээс ачтай хайр хишиг хаа байх вэ. Василий Иванович, Гаврийл Николаевич, Мария Андреевна та гурвыг амьд мэнд яваа цагтаа би мартахгүй. Ганцхан сэтгэл зовох юм минь гэвэл миний ар хударгаар тэр цагдаа дарга ирж, та нарыг хардан зандчиж зодож нүдэх бий л гэж зовно. Хүлцэнэ үү намайг. Цөм энх мэнд аж суухыг хүсье. За ингээд явъя би гээд цөмтэй нь гар барьж үнсэлцээд гадагш гарахыг завдтал Мария хөгшин уйлж, бас Паашк өвгөн, Гаврийл хоёрын нүдээр нулимс мэлмэрэв. 

	Мария Андреевна өнөөх бэлдсэн шуудайтай юмаа өгөөд, дахин үнсэж: «хүү минь сайн яваарай» гэв. Паашк, Гаврийл хоёр мөн л «сайн яваарай» гэв. Тэд Цэрэнпилийн хамт гадагш гаралцаж, хүнд харагдамгүй далд газраар үдэж, ойрхон байгаа ой хүргээд замд нь оруулж: «За! чи бидэнд санаагаа бүү зов! Бид чинь яах ч үгүй, за баяртай!» гээд бас дахин үнсээд, гар барилцаж хагацан ядсаар хоёр тийшээ явж билээ. 

	Зуны эхэн үеийн урьхан тунгалаг, халуун нэг өдөр мань Цэрэнпил засмал өргөн замаар зүүн зүг чиглэж ганхар, гунхар гэлдэрч явлаа. Түүний баруун мөрөнд нь Мария хөгшний төхөөрч өгсөн хоол хүнсний үлдэгдэл бололтой шуудайтай юм алхах бүрд нь санжганана. 

	Энэ замын дэргэдүүр дөрөв дөрвөн төмөр утас татчихсан шонгууд жирэлзэн зурайгаад нүдний хараа үл хүрэм аж. 

	«За байз, энэ чинь хаанаас хүрч очоо юм бол, ер нь зах үзүүрт нь над шиг явган хүн хүрч чадах юм бол уу» гэж Цэрэнпил битүүхэн мишилзээд, гайхан бодно. Үүнээс уламжлан: «Энэ харагдаж байгаа төмөр утаснуудыг дамжуулан, үг хэлж бичиг бичдэг юм гэж сонсож билээ би. Ийм юмыг ямар их ухаантай, яасан их эрдэмтэй хүн анх түрүүн сэдэвлэж зохиогоо бол! Бас Бада, Хёлгоор төмөр зам тавьсан юм гэнэ бил ээ. Түүнийг үзсэн хүнтэй ярилцахад минь, тэр төмөр замаар тоймгүй олон тэргэн дээр учиргүй их юм аччихаад, бас ярайсан олон байшинд өдий төдий зуун хүнийг суулгаад давхиж явдаг оньсон машин харж билээ гэсэн шүү. Бас том хар юм, пад хар утаа суунаглуулан, газар доргитол нижигнэн, аймаар сүртэйеэ аахилан, чих дүлийртэл хашхираад, хажуугаар минь өнгөрөхөд золтой л ойчсонгүй гэж бил ээ. 

	Тийм гайхамшигтай сонин юм. Хэжингэ нутгаас минь жараадхан мод газар байхад нь очиж үзээгүй хүн шүү дээ би. Тэгэхээр бор хөтөл давж үзээгүй, бярууны бэлчээрээс хэтэрч яваагүй хүн бол би л мөн болох нь. Төмөр замыг тэр аймшигтай, сүртэй машиныг бас хэний хүү зохиож бүтээсэн юм бол! Энэ бүгд Гаврийл, Паашк хоёрын минь хэлдгээр орос ажилчдын уран гар, оюун билгээр бүтээснээс зайлаа гэж үү. Өөр хэн л бүтээв гэж дээ. Бурхан, хаан юм уу, баяд ноёд, шар хар лам нар бүтээгээгүй нь лав. Тэдэнд тийм уран гар, ухаан билэг байх ч үгүй. Тэд бол хүний хар хөлс, улаан цус идэж залгиж л чаддаг эрдэмтэй, ядуу хүмүүсийн данснууд шүү дээ. Би ч гэсэн тэрхүү ядуу дарлагдсан ангийн хүний нэг биш юу юм бэ? Тэдэнтэй нэг замтай, нэг хувь заяатай хүн байх ёстой доо. Тийм болохоор тэдний хийдэг юмыг хийлцэж, зорьж явдаг замаар нь зорилцох, явалцах гэж тэднийг эрж, уулзах гэж яваа юм биш үү би. Тэгээд тэд хаа байна вэ? гэж бодно. Тэгсээр явж, нэг мэдэх нь ээ том нуурын баруун эрэг дээр хүрээд ирчихсэн байв. Энэ бол Чит хотын баруухантай орших Хёноо нуур аж. 

	Цэрэнпил, Паашк өвгөнийхөөс гарсаар яг тав хоноод, энд хүрч иржээ. Тойруу замаар явсан тул тийм олон хоносон байж. 

	Тэр нуурын эрэг дээр Цэрэнпил нэлээд удаан хэвтлээ. Тэгж байтал нь газар ёроолоосоо хүчтэй доргих шиг болж нэг юм айхавтар нүсэр хүндээр түжигнэн, урьд сонстоогүй сүртэйгээр аахилах чимээ гарч, хэмжээгүй чанга хашхирав. Цэрэнпил ухасхийн босож, санд мэнд нүдээ арчин, ийш тийшээ харж ажиглавал Хёноо нуурын урдуур зүүнээс хав хар үүл шиг утаа суунаглуулсан том хар юм зүтгэж явлаа. Түүний хойноос дөрвөлжин, дөрвөлжин улаан байшингууд дагацалдан яваа мэт «Аа, энэ чинь өнөөх төмөр зам дээгүүр давхидаг машин гэдэг байх нь ээ. Үүний чинь харин Хэжингэдээ байхдаа иймэрхүү байдаг гэж сонсоогүй сэн бол давын өмнө учрыг нь олохгүй нь байна шүү би» гэж бодсоор байтал нуурын урдуур баруун тийшээ далагнасан шороон дээгүүр давхин өнгөрлөө. 

	За ингэхээр би чинь төмөр зам, бас түүний дээгүүр давхидаг машин гэдгийг харлаа. Ингэсээр явж сонин юмсыг үзэх минь л байна даа» гэж бодуут юу юугүй яаран явж төмөр замыг очиж үзээд цааш шамдуухан алхлав. 

	Чит хотын гол гудамжаар олон давхар хэр нь тоолж баршгүй олон цонхтой чулуун байшингууд данхайлдан харагдана. Түүний зарим байшингийн хаалган дээр том том бичиг бичээстэй байх шиг. Баячуулын дэлгүүрүүд гадна хаалгаа хоёр тийш нь тэлчихсэн мөнгөтэй л бол манайд орно уу гэж урьж байгаа мэт. Энэ хотод цэргийн генерал губернатор бий аж. Үнэн алдартан шашны хамба байдаг гэнэ. Мөн хэдэн зуун том жижиг худалдаачин баячуул байрлаж хөдөөгийнхнөөс мал, мах, гурил будаа, ноос, тос, арьс шир зэргийн түүхий эдийг нь аль болох аргаар хяхаж хавчин үнийг нь бууруулж, хулгайлж булаах шахам, хуурч мэхлэн суга татан авдаг байжээ. Хэрэв зарим хүн эсэргүүцэж маргах гэвэл нүүрт нь нулимж, төмөр метр юм уу, ширмэн туухайгаар ч хамаагүй гартаа аль л дайралдсан юмаар хайр гамгүй занчиж зодож, эцсийн бүлэгт юү ч өгөлгүй өшиглөж хөөн хаалгаараа гаргачихдаг байж бил ээ. 

	Цэрэнпил тун саяхан хотод иржээ. Түүнд гайхаж сонирхохгүй юм алга ажээ. Гудамжаар янз бүрийн хувцастай хүмүүсийг эхлээд их л сонирхдог байж. Тэгэх хоорондоо жууз тэрэгнээ өндөр сайхан морьд хөллөөд, ийш тийшээ давхиулж яваа гоё ганган хүмүүсийн хойноос хараад зогсчихдог байлаа. Бас олон давхар чулуун сүрлэг байшингуудыг харж, өнөөх Гаврийл, Паашк хоёрын минь хэлдэг баяд, ноёд л энэ дотор байгаа байх гэж бодно. 

	Тэрхүү байшингууд руу харсаар хэнэггүй алхалж явснаа Цэрэнпил нэг хүчтэй юмтай гэнэт лүс хийтэл мөргөлдчихлөө. Харвал цав цагаан хувцастай, цагаан шүхэртэй бүдүүн авгай чаад гэж хашхираад, шүхрээ хэмх даран тас гэдрэгээ ойчиж байв. Цэрэнпил яах ч учраа олохгүй тэвдчихээд яван болин алдаж байтал хажуу талаас нь хөх цамцтай орос хүн эрүүгээрээ дохиж, шивнэсхийн: «Гүйгээч, юү хийж байгаа юм бэ! чи» гэчихлээ. Тэгэхтэй нь зэрэг Цэрэнпил олон хүний завсраар түрж сааталгүй гүйчхэв. Тэгтэл дуудан хашхиралдах чимээ гарч, төдхөн шүгэл энд тэндгүй тасхийн, гудамжаар яваа хүмүүс цөм Цэрэнпилийг хараад зогсоцгоолоо. «За энэ бүтэлгүй хэрэг боллоо. Юмны гарт орох нь байна» гэж Цэрэнпил бодовч дүүрсэн хэрэг гээд улам хурдалж нэг булан тойртол тоо томшгүй гэмээр олон хүн шоргоолж шиг бужигнаж байлаа. 

	Цэрэнпил тэдний дунд гүйн ороод одоо л баригдахаа болив гэж амьсгаагаа дарж уужирлаа. Нэг мэдэх нь ээ нь үүрээд явсан шуудай, хар эсгий малгай хоёр нь алга. Хаа ч унагаснаа бүү мэд. «За яах вэ. Алга болсон л хойно, алга болоо л юм биз. Өөрөө л амьд гарснаас хойш яамай» гэж бодолхийлэн ер ажиггүй тэр олон хүмүүсийн дундуур сонирхон явахад нь муу ч, сайн ч хувцастай янз бүрийн хүн энэ тэр юм наймаална. Зарим нь авахгүй ч гэсэн үнэ өгч панзална. Тэдний дундуур цагаан тааран цамцтай, сүлжмэл улаан мяндас хүзүүнээсээ оосорлоод, том гар буу баруун ташаандаа зүүсэн, бас зүүн талдаа шар гуулин бөгжтэй сэлэм зүүсэн, саравчтай малгайтай, мөрөндөө ягаан цэмбэн погон хадсан, дээд уруулынхаа ширвээ шар сахлыг өөд нь соёотуулж имэрсэн, муухай цэхэр харцтай цагдаа хоолой шахаж ширүүнээр зандран энд тэнд бөөгнөрсөн хүмүүсийг аманд орохуйц муухайгаар харааж, хөөн тараана. Цэрэнпил тэрхүү цагдааг харуут мөн л Гаврийл, Паашк хоёрын ярьсныг санаж ийм л юм байж гэж бодоод дотор нь хүйт оргив. 

	Цэрэнпил олны дунд орж, хутгалдан цааш одов. Бяцхан саравч, пингүүдэд товч, зүү хуруувч, сам, толь, муусайн хувцас, малгай, чархи, оймс зэрэг жижиг сажиг юм наймаалахаар урдуураа тавиад, аальгүй марзан худалдаачдын зэвүү хүрмээр саваагүйтэцгээж байхад нь Цэрэнпил тэдний нэгнээс хуучин муу хар даавуун саравчтай малгай худалдаж аваад өмсөв. Тэндээс цааш явахад хашааны хажууд хоёр нүд сохор хүмүүс малгайгаа дэлгэж өмнөө тавьчхаад баян хуур тоглож гуйлга гуйцгааж байв. Бас хоёр хөлгүй өрөөсөн ч хөлгүй, нүүр гараа аль хэдийнээс угаагаагүй, зүдрүү гэдгийн эрэгтэй, эмэгтэй хүмүүс нүднээс нулимс дуслуулан хүн бүхэн тийш гараа сарвайж: «Хоол хайрлаач! Баячуулд ажил хийсээр яваад би гэмтсэн хүн» гэх мэт элдвийн аюул зовлонд өртөгдсөнөө тоочин гуйлга гуйна. Мөн тэнд уранхай муу хувцастай, шал согтуу хэдэн хүн зодолдож байв. Нялх хүүхэд тэврээд, олон хүүхэд дагуулсан, навсгар хувцастай, хөл нүцгэн эхнэрүүд энэ тэр согтуу хүмүүсийг ханцуйдан уйлалдан шугширч байгаад: «Болиоч дээ. Үр хүүхэд маань өл хоолгүй байна шүү дээ. Явъя л! гэж чиргүүлэлдэнэ. Тэгэхэд согтуугийн нэг нь ханцуйдаад байгаа гэргийдээ: «Яая гэх вэ дээ! Чи тэгээд хаашаа явъя гэж байгаа юм бэ? Гудамжинд биднийг хөөж гаргачихсан шүү дээ. Гэр маань энэ» гэж ярвайн хэлээд, хуруугаараа газар заав. 

	Цэрэнпилийн хажууд зогсож байсан өвгөжөөр нэг хүн тэднийг харж шогшрон, царайгаа хувьсхийлгээд: 

	— «Яасан ч хэцүү цаг вэ? Халаг минь дээ! Ингэж хайр өршөөлгүй хаягдчихсан хэр нь гашуудлаа гашуун архиар засах гэдэг дэмий юм даа» гээд Цэрэнпил тийш харж: — Чи ойлгож байна уу? Эд чинь эндхийн Кулаев гэгч баяны гурилын тээрэмд ажил хийж байгаад саяхан ажлаас халагдаад ингэж яваа юм гээд толгой сэгсрэн цаашаа явав. 

	Цэрэнпил тэндээ хоцроод мөн л Гаврийл, Паашк хоёрын хэлснийг санаж: «тэдний минь хэлдэг яг таарч байна. Ингээд цаашдаа юу болдог бол. Ажлаас халагдсан энэ хэдэн ажилчин хор шараа буцалсандаа архидаад, өөр хоорондоо л зодолдож байгаа юм байна шүү дээ. Тэгэхэд тэр нэг хүн тэднийг харж шогшроод явчихлаа. Ямар хүн болоод тэгээ бол» гэж бодов. 

	Цэрэнпил олны дундуур урамгүй шиг явж, нэлээд удаан сонирхсоноо ам цангаж гэдэс өлссөнөө гэнэт мэдэж нэг хүнээс хооллох газар асуулаа. Тэр нь гайхсан байдалтай өөдөөс нь хараад: 

	— Чи хаанахын хүн бэ? гэв. 

	— Би холын хүн. Хүн болсоор энд анх удаа орж ирээд яваа болохоор юу ч мэдэхгүй толгой эргэчхээд, баруун зүүнээ ч мэдэхгүй явж байна. Тэгээд л танаас асууж байна гэж Цэрэнпил оросоор хальт мөлт өгүүлэхэд нөгөө хүн нь инээмсэглэн: 

	— Зөв дөө! Анх хот орж ирэхэд хэцүү байдаг юм. Чи намайг дагаад яв. Би чамд хоолны газар олгож өгье гэж эелдэг өгүүлээд, түрүүлэн алхав. 

	Цэрэнпил хойноос нь дагаж явахдаа, түрүүнийхтэйгээ адил хүнтэй мөргөлдчихөж гай болох бий гэж хүмүүсийн дундуур их л болгоомжлон алхална. 

	Цуугиурын захад задгай саравчнаа хэдэн хүн хооллож байгаа харагдав. 

	— За энд хооллоё доо гээд хүнгүй байгаа нэг ширээний хоёр талд өмнө өмнөөсөө харж суув. Тэр хүн нь хоолны үл мэдэх нэр хэлж, буржгар үстэй өндөр хар хүнд захиалав бололтой. 

	Гуанзны дэргэдүүр урагш хойшоо үргэлжилсэн урт гудамж харагдана. Тэр гудамжаар бас л олон хүн нааш цаашаа зорчино. Хоёр хар морь гоё тэрэгнээ хөллөсөн цагаан хувцастай, гялгар халзавч малгай толгой дээрээ тавьсан шолхгор бүдүүн согтуу хүн хаанаас ч юм бүү мэд гэнэт гарч ирээд, өмнөө сууж яваа хөтчөө зандчин ёворч байгаад морины чадал мэдэн гудамжаар давхиж явахдаа хөл нүцгэн гүйж яваа арваад настай нэг хүүхдийг өнхөртөл нь дайрчхаад эргэж ч харалгүй тоос манаруулан далд оров. Хөөрхий тэр хүүхэд, хоёр хөлөө хуга дайруулчихсан бололтой, хоёр гараа сарвалзуулан бархирч босож ядан хэвтэв. Хүмүүс, дайрчхаад тонилсон хүний хойноос хараал чирээл тавьж шуугилдан занаж, дайруулсан хүүхэд тийш гүйлдэхэд нь хоёр гурван цагдаа буугаа гарган хүмүүсийг занаж хориглоод, өөрсдөө тэр хүүхэд дээр очив. «Тэгээд ноёны урдуур явах гэж гүйв чи. Хар нохойн гөлгөө!» гэж зандчин зантгар том, ажлын хар савхитай хөлөөрөө өшиглөөд, шороо тоосонд цус нөжтэйгөө зууралдчихаад, ухаантай, ухаангүй хэвтээ тэр хүүхдийн гараас нь чирч, хашааны хажууд авчраад хугархай хоёр хөлийг нь санжганатал хайр гамгүй хаячихлаа. 

	Тэгтэл Цэрэнпилтэй хамт хоол идэх гэж байсан нөгөө хүн ширээ тас хийтэл цохиод хараал тавин, газраас нэг бөөрөнхий чулуу шүүрэн авуут цагдаа нар тийш ухасхийв. Бас тэнд хашхиралдан дугтчиж байгаа хүмүүс бүгдээрээ чулуу шүүрэн авцгааж, цагдаа нарыг чулуудав. Мань Цэрэнпил мөн л, хоролхоод тэсэн ядаж байсан болохоор тэдэнтэй адилхан л ухасхийж явуут дундаа нэг том чулуу газраас шүүрэн аваад цүдгэр гэдэстэй нэг цагдааг өнхөртөл чулуудчихлаа. Тулалдаан улам ширүүсэж уур хилэн дэлбэрэн чанга чанга хашхиралдаан зандчаан болж байтал, гэнэт буу тачигнаж хүмүүс бужигналдаж, ийш тийшээ таран гүйлдэв. 

	Мань Цэрэнпил өдрийнхтэйгөө адил бас л зугтах албатай болж, энд тэндээс цугларсан цагдаа нарт арай л баригдсангүй хар хурдаараа гүйн зайлжээ.

	Өнөөх галзуурсан цагдаа нар ойр хавийн гудамжны балчир, уулзвар газраар амдан гүйж, сандруу яваа хүн болгоныг сэжиглэн хориглож, их л догшин хэрцгийгээр зандчин багалзуурдаж унатал, өнхөртөл угзчин байцгаана. 

	Цэрэнпил, нэг хашааны хаалганы хажуу дахь сандал дээр хэнэг ч үгүй суугаад амрах зуур: «Энд тулалдаан болбол бас нэг бүдүүн цагдаагийн толгойнд чулуу буулгачихад яадаг юм бэ» гэж бодов. Гэсэн ч тулалдаан дахиад болсонгүй. Цагдаа нар хэдэн хүнийг хардан баривчлаад гүйхээр нь намнан, араас нь буугаараа нудран түлхсээр аваад явчхав. 

	Цэрэнпил тэдний хойноос харж өширхөн суухдаа: «За, өнөөдөр би юу үзэж харав. Яасан ч элэг эмтрэм зовлонтой, яасан ч зэвүүн зэрлэг ааштай байдаг юм бэ. Би Хэжингээс зугтаж гарахдаа юу ч үзэж хараагүй, юу ч ойлгож мэдээгүй, зөвхөн л тэр нутгийнхаа баяд ноёдын харгис хэрцгийг, зөвхөн л хар аминдаа тулгарсан зовлонг тэсвэрлэж чадалгүй, тун явцуу өш хонзон өвөрлөснөөс биш, өөр орон нутагт юу болж байдгийг нь ердөө ч мэдэхгүй явж шүү дээ. Чиний зовлон бол ганцхан чиний зовлон биш олны зовлон шаналалтай холбоотой юм гэж Паашк өвгөний хэлдэг нь түмэн зөв байна гэж өөрийн эрхгүй бодлоо. 

	Энэ үед хөх цамц дээгүүрээ суран бүс бүсэлсэн нэг хүн дэргэдүүр нь өнгөрч явтлаа, гэнэт зогтусаж, инээмсэглэн хараад: 

	— За залуу чи энд юу хийж суугаа юм бэ? гэж асуув. 

	Цэрэнпил зарсхийн урдаас нь хараад, энэ хүнийг хаа үзлээ дээ гэж бодовч чухам тэнд гэж олсонгүй. Танимгайрхаад хүн юм асууж байхад, дуугүй байх аргагүй болж. 

	— Юу ч хийгээгүй. Зүгээр л сууж байнам гээд царайг нь ажив. 

	— Түрүүн чи намайг олигтой анзааралгүй гүйчихсэн биз. Одоо л харин намайг сайн хар. Чи таньж магадгүй. Тийм үү? гээд тэр хүн нь бас инээмсэглэв. 

	Цэрэнпил сэжиглэж: «Юу нь ирээд гэнэт хоргоох нь энэ вэ. Ойлголгүй чи гүйчхэж гэдэг нь юу вэ? Цагдаагийн явуулсан туршуул биш байгаа даа. Ер нь л бушуухан эндээс холдож үзье, гэж бодоод: 

	— Би таны яриаг ерөөсөө ойлгохгүй байна гээд толгой сэгсрэн, юу ч мэдээгүй хүний төрх байдалтай болов. 

	— Чи чинь яагаад огт мэдээгүй хүн шиг мэлзэж байна вэ. Чи намайг битгий хард. Би чамайг яах ч үгүй. Түрүүхэн тэнд өргөн гудамжинд тэрэгнээс нэг бүдүүн хүүхэн буугаад дэлгүүр лүү очиж явахад нь чи өнхөртөл нь дайрчхаад хажуугийн нь хүмүүст баригдаж үйл тамаа үзэх шахаад байхад чинь «гүйгээч» гэж шивнэхэд минь гүйчхээгүй бил үү чи? Манайд очиж малгай, шуудай хоёроо аваарай! гээд орос хүний үнэнч даруу царайг харуулан байв. 

	Цэрэнпил ухасхийн босож тэр хүний гарыг бариад: 

	— Танд би их баярлалаа. Та намайг аймшигт аюулаас аварчээ. Хэрэв таны тэгж хэлээгүй бол хатуу хар саварт ороод хаа ямар юман дотор юу болж хэвтэх байж вэ? Тэгээд одоо хажууд минь ирээд таны асуухад намайг эрж туршиж яваа хүн байж магадгүй гэж сэжиглэлээ. Өршөөгөөрэй! гэж толгой дохин дуугарав. 

	Тэгэхэд нь тэр хүн зүгээр зүгээр гэсэн байртай гараа татан

	— Болж, болж харин болгоомжтой явах хэрэгтэй. Хэрэв хамар дор хагархай ам бий л гэж хамаа намаагүй явах юм бол хар нохойнуудын аманд оролгүй явна гэж санахын ч хэрэггүй. Тэд чинь тийм юмыг өдөр бүр гоочилж хайж явдаг ажилтай улс шүү дээ. Тэдэнд өөр хийх юм байхгүй. За, надтай цуг явж, манайд очоод, тэр малгай шуудай хоёроо ав! гээд явахад нь Цэрэнпил хойноос нь даган одлоо «Энэ маань яасан сайн хүн байх нь вэ. Ийм хүн намайг хуурч аваачаад дайсны гарт өгөхгүй байх аа. Аль энэ чинь тэдний атгад ороод, чи шивнэж, тэр хүнийг зугтуулсан. Түүнийгээ бушуу олж авчир гэгдээд яваа юм биш байгаа. Хай үгүй байх аа. Тэгж залилах шинжтэй хүн биш шиг байна. Хүн болж, хөлөө шороодсоноос хойш хүний царай ажиглаж сурсан хүн шүү дээ би чинь. Хоёр нүд минь ар тийшээ харчхаагүй байх» гэж бодоод дахин туршиж лавлах гэсэн юм шиг зэрэгцэн очоод, тэр хүнээсээ энэ тэр юм асуусан болж, яриа өдөн явж бил ээ. 

	Хоёул тэр гудамжаар нэлээд удаан явж, нэг булан тойров. Нөгөө хүн нь: 

	— Энэ бол Коротовын гудамж, энэ гудамжинд худалдаачин баячуул олон бий. Би, энд Срулевич гэдэг нэг баяныд мориор ажил хийдэг хүн. Өнөөдөр толгой минь өвдөөд зөвшөөрөл авч ажилдаа очоогүй. Энэ баяны ажилчдын байранд нэг жижигхэн өрөөндөө эхнэртэйгээ хоёул би суудаг гээд хоёр хоёр давхар чулуун байшингийн дундуур дэлгэмэл том хаалгаар оров. Цэрэнпил даган явж, зүүн гар талдаа байгаа чулуун байшин өнгөрөөд хуучин модон байшинд оров. Хаалгаар ороход нь урт гудам байлаа. Тэрхүү гудмаар явж, хамгийн цаад захын булан дахь өрөөний муу хаалга онгойлгож орцгоов. 

	Залуухан хүүхэн инээмсэглэж тэр хоёрыг угтаж: 

	— Яасан их удав. Хаагуур яваад ирэв чи? гэж асуухад нь нөгөө хүн: 

	— Китовичийн ажилчидтай уулзаад ирлээ. Өнөөдрөөс эхлээд хөлсийг маань бууруулчихлаа гэж гунигтайхан байцгаана. Тэгээд манай эзэн Срулевич ноёнтон маань биднийхээ хөлсийг хэзээ бууруулах юм бол доо гээд нэг сандал дээр Цэрэнпилийг суулгав. Өөрөө нэг жижигхэн авдар дээр суугаад эхнэр тийшээ харж, үл мэдэг инээмсэглэн: 

	— Түрүү миний хэлдэг залуу энэ шүү дээ гээд жуучлан танилцуулж: — Харин явж байтлаа энэ хүнтэй гэнэт уулзчихаад, малгай шуудайгаа авах юм биш үү гэж дагуулж ирлээ гээд малгай шуудай хоёрыг нь өгөв. Эхнэр нь мөн л инээмсэглэн: 

	— Хэрэв баривчлагдчихсан бол балрах л байж дээ. Губернатор ноёны хатан гэдэг чинь эндхийн хатан хаан л гэсэн үг гэж өгүүлснээ нүдээ том болгож шивнэсхийн: 

	— Үгүй, түрүүхэн цуугиур дээр юу боллоо гэнэ вэ? Айхавтар л зодоон нүдээн болсон юм бололтой. Нэг цагдаагийн толгойг чулуугаар хага цохиод, алчхаж гэж тун сая гудамжинд хүмүүс шивнэлдэж байна бил ээ. Чи түүнийг сонссон уу? гэж асуув. 

	Нөгөө хүн их зоригжиж сонирхсон байдалтай эхнэр тийшээ харж: 

	— Тэгэх л ёстой юм сан. Ганц ч гэсэн цагдаагийн толгой хагарч байх нь хэрэг гээд тачигнатал инээв. 

	Эхнэр нь юу бодож байгаа бол гэсэн байдалтай Цэрэнпил тийш хулгай нүдээрээ харан, дуугүй болчхов. 

	Энэ үед Цэрэнпил бага зэрэг сандарсан, боловч тэр хүүхэн тийш хэнэг ч үгүй харж суулаа. 

	— Залуу нөхөр минь чи хэзээ энд ирсэн бэ? Байр байдлыг чинь харвал урьд өмнө хот газар явж үзээгүй бололтой гэж хар хүн нь Цэрэнпилээс асуув. 

	— Тийм ээ. Та зөв хэллээ. Би үүнээс урьд хот газар явах байтугай, тосгон ч орж тухтай үзээгүй хүн байгаа юм. 

	Өчигдөр орой хотын баруун захад арайхийж хүрч ирээд, өвгөн хөгшин хоёрынд унтаад, өнөө өглөө энд ирсэн. Хот анх үзэж байгаа надад гайхмаар юм олон л байх юм. Тэр бүхнийг гайхаж гөлийн тархи толгойгоо эргэчхээд явж байтлаа тэр том хатныг дайрч хэрэгт орох шахлаа. Харин та л аюулаас аварсан шүү. Тэгсэнд тань баярланам. 

	— Тэгээд чи ямар хэрэгтэй ирсэн юм бэ?

	— Хэрэг гээд байх юу байх вэ, надад харин энд ямар ч хамаагүй ажил олдох бол уу? Хэрэв олдох бол ажил олж өгч туслахгүй юу гэж таныг гуйхаас өөр арга надад алга гэж их л итгэлтэй өгүүлэв: 

	Гэрийн эзэн ямар нэг юм түр бодсоноо, Цэрэнпилийн царайг ажиж нэг удаа хараад: 

	— Залуу нөхөр минь чи буриад хүн болохоор мориор ажил хийж чадна биз. Гэхдээ л хүнд ажил байна байх шүү. Учрыг нь хэлбэл нэг хүн хоёр морь хариуцаж аваад, эндхийн төмөр замын өртөөнөөс баян наймаачдын бараа зөөдөг юм. Хэрэв тийм ажил хийх бол чинь би тусалж чадна. Манай эзэн Срулевич одоо гуч гаруй ажилчинтай, дал гаруй морьтой. Өртөөн дээр буусан бараа түүгээр зөөлгөж, хагарах шахтлаа баяжсан хүн дээ. Одоо нэг хүн ажилд авах болоод байгаа байх. Ийм ажилд орох бол чинь би одоохон очиж асуугаад ирье. Авбал нь ороодох л хэрэгтэй. Яах вэ тэгээд? гэж өгүүлэн асуугаад, Цэрэнпилийг харав. 

	Цэрэнпил инээмсэглэн өмнөөс нь харж урамшсан байдалтай. 

	— Би ч оруулдаг л юм бол нь ормоор байна. Гэхдээ авах хөлс, идэх хоол, суух байр зэрэг нь ямар байх бол? гэж лавлан асуувал гэрийн эзэн толгойгоо дохин: 

	— Зүйтэй. Би хэлэхээ мартаад байна. Ажилд шинэ орсон хүнд эхний гурван сард сар бүр арван цөлхөөв өгдөг юм. Тэгээд цаашдаа сайн ажиллах юм бол сар бүр арван таван цөлхөөв хүртэл нэмдэг. Орон сууц хоол хоёрыг эзнийхээс, өмсөх хувцсаа өөрөөсөө хэрэглэнэ. Ийм л байна даа гэв. 

	— Оръё оръё. Та конторт нь очилцож туслахгүй юу? гэж Цэрэнпилийн хүсэхэд: 

	— За яах вэ. Тэгье дээ гээд тэр хүн босов. Тэр хоёр түрүүчийнхтэйгээ адил дагацалдан гарч бил ээ.

	... Өглөө нар битүүгээр баян Срулевичийн цэлгэр том хашаан доторх шонд өлгөсөн ширмэн хонх айхавтар хүчтэйгээр дуугарч эхлэв. Энэ бол өглөөний таван цаг боллоо. Ажилчид босож, морьдоо услаад, овьёос өгч, өөрсдөө цайлаад ажилдаа бэлдэцгээх дохио аж. Энэ нь Срулевичийн зарлиг тул хэн ч өөрчилж болохгүй. Хэрэв энэ түрүүчийн дохиог хэн хүн биелүүлэлгүй, бас ажилд гарах хоёр дахь удаагийн дохиогоор морьдоо хөллөж амжихгүй бол Срулевич дураараа аашилж, ял торгуул тулгадаг байжээ. Ийм хатуу журамтай байв. 

	Баян Срулевичийн барааг тээдэг гучин гурван хүдэр чийрэг эр тэр өглөө хувь хувьдаа хоёр морь хөллөөд бүгд далан зургаан морьтой ажилд гарав. Тэр өглөөнөөс эхлээд мань Цэрэнпил хоёр сайхан буурал морь хөллөөд түрүүчийнхээ тэрэгнээ их л баяртай, дуу аялан явдаг болж бил ээ. Хоёр буурал нь Вася, Коля гэдэг нэртэй аж. Номхон, дөлгөөн, ялангуяа Вася гэдэг нь тун ухаантай морь байжээ. Цэрэнпилийг удалгүй таньдаг боллоо. Харах даа л үүрсэх буюу толгой хаялж тэмдэг өгөөд дээд уруулаа агшаан байж сахар гуйдаг байжээ. Цэрэнпил заримдаа газар унасан сахар түүж, Васяд идүүлэн, эрхлүүлдэг байлаа. Тэгэх тусам сайхан буурлаа санаж, гиюүрдэг байжээ. 

	Срулевичийн гучин гурван ажилчны долоо нь татар, хорин тав нь орос, гурав нь украйн, нэг нь буриад Цэрэнпил бил ээ. Ажилчдын олонх нь хүдэр булиа, дээд тал нь арван хоёр пүү өргөдөг хүн хэд хэд бий. Цэрэнпил ч тэднээс дутахгүй харин давчих гээд байдаг аж. Цэрэнпил нэг удаа арван таван пүү юм өргөж гайхуулав. Тэгэхэд хот орж ирээд явахад нь анх тусалсан Петр Иванович Кошелев гуай ирж тэврэн гарыг нь чанга атган;

	— Ёстой л хүдэр гартны нэг юм чи. Чамайг анх хараад л би иймэрхүү хүн байж магадгүй гэж бодож бил ээ. Гялайлаа чамд! гээд их баяртай. 

	Энэхүү Петр Иванович бол Срулевичийнд яг долоон жил ажил хийж байгаа аж. Гэргий Софья нь мөн Срулевичийн гэрт зарцлагдаж байснаа Петртэй танилцаад эхнэр нь болсон юм байжээ. Одоо Срулевичийнд өдөр бүр хувцас хунарыг нь угаана. Петр бол өнчин хүн ажээ. Бага наснаасаа эхлэн хөдөөгийн харамч баячуулын барлаг болж, мартагдашгүй хэцүү зовлон амссан хүн байх юм. Тэгээд цэргийн албанд дайчлагдан хэдэн жил алба хааж халагдаад, ямар ч шалтгаанаар юм бүү мэд, цагдаа нартай зодолдож, хэрэг тарьсны улмаас шоронд гурван жил хоригджээ. Шоронгоос суллагдаад л баян Срулевичийнд ажил хийж эхэлсэн байх юм. Түүнээс хойш одоо хүртэл цагдаа нар түүнийг гэтэн анаж, улыг нь шагайж явдаг болжээ. Петр үүний нь мэддэг болсон тул цагдаа нарыг харахдаа л шүдээ зуун, үсээ арзайлгаж явдгаа хэзээ ч больдоггүй бил ээ. 

	Цэрэнпил Петр хоёр анх уулзсанаас хойш бие биедээ ширүүн үг нэг ч удаа дуугаралгүй, ах дүү хоёр шиг л эвтэй найртай, бие биеэсээ юугаа ч нуудаггүй, цөмийг нь ярилцаж мэдэлцдэг болтлоо ийнхүү найзалжээ. 

	Цэрэнпил нэг сар ажил хийлээ. Хоёр сар ажиллалаа. Гурван сар болов. Энэ хугацаанаа Срулевич том том фабрик заводын эзэн биш ч гэсэн адууныхаа хэрээр гууглав гэгчээр бас л чадлынхаа хэрээр аашилж байжээ. Хуучин ажилчдынхаа хөлсийг нэг төгрөгөөр бууруулж, шинэ ажилчныхаа цалинг хоёр төгрөгөөр багасгажээ. Тэгэхэд нь Срулевичийн ажилчид нэг өглөө: «Бид өнөө өглөөнөөс эхлээд, танайд ажил хийхээ болилоо. Морь тэргээ хүлээж ав!» гэж урьд өмнө үзэгдээгүй эмх журамтайгаар хашхиралдав. 

	Бужгар их үстэй хууз хар сахалтай, туранхайвтар Срулевич гэрээсээ нөмгөн гарч ирээд, нүдээ том болгон, эд чинь яасан эмх журамтай байх юм гэж тэвдэн зальтайгаар: 

	— За, хөвүүд минь! Яах нь энэ вэ та нар чинь. Ингэж болохгүй шүү дээ! Одоо надад мөнгө алга болчхоод л ийм хэрэг гарав уу даа. Яах вэ. Ингэж намайг хавчиж байгаа болохоор хөлсийг тань хуучин хэвээр нь болгохоос доо. Тэгээд мөнгөнийхөө оронд бараа авцгаах уу! гэж эелдгээр аргадан хэлээд, ажилчдаараа зөвшөөрүүлэн, эв зүйг нь олж, ажлаа урьдынхтайгаа адил хийлгэх болов. Срулевич бол тун зальтай хүн. Ажилчдаа өрөвдөх сэтгэлгүйгээр мэхэлжээ. Өгөх хөлсөө хуучнаар нь байлгасан боловч гологдол юм уу, удаж ялзраад үнэ цэнгээ алдаж өгөршсөн бараа олж, түүнийгээ шинэ, сайн барааны үнээр тооцож хөлсөнд нь өгсөн байх юм. 

	Срулевич баян, ажилчдынхаа хөлсийг багасгахдаа ийм зохион байгуулалттайгаар нэг зэрэг ажлаа хаячих юм гэж ер бодсонгүй. Урьд нь ажилчдынхаа хөлсийг хэд дахин багасгаж амташсан байжээ. Харин одоо л юү болох нь энэ вэ гэж гайхна. Ажилчны хөдөлгөөнд оролцож, гэмтэн болох шахаад хойд газраас энд хүрч ирсэн Павел Иванович гэдэг хүн саяхан Срулевичийнд ажил хийх болжээ. Тэр хүн эзнийхээ эсрэг ийм зохион байгуулалттайгаар ажилчдыг тэмцэж чадах болгосон нь зайлшгүй. 

	Нэг өдөр төмөр замын агуулахаас цэргийн хэрэглэл, хувцас хунар, хүнс хоол болоод элдвийн хайрцагтай юмсыг хотоос Срулевич арваад мод зайтай байгаа цэргийн байр луу зөөлгөж эхэллээ. Тэр нь маш хүнд хэцүү байв. Түүнийг нойр хоолгүй зөөхөөс гадна хүн бүрийн дэргэд буутай цэрэг үргэлж даган явж бушуул, түргэл гэж зандчин шамдуулж хөөдөг байлаа. Бас цэргийн том ноёд хааяа ирж хардаг байжээ. Иймд ажилчид ч, морьд ч ядарч туйлджээ. Нэг өдөр гоё нахилзсан тэрэгнээ хоёр цагаан морь хөллөж нэг цэргээр жолоогоо бариулан, морьтой цэрэг дагуулсан бууралдуу сахалтай, хижээл насны хурандаа хажуудаа Срулевич баяныг суулгачихсан давхиж ирэв. Бараа тээж явагчдыг зогсоо гэж морьт цэрэгтээ тушаав бололтой. Морьт цэрэг нь зам хөндөлсөн тэднийг зогсоож тэнд яваа ажилчдыг цөмийг нь хурандаагийн өмнө авчирч эгнүүлэн зогсоов. 

	Хурандаа дэргэдээ суугаа Срулевичийг дагуулан тэрэгнээс бууж ихэмсэг зантай явж ажилчдын өмнө очоод, Цэрэнпилийг хуруугаараа заан: 

	— Энэ хавтгай нүүртэй чинь япон уу? гэж Срулевичээс асуувал Срулевич мэхэсхийн: 

	— Дээд язгуурт ноён хурандаа минь! Энэ бол япон биш, буриад, Дээд язгуурт ноён хурандаа гэж хариулахад нь хурандаа толгойгоо бага зэрэг сэжин: 

	— Би итгэхгүй байна! Ийм хавтгай нүүртнийг л харахдаа сэтгэлд минь ямар ч итгэл төрдөггүй юм. Харин хаан бурхны хайраар гал бадардаг бил ээ. Чиний энэ ажилчдын дотор муу санаатай буруу үзэлтэй хүн байхгүй гэж би бодохгүй байна. Энэ бужгар хар үсийг чинь харахдаа сэтгэл минь бас л тавгүй байх юм гээд хүйтнээр инээснээ ажилчдад хандаж: газар бүрээс цугларсан хувхай толгойтнууд та нар мэдэж авцгаа! Хэрэв манай энэ ачаа тээхдээ болгоомжгүйгээс юм уу, эсвэл, хар муу санаагаар дутагдуулж, гэмтээх, тун удаашруулах явдал гаргах юм бол бидний гараар дороо буудуулж үхэх болно гэж чанга чанга хашхираад дараа нь Срулевич тийш харж: — Энэ бол танай хянах үүрэг шүү. Та ч гэсэн адилхан л толгойгоороо хариуцах болно гэв. 

	— Дээд төрөлт ноён хурандаа минь сонслоо би, Дээд төрөлт ноён хурандаа гээд Срулевич түрүүчийнхтэйгээ адил мэхэсхийв. 

	Хурандаа, Срулевич хоёр төдхөн тэрэгнээ сууж, тонилсны дараа ажилчид бие биеэ харснаа юу ч ярилцсангүй. Сахиул цэргүүдийн тушаалаар цааш хөдөлж бил ээ. 

	Ажилчид хэд хоног ийм хатуу төвөгтэй тээвэр хийж, арай чарай дуусгаад, морь биеэ ч амраалгүй өөр тээвэр хийж эхэлжээ. 

	Нэг ням гаригийн дараа өглөө нар битүүгээр хонх дуугарч эхлэв. Ажилчид босоцгоон, морьдоо услаад дараа нь овьёос асгаж өгөв. Энэ үед Павел Ивановичийн хоёр хар морь уяатай хэвээр үүрсэн байж бил ээ. 

	— Хаа байна тэр тань бушуу олцгоо! гэж Срулевич баяны даалгавраар ажилчдыг хариуцаад үргэлж уурлан загнаж явдаг, хэлээ амандаа амар байлгадаггүй Израиль гэгч бүдүүн хүн ганирч газар дэвсэн байж аашлав. Петр тэсэлгүй;

	— Аядаарай! Павелын алга байхад чамаас өөр хэн гэмтэй болох юм. Түүнийгээ өөрөө ол! гээд байр луугаа орчхов. Бусад нь нэг зэрэг «зүйтэй. Чамаас өөр гэмтэй хүн хэн байх юм?» гэж хашхиралдаад гэр гэртээ мөн л орцгоов. 

	Павелыг хонон хүлээлээ, ирсэнгүй. Хоёр хонолоо ирсэнгүй. Павелын тухай сураг чимээ ч алга. Тэгээд алга болчихсон юмыг яах вэ дээ гэлцээд дурсахаа ч болив. Нэлээд олон хоног өнгөрлөө. Нэг үдэш морьдоо идшилүүлж байгаа Цэрэнпилийн хажууд Петр Кошелев хүрч ирээд ийш тийшээ сэрэмжлэн харснаа: 

	— За нөхөр минь чи энд байж болохгүй л болж байх шиг байна. Срулевичтний талаас тун эвгүй яриа гараад байгаа шүү. Өнөө шөнө л аргаа олж нэг тийшээ явах юм биш үү! гээд мөн л сэрэмжилж ийш тийшээ харснаа мөрөн дээр нь гараа тавиад уярч чичирсхийсэн дуугаар: — За баяртай зөв замаар явж чадвал чинь хожим хоёул уулзаж ч магадгүй сайн яваарай! гээд гэр лүүгээ яаран очлоо. 

	Маргааш өглөө нь нар битүүгээр, цаг хэмжээ огтхон ч алдалгүй хонх хангинав. 

	Тэрхүү хонхны дуунаас хэчнээн залхсан ч гэсэн ажилчид арга буюу босож морьдоо услан идшилүүлж байхад Цэрэнпилийн авч явдаг хоёр буурал мөн л уяатай хоноод үүрсэж байлаа. 

	Тэгэхэд ажилчид их гайхан энэ чинь ингэхдээ юу болж байгаа нь энэ вэ. Өнөөх буриад маань бас алга болчихжээ гэлцэж байтал эзэн Срулевич Израиль хоёр байшингаас гарч ирээд: 

	«Халаг минь дээ халаг. Яагаад хар нохойд сэжиг авхуулчхав аа!» гэлцэж толгойгоо сэгсэрцгээж бил ээ. Эд бол Цэрэнпилийг золиг болгож, өөрсдийнхөө гэмт хэргийн учир цагдаа нарт барьж өгөх гэсэн юм байжээ. 

	Гэтэл Цэрэнпил сураг чимээгүй, Павел шиг л алга болчхов. Харин энэ сэжигтэй алга болсон орос, буриад хоёрын улмаас Срулевичийн хэд хэдэн ажилчныг цагдаа нар баривчлан аваачиж, мөшгөж байцаасныг өгүүлэх юун. 

	Шилк мөрөн цэнхэрлэн униартана аж. Алс холоос тэр зүг рүү харахад улаан гуу жалга, өндөр эгц эрэг Шилк мөрөн тийш хошууран түрсэн харагдана. Түүний дагуу ургасан бургас шугуй магнаг торго нөмрөөд байгаа юм шиг цоохортож эрээлээд гоё... Тэгээд тэр нь нүдний хараанд гүйцэгдэхээ болин, ирмэгтэн харагдах улайрсан гуу жалга, хадан цохио гацааны цаагуур шурган алга болчих мэт. Тэр мөрний хоймроор бөхөнтөж байгаа гүдэн ухаагийн баруун талаас могой шиг тахирлан өгссөн дардан замаар үхэр мал тууж, ачаа бараа тээсэн бүдүүлэг, хээгүй хувцастай хүмүүс зорчин явна. 

	Энэ гүвээний цаана ямар нэгэн хот суурин бий байх гэж бодмоор. Тэр «Гоё» гэдэг жалгын эхний хөтөл дээр мяраан гэтсээр аяархан гарч очвол зүүн хойноос орж ирсэн. Өмхий жалгын ар хударгаар нь тохойрон урссан Ниршүү гол Шилк мөрний баруун суга руу эгц цутгаж байгаа бололтой. 

	Ниршүү голын хоёр талаар ургасан бургас шугуй мөн л эрээн мяраан хувцас хунар өмсөөд алс холын аянд мордсон амраг нөхөр Шилкийгээ үдэж байгаа харагдана. Түүний цаад талын намхан ухаа гүвээн дээгүүр, аль хэдийн хөсрийн цагаан яс шиг бөөн цагаан юмны дундуур энд тэнд морь, тугал аргамжих гэж зоосон хус модон гадас шиг горзгор цагаан юмс зэрэглээтэн, ийш тийш ганхан өмхөрч ойчих гэж байгаа мэт харагдана. 

	За, энэ маань юү вэ гэвэл Хорь буриад өвгөчүүлийн үдшийн зугаа болгож, үлгэр домог шиг хөөрөлдөж суудаг Ниршүү12 хотын баяд ноёдын орд харш, сүм суварга ажээ. 

	Энэ бол есдүгээр сарын эхэн намрын шар навчийн халуун гэх үү, буриад нарын ярьдгаар бол эхнэрүүдийн шар нарны үе бил ээ. Энэ үед буриад эхнэрүүд хонь, ямааны арьс элдэж, шөрмөс томж, өвлийнхөө хувцас, хунар зэхдэг ажээ. Тийм болохоор эхнэрүүдийн энхрий нар гэж нэршсэн байх юм. 

	Ниршүү хотын баруун хойд зах болох нарийхан гудамжны баруун талд хорин гурав гэсэн дугаартай намхан, жижиг хар байшингийн гадаах сандайвч дээр гуталчин Фёдор ажлынхаа дараа үдшийн тунгалаг агаарт амарч тамхины утаанд, хүрэнтэн шарлачихсан соёо сахлаа имрэн сууж байлаа. 

	Энэхүү Фёдорын байгаа гудамжаар хүн амьтан олон явдаггүй ч гэсэн энд тэнд хоёр гурван хүн нааш цаашаа зорчиж яваа харагдана. 

	Шуудай үүрсэн ханхар өргөн цээжтэй нэг хүн, хашаа бүрийн хаалганы дугаарыг ажин бас ийш тийшээ харсаар Фёдорт дөхөж ирлээ. 

	Фёдор түүнийг түрүүнээс хойш харж, хэнийхийг эрж яваа хүн юм бол доо, айл л эрсэн болохоор хашаа бүрийн хаалганы дугаарыг шохоорхон харж яваа байлгүй. Үгүй тэгээд хүнээс асуудаггүй ямар сонин хүн бэ гэж гайхан суув. Дөхөөд ирэхэд нь: «Энэ чинь буриад хүн юм уу, аль хамниган юм уу, яасан ханхар том биетэй хурц сэргэлэн царайтай хүн бэ. Дээл нь жигүүн, малгай нь кепк, гутал нь савхи. Хаанаас яваа хүн бол доо? Хол газрын хүн шиг байна» гэж бодов. Тэгээд бүр хажуудаа иртэл нь сонирхон харж суулаа. Тэр хүн дэргэд нь хүрч ирээд юм огт дуугарсангүй, зөвхөн хашааны нь хаалганы дугаарыг хараад, доод талаар нь бичсэн: «Ф. В. Ковалёв» гэсэн хаягийг үсэглэн ядуухнаар уншив бололтой амаа үл мэдэг хөдөлгөж, толгойгоо бага зэрэг дохисноо цаашаа холдож явамгүй шинжтэй болов. Тэгээд ийш тийшээ харж зүгээр л явж байгаа хүний дүр үзүүлэхийг оролдов. Тэгэх завсраа хулгай нүдээрээ Фёдорыг хэдэн удаа хараадхав. 

	Фёдор бас л огт хайхраагүй байдал үзүүлэн: «За байз энэ чинь үнэндээ манайхыг л эрж ирсэн хүн байна шүү. Огт үзэгдэж харагдаагүй, хэн манайхыг эрэх бил ээ? Энэнээс урьд манайхаар хамниган ч буриад ч хүн ирж байсан удаагүй бил ээ. Аль гуталчин гэж сонсоод, гутал оёулахаа ирээ юм бол уу» гэх зэргээр гайхан бодож, тэр хүний юү гэхийг нь, хэн болохыг нь хурдан мэдэх юм сан гэж хүлээн суулаа. 

	Нөгөө залуу Фёдорын дэргэд дөхөж ирээд, оросоор: 

	— Энд тань сууя, зөвшөөрнө үү! гэв. 

	Фёдор дэргэдээ суудал гаргаж, хажуу тийшээ болоод, 

	— Бололгүй яах вэ. Суу суу наашаа! гэж эелдгээр дуугарав. Өнөөх залуу царайчлангуй харж, хажууд нь зугуухан ирж сууснаа халааснаасаа алчуур гаргаж хөлсөө арчих зуур: 

	— Яасан халуун юм бэ гэв. 

	«Аа, энэ чинь надтай ярих бэлтгэлээ хийж эхлэв шив дээ» гэж Фёдор бодуут мөн л эелдгээр инээмсэглэн: 

	— Одоо ч аргагүй шүү дээ, халуун байх нь. Та их халууцаж хөлөрчхөж. Та хаанаас ирэв? гэж асуув. 

	Нөгөө залуу: 

	— Би тийм ч холоос ирсэн хүн биш ээ гээд Фёдорыг харж: Та энэ айлын эзэн үү? гэж асуув. 

	— Тийм ээ! би энэ айлын эзэн. Та энэ айлын эзэнтэй уулзах хэрэгтэй юү?

	— Онц ч хэрэгцээгүйдээ. Гэсэн ч танайд орж болох уу?.. 

	— Бололгүй яах вэ. Манайд хүн ордог юм гээд Фёдор босож залууг дагуулан, гэртээ орж явахдаа «Энэ залуу манайд заавал нэг хэрэгтэй ирж л дээ. Үгүй тэгээд яасан болгоомжилж байгаа янзтай байх юм бэ» гэж бодов. 

	Фёдорын гэргий ном уншиж сууснаа, энэ минь ингэхэд хэнтэйгээ орж ирэв гэж өмнөөс нь гайхан харснаа уншиж байсан номоо хумхиад юу ч дуугарсангүй, цаадах өрөө рүүгээ орчхов. 

	Мариалаг энэ тарган шар эхнэрийн юу ч дуугаралгүй цаад өрөө рүүгээ орчиход мань залуу бага зэрэг эвгүйрхсэн боловч нэг сандал дээр очиж чимээгүйхэн суугаад гэрийн эзнийг харав. 

	— Та Фёдор Ковалев гэгч мөн үү? гэж асуухад Фёдор гайхан өмнөөс нь харж: 

	— Тийм ээ! Би мөн гээд хариу хүлээн суув. 

	— Залуу өврөө уудалж юм авах гэв бололтой, цамцан дотроо цаанаа оёчихсон халаасан юм уу, нөхөөс ханзалж шур хийлгэснийхээ дараа цаасанд боодолтой юм гаргаад, түүн дотроосоо жижигхэн цаас авч Фёдорт өгөв. 

	Фёдор гайхан, тэрхүү бичгийг нь авах зуур: «Огт танихгүй хүн байж, юун бичиг өгдөг бил ээ. Энэ чинь буруу таньж андуураад л надад өгч байгаа байх даа чи» гэж бодолхийлэн. 

	— Залуу минь та хүн андуураад, бичиг өгч байгаа юм биш биз? гэж тэр бичгийг нь гартаа барин асуув. 

	Залуу хүйтнээр мишилзэн: 

	— Та Фёдор Ковалев гэгч мөн л бол, танд зориулсан бичиг байх ёстой гээд өөр юү ч хэлсэнгүй. 

	Фёдор тэр даруй босож, нэг бяцхан ширээн дээрээс хуучирчихсан утсан чихэвч бүхий харааны шил авч зүүгээд өнөөх бичгийг задлан уншиж эхлэв. Эхнээс нь хэдэн үг уншуут, яаран эргүүлж гарын үсгийг нь хараад нүдээ гэнэт их болгож: 

	— Матрёна Ивановна! гэж чанга дуудав. Түрүүний тарган шар эхнэр нүдээ бүлтийлгэн сандруу: 

	— Юу, юу болов гэж дуу алдсаар нөгөө өрөөнөөс гүйж ирэв. Фёдор өмнөөс нь бичгээ дэлгэн: 

	— Үүнийг чиний минь төрөл Матвеев Гаврийл Николаевич гэдэг хүн бичиж шүү гэв. 

	— Ээ, яасан их аз вэ? гээд тэр бичгийг нь Фёдороос шувт татан авч, амьсгаадан байж унших зуур, залууг нэг удаа харан: 

	— Энэ Гаврюш гэгч нь та юу гэв. 

	— Тийм ээ. Би гэж залуу толгой дохиод, баяртай болж, цааш юу болохыг нь хүлээж суулаа. 

	Матрёна Ивановна, Фёдор хоёр булаацалдан, өрсөлдөн байж тэр бичгийг уншиж байснаа Матрёна Ивановна царайгаа гэнэт хувьсхийлгэн Гаврюш тийш харж: 

	— Гаврийл энд ингэж байсан: «миний амссан зовлонг та нарт энэ бичиг аваачиж өгсөн Гаврюш цөмийг нь ярьж өгнө байх» гэж Гаврийлын тухай сайн юм миний чихэнд сонсгохгүй бол тань зүрхэн дээр ямар аймшигтай уйтгарын хар чулуу ойчих бол гээд хоёр нүдээрээ нулимс мэлтгэнүүлэхэд Гаврюш хэлэх үгээ олж ядан сууснаа: 

	— Матрёна Ивановна, та санаагаа битгий зов. Би таны сэтгэлийг түгшүүлж уйтгарлуулах юм өөрийнхөө найз Гаврийлын талаар хаанаас олж хэлэх вэ гэв. 

	Матрёна Ивановна залуу наснаас эхлээд, ноёдын хар муухай цаазад олон зуун үнэнч эрхэм хүн утсан чинээ улаан амиа таслуулж ойчихыг олонт харж, зүрх муутай болчихсон аж. Тэгээд ер нь тийм аймшигтай зэвүүн юмыг сонсохгүй юм сан гэж боддог болжээ. Ялангуяа ноднин жил Гаврийлын ах Алексей хар санаат цагдаагийн хатуу цуст саварт орж, эрхүүгийн шоронд хоригдсоныг сонссон болохоор цаашид юу болох байсны нь гадарлах тул тэр хэрэг яаж төгссөнийг сонсох ч дургүй байжээ. Гэвч түүнээс хойш Алексейн дүү Гаврийлын тухай сураг чимээ сонсож ядаад сэтгэл зовж явдаг байжээ. Харин одоо Гаврюшаас Гаврийлын бичсэн захиа авч, амьд мэнд явааг нь мэдмэгцээ их баярласан нь мэдээж. Тэгээд энэ баяр дээрээ Гаврийлын зовлонг битгий сонсоосой би, гэж бодсон байжээ. 

	Матрёна Ивановна тэр даруй баяр хөөр болж, бяцхан ширээнээ зочлолын хоол төхөөрөв. Бас улаан, цагаан архи ч гаргаж тавилаа. 

	Фёдор баяртай гэгчээр Гаврийлыг харж: 

	— За Гаврюш! Дээлээ тайлаад, нүүр гараа угааж, сэрүүц! гэхэд нь олон хоног хоол муутай ядарч, зүдэрч ирсэн Гаврюш нүүр гараа угаан сэрүүцэж цэлмээд баяртай суулаа. 

	Матрёна Ивановна, Гаврюш, Фёдор Васильевич гурав ширээгээ тойрон сууж хооллохынхоо өмнө нэг нэг хундага архи дүүргэв. Фёдор Васильевич дугараагаа гартаа бариад: 

	— За, залуу нөхөр Гаврюш, би чамайг түрүүхэн гудамжинд явж байхыг чинь хараад, буриад юм уу, хамниган юм уу гэж бодож суусан бил ээ. Тэр ч яах вэ. Ямар ч үндэстэн, овогтон ялгаагүй надад сайхан харагддаг юм. Гэхдээ тэдний дунд хөлс, цус хоёроор хоол унд хийж явдаг хүмүүс бий. Би тэдний тулд биш, харин чиний төлөө чам шиг хүмүүсийн төлөө энэ хундагыг өргөж уух ёстой. Ийм үг хэлж уухдаа би янаг хайрт Матрёна Ивановынхаа төрөл садан, үнэнч шударга хүний захиа мөн байхын тул, бас манайд зочлуулж байгаа залуутайгаа чин сэтгэлээсээ танилцах баярт зориулж уух ёстой гээд босвол Гаврюш, Матрёна Ивановна хоёр мөн л дугараагаа барин босоцгоов. 

	Матрёна Ивановна инээмсэглэн;. 

	— Гэр бүлд маань нэмж ирсэн Гаврюшийн эрүүл мэндийн төлөө би энэ дугарааг ууна гэж хундага тулгаж уухад нь Гаврюш хэлэх үгээ олохгүй байснаа: Фёдорын «маш, зүйтэй» гэж хоолойгоо шахан хэлэхэд нь бас л «маш зүйтэй» гээд дугарааг уучхаж бил ээ. 

	Өнөөдрийн дугараа бол Гаврюшийн Ниршүү хотод ирээд, Фёдор Васильевич, Матрёна Ивановна хоёртой хамгийн түрүү танилцаж байгаа бөгөөд дараа хэзээ ч мартагдашгүй амьд яваа цагтаа л дурсагдах ихийн их үнэтэй уулзалт болж бил ээ. 

	Тэр өдрөөс эхлээд мань Гаврюш, гуталчин Фёдорын гэр бүлийн хүн болж, гутал оёхыг Фёдороор заалгаж, түүнтэй цуг гутал хийлцдэг болжээ. Бас Матрёна Ивановнагаар ном заалгаж тун амжилттай сурдаг болов. 

	Матрёна Ивановна, Фёдор хоёр Гаврюшийн сайхан зан ааш, үнэнч шударга сэтгэл, ажилд махрамтгай, ном сурахдаа авьяаслаг зоригтой цөхөршгүй тэнэгэр бодолтойд нь их дуртай хайртай байжээ. Тэгээд ч Гаврюш бол манайд дээлтэйгээ төрсөн хүү байхгүй юү гэж энхрийлэн, магтан хөөрөлддөг болжээ. 

	Өдөр сар өнгөрсөөр өвлийн дүн хүйтэн болж, Ниршүү хотын гудамжаар хүн амьтны тэсэшгүй янгинам хүйтэн жавар догшин ширүүн шуурга хоёр исгэрч байдаг боллоо. 

	Фёдор Гаврюш хоёр өдөр бүр л нэг жижигхэн өрөөнөөс хуучин тампуугаар хийсэн илгэвч, хуучныг сэлбэн, шинийг оёж суудаг байв. Тэр хоёрын нүүр гар нь хар халтар болчихсон, бяцхан тасалгаа дотор нь тамхины утаа манарч, хахаж цацмаар байдаг бил ээ. Гутал хадаж байгаа чимээ, балхгар том алхны түс тас хийх авиа ер тасардаггүй ажээ. 

	Матрёна Ивановна өрөөнд нь тэр болгон ордоггүй, голцуу л гэртээ ном уншиж суудаг байв. Хашаа хаалгыг онгойлгож харахдаа л «пээ-пүү» гэж дуугараад тав явхийтэл хаалга хаачихдаг байлаа. 

	Тэгэхэд нь Фёдор ихэд хөхөж оёж суусан гутлаа хажуудаа тавьчхаад сонины цаасанд махор тамхиа урт бүдүүнээр ороож ноцоогоод нүсрээр ханиан байж эхнэрээ зориуд гааруулах гэж бүр их утаа баагиулдаг байжээ. 

	Ер нь Фёдор чимээгүй сууж чаддаггүй дандаа л юм ярьж, эрүү, хэлээ билүүдэж суудаг заншилтай аж. Нэг бол гутал яаж хадах, алхаа яаж барих, шөвгөөр яавал тэгш зөв шөвөгдөх, яаж оёвол чанар сайтай болдгийг Гаврюшид хэлж, эсвэл Гаврюшийн ядарч зүдэрснээ ярьсны нь бодон бодон лавшруулж, зах үзүүргүй олон асуулт тавьдаг, эсвэл орос орны ажилчин тариачны хөдөлгөөний тухай, тэдний тэмцлийн шалгарсан арга, утга учир, гол зорилтын тухай ярьж өгдөг байлаа. Энэ мэтийг хэдий ярьдаг боловч өөрийнхөө үйл явдлын тухай одоо хүртэл ил тод ярьж өгөөгүй байжээ. Ийм болохоор нь Гаврюш: «Үгүй байз, энэ чинь яагаад өөрийнхөө үйл явдлын тухай ярьдаггүй хүн бэ. Намайг тоодоггүй юм бол уу аль итгэдэггүй юм уу. Эсвэл ил хэлж болохгүй учиртай явдал бий юм бол уу. Гаврийл надад хэлэхдээ энэнийг чинь цөлөгдөж ирсэн хүн юм гэсэн шүү дээ?» гэх зэргээр тал бүрээс нь нягтлан шүүвч, лавлан асууж зориглодоггүй байв. 

	Нэг өдөр Фёдор тамхиа өнөөх л янзаараа ороогоод утааг нь эгц дээш нь адар тултал бөөн бөөнөөр үлээж суутлаа Гаврюш тийш харж:

	— За Гаврюш аа! Бид хоёр анх танилцсанаас хойш яг гурван сар боллоо. Тэгэхэд би чиний зовлонг хуваалцаж өөрийнхөө амссан зовлон дээр нэмэхэд, миний сэтгэлд чамд итгэсэн итгэл найдвар улам хүчтэй төрдөг боллоо. Тийм учир чамд хэдэн үг хэлье гэж би бодож байна. Юү вэ гэвэл зовлонгоос мэдлэг бий болдог юм. Мэдлэгээс зориг үүсэж, ялалтаас жаргал төрдөг юм. Энэ бол зовлон үүрч яваа хөдөлмөрч хүний ганцхан зөв зам. Энэ бол үнэн хэрэг юм шүү. Үүнд бид хоёр итгэх ёстой. Миний амссан зовлон, чиний эдэлсэн гаслан хоёр өөр биш нэг л учир утгатай юм. 

	Би анх энэ Сибирийн хязгаарт олз хайж ирээд, өөрийнхөө дураар гуталчин болсон хүн биш ээ. Одоо байгаа төмөр зам сая тавигдаж байхад хааны цагдаагийн жадны үзүүр, сэлмийн ир хоёр хаашаа зүглэнэ, тэр зүг рүү чиглэж, төмөр тушааны уртын хэрээр алхаж, энд ирсэн юм. Аль хэр зовж хэчнээн их ядарснаа би тоочоод барахгүй. Ингэхлээр чи надаас хэдэн үг асуух ёстой! гээд тамхиа сорж, баагиулан сууж бил ээ. 

	Гаврюшийн сэтгэл ихэд хөдөлж, юү гэж асуух учраа олж ядан, дэмий л толгойгоо хөдөлгөсхийгээд: 

	— Фёдор Васильевич аа! Та цааш нь ярих юм биш үү гэв. Фёдор тамхиа нэг удаа сороод, чанх өөд нь бас л үлээнгүүт, амьсгаагаа уртаар авч сүүрс алдаад, доошоо харан, дуугүй толгойгоо хөдөлгөж сууснаа гэнэт царайгаа улайлгасхийн: 

	— Хөөрхий аав минь юу ч үгүй, хоосон хүн байж бил ээ. Волга мөрний эрэгт нэг жижиг тосгоны баруун захад сүрлэн хучилттай, яйжгай муу байшинд суудаг сан. Өвөл болоход салхи шуурганд хийсэж ирсэн цас, байшинг маань дарж, би гэр дээрээ хурдан гүйн гараад гулгаж тоглох их л дуртай байдаг сан. Зун болоход гэрийг маань тойроод шавар шалбааг болж, миний хөл хэрээний савар шиг болтлоо саарьтчихаад шавар шавхайд зууралдчихсан явахад баячуулын хүүхдүүд намайг дооглож элэглэнэ. Би тэгэхэд нь их гомддог байж бил ээ. 

	Миний аав үргэлж баячуулын ажил хийж, гэртээ бараг байхгүй, арав хорь хоноод л үргэлж авч явдаг нөхөөс болчихсон шуудайн дотроо гурил хатаамал талх хольж хийчхээд үүрсээр зүдрүү царайтай ядарсан юм орж ирээд, шуухирч суухад сахлын нь үзүүрээс хөлс, борооны дусал шиг дусалж байдаг сан. Ээж бид хоёр гурил, хатаамж талхтай болсондоо баярлаад л би аавынхаа өвдөг налан сууж сахлаас нь дусалж байгаа хөлсийг сонирхон алгаараа тосож тоглодог сон гээд пэр-пэр ханиаж царайгаа хувхай цагаан болгон: — Муу хар ноход! Тийм цэвэр шулуун, сайхан сэтгэлтэй аавыг минь түймэр тавьчихлаа гэж зодсоор байгаад алчихсан юм даа. 

	— Хэн тэр вэ, хэн? гээд Гаврюш нүдээ бүлтийлгэн Фёдорын өмнөөс харав. 

	— Баяд ноёд, хааны хар ноход л биз. Эднийг үндсээр нь үгүй хийх хэрэгтэй! 

	— Тийм ээ, маш зүйтэй. Тэднийг алах л хэрэгтэй. Ингэж сонсохдоо л зүрх минь цээжиндээ багтаж ядан өширхөх юм! гээд Гаврюш нүдээ хурцатган цавчлав. 

	Матрёна Ивановна маань тэр хоёрын яриа чангарахыг сонсоод, энэ хоёр минь хэрэлдэж байгаа юм биш, биз, яаж байна вэ гэж бодоод, уншиж байсан номоо ширээн дээр тавьчхаад, ухасхийн босож хаалганы нь завсраар сэм харав. Тэгэхэд Гаврюшийн царай их л сонин, урьд өмнө үзэгдээгүй ширүүн болчихсон байлаа. 

	Фёдор, Гаврюшийг харахад сэтгэлээ хэчнээн хөдөлсөн боловч мэдээ ч үгүй болж, хэнэггүй байдал үзүүлж, яриагаа үргэлжлүүлэн: 

	— Нэг өглөө миний ээж Наталья сүрэл дээвэртэй муу байшингаа Захар гэдэг нэг баянд гурван төгрөгөөр гуйж байж худалдчихаад, найман настай намайг хөтлөн навсгар савсгар юмаа үүрээд, нулимсаа гоожуулан явж бил ээ. 

	Би хаашаа ч явахыгаа мэдэхгүй байж. Ер нь л явах болохдоо их баяртай. Тэгснээ гэнэт ээжийнхээ охилж байхыг хараад дотор минь юү юугүй багтарч, бас л уйлмаар болж бил ээ. 

	Тосгоноос гараад хэдэн хоног өл хоолгүй гэлдэрч, Тул хот хүрээд, хоёулаа тэндхийн Поташёв гэгчийн самоварын заводод ажилчин болж, ээж минь хог цэвэрлэж, би гууль зэсийн зоргодос, үртэс цуглуулан төмөр торхноо зөөж хийдэг ажилтай боллоо. 

	Тэр заводод арван таван жил ажиллаж, би хорин гурван нас хүрлээ. Өдөр бүр арван хоёр цаг ажиллаж хөлсөө хасуулах, санаанд ороогүй ял торгуульд унах, ажлынхаа цагийг хулгайлуулан 14— 15 цаг ажиллах, хоол хувцсаар гачигдах зэргээр ясныхаа хальсыг зэрлэг араатнуудад амьдаар хуулуулж байгаа мэт өгүүлшгүй гашуун зовлонд нэрвэгдэж бил ээ. Тэр зовлонгоо юутай ч зүйрлэж, юутай ч хэмжиж би чадахгүй. Тийм учраас тэр заводын ажилчид нэг дуугаар эзнийхээ өмнө шаардлага тавив. Түүний маань эзэн зөвшөөрсөнгүй, хааны хар цагдаа нар довтлон ирэв, бид ч тэдний эсрэг шантралтгүй тулалдсаар, эцэст нь тэдний цуст саварт атгагдан төрийн гэмтэн болж зарим маань цаазлуулаад, зарим маань Сибирь нутагт хугацаагүйгээр цөлөгдөж бил ээ. 

	Лүдийн хувцас өмсөж, толгойнхоо үсний талыг хусуулаад хөлдөө төмөр тушаа гартаа төмөр гав зүүгээд, буу жадтай золигуудад туугдан, нөхөдтэйгөө цуг гарахад минь хөөрхий жар гарсан ээжийг минь охилох гаслах дуудах, эмгэнэлт авиа холд холдсоор дуулдахаа больж бил ээ. Ай даа, мөн ч хэцүү юм байна лээ! Уушги, зүрх минь тасарч эмтрэн гээгдэх шиг л болж билээ. 

	Тэр үе, тэр цаг миний гаслан зовлонгоор хязгаарлагдаад төгсгөл болоогүй, тийм ч амархан төгсгөл болохгүй, харин араг цагаан ясны минь ар өвөрт түүх болж төмөр бичгээр бичигдсэн байх ёстой. 

	Түүнээс хойш олон жил боллоо. Наталья ээжийнхээ нас барсныг сонсоод: «Чиний хүү сэтгэл зоригоо хугалаагүй явна. Чиний амарч хэвтсэн тэр зүгт үнэн сэтгэлээсээ эмгэнэн ёсолном!» гэж тангараглан, сэтгэл зүрхээ улам хатуужуулж бил ээ. 

	За, Гаврюш минь! Намайг итгэсэн чиний итгэл чамайг итгэсэн миний итгэл хоёр бол чи бид хоёрын хувийн хэрэг биш, чиний үзсэн зовлон, миний үзсэн зовлон чи бид хоёрын хувийн зовлон биш. 

	Хэн биднийг мөлжиж, хэн биднийг дарлаж явна вэ, тэд бидний дайсан! 

	Хэн тэдэнд мөлжигдөж, тэдэнд дарлагдаж явна вэ, тэд бидний хагацаж орхишгүй нөхөд! ... 

	Дайсан маань биднийг танина, таниад, өдөр шөнө ялгалгүй биднийг гэтэж манаж яваа шүү. 

	Бид бас тэднийг таниад өдөр шөнө ялгалгүй тэмцэлд бэлэн байх ёстой гээд царайгаа улам ширүүн болгов. 

	Гаврюш толгойгоо хөдөлгөн нэг удаа санаа алдаад, эрс зоримог дуугаар эгдүүцэн: 

	— Маш зүйтэй, Фёдор Васильевич. Энэнээс өмнө ийм үг надад хэлэхгүй явсан тань гайхалтай гээд гомдонги харцаар эгц харан суулаа. 

	— Зүйтэй Гаврюш. Гаврюш минь! Би чамд сая хэлсэн шүү дээ. Бид хоёрын харилцан итгэсэн итгэл өнөөдөр гэнэт бий болоогүй, харин бид хоёрын аж амьдралаас ургаж гараад бид хоёрыг өөрийн эрхгүй танилцуулснаа бид хоёрт сая л мэдэгдэж байгаа юм биш үү. Хэрэв дуртай бол зүтгэх дургүй бол ухрах гэдэг бол үнэхээр хуурамч юм. Үнэн л явбал шударга хэргийн төлөө үнэнчээр тэмцээд, үхэл тохиолдвол үнэнчээр үх гэж шударга хэрэг минь бидэнд дандаа сургаж байдаг юм. Үүний гэрч нь хэн юм бэ гэвэл бид хоёрын, бас бидэн шиг нөхөд маань үнэнчээр гэрчлэх ёстой! гэж хэлээд Фёдор ухасхийн босож, Гаврюшийг харан зогсов. 

	Гаврюш толгойгоо гүлдийлгэж, бодлого болон дуугүй нэлээд удаан сууснаа мөн л ухасхийн босож, Фёдорын өмнө нүдээ гялалзуулан зогсоод: 

	— Тэмцэхээ л тэмцэнэ би. Чиний зориг дээр миний зориг, зориг шиг зориг бололцож, чиний хүч чадал дээр миний хүч чадал, хүч чадал шиг хүч чадал болж, тэмцлийн ариун үйлсэд үнэнч шударга явахыгаа зүрх минь халуун цусаараа гэрчлэг! гээд Фёдорын ажилч ширүүн гарыг мөн л ажилч ширүүн гараараа чанга атгав. Фёдор ихэд баярлаж нүдээ гялалзуулан ийш тийшээ харж: 

	— За, Матрёна Ивановна! Наашаа! Бид хоёрын үг зориг хоёр хоосон биш, харин үнэнч бат бэх байхын тул судас зүрхээрээ гэрчил! гэв. 

	Матрёна Ивановна инээмсэглэн ирж, Гаврюш, Фёдор хоёрын ган төмөр залгаж гагнагдсан юм шиг чанга барьсан гарын барилтыг улам бататгах мэт, тэр хоёрын бариастай гар дээр гараа пас хийтэл тавив. Тэгээд Матрёна Фёдор хоёр Гаврюшийг нэг зэрэг чанга тэврэв. 

	Фёдор Васильевич, Матрёна Ивановна, Гаврюш гурвын хөөрөлдөөн уулзаж танилцсан анхны нь өдрөөс эхлээд, дандаа л иймэрхүү шинжтэй байдаг байлаа. Ийм ч байлгүй аргагүй юм биз. Яагаад вэ гэвэл энэ гурвын амссан зовлон, өнгөрөөсөн үйл явдал, гадна талаараа ч тодорхой агуулгаараа ч нэг тамиртай, нэг замтай байж шүү дээ. Энэ бол бамбалзуур шаварт хаагдаж газар дороос дэлбэрэн гарсан булаг шиг аж. Булаг шанд нийлж нэг саваар урсан, эрч орсоор цааш гол мөрөн болж урсаад садаа болсон мод чулууг хэмх, ховх цохин гүн тунгалаг шинэ ёсны шинэ далайд зорьсон гайхамшигт урсгал шиг өдрөөс өдөрт гүнзгийрэн урсах нь эдний өмнө тодхон. 

	Фёдор Васильевичийн гэр бүл Фёдор, Матрёна. Гаврюш гурваар хязгаарлагдахгүй гэж мань Гаврюш өдөр ирэх бүр лавшруулан мэддэг болжээ. Ниршүү хот орчмын уурхайнуудын ажилчдын тэргүүний хэсэг, бас төмөр замын ба галт тэрэгний засвар, тэрчлэн хотын баячуулын архины заводын ажилчдын тэргүүний хүмүүс үдэш бүр Фёдор Васильевичийн муу байшинд ганц хоёроороо ирж байдгаас мань Гаврюш танил олонтой болжээ. Тэдний олонх нь Фёдор Васильевичийн хуучин танил, орос орноос цөлөгдөж энд ирсэн хүмүүс бил ээ. 

	Тэд Фёдор Васильевич, Матрёна Ивановна хоёртой хөөрөлдөхдөө Гаврюшаас нууж байгаа юм уу, төвөгшөөсөн байдалтай шивэр авир гэлцэн, томьёолсон үгсээр ямар нэг шалтгаан илэрхийлж Гаврюшийг зайлуулдаг байснаа сүүл сүүлдээ Гаврюштай танилцан, эрээ цээргүй ярилцдаг болжээ. 

	Эхлээд тэд Гаврюшид итгэдэггүй байжээ. Тэгэхэд Фёдор Васильевич бага зэрэг мишилзээд «Энэ залууд итгэж болно. Энэ бол бидэнтэй адил, бидэнтэй зам нэгтэй хүн. Хэрэв өөдгүй зантай өөр хүн сэн бол би юунд одоо хүртэл гэртээ байлгах билээ» гээд Гаврюшийн бичсэн бичгийг зуухныхаа цаадах харанхуй дотроос авчирч үзүүлжээ. Үүнчлэн нууц бичиг, ном зэргийг юун дотор хийж, хаа хадгалдаг байсны нь Гаврюш одоо хүртэл мэдээгүй байж бил ээ. Ил шулуухан ярилцдаг болсноос нь эхлээд Гаврюшийн мэдэж ойлгож авсан сургаал болохуйц юм маш их болов. Гаврюшийн бодол санаа өдөр ирэх бүр хатуужин бэхжиж, мэдлэг нь улам гүнзгийрэх боллоо. Бас ном бичиг, орос хэлэнд нэлээд дориун сурчээ. 

	Нэг үдэш Гаврюшийн тун дотнын танил болсон Козлов Иван, Соболев Никита хоёр Фёдорынд их л сандруу орж ирээд Фёдор Васильевич, Матрёна Ивановна, Гаврюш гуравт: «Өчигдөр Порт Артурт Япончууд довтолж дайн эхэлж гэнэ»гэхэд нь Фёдор Матрёна хоёр бие биеэ харж, хүйтнээр: «Хм, Тэгээ юү» гэснээ Фёдор Васильевич уртаар шүүрс алдаад, гунигтайгаар,

	— Энэ бол манай дайн биш хаан тэргүүтэй баян ангийнхан мах цусаар олз хайх гэсэн тэдний дайн эхэлж дээ, зүүн зүгт ийм юм болох гэж хэдэн жилийн турш бэлтгэгдээд байсан юм. Дайнд хэчнээн олон хүний амь үрэгдэж өнчрөл зовлон болж байсныг санахад сэтгэлд багтамгүй эмгэнэлтэй байна гээд хоёр гараараа толгойгоо барин, дуугүй доошоо харан сууна. 

	Энэ үед хэн ч дуугарсангүй, нүүр нүүрээ дэмий л харалцаж байх зуур Гаврюш «Орос гүрэнд маань харь дайсан довтлоод байхад Фёдор Васильевич ямар учраас манай дайн биш гэж хэлэв ээ. Ямар дайн болбол манайх байх ёстой юм бэ?» гэж учрыг нь олж ядан суулаа, Матрёна Ивановна уйтгартайгаар: 

	— Зүйтэй. Тийм юм! Энэ эхэлсэн дайны аймшигт галд ажилчин тариачны хүүхэд хайр гамгүй чулуудагдан улаан цусаа урсгаж байхад хаан, ноён, газрын эзэн баячуул дээрэм тонуул хийж, улам баяжиж жаргана байх. Ийм учраас энэ цаг бол манайх биш, энэ дайн манайх биш болох нь илэрхий байна. Манай дайн манай цаг, хэзээ ирэх юм бэ гээд уйлчихлаа. 

	Фёдор Васильевич, Матрёна Ивановнагийн охилоход дургүйцсэн байдалтай харж: 

	— Дуугүй, дуугүй. Энд уйлах хэрэг юү байна. Бид уйлж ёолж юмны урьд орж чадахгүйгээ мэдэж байна. Хатуужилтай байх хэрэгтэй. Хаан ноёдын өдүүлсэн энэ дайны хорт гамшгийг ард олон ойлгох болно. Үүнийг ойлгуулж мэдрүүлэх цэцэд манай оронд олон бий! Би хэдэн туслах тэдний хойноос зүтгэх тангарагтай шүү дээ. 

	Тэдний алдар нэрийг сонссоноо, тэдний тухай ярилцсанаа, тэдний үйл ажил, үнэн зөв хэргийг мартаж болохгүй. Бидний итгэл найдвар тэднээс хөндийрч тасрах ёсгүй. Саяхан нэг нөхрөөсөө бичиг авсны минь чи мэднэ шүү дээ! Бид бэлхэн байх ёстой. Хаан, баячуул биднийг дайны цусанд хутгаж зам харилцаа холбоог маань таслан үгүй хийх санаатай байгаа. Гэсэн ч бидний зам яагаад ч арилахгүй. Бидний эрх чөлөөний дайн, бидний жаргах цаг ирнэ гэж дуугаа ширүүсгэж хэлтэл Ниршүү хотын сүмүүдийн хонх энд тэндгүй дүнгэнэж эхлэв, Тэгэхэд цөм амаа ангайн чагнаж энэ, энэ чинь юу болов гэлцэн бие биеэ харав. 

	Фёдор Васильевич царайгаа хувьсхийлгэн: 

	— Гайхах юү байх вэ! Хаан баячуулын балгаар ард олонд аюулт цаг ирж, нус нулимс, улаан цусаа асгаруулж эхлэхэд хамаг олныг мунхруулан мэхлэх гэж хоосон шашин хуурмаг бурхнаа урдаа барьж, хар лам нарын арга бааш хөдөлж эхлэх гээ л биз гээд шүдээ хавиран сууж бил ээ. 

	Маргааш нь болов. Ниршүү хотын комендантын тушаалаар цэргийн хууль тунхагласан цаасыг гудамж бүрд нааж, улаан үнэмлэхтэй хуучин цэргүүдийг дайчилж эхлэв. Гэр бүлд уйлалдаан, бархиралдаан болж, уйтгар гунигтайгаар дуулалдах, согтуу хүмүүсийн хашхиралдах чимээ гудамжаар дүүрлээ. Буу барьж сэлэм, зүүсэн, бас ташуур барьж хар хувцас өмссөн цагдаа нар гудамжаар ийш тийшээ галзуурсан юм шиг гүйлдэнэ. Тэд, эр нөхрөө цэрэг дайнд мордуулахаар нэг гартаа нялх хүүхэд тэвэрч, нөгөө гартаа бяцхан хүүхэд хөтлөөд уйлалдаж яваа эхнэрүүдийг, сүрдэн сөгдөж байгаа өвгөд хөгшдийг өнхөртөл дайруулан: «Арилцгаа! Тонилцгоо! Алга болцгоо!» гэж амандаа орсон муухай хараал тавьж ташуур, сэлмийн хацар өнцгөөр толгой түрүүгүй зодно. Бас буугаар ёворно. Тэгэхэд нь хайрт хань нөхөр, төрүүлсэн аав, ээжээсээ хагацаж ядан, үхлийн талбай руу хөөгдөж байгаа цэргүүд хор шараа хөдөлгөн зарим нь дүүрсэн хэрэг гээд цагдаа нартай улаан нударгаараа үзэлцэж, ухаан алдталаа цохиулж дээлийнхээ захнаас чирүүлэн одох нь цөөнгүй харагдана. 

	Мань Гаврюш энэ бүхнийг хараад тэсэж ядан, харгис муухай цагдаа нарын толгойг хага цохих юм сан гэж хэд дахин ухасхийсэн боловч биеэ барьж, мартагдашгүй өшөө хорсол хураав. «Та нарын хүн нэрээ алдсан энэ муухай бузар зэрлэг авирыг би мартахгүй. 

	Та нарыг үгүй хийх үнэн хэрэгт өөрийнхөө амь насыг, өөрийнхөө халуун цусыг хэзээ ч өгөхөд би бэлэн. Энэ үг, тангаргаа хэдийд ч би биелүүлэх болно» гэж нударгаа зангидан занаж байтал, араас нь нэг хүн аяархан татаж: «Ингэхдээ чи яаж байгаа юм бэ!» гэж зандран дуугарав. Эргэж хартал Фёдор Васильевич хөмсгөө зангидан, дургүйлхсэн ширүүн харцаар харж;

	— Өшөө хорслоо зангидах чинь хэдийгээр сайшаалтай боловч ийм догшин авир бидэнд тохирохгүй. Бид бол тэсвэрлэж ч чаддаг, цохиж ч чаддаг болох ёстой. Тэгэхлээр тэсвэрлэх цаг, цохих цаг хоёр ялгавартай гэдгийг мэдэж авах хэрэгтэй гэж шүд зуун өгүүлээд: яв наашаа! гэчхээд цааш одоход Гаврюш Фёдорын хойноос даган дув дуугүй алхаж билээ. 

	Ноднин зун Хорь нутагт айхавтар их ган гачиг болж, ядуу хоосон буриадуудад өтөг бууц цацаж бордон ургуулсан намаг газрын хадлан байхаас биш, аль олигтой газрыг нь баяд ноёд хүчээр түрээ барин авсан аж. Ядуучууд ойн цоорхой, голын эрэг сондуул хадан авч хэдэн малдаа хүрэлцэхүйц өвс авч чадсангүй. Гэтэл халуун намар байхад үхрийн гэдэс хүрэм цас орж, их эрт хангинам хүйтэн болов. 

	Хэжингэ нутгийн Бадам авгай тэргүүтэй баячуул жил бүр хурааж байсан тал дүүрэн гэмээр тавь — жараад нуруу өвсөө харахдаа: Энэ бол алт шүү. Хүлээж байсан олзтой жил ирлээ. Одоо ч Ганцтын ганцыг хоёртын хоёрыг суга шувт татаж, хашаа хороог нь хоослох цаг ирэх нь бололтой гэх мэтээр бодно. Бадам авгай, орон дээрээ өөдөө хараад, гэдсээ илэн, үе үе хоолойгоо засаж хэвтэх зуур эхнэр тийшээ харж: Гадаа хэр хүйтэн байна вэ. Цас дахиад нэмж орохгүй байна уу?» гэж ихэмсгээр асууна. Хатуу бэрх цаг ийнхүү ирэхэд буриадын муу санаат нударган баячуулын хар санаа гүйцэлдэж, бахдан суудаг бил ээ. 

	Нэг өглөө Бадам авгай эрт босож, хурган дотортой хар цэмбэн дээлээ нөмрөн, гадаа гараад ирэхдээ хамраа сарналзуулан сахалтай хар гэргий тийшээ их л баяртай харж: 

	— Ядуу хүнд үхэл ирж, баян надад баяр ирж байна. Жаран бухлаар суурь тавьж нуруулдсан жараад нуруу өвс өөрийн маань малаас илүү гарна шүү дээ. Түүнийг хамгийн доод хэмжээгээр бодоход мянга найман зуун сажин болно. Үдэ, Түгнэ дагуудаа, Бада, Хёлго бүхэлдээ гандаж газраас ганц ч хялгана өвс авсангүй гэж зүүдэлсэн минь үнэн болсон шүү дээ. Ингээд байхад айл саахалтын адуу мал нь манайх руу мөөрөлдөж, алт мөнгө нь манайх руу хангинаж, элгээ тэвэрч, энгэрээ хитсэн хүмүүс өдөр ч гэсэн шөнө ч гэсэн өвлийн хүйтэнд эрүүгээ тавжигнуулан байхгүй яах юм. Тэд нэг бол Өвгөний Бадамынд, үгүй бол үхлийн нүхэнд гэсэн хоёр замын бэлчирт очоод байгаа юм чинь. Өвгөний Бадамын бэрх нь аргагүй л харагдаж байна. Довын галзуудынхны газрыг цөмийг нь булааж авсны минь ач буян ингэж л ирэх байж гээд өөдөө харж хэр-хэр инээнэ. 

	Хар гэргий нь Бадам тийшээ өлөгчин чоно шиг муухай шар шүд ярзайлган харж, ширэлдэнгэ хар үсээ хоёр тийш нь илбэснээ: 

	— Эдлүүлэх гэсэн зөөр эзэн тийшээ, идүүлэх гэсэн хонь чоно тийшээ гэж эцэг өвгөдийн маань хэлдэг үг илэрч л байна шүү. Тахиж суугаа бурхан маань, тайж байгаа заяач13 маань хаашаа очих вэ, харж өршөөж л байхгүй яах вэ гээд инээмсэглэв. 

	Гадаа хүйтнийг хэлэх үү, цасан шуурга өдрөөс өдөрт балбана. Бадам авгай салхи шуурганы зогсоо зайгүй исгэрэх тусам улам баярлаж «бүр чангаар, бүр хүчтэйгээр» гэж салхи шуургыг улам ширүүсгэх гэж орон дээрээ өөдөө харж хэвтсэн хэвээрээ чих хангинатал исгэрнэ. 

	Удсан ч үгүй өвлийн хүйтэн болж, Бадамын санасан ёсоор өвс бордоогоор дутагдсан хүмүүс Бадамынх руу нээрээ ч цувдаг болов. Бадам хоолойгоо дандаа засаж, улам хатуурхаж, харамлан, хүний нүүр ч олигтой харахгүй, бүдүүн амьтан хоймортоо нөмгөн сууж, өвсөө үнэрхээд: «авах юм бол ав, үгүй бол гар!» гэж зандчин дуугардаг байж бил ээ. Яая гэх вэ. Бордоогоор дутагдсан хүмүүс сажин өвсийг үнээгээрээ, хагас сажинг шүдлэн үхрээр, аршин14 өвсийг бяруу, хонь хоёроор, эсвэл дөрвөн ямаагаар аваад толгойгоо илсээр ухарч гардаг байлаа. 

	Нэг шөнө сүрхий цасан шуурга болов. Бадамын маш их өвс тэр шөнө шатчихлаа. Бадам авгай сонсуут шарга морио чарганд хөллүүлж хоёр хүүгээ дагуулаад давхиж очив. Дөч гаруй нуруу өвс нь хөвхгөр их үнс чандруу болчхоод хөх бор утаагаар уугьж байв. Бадам авгай түүнийг хараад, харамсан: «Халаг минь, халаг. Хайран цагаан зөөр минь, яасан хар муу санаатай амьтан галдав аа! Тэрүүнтэй нэгийгээ үзэж, нэхийгээ уралцана даа» гэж шогширсноо, гэнэт хөх цагаан болж, муужран ойчлоо. Хажууд нь байгаа хоёр хүү нь сандрахдаа атга дүүрэн цас авчран ам руу нь чихсээр байтал Бадам сая сэхэж юу ч дуугаралгүй, гэр тийшээ гэлдрүүлсээр харьжээ. 

	Бадамын их өвс шатсан тухай яриа Хэжингэ нутгаар тарж, хэн галдчих аа бол гэлцэх болов. Зарим нь сэм: «Бадамд хавчигдаж хяхагдсан хүмүүс алиныг тэр гэх вэ. Тийм хүнд нэг хайрцаг чүдэнз гайгүй шүү дээ. Харин сайн чадаж хариугаа авч дээ» гэлцэнэ. Бас зарим нь: «Өвгөний Бадам өвс ихтэй, олз омог ихтэй байхаар нь баячуул атаархаад галдчихаа байлгүй. Галдалцах байтугай махаа ч идэлцсэн яадаг юм бэ? гэж инээлддэг байв. Ингэсээр байтал: «Даржаа гавж шатаалгачхаж. Даанч үл мэдээч хүн болж сууна» гэлцэх болов. Мөн Эрдэнэ ноёны Балжид, өвс шатсаныг сонсмогц толгойгоо өргөж: «Юм гэдэг чинь хариутай, хугацаатай байдаг юм байна шүү дээ» гэлээ. Тэгэхэд нь Даржаа гавж урвалзан бурхан тийшээ харчхаж гэнэ гэх мэтийн яриа гарчээ. 

	Бадам авгай хав хар болчихсон юм шанаагаа тулаад, их л бодлого болон зөвхөн л өвсийг минь хэн шатааж вэ гэж бодолхийлэн хоймортоо сууж байхдаа хонзонтой хүмүүсээ хуруу даран тоолоход нь нэрлэж баршгүй олон байж бил ээ. Тэгээд өөртөө бага зэрэг гомдов бололтой нэг удаа аяархнаар санаа алдаад: 

	«Ийм л хүн байж дээ би. Тэгээд яая гэх вэ, баян хүн болохоор ийм юм үзэл ч үгүй яах вэ. Энэ бол аргагүй биз. Би гэмтэй биш. Ингэхэд надад халдах зоригтой томхон дайсан хэн байх билээ гэж бодолхийлэн сууснаа нүдээ гэнэт их болгон; «Тэр л мөн байх. Өөр хэн байх вэ. Хар нохойг доо. Сайн юм надаас үзэхгүй дээ чи гэж нэрийг нь хэлэлгүй таамаглан дуугараад шүдээ хавиран сууж бил ээ. 

	Түүнээс хойш хэд хоног өнгөрлөө. Гэтэл Хэжингийн дацанд галын их аюул болж, нэг шөнө үүр гийхийн өмнөхөн Даржаа гавжийн байшин новш ноохойтойгоо шатаж эхэлжээ. Дацангийн лам нар бараг цөмөөрөө цуглаж унтрааж ядсаар дотроос нь юу ч авч чадсангүй шор хийх ч модгүй болтлоо шатан үнс болжээ. 

	Даржаа гавж, Эрдэнэ ноёны үхсэнээс хойш дацандаа байхаа больж бэлэвсэн Балжидад эргэн, өвөл зуны хурлын цагт, Балжидтай хоёул дацанд ирж хоёр гурав хоног байж, бууз хуушуур идээд буцдаг байжээ, Тэгэхдээ хэдийгээр хөдөө байдаг боловч насан туршдаа цуглуулсан далай их хөрөнгө зөөрөө байрнаас нь хөдөлгөөгүй, Гунгаа гэгч шавиараа сахиулаад, тэр хэвээр нь орхисон юм байжээ. Даржаа гавжийн шатсан зөөрийг үнэлэх юм бол Бадам авгайн гэр дэх, гаднахыг хоёр дахин хялбархан худалдаж авах жишээтэй аж. 

	Даржаа гавжийн байр шатсан шөнө Дорж өвгөний жижигхэн хашааны өмнөх зам дээр Бадам авгайн ховч Халзан толгойгоо цоо буудуулчихсан хэвтсэнийг хүн хараад, тэр даруй Борнойн Равданд мэдүүлжээ. 

	Борнойн Равдан тэргүүтэй олон хүн ирж, Халзаны хүүрийг үзэхэд баруун гарын нь бээлийд зээрд адууны хоёр гурван хялгас бас урьд хормойд нь нэг юм асгарсан бололтой харлаад, түүнээс нь керосины үнэр ханхалж байлаа. Үүнээс цааш мөрдлөг мөшгөлөг болсонгүй, харин Халзан үхчхэж гэлцээд модон дотор аваачиж хаяж бил ээ. Хожим нь хүмүүс Халзаны алагдсан шөнийн өглөө: «Бадам авгайн цэзгэр зээрд усанд орсон хулгана шиг хөлөрчихсөн, түүний ууцан дээр нь цус үсрээд хөлдчихсөн байж бил ээ. Бас тэгээд Бадам авгайн Мантахай орой болтол унтсан гэх мэт шивэр авир яриа гарсхийгээд таг болжээ. Нэг үдэш Дорж өвгөн Раднаа Гамбал хоёроос асуусан нь: 

	— Та хоёр юу сонсож байна? Энэ ингэхдээ юу болж байна гэж та хоёр бодож байна? Өвгөний Бадамын өвс Даржаа гавжийн дацангийн байр хоёрын шатсан шалтгаан хоорондоо ямар холбоотой вэ? Бас баян Бадамд толгойгоо худалдсан Халзаныг хэн алчих аа вэ? Түүний баруун гарт зээрд адууны хоёр хялгас байсан тэр өглөө Бадамын зээрд морины хөлстэй байсан учир юү вэ? Мэдэж байна уу? гэж асуугаад царайгаа хувьсхийлгэснээ: — Тун ил болсон юм биш үү. Гэхдээ эдний бие биеийнхээ мах идэж, бие биеийнхээ толгойг залгилцаж байсан ч бидэнд хамаатай биш. Харин бидэнд хамаатай хэрэг гэвэл үүний урьд юү болсныг та нар мэднэ. Сэдүүгийн Цэрэнпил юун учир алга болсон бэ? Галчийн Должид амьд уу, үхсэн үү. Яагаад сураг чимээ алга байна вэ? Ямаахан хөгшин яаж амь үрэгдэв? Түүний тугалтай ганц үнээг хэн хөөж аваачсан бэ, та нарын амь улаан голыг хэн шувтруулсан бэ? Энэ бүгдийг мартаж болох уу? гэж чичирхийлсэн дуугаар асуун сууж билээ. 

	Раднаа, Гамбал хоёр толгойгоо битүүхэн дохицгоон, царайгаа улайлган суух зуур Ямаахан хөгшин, Цэрэнпил, Должид гурвын тухай сэтгэн: «Ийм гэр бүлийг голомтоор нь үгүй хийсэн, Өвгөний Бадамын үйл заяа хэзээ баларч, хангай сайхан Хэжингэ маань хэзээ цэвэр болж, амьтан хүн амаржих юм бэ?» гэж бодолхийлж, их л гуньхран гашуудаж суув. 

	Даржаа дацангийнхаа байрын шатсаныг сонсуут, ууж суусан аягатай цайгаа уруу нь хартал чулуудчихаад, арзгар барзгар араа шүдээ харуулсан бурхныхаа өмнө гүйж очоод, өрөөсөн гараараа өвчүүгээ дэлсэн: «Та нар юу харж байсан юм бэ!» гэж галзуурсан юм шиг хашхичиж бил ээ. Ширүүн догшин дүртэй ч гэсэн будаг цаас хоёроор хийсэн бурхан юу гэж дуугарах вэ дээ. Харин үхсэн ноёны гэргийд эргэлдэж, өөрийнхөө гэр орныг орхиод, өвгөн Бадамын өвсийг өөрөө юунд шатаагаа вэ чи гэсэн шиг өмнөөс нь уур хилэнтэй харж байх шив гэж Даржаа бодуут, гэнэт чимээгүй болон, сууж байсан газраа эргэж очиж доошоо хараад охилчхож гэнэ. 

	Энэ үед Бадам авгай хоёр завжаараа тос гоожтол адууны харвин идэж хоймортоо суухдаа үе үе хөмсгөө буулгаж, гомдоно бололтой. Бас үе үе хамраа сарналзуулан баярлана ч бололтой. Тэгэхдээ «Би ч чадсан шүү. Хэн мэдэх вэ дээ. Мэдлээ ч гэсэн надад хэн халдах бил ээ. Халзаны үйлдсэн хэрэг болоод л өнгөрөө биз. Хайран их өвсөө хартайгаар шатаалгасан ч гэсэн хайргүй болсон Халзаны толгойгоор хариугаа авч чадсан минь миний л самбаатай сэргэлэнг гэрчилж байгаа юм шүү дээ. Миний хийсэн юмнаас хэн ч сэдэж сэжиглэхгүй нь магад. Харин Халзан амьд байсан бол аюултай байж болох юм. Тийм учраас ч тэр муу чинь гутлаа хатаасан шүү дээ» гэж бодоод инээмсэглэнэ. 

	Удсан ч үгүй өвс дутсан ард олны арав таван адуу мал хамраараа газар хатгатлаа тураад, өргүүлж үхэж эхлэв. Энэ үед Сибирийн бусад төрөлтөн гэх хаант засгийнхны нэрлэдэг буриадуудын хуучин захиргааг шинэтгэн өөрчлөх гэсэн захирамж гарч, Хорийн тал нутгийн дүүмийг анх хааж эхлэв. Хорийнхныг хэсэглэн Хэжингэд харганын хошуу Үдэд, Галзуудын хошуу, Нохойд Худайн хошуу, Хэндэд Хубдүүдийн хошуу, Яруунад Шарайдан хошуу, Түгнэд Батана-Харганын хошуу, Хёлгод Гушадын хошуу гэж долоон хошуунд хуваагаад, цаашдаа Ага, Сэлэнгэ, Баргажан, Хударийн Думүүд, мөн тэрчлэн хаагдаж бил ээ. Яг энэ үед Орос, Японы дайн 1908 оны нэгдүгээр сарын дөрвөнд эхэлжээ. Тэр өдрөөс эхлээд, орос хөвүүдийг, зарим буриад хөвүүдийг ч цэрэгт дайчилж эхлэв. 

	Бас цэрэгт морь тушаацгаа, өвс бордоо талх тариа өгцгөө гэсэн Читийн захирагчийн айхавтар чанга тушаал гарч, орос, буриад ардыг өдөржин, шөнөжин намнаж бил ээ. Удаашруулсан хүмүүсийг хариуцлагад хайр найргүй татдаг байв. Тэр жилийн зуд зурхан, цэрэг дайны хөл үймээн, хууль тушаал хатуу чангын улмаас ядуу хүмүүсийн өмчит өчүүхэн аж ахуйн эцэс болж, зарим хүн бүр хоосорч, хашаа хороогоо хаав. 

	Тэгэхэд баяд ноёд хагартлаа баяжиж байлаа. Хорийн дүүмийн тэргүүн, овгийн ахлагч, зөвлөгч, зайсан гэх мэтийн ноёд түшмэд думийнхээ хаагдахад олонх нь хошууны ноён болж чадалгүй хоцорсондоо хорсож, хуучин дүүмийн захиргааг хэвээр нь байлгана уу гэж эзэн хаанд очиж нүүрээрээ айлтгах хэрэгтэй. Шинэ хошуу захиргаа бий болсноос хойш хууль, цааз хазайж тэсэхийн аргагүй боллоо гэх мэтээр элдэв яриа тараажээ. Тэрхүү ноёд түшмэд, хуучин Хорийн хорин таван мянган эр хүн бүрээс хоёр хоёр төгрөг албаар татаж, тавин мянган төгрөг цуглуулжээ. Тэр мөнгөөрөө Хорийн хуучин тэргүүн тэргүүтэй арав шахам ахлагч зөвлөгч Санкт Петрбургт очиж садар самуун явдал, архи, хөзөр арилжаа наймаа хийгээд буцаж ирсэн аж. Тэд буцаж ирээд: «Хаан эзэнтэй уулзлаа бид. Биднийг халуун дотно угтсан буриад олны засаг захиргааны талаар бодож үзье. Хариуг нь Куропаткин ноёноос сонсоорой. Одоо буцацгаа гэлээ» гэж шал худал ярьцгаажээ. Тэд шүр, халиу, алт мөнгөн эдлэл зэргийг бусдын зөөрөөр наймаа хийж авчраад, Хорь нутгийнхандаа панзалж, хоёр гурван давхар илүү их үнэтэйгээр худалдсан аж. 

	Удсан ч үгүй генерал Куропаткин хойноос Чит хотоор өнгөрөх нь гэсэн сураг гарчээ. Хорийн дүүмийн тэргүүн ахлагч зэрэг хошууны ноёд, Бандид хамба, мөн ард олны итгэмжлэн явуулсан улс шүү гэж албаар ирүүлсэн хэдэн тааруухан өвгөчүүл Чит хотод төмөр замын өртөөний нөмөрт зэрэгцээд зогсож байлаа. Тэд Генерал Куропаткиныг угтаж байгаа нь энэ ажээ. 

	Тэр өдөр өртөөнөө тоймгүй олон цэрэг жагсаж, эндхийн цэргийн захирагч ноёдоо дагуулан угтахаар энд бас л ирээд жагсаж байлаа. Гялгар гоё вагонуудтай галт тэрэг ирж зогсуут, цэргийнхэн хөгжим үлээж, буриадуудад ямар нэг салхи шуурга болж байгаа мэт бодогдож бил ээ. 

	Вагонуудаас гялгар цалгар хэдэн генерал, хурандаа зэрэг сүртэй гоё цэргийн ноёд бууж, гудамжлан жагссаны дараа цаанаас нь дунд хэрийн нуруутай, мөрөн дээрээ гялтганасан алтан погонтой, харавтар ногоон хувцастай хүзүүндээ ганцхан хэрээс зүүсэн, хар ямааны сүүл шиг соёо сахлыг хоёр тийш нь хятруулан имэрсэн өтгөн хоёр хөмсөг доорх мах цусанд шунасан хоёр нүдээ алс дээгүүр харсан хүн бууж наашаа хэд алхаад, ихэмсэг, зогсов. Угтахаар ирсэн цэргийн захирагч тэргүүтэй ноёд цэргийн ёсоор ёслон, хашхиралдаж мэндчилэв. Дараа нь Бандид хамба, Хорийн хуучин тэргүүн хоёр түрүүлэн, ахлагч зөвлөгч нар бас ардын «итгэмжтэнгүүд» гэгдсэн хэдэн тааруухан өвгөд генералын өмнө очиж, цөмөөрөө сөгдөн мэндчилж, хоёр алд нанзад хадаг барив. 

	Тэгээд хорийн тэргүүн, тэр генералд их л тэвдүү байдалтайгаар дэргэдэх өвгөчүүлээ заан: 

	— Манай ард олны итгэмжит өвгөчүүл өөрсдийнхөө хуучин захиргааг хорийн тал нутгийн дүүмийг өөрчлөлгүй хэвээр нь байлгаж, шинээр байгуулсан хошуудыг хүчингүй болгож соёрхоно уу гэж дээд төрөлт танаас гуйж байна гээд дохилзоход дэргэдүүрх нь дуурайх мэт сөгдөн мэхэсхийцгээв. Өөрсдийнхөө гараар алт барихын тулд хүний гараар могой бариулав гэгч болжээ. 

	Генерал Куропаткин хялам хийж царайгаа муухай болгоод жагссан олон цэрэг тийш гараараа дээгүүр зааж: 

	— Та нар жагсаж байгаа миний цэргийг харцгаа! Эзэн хааны хууль захиралтад дургүйлхэж байгаа таны буриад олныг та нарын хамт одоохон дэлхийн хөрснөөс арччихна шүү би. Эндээс зайлцгаа! гэж хахир муухайгаар хашхираад, хадгийг нь чулуудан, газар дэвсэж танирхахад, цэргийн губернатор давтаж: 

	— Эндээс зайлцгаа! гэж бас л зандчин хөөж билээ. Ийнхүү хөөгдсөн хамба, тэргүүн хоёр түрүүтэй буриад ноёд, бас тэдний захиралт, шахалтаар мэхлэгдэж ирсэн жирийн өвгөд тэндээс зайлан явлаа. Тэдний дотор яваа Дорж өвгөн, хамба лам, дүүмийн тэргүүн хоёрт: «Хорийнхныг хоосортол шулах гэсэн хорт санаагаа багадлаа гэж Куропаткин генералаар дэлхийн хөрснөөс буриад олноо арчуулах гэсэн та нарын муу муухай бодлыг би сая мэдлээ» гэж ганиран хэлэхэд, хамба лам, дүүмийн тэргүүн хоёр царайгаа барайлган, хоёр талаас нь хуруугаа гозолзуулан занаад юү ч дуугаралгүй буруулан явж бил ээ. 

	Хаврын урин дулаан болж ээвэр газраа түрүүчийн яргуй дэлгэрээд сайхан үнэр анхилан, ноднин зуны айхавтар ган, гачаал, өнгөрсөн өвлийн их цас, жихүүн хаврыг мартуулах гэсэн юм шиг үзэгдлээ ч гэсэн зудад нэрвэгдэж, дайн дажинд хэмлэгдэн арав тав малаа албан татварт, ноёд түшмэдэд суга шувт татуулан үгүйрч хоосорсон ард олны өр зүрхэнд үе насандаа ч мартагдамгүй гомдол улам бат зангирч бил ээ. 

	Ухаа буурал хар модон ойн захад унанги модны орвон шиг орвогор бяцхан байшинтай үгүйрч хоосорсон айлын хар бууц харагдана. 

	Тэр бууцны наагуур бэлчиж яваа бяруутай, туранхай, өргүүлэх дөхсөн ганц үнээ, дөрөв таван хонь ямаа сая цухуйж байгаа ногооны үнэрээр толгойгоо газраас үл салгана. 

	Тэдний дунд бэлчиж яваа нэг том улаан сэрх гэнэт айхавтар хэдрээр чимээ гаргаад, сүүлээ хөдөлгөж, цагаригтсан шар эрээн нүдээ эргэлдүүлэн, хойд хөл дээрээ цоройн босоод, хажууд нь үнэртэх гэж өлийж байсан бухархуу хүрэн бяруунд сүр үзүүлэв. 

	Бяруу цочив бололтой гэдрэгээ ухарч, холдоод «еэ, их сүртэй юм байна чи» гэсэн шиг толгойгоо нэг удаа тэнхээгүйхэн сэжлээд урам хугарсан янзтай цааш явчхав. 

	Тэрхүү харагдаж байгаа бууцнаа холтсон дээвэртэй бяцхан байшингийн задгай тооноор уур савсан, боровтор утаа баагьж гэрийн зүүн хойдох арьс элддэг эргүүлгийн тэнхлэгээс уяатай, сэртгэр урт чихтэй, хөх нохой гэр тийшээ чагнаархан, сүүлээ хөдөлгөж, тэсэж ядан: «хав... хов» гэж гийнан хуцна. 

	Гэр дэх гал дээр зургаан тамгын тогоон дотор гөрөөсний туранхай хар мах бургилан буцална. Хойморт үхрийн адасга дээр, хуучин сармай дээл нөмөрсөн сүлжмэл ноосон оймстой үс нь бууралтсан монхор том хамартай хөхүү байрын жар орчим насны өвгөн зэс гаанс зуун тамхи татаж хажуулдан хэвтэнэ. Байшингийн баруун өмнөх булангийн тээг дээр үсээ хаяж яваа гөрөөсний нойтон арьс, жүлд булчингууд өлгөөтэй байх бөгөөд дэрний нь тэнд цус болчихсон чөрийсөн урт хөлтэй, цахиур хар буу хана түшүүлээстэй байна. 

	Галын зүүнтээ, хуучин алчуураар толгойгоо доош нь боож дээрээс нь гөрөөсний халцарчихсан хуучин малгай өмссөн, эелдэг зөөлөн ааштай үглээ байрын цагаан шар эхнэр хамрынхаа үзүүрээс хөлс дуслуулан сууж, чанаж байгаа махаа хутгах зуур, гутал уллаж байгаа хуучин хөдсөн дээлтэй, хорь орчим насны хурцхан цагаан хүүхэн тийш хараад: 

	— Цаанаасаа тэвш аваад ир! гэж эелдгээр өгүүлэв. 

	Тэр охин уллаж суусан гутлаа хойш нь тавьж, ухасхийн босуут аяганд ус хийж гараа угаагаад, таг дээрээс жижигхэн хусан тэвш, үндсэн хар таваг хоёрыг авч, галын хажууд тавиад тогоотой махнаас гаргалцав. 

	Гэрийн эзэн өвгөн, ямар нэг юманд санаа зовж их л бодлого болно бололтой, гаансаа амнаасаа хааяа авч уруулаа үл мэдэг хөдөлгөж суулаа. Тэгж суухдаа «Манай хаан, японы хаанд дийлдэх бол уу? Орос ардын хөвүүд олон шүү дээ. Тэгээд үнэнээсээ тэмцвэл хүч чадлаар хэнээс ч дутахгүй, харин илүү л баймаар юм сан. Юун учир дийлдэх юм бэ? Ер нь яасан ч дийлдэхгүй. Үгүй, тэгээд амьд явсан хүн сонин юм үздэг юм байна даа. Ийм хэцүү тарчиг зуд, цэрэг дайн албан татварын хатуу ширүүний улмаас над шиг ядуу хүмүүсийн хоосорч, хашаа хороогоо хааж байхад, баяд, ноёд хагартлаа баяжиж байдгийн учир нь хаанаа байна аа! Үгүй тэгээд дум хаагдаж хошуу бий боллоо. Гэтэл баян ноён тэргүүн ахлагч нарын зарим нь яагаад түүнд дургүй байдаг бил ээ? Арга ч үгүй юм уу даа. Хууль, захиргаа гэдэг ч хавх шиг л улам чангарч байгаа үед буриадын мулгуу болхи ноёд мултран гарч орос ноёд юм уу, эрдэмтэй хүмүүс оролцох болжээ. Тэгээд л өнөөх дураараа аашилж, ард олны алт, мөнгө, адуу малыг суга шувт залгидаг гайхлууд маань олз идэш маань багасах нь гэж дургүйцэж байгаа байх. Тэр шинэ захиргаа гэдэг нь эгэл жирийн бидэнд ямар юм бол доо? Хайдаа. Сайн юм нь ээлтэй л дэгээ. Хаан гэдэг маань өөртөө ашиггүй юм яалаа гэж хийх вэ. Тэгэхлээр бидэнд тустай юм юу л байх аж. Итгэх арга алга. Модон шийдэм барьж байтлаа төмөр сэлэм барьж шүү дээ: «Би тэнэмэл хүн» гэж эртүүд энүүгээр явж байсан орос нөхөр: 

	— Манай гүрэнд хааяагүй хааныг эсэргүүцсэн хөдөлгөөн гарч байна. Түүнээс болоод хаан, ноёд, захиргаа өөрчилж, модон шийдэм барьж байснаа төмөр сэлэм барьж эхэллээ гэж хэлж бил ээ. Тэр нь зөв байна. Яасан хурцаар, гол руу нь хэлж вэ? Тэгэхэд хамба лам түрүүтэй тэргүүн ахлагч нар хөдөөгийн өвгөчүүлийг та нар ардын итгэмжит хүмүүс гэж ямар бодлоготой дагуулж, Читэд аваачаад буриад олны генерал Куропаткинд яасан муухайгаар загнуулж аашлуулав аа? Энэ бол ард олныг зориуд сүрдүүлэх гэсэн зохиомол хэрэг байх нь ээ. Халаг минь, хар нохдод хариуг нь өгөх юм сан!» гэж бодуут хана түшүүлсэн хар буугаа хараадахна. 

	Мах шөлний үнэр үнэртэхээ болиод удчихсан энэ муу байшинд өнгө царайгаар туранхай ч гэсэн гөрөөсний шөрмөслөг хар махны үнэр ханхалж хүмүүсийн арааны шүлс гарах шахна аж. 

	Нөгөө эхнэр тэвштэй махнаас тавагт хийж, хойморт суугаа хар хүн тийш түлхчхээд, охинтойгоо хоёул хоол идэж эхлэхэд: 

	— Өвгөн маань эр хүн болохоор яваа яваа яс зууж баян дайдын хишгээс хүртэж, мах идүүллээ шүү гээд инээн өвгөн тийш харав. 

	Хар хүн нь гэргийнхээ өмнөөс баяртай харж: 

	— За, за, идэх дуугарах хоёр чинь ганц аманд чинь багтахаа болих нь гээд хэ-хэ инээн, тавагтай махыг урдаа татаж ойртуулаад хооллохоор зэхэв.

	Гэргий нь шаралхсан бололтой, өмнөөс нь янаг аальгүйрхүү харцаар хяламхийгээд: 

	— Чиний амаар дуугараагүй ээ. Чимээгүй суугаад урдхыгаа залги гэж толгойгоо тонгос хийлгэн дуугарав. 

	Хоёр хөгшдийн хороо малталцаж, бие биеэ егөхөд хооллож суусан охин нь инээлээ. Түүнээс уламжлан цөм инээлдэв. 

	Тэр гурвын инээлдэхэд гадаа уяатай байгаа хөх нохойн гийнан хуцах чимээ улам ширүүсэв. 

	— Ээ, хөөрхий, нохой маань хоолны үнэрээр гиншиж байх шив, үлдсэн мах шөлнөөсөө нэмүүхэн хийгээд өгчих юм сан гэж өгүүлээд хар хүн нь нохойдоо санаа зовсон байртай өндөлзөв. 

	Охин нь сүр сархийн гүйж гараад, нохойгоо уяанаас нь тавьчихав бололтой. 

	Төдхөн нохой, охин хоёр хаалгаар өрсөлдөж зэрэгцэн орж ирэв. Мах шөл идүүрт нь дүүргэж өгвөл нохой нь сүүлээ годгонуулан байж маш ховдгоор идэв. 

	Удсан ч үгүй хаврын илчтэй дулаахан нар баруунаа хэлбийж, түүний цаагуур зузаан хар үүл халхлан газар дэлхийн өнгө хар бараан боллоо. 

	Хурц цагаан царайтай хүүхэн гадаа гарч байшингийнхаа ар дахь амбаарын дэргэд очоод налж зогссоноо амбаар дээрх эмээлийн хоёр дөрөөний нэг нь цад нөгөө нь төмөр байхыг ажин, зэрэгцүүлж үзээд, энэ чинь яахлаараа ижил биш байдаг билээ гэсэн юм шиг барьж байснаа цад дөрөөний нь сэнж дээр цавчуураар цавчиж хийсэн хоёр хэрээс тэмдэг байхыг хараадхав. Царай нь гэнэт хувьсхийж, нэг юм санав бололтой нүдээ цавчилгүй гөлөрч ямар нэг юм бодолхийлэн зогслоо. 

	Огт хөдлөлгүй нэлээд удаан зогссоноо гэнэт нүднээсээ нулимс бөмбөрүүлэн, зүрхэн тусаа гараараа дарав. Амьсгаа нь давхцах шиг бололтой. 

	— Үгүй, энэ чинь Цэрэнпилд аавын минь өгсөн цад дөрөө мөн биш үү. Мөн гарцаагүй. Дөрөө өгч байхдаа «Эндээ ийм хоёр хэрээс тэмдэгтэй» гэж хэлж байсан шүү дээ. Тэр хоёр хэрээс тэмдэг нь энэ биш үү. За тэгээд мөн гэхэд энд яагаад ирэх ёстой билээ» гэж бодоод, нулимс мэлтгэнэсэн цогтой хар нүдээ гялалзуулан ийш тийш нь эргүүлснээ «хоёр жилийн өмнө алга болсон хүний юм өөрөө энд хүрээд ирэмгүй юм. Нэг л учиртай байх. Аль амьд яваа юм бол уу? Үгүй энэ чинь хүний гараас холдож, хөлгийн нуруунаас хөндийрснөөс хойш нэлээд удаж хөсрий болох тэмдэг суусан эмээл байх шив» гэж бодоод тэр түүнийг эргүүлэн байж, ажин Цэрэнпилийн эмээл мөн гэж төсөөлөн таньчихав бололтой. 

	— За, энэ гарцаагүй мөн. Энэ дөрөө, түрүүн харахад минь л нүдэнд даанч аятайхан санагдсан бил ээ. Юү ч болсон тэр, үүний учрыг олох хэрэгтэй байна гэж шулуудаад, цаашаа огт мэдээгүй хүн болж явах зуур дотор нь харанхуйлан тун эвгүй болж, гэртээ оруут хаяанаа хэвтээдхэв. 

	Нөгөө хоёр хөгшин орж ирүүт, хаяанаа чив чимээгүй охиныхоо хэвтэхэд нь зарсхийн, гайхаж нүүр нүүрээ харан: «манайд ирснээс хойш жил гаруй боллоо. Тэгэхэд нэг ч удаа нойрмоглож, өдөр дунд ингэж хэвтээгүй билээ. Одоо юу болох нь энэ вэ? гэж тус тусдаа бодно. Хэсэгхэн зуур байшин дотор эзгүй юм шиг чимээ анир алга болж энэ өдөр энүүгээр төгссөн мэт. Үдшийн бүрэнхий тооноор нь тусан орж, гэрт харанхуй болж эхлэв. 

	Хаврын богинохон шөнийн турш зовлонт явдлаа энд тэнд аваачаад холдож ядан нойрмоглож хэвтсээр унтжээ. Гэнэт сэрэх нь ээ цэлмэг хөх огторгуй тооноор мэлийн, бор эрээнхэн жиргэмлүүд энд тэндээс сая босож, яруу дуугаа бие биеэ дуурайн эхэлж, өглөөний тунгалаг, сэрүүхэн агаарт сэлэн хөөрч жиргэж байв. 

	— Ай, хөөрхий минь, хувцастайгаа юунд унтчихаа вэ чи. Яаж байгаа нь энэ вэ. Босооч! гэж өнөөх үглээ шар эхнэр үглэсээр босов. Тэгэхэд хэдийн сэрчхээд хэвтэж байсан охин ухасхийн босож: 

	— Өглөө би гадаа гараад ирсэн. Тэгээд хувцастайгаа хэвтэж байсан билээ гэж сэтгэлийг нь тайтгаруулан дуугарав. Хоёул гар нүүрээ угааж галаа түлээд, өргүүлэх шахсан туранхай ганц үнээгээ шувтрахаар нэг хусан тодхуур15 бариад гадагш гарцгаав. 

	Удсан ч үгүй хоёр аяга хүрэхтэй үгүйтэй сүү саагаад гэртээ орох гэж явснаа охин инээмсэглэн, тун эелдгээр тэр эхнэрийн нүүрийг эгцлэн хараад, нөгөө амбаар дээр байгаа эмээлийг заан: 

	— Би... би өчигдөр тэр эмээлийн дөрөөнд байгаа нэг жигтэйхэн юм харчхаад зарсхийсэн шүү гэв. 

	Эхнэрийн царай хувьсхийн, нүдээ бүлтийлгэн, зогтусаж, энэ хөөрхий минь юуг тэнд харчихаа юм бол. Тэр дөрөөнд нь юу байгаа юм бол гэж их л сэжиглэсэн байдалтай хараад, барьж явсан тодхууртай сүүгээ газарт тавьж: 

	— Юу хараа вэ тэнд? гээд зүрхшингэ байдалтайгаар хариу хүлээн зогслоо. 

	— Тэр дөрөөг би танилаа. Тэгээд хаанаас хүрээд ирсэн юм бол! Та түүнийг надаас нуулгүй, үнэн мөний нь хэлж, санаа сэтгэлийг минь амруулна уу! гээд урдаас нь харсаар байв. Хөгшин их л тэвдэж: 

	— Ээ бурхан өршөөг. Газар сонсог. Зөвхөн хоёулхнаа л яриад болъё. Миний өвгөн буу үүрч, ширэнгэ дундуур шургасан цагаас хойш үзээгүй юм үзэж, тохиолдоогүй юмтайгаа тохиолдсон юм. Хэлэх гэхэд хэл аманд минь багташгүй байна. Охин минь өршөөгөөрэй! гээд уйлагнаж бил ээ. 

	— Үгүй. Юу болсон юм бэ? Та хэлэх гэснээ хэлнэ үү. Юунд нь зүрхшив та гээд хардан сэжиглэж, юү гэхийг нь хүлээн дотор нь харанхуйлж «Цэрэнпил минь амьд явж байтлаа алуулчихсан юм биш байгаа даа» гэж бодолхийлэн үе үе чичирч байлаа. 

	Эхнэр их л зориг гаргав бололтой уртаар сүүрс алдаад, ийш тийшээ харснаа намуухнаар шивнэсхийн: — Чихтэй, амтай амьтанд битгий хэлээрэй. Хэрэв үг яриа гарвал толгой дээр минь гал түймэр шатна байх гээд чихэнд нь бүр дөхөж: 

	— Энэ чинь ийм учиртай юм. Одоо хоёр ч жил болов уу даа. Түрүүчийн хадланчид гарч байсан үедээ. Өвгөн маань нөгөө буугаа үүрээд л ой тайгаар хонон өнжин хэсэж бил ээ. Гэнэт өглөөгүүр өдөр болж байхад царай нь хүн харшгүй үнсэн хөх болчихсон юм орж ирж бил ээ. Харахтайгаа зэрэг толгойны минь үс арзасхийх шиг болсон юм. Ээ хөөрхий. Нөгөөх баавгай маавгайдаа базуулж багалзуурдуулаад ирчих нь энэ үү гэж бодоод дуугарч ч чадахгүй багтарчхаад байлаа. 

	Тэгсэн, харин ухаан зүүдэнд оромгүй муухай юм яриадхав шүү. 

	— «За нөхөр минь би чинь өнгөрсөн орой тун муухай юм хийчихлээ. Үдшийн харуй бүрий болж, юм ч олигтой танигдахаа больж байхад наашаа ирэх гэж явтал минь Цухайтын горхины эхэнд буртаг ширэнгийн завсраар бор тургийн хүзүү цухуйж байна гэж бодоод буудчихав. Гэтэл тэр минь тураг биш, эмээлтэй морь дээшээ цовхроод ойчлоо. Тэгэхлээр нь сэмхэн харсаар явж холдоод, тогтож торолгүй гүйсээр амарч зогсолгүй явсаар ирлээ» гэж хэлээд салганан чичирч үхэтхийн унамаар болоход нь би халуун цай уулгаж тэнхрүүлсэн юм. Хожим нь бүр намар болчихсон хойно хэрэмд явах далимаар нөгөө газраа очиж үзсэн гэнэ бил ээ. Тэнд нь үхсэн морины араг яс, хажууд нь аваад тавьчихсан бололтой энэ эмээл, бас хазаар байж байлаа гэж үүрэн авчраад хэнд ч хэлж сонсголгүй ялимгүй өөрчлөөд, тохож явдаг байснаа ганц морио цэрэгт булаалгаж, явган болсон юм. Учир нь ийм л юм даа. Охин минь намайгаа өршөөнө биз. Чихтэй амьтанд битгий хэлээрэй гээд гэнэт шугшран уйлаад, цомцойн суулаа. 

	Гайхчхаад дэргэд нь зогсож байсан хүүхэн хэлэх үгээ олж ядан мөн л суугаад гарыг нь барин илбэсхийж: 

	— Бүү уйлдаа та, бүү уйл. Надад итгэж найдаж болно. Таны хэлсэн энэ үгийг би хүнд яалаа гэж хэлэх вэ. Би чихтэй амтай амьтанд сонсгохгүй ээ. Та сэтгэлээ битгий зов гэв. 

	— Баярлалаа. Ингэж хэлэхийг чинь сонсоод, дотор минь нар гарла. Харин ямар ч хүнийхээ морь алчихсаныг бүү мэд. Унаж явсан эзэн нь хаашаа ч явчихсан юм. Ер нь л гунагар өндөр хүн модны цаагуур ороодох шиг болж билээ гэдэг юм даа. Түүнээс хойш ийм тийм хүн морио алуулчхаж гэнэ гэж огт сонсогдсонгүй. Бурхан өршөөг цаашаа ямар ч хүний нь морь хар байсан юм мэдэхгүй гээд тодхууртай сүүгээ барьж: «А-хха-даа цаашаа...» гэсээр бослоо. 

	Хоёул цувралдсаар гэртээ орж, цайгаа чанаад дээжийг нь гадаа өргөсний дараа цайлахаар сууж, гал руугаа гөлөрцгөөж нилээд удсанаа цайгаа шор шор оочицгоох нь сонстоно. 

	Бас үс нь халцарчихсан хар ямаан дахаар толгойгоо битүүлээд, хуур-хуур хурхирч хэвтээ гэрийн эзний хусны үйс шиг гордгор цагаан сайр болчихсон нүцгэн хоёр хөл жирийж, хэрэв түүнийг үзэж хараагүй гэнэт харвал халцархай хар ямаан дахны дор аймхай уулгамч Хүхэнсэй гэгч өвгөн унтаж хэвтэнэ гэж огтхон ч итгэхгүй байх аа. 

	Хүхэнсэй өвгөн бол идэр залуугаасаа эхлээд, одоо хүртэл ан гөрөөлөх салхи залгиж, хөндий буу үүрээд л хөвч тайга, уул хаа байна, тэнд л нойр хоолгүй тэнэж явсан боловч үе насан туршдаа өөдлөөгүй аж. Жил бүр үнэ цэн ихтэй хэрэм, шилүүс, үнэг, чоно хэчнээнийг алавч адтай, албинтай баяд ноёдын алтан соёо, мөнгөн шүднээс мултарч чадахгүй, тэр нь түрүү авсан, унасан цаасныхаа хөлсөнд гэж арвигүй үнэ, хатсан год болж очдог жишээтэй байжээ. 

	Хүхэнсэй өвгөний гэргий Шаралдай гэгч аарцны гашууныг ууж, арьсны хатууг элдэж одоо хүрсэн аж. Тэр нь үзсэн сонссоноо дотроо хадгалан явж чаддаггүй үглээ, задгай амтай, ядаж тульсан хүнийг үзвэл өрөвдөж хайрлаж суудаг хөгшин бил ээ. Гэсэн ч зарим үедээ олон зантай, уймраа болж, толгой минь өвдөж эрэглэн хөөрч байна. Зулайнаас минь хүйтэн, халуун оргив. Энд тэнд минь хатган шархирав гэж хоёр нүднийхээ хооронд үрчийлгэн аахилж, толгойгоо гилжийлгээд шар тос шингээсэн шар эсгийгээр жин тавьж, дэмий ход-ход зогсон суудаг зантай. 

	Одоо тэднийд байгаа хурц цагаан охин хэн юм бэ гэвэл: Уншигч та тааварлаж байгаа байх. Гэхдээ түүний хаанаас ирсэн хэн гэгч хүний үр болохыг энд одоо хүртэл хэн ч мэдсэнгүй. Хэнд ч үг алдаж илүү үг хөөрдөггүй айхавтар сэрэмжтэй соргог бүсгүй байжээ. Харин ойр хавийнхан нь ярихдаа Хүхэнсэйн шар эхнэрийн хамаатан болох Должид гэдэг өнчин охин байх гэлцдэг байжээ. 

	Энэ бол хоёр жилийн өмнө эх эцгээсээ хулжин гарсан Найртын Галчийн охин ариухан Должид мөн болохыг та мэдэж байгаа байх. Тэр шөнө Должидын зугтан гарахад хангай сайхан Хэжингэ нутаг нь харамсаж харамласан юм шиг, ёроолоосоо гэнэт харлаж уйтгар гуниг бүрхэн харанхуй хар нүх шиг хав хар шөнөөр үдэн хоцорч бил ээ. Тэр цагаас хойш одоо хүртэл Хэжингэ нутаг өнөөх л харанхуй, бүрхэг хэвээрээ байгаа мэт Должидод дандаа бодогдож явдаг аж. 

	Гэрээсээ ариухан Должид зугтаж гараад, Хүхэнсэй өвгөний хөндлөн босго алхаж орох хүртлээ зовж зүдэрснийг тоочвол барагдашгүй. 

	Должид өөрийн явсан явдлыг бодохдоо тунгалаг сайхан царай нь гэнэт хувирч нэг үе хөх цагаан, нэг үе хар хүрэн болж, сэтгэл санаа нь нар сар хиртэж байгаа юм шиг бүрхэн харанхуйлдаг байжээ. 

	Ойчсон модны орвон шиг орвойж харлаж харагддаг Хүхэнсэй өвгөний ис тоосонд дарагдчихсан энэ муу хар байшингийн ар дахь амбаар дээр тавиастай байгаа үүнээс урьд хэн ч тайлбарлаж чадаагүй тийм нэг юм хоёр жилийн турш Должидыг хүлээж байснаа харин өнөөдөр л Должидтойгоо учирч санаа сэтгэлд нь нар сар мандуулав гэж Хүхэнсэй өвгөн, Шаралдай хөгшин хоёр яахин мэдэх бил ээ. 

	Анх түрүүн, ариухан Должидын гэртээ орж ирэхэд Хүхэнсэй өвгөн, хөгшин хоёул хоёр талаас нь харж: «Ээ хөөрхий харахаас яасан дулаахан царайтай, уулзахаас урьхан үгтэй бүсгүй вэ» гэлцэж бил ээ. Түүнээс уламжлан олон жилийн өмнө нас барсан, төрсөн ганц охиноо санаад нүднээсээ нулимс бөмбөрүүлж уртаар сүүрс алдан сууцгааж бил ээ. 

	Тэр цагаас хойш Должид бүсгүй тэднийд байх болжээ. Хоёр хөгшин, Должидын орох гарах бүрд өрөвдөж урин зөөлөн харцаар харж, буурал аавын маань юм уу, бурхан сахиусны маань хайр өршөөлөөр ганц охин маань буцаад, эргэж ирлээ гэлцэн үнэн сэтгэлээсээ энхрийлэн ярилцдаг ажээ. 

	Хэдэн хоног өнгөрлөө. Нэг өглөө цайлсны дараа Должид сэмхэн гадагш гарав. Гэрийн ар дахь өнөөх амбаарын хажууд аяархан очоод, зогтусаж ийш тийшээ харж байснаа, зугуухан суучихлаа. 

	Тэгээд модны мөчрийн богинохон хугархайг бариад газар зуран байж, энэ тэр юм этчин бодлого бодож суугаа Должидод хаврын дулаахан нар шивнэчхэв үү дээ гэж бодогдмоор гэнэт царай нь хувьсхийгээд: 

	— Ай, яав даа би гээд уртаар сүүрс алдсанаа, сүрхий гэмшсэн байдалтай болж, цогтой хоёр нүдээ хурдан хурдан цавчилж амьсгаагаа давчдуулан, хоёр гараа өвчүү дээрээ зөрүүлж чанга атгав. 

	— Ноднин зун, хадланд орохоос өмнөхөн ам халамцуу явсан аманцар, сайрхуу сарнагар тэр өвгөний хэлсэн үг цээжинд минь тодхон байна. Даанч яав даа би, дуугаа нам болгож, шивнэсхийн түүний ярихад нь харин зэвүү минь хүрч билээ. Одоо ийм юм үзэж, сонсоод байхад тэр өвгөний шивнэсэн үг учиртай байж шүү. 

	Ийм болохоор сэтгэл зүрхний минь нар сар болсон хайрт ганц Цэрэнпил минь амьд мэнд яваа нь лавтай байна. 

	Юу ч болбол болог, миний амь гарзтай биш. Гэнэт түүнтэйгээ уулзаж ч юу магад. Алаг зүрх минь, ээ алаг зүрх минь! гэж дахин давтан өгүүлээд, хөх цагаан болж, салганасаар муужран ойчлоо... 

	Үдийн халуун нар өтгөн ногоон навч намааг нэвт жигнэн, амьсгаа авч боломгүй бүгчим хүнд агаараар дарчих шиг болно. 

	Энд тэнд орох суух газраа олж ядан модны мөчир дээгүүр амаа ангайлдсан бяцхан шувууд нүдээ анин бүлхэг-бүлхэг уухилцгаан сууна. 

	Зулзага мод, зүлэг ногооны навч намаа дотуур өлөн хахир дуутай хортон царцаа, дэвхрэгүүд омогтойгоор гийналдах авиа чихний чийр болж хөвчийн том шар хөх түрүү хүний салхиар хүрч ирээд, салахгүй даган явж тойрон дүүгнэ. 

	Замын хоёр талаар шигүү ургасан гацуур жодооны ёроолоос хамар хага цоргим анхилсан үхэр арцны үнэр нь хүний сонирхол татан, хөвч тайга, модгүй тал хоёрын ялгааг тун тодоор танилцуулж өгөх шиг. 

	— Ээ зайлуул, хэчнээн газар нутгаар явж үзэв ээ би. Гэсэн ч ийм харанхуй хар тайга давааг давж үзээгүй. Харин анх түрүүн л үзэж яваа минь энэ дээ. Сонин юм даа гээд гуч гаруй настай гонзгой хар орос хүн замаасаа хажуу тийш гарч, өтгөн ширэнгэ рүү орж амрахаар цуцсан хөлөөр зугуухан алхална. 

	Ойролцоох бүр ч шигүүн өтгөн харанхуй модны мөчир дор ороод, авч явсан бяцхан үүргэвчээ ум хумгүй чулуудчихангуут өмсөж яваа хуучивтар хар дээлээ тайлаад, ядарч сөөсхийсэн дуугаар үглэн, «чөтгөр аваг» гэж хараал тавиад суучхав. 

	— Яасан халуун юм бэ. Элэг зүрх хоёр минь хайлчих шахлаа шүү... гээд дэмий л хүлээж аахилан цамцныхаа ханцуйгаар хөлсөө арчин ийш тийшээ харна. Хүний үнэрээр энд тэндээс гүйн ирсэн үхэр шоргоолжийг үрчийсхийн байж дээрээс нь няц дарна. Тэгснээ: 

	— Үгүй би яасан нүнжиггүй бүдүүлэг амьтан болчхов оо. Улаан нударгаараа хорхой шавжтай зодолдож суух ч гэж дээ гэж өөрийгөө шоолон, гутарч дээшээ хараад хэвтчихлээ. 

	Үүрэглүүт «Пушаал Паашк гэж буриад нарын нэрлэдэг Василий авгайтайгаа хоёул буриад нарын шимийн цэв хүйтэн архи залгилж байтал маань авга бэргэн талх исгэдэг хөнөгөө бариад галзуурчихлаа» гэж зүүдлээд цочин сэрчихлээ. 

	Сэрэхэд нь юү ч алга. Хөвч тайгын дөлгөөн байдал тун саяхан байсан хэвээрээ дүнгэнэн цуугьж байхад нь ихэд урам хугаран, ууж байнам гэж саяхан зүүдэлсэн хүйтэн архиа бодоод шүлсээ залгив. Тэгээд авга бэргэн минь талхны хөнөг бариад галзуурчихлаа гэж зүүдэлснээ санаад инээмсэглэн хэвтэж бил ээ. 

	— Аа-я. Ам яасан их цангах юм бэ. Ой тайгын урт зам гэдэг ч төвөгтэй л юм байна даа. Нэг талаараа цэцэглэг мод тэнгис мэт сайхан, нэлэнхий боловч нөгөө талаараа үхсэн юм шиг жигшүүртэй зэрлэг газар байна шүү. Яалаа ч гэсэн ийм газарт сэтгэл минь амар түвшин байхгүй гээд ийш тийшээ мөн л хараачлан суутал хажууханд нь нарийхан царгиа хоолойтой хүүхэн буриад аялгуугаар дуу дуулах нь тэрхүү бүгчим агаарыг нэвт харван зулзаган моддын навч намаа шилмүүс дундуур цуурайтан түгэв. 

	Тэр хүн буриад залуучуудын яруу сайхнаар аялан хангинатал жингэнэтэл дуулалдахад их л сонирхдог байсан тул тэсэлгүй ухасхийн босож, ажигламтгай эелдэг харцаар тэр зүг рүү мяраан өндөр нам болж байн харж: 

	— Энэ өтгөн тайга байхгүй, цагаан тал сан бол энүүхэнд ойрхон л шовойж суугаа нь харагдах сан даа. За байз. Чамайг яасхийж байгаад харъя даа. Юун хүүхэн энд ирээд дуу дуулж байдаг билээ! гээд түрүүхэн халууцан бухимдаж хамаа намаагүй чулуудчихсан юмаа авч үүрэнгүүт энэ тэр модны мөчир шилмүүс доогуур сэм мяраан гэтэж шурган явав. Тийм ч холгүй газар, хэсэгхэн бөөн ширэнгийн цаана гараадахад нь орвонгоороо ойчсон бүдүүн хөх мод зуны халуун наранд зоогоо шараад, хэнэг ч үгүй хэвтэх шиг харагдана. 

	Тэр унанги модны ойролцоох хадны завсраар ус шоржигнон урсах сонстож түүний дэргэд хуучин хөх даалимбан тэрлэгтэй, залуухан цагаан хүүхэн, чулуу сандайлаад ер бишийн цээл хоолойгоор уянгалуулан аялж сууснаа гэнэт уйтгартайгаар дуугаа султган толгойгоо ганхуулж, чимээгүй болоод, шанаагаа туллаа. 

	Дэргэд нь индүү ултай хуучин муу хос гутал хаашаа ч явахыгаа мэдэхгүй, жагсаад, эзнээ хүлээх мэт. 

	Орчин тойрон чимээ ч алга. Зөвхөн л зэрлэг тайгын үхчихсэн мэт тийм нэгэн байдал түүнийг хүрээлжээ. 

	Тэгсээр байтал, бүсгүйн цаад талд нь гэнэт мөчрийн тас няс хугарах чимээ сонстож, удаж түдэлгүй хуурай хөвд боргоцойн сарчигнах чимээ гараадхав. 

	— Энэ чинь юу ирээдхэв? гэж хараачилсаар байтал тэр бүсгүйн чанх цаанаас нь өтгөн шигүү ширэнгэ дотуур нэг юм дөхөж явна бололтой тэрэлж модны навч, мөчир ярагдан хөдөлж эхлэв. Удсан ч үгүй нэг айхавтар том амьтны хөнөгийн чинээ хар буурал толгой шогнойн цухуйж, могногор хар сарьсан хошуу харагдаж унхидан шаанаг шаанаг гэхэд хамрын нь хоёр нүх сарнаг-сарнаг гэж байв. 

	Тэр амьтан тэгж түр зогссоноо хойд хоёр хөл дээрээ сэм босож, толгойгоо занталзуулан харж байтлаа, бүсгүй ажив бололтой доошоо сэм буугаад харагдахгүй болчхов. Бүсгүй, ойрхон мөчир хугарах, хөвд, боргоцойн сарчигнах чимээг сонссон боловч чагнасхийгээд модны онгил тоншуул хоёрын нэг л биз гэж бодоод ажиг ч үгүй сууж байлаа. 

	Гэтэж ойрхон ирээд, харж байсан түрүүний гонзгой хар хүн, хүйтэн хошуутай амьтныг харуут; «Ээ энэ гайхал чинь өнөөх хүйтэн Сибирьд нутагтай хүрэн буурал баавгай мөн байна шүү гэж бодоод, зүрх нь өөрийн эрхгүй түг-түг цохилж, түрийндээ байгаа бор иштэй хутгаа суга татан авч, чанга атган: 

	— Юү ч болсон тэр. Энэ бүсгүй рүү түүний довтлон ирвэл нь үзэлцэхээс биш! гэж шийдэмгий бодоод, хаанаас минь гараад ирдэг бол гэж агнуурхан ийш тийшээ харж байв. 

	Удсан ч үгүй нөгөө бүсгүйн дэргэдэх унанги бүдүүн хөх модны хажуугаар биеэ хураан урт нарийхан болчихсон унжгар хар юм толгойгоо доогуур гулдын өрөөсөн урд хөлөө сэмхэн урагш нь ахиулах гэж өргөн, мяраачхаад байв. 

	Сууж байсан бүсгүй, түүнийг гэнэт харуут цочин бүх бие нь зарсхийн чичирхийлэв. Тэгээд нүдээ томоор харж, цусгүй хөх цагаан болчхоод, хоёр гараа дээш нь өргөн сарвагануулан, цочмог чангаар хашхирлаа. 

	Баавгай бас л цочив бололтой, тэндээ овсхийгээд, санаандгүй мярааж яваад, гэнэт цочсондоо инээд нь хүрсэн юм шиг сарьсан хамрынхаа дээд талыг үрчийлгэн, зэвүү хүрэм бүдүүн шар соёо ярзайлган дээрээс нь гэнэт агдлан дарж буух гэж чихээ хулмалзуулаадхав. 

	Нөгөө гонзгой хар хүн хутгаа далайж хашхиран баавгай руу дайрлаа. Ийм цочмог гэнэт довтлуулсанд баавгай ой тайгыг цуурайттал бархиран цаашаа ямар нэг тэрэг чаргатай эмнэг морь ой ширэнгэ дотор алдагдсан юм шиг бургас тэрэлжийг хиар дарж пижигнэж пажигнан гүйгээд арилчихлаа. 

	Зэвүү хүрэм тайга дотор хайран бие маань хар баавгайн идэш болж гүйцлээ гэж шийдээд, хашхиран ойчсон бүсгүйн нэг мэдэхэд дэргэд нь уранхай хар цамцтай орос хүн сэлмэн цагаан хутга бариад инээмсэглэн зогсож: 

	Надаас чи айх хэрэггүй. Би чиний төлөө тэр муухай баавгайтай тулалдах санаатай байлаа шүү! гээд хутгаа түрийлэн, бүр дөхөөд суучихлаа.

	Ер нь тэр хүнийг ажвал хувцас хунар нь муу, царай нь ширүүн зүдрүү мэт байвч гялалзсан болд шиг хөхөвтөр хурц хүнхэр нүд нь эелдгээр эргэлдэж байв. Түүнийг ажиглан хараад юутай ч зүйрлэшгүй аврагч минь гэж бодуут бүсгүйн сэтгэлд нар гарах мэт болж бил ээ. 

	Энэ бүсгүй уржнан жил нэг суурины хар ламынд барлаг нь болж байхдаа түүний охидоор орос хэл заалгаж, хүний ярихыг саадгүй ойлгодог, бас өөрөө ч хальт мөлт хэлж чаддаг болсон аж. 

	Тэр хар ламынд жил шахам байгаад хөлсөө тооцох гэхэд нь хар лам уурлан хөлсийг нь өгөлгүй, түүний морь эмээлийг нь булааж аваад хөөчихсөн аж. Тэгээд яая гэх вэ. Оргодол хүн эмзэг болохоор эсэргүүцэн нэг ч үг хэлж гомдол гаргалгүй явсан юм байжээ. 

	Гэсэн ч тэр бүсгүй энэ цагийн эрх байдал ийм муухай юм чинь дээ. Гайхах ч юм алга гэж бодоод, тэр тухайгаа огтхон ч харамсаж гутарч явдаггүй байжээ. Харин ямар ч цаг тохиолдож болно, ямар ч газарт явж болно би. Ер нь түүний охидоор заалгаж сурсан үгээ мартахгүй юм сан гэж их л хичээдэг байжээ. Тэгж алсыг бодох хурц билигтэй, эрхэм хүний шинж төгөлдөр бүсгүй аж. 

	Тэр бүсгүйн царай зүс өнгө орж, гонзгой хар хүний өвдгийг тэврэн: 

	— Та л амийг минь аварлаа. Таны ачийг хариулах чадалгүй зовлонт ядуу намайг орхичхолгүй айл амьтантай газар дөхүүлж өгөөч гэж уйлагнан хэлээд, нүднээсээ нулимс дуслуулав. 

	— Боль, боль! Охилох хэрэг алга. Би чамайг хаа хүрэх гэсэн газарт чинь хүргэж өгье гээд ажилч баргиа том гараа мөрөн дээр нь тавьж, өрөвдөнгө нам дуугаар: 

	— За, залуу дүү минь гэр орон чинь хаа вэ? гэж асуулаа. 

	— Миний нутаг хол оо. 

	— Аа, тийм хол нутгаас хаа хүрэх гэж яваа юм бэ чи?

	— Хаа ч гэх юм билээ дээ. Газар дэлхий уудам хүн ард өнөр арвин болохоор тэнэж төөрч явагчдын л нэг дээ би... гээд доошоо харж, энэ тэр юм чимхлэн хөдөлгөж суулаа. 

	— Үгүй чи яасан ойлгогдохгүй юм ярина вэ? гээд «за байз уу. энэ чинь өнөөх Гаврюшийн захидаг бүсгүй биш байгаа» гэж бодуут бага зэрэг урмаа хугарсан байдал үзүүлж, зориуд хүйтэн царайлж мишилзээд, тоомсоргүй янз гарган, бургилж байгаа булгийн уснаас залгилан амныхаа цангааг гаргаснаа халааснаасаа тамхины уут гаанс хоёрыг зугуухан гаргалаа. Гаансандаа тамхи нэрээд нөгөө халааснаасаа улаан толгойтой чүдэнз гаргаж, гутлынхаа уланд шурд хийтэл хавиран асааж, тамхиа ноцоон татав. 

	Нөгөө залуу бүсгүй энэ хүний асуултад нүнжиггүй хариу өгснөө сая мэдэж зугуухан өндийн, 

	— Өвгөн ах минь намайг хүлцэнэ үү! Би бол өөрийнхөө явдлыг анх гэрээсээ хулжиж гарснаас хойш одоо хүртэл чихтэй амьтанд шивнэж хэлэлгүй хоёр жил илүү болж явнам гээд «хэрэв энэ хүн байгаагүй сан бол одоо би юу ч болоод байх билээ гэж бодоод сэтгэл уяран, гэрээс хулжиж гарсан цагаас хойш дотроо хадгалж бэтгэрч явсан бүхнээ цөмийг нь хэлчихье» гэж шийдлээ. Чи энэ хүнтэй зол заяагаараа учирлаа гэсэн бодол сэтгэлийг нь эзэлж шивнэх шиг болно. 

	— Үнэний нь хэлэхэд миний явдал ийм юм. Би бол чадлаар тааруухан хүний охин. Миний аав ээж хоёр баян хүний мэхэнд орж миний сэтгэлийг хайхралгүй, түүний бэр болгох гэж намайг хэдэн мал, мөнгөөр худалдчихсаны дараа хүчээр барьж өгөх гэж аашилсан юм. 

	Тэгэхэд нь би төрсөн цагаас хойш үерхэж тоглож өссөн ядуу хоосон айлын өнчин хүүтэй сэтгэл санаа нийлсэн байж бил ээ. Тэгээд хадамд өгөгдөхийнхөө урьд оргож хайртындаа очиж билээ. Маргаашаас нь эхлээд л өр зүрх чичрэм өш хонзон нэхэлгэн болж, эцэст нь ханилсан ганц нөхрийг минь хөөж, амьд насыг нь үрж үгүй хийчихлээ гэж хүн олны амнаас тааварлаад баяны гарт бас дахин орж, зовохын оронд, тэнэж хэсэж явсан минь дээр гэж бодоод тэр шөнө дөө л оргож гарсан хүн дээ би. Тэр шөнөөс хойш л одоо хүртэл ингэж явнам гээд хоёр нүднээсээ нулимс мэлтэлзүүлэн суулаа. 

	Тэр хүн ихэд сонирхон харж, чимээгүйхэн чагнаж сууснаа царайгаа хувьсхийлгэн, уртаар сүүрс алдаад «мөн л бололтой доо чи» гэж дотроо бодоод толгой дохин зөвшөөрөвч, түүнийгээ огт мэдүүлэлгүй даруухнаар: 

	— Тэр зэвүүн муухай золигуудын хар савраас мултарч амжсанд чинь би их баярлаж байна, Хүн гэдэг бол хүн болж төрсөн эрхээ эдлэх ёстой юм шүү. Чи өөрийнхөө төлөө тэмцэж явсан юм байна. Тэр чинь тун зөв гээд өөдөөс нь эгцлэн харж суув. 

	Тэгэхэд сэтгэлээр унаж жавхаа муутай болсон бүсгүйн царай сэргэж гэрэлтэх шиг болон өмнөөс нь хараад: 

	— Уйтгар зовлонгийн харанхуй мананд төөрчихсөн заяа муутай миний явдлыг зөв гэж хэлэх хүн бий юм гэж би огтхон ч бодоогүй явж бил ээ. Харин бодож явдаг бодлыг минь сайн тал руу нь шийдвэрлэсэн үг та л хэлж өглөө гээд эелдэг урьхнаар инээмсэглэн байж дуугүй болов. 

	Энэ үед хажууд нь ойрхон, модны завсраар харагдаж байгаа замаар дугаагийн хонх жингэнэн дуугарч, хоёр гурван хос морь хөллөсөн тэрэгтэй элч нар хойно хойноосоо цувралдан давхиж өнгөрөхийг тэр хоёр харсаар хоцорлоо. Яболон даваагаар аянчин, замчин зай завдгүй давж явдаг бил ээ. Удсан ч үгүй тэр хоёр монс тонс юмаа үүрээд, замд орж, найган гэлдэрч явахдаа үе үе гарынхаа араар хөлсөө арчицгаана. 

	— За, залуу дүү минь. Би чамаас нэг үг асууя гээд түрүүлж яваа орос хүн нь эргэж бүсгүйг хараадхав. 

	— Тэг... тэг... асуу л даа та гээд бүсгүй шалавхан алхаж зэрэгцэн очоод, юу асуухыг нь хүлээн явлаа. 

	— Түрүү чи тэнд ярихдаа нөхрийг минь хөөж, намнаж, амь насыг нь үрж үгүй хийчихсэн юм гэж хэл лүү. Тэр чинь нээрээ тэгж амь үрэгдсэн юм уу?

	Бүсгүй намуухнаар: 

	— Би тэр цагт гэр, нутгаасаа гарахдаа аав, ээжээсээ амьдаараа хагацаж, хөрст дэлхий дээр ганцаардах минь энэ дээ гэж шийдээд л явсан бил ээ. Одоо болоход арга чаргаа олж, алтан дэлхий уудам болохоор амьд мэнд ямар нэг газар яваа байх гэж боддог боллоо! 

	— Анх тэгж бодоод явснаа одоо яагаад амьд бий гэж бодох болов?

	— Бодолгүй болохгүй учир гарсан юм? Тэр нь юү вэ гэвэл түүний минь тохож явсан эмээл, түүнд аавын минь өгсөн таних тэмдэгтэй өрөөсгөл дөрөө хоёр Яруунын нэг айлын гадаа байхыг нь үзээд би таньж билээ гээд бүсгүй нөгөө хүн тийш харав. 

	Нөгөө хүн нь уруугаа харж бодлого болон нэг нүдээ аниад, нөгөө нүдээ онийлгон, баруун гараараа, эрүүнийхээ богино сахлыг барьж, дув дуугүй, зугуухан алхсаар аж. 

	Тэр янзаараа нэлээд хол явснаа гэнэт эргэж хараад: 

	— Нэр чинь хэн бэ? гэж асуув. 

	— Миний нэр Должид... 

	— А-а тэгвэл тэр нөхрийн чинь нэр хэн гэдэг сэн бэ?

	— Цэрэнпил л гэдэг юм сан. 

	— Царай зүс, бие байдал зан авир нь ямар сан бэ?

	— Өндөрдүү чийрэг биетэй, хурц цагаан царайтай, хорь гаруй насны зоримог, дуугарахдаа болгоомжилдог, үг цөөнтэй л хүн юм сан. 

	Нөгөө хүн толгойгоо гилжийлгэсхийн, хэсэг чимээгүй явснаа, нүдээ гэнэт их болгож зогтусан, Должид тийш хараадхав. 

	Должидын царай цус лэвшим час улаан болж, энэ хүнээс энэ насныхаа зол, ёр хоёрын нэгийг сонсох юм биш байгаа гэж их л горьдон, цавчлаагүй хурц нүдээр түүний амыг эгц хараад, ямар үг энэ хүний амнаас гардаг бол гэж зүрхэшсэн байртай тэсэж ядан хүлээж байлаа. 

	Тэр даруй нөгөө хүний нүд модны завсраар алс цаана хөхрөн байгаа тэнгэр өөд алмайран харж, нам зөөлөн дуугаар: 

	— Танилцсан нэг хүнийхээ царай зүсийг, ярьж хөөрсөн үгийг нь одоо чамтай ярьж явахдаа дахиад харж, сонссон шиг боллоо би. Тээр өвөл би тэр хүнтэй уулзаж танилцсан бил ээ. Пушаал Паашк гэж буриадуудын нэрлэдэг нэг айлд миний байхад нэг үдэш хоёр буриад орж ирсэн юм. 

	Тэр хоёрын нэг нь хүдэр сайхан биетэй, зоримгой, сэргэлэн цагаан хөвгүүн байж бил ээ. Тэр хөвгүүн Пушаал Паашкийнд чарга хийлцэж, тэрэг дархлалцаж, нэлээд удсан. Тэгж байснаа тэнд байж болшгүй болоод, бид хоёрын явж байгаа энэ зүг тийш, энэ замаар одсон байх ёстой. Түүнээс хойш би түүнтэй уулзсангүй. Би тэнд бас л байж боломгүй болоод явж байгаа минь энэ дээ гэнгүүт Должид тийш хараад: 

	За хурдалъя орой болж байна гээд түрүүлээд шамдуухан алхчихлаа. 

	Должидын цээжнээ ямар нэг юм багтаж ядан дэлбэрэх гэж байгаа юм шиг болно. Тэгэхэд нь Должид тэсвэрлэж чадалгүй, хашхирчихмаар санагдавч, эвгүй юм уу гэж бодоод биеэ барилаа. Бас тэр хүнийг тэвэрч аваад, баяр хүргэе гэж бодоод ухасхийх гэснээ мөн л эвгүй юм уу гээд хойноос нь алхаагаа хурдлан гүйцэж очоод зэрэгцэсхийн: 

	— Уучлаарай ах минь. Та надад ярьж өгнө үү. Тэр хүн тань миний нөхөр Цэрэнпил мөн болох нь уу?

	— А-й чи санаа сэтгэлээ битгий зов. Би Цэрэнпил гэдэг нэр сонсоогүй бил ээ. Гэсэн ч нэрээ өөрчлөөд явж байсан ч юм бил үү, яаж мэдэх вэ. Түүнийг мөн л байх гэж бодох юм. Хувь заяа байвал золгож ч магадгүй гэж бод! 

	Должид учир зүггүй баярлан, хөлөрчихсөн булцгар улаахан царайтай болчхоод, хөлсөө үе үе арчин, шогшисхийн явж бил ээ.

	Ниршүү хот руу төмөр зам салаалж очдог аж. Тэндхийн төмөр замын өртөө, галт тэрэгний засварын газар зэрэг нэлээд барилгаас өвөл зун ялгаагүй үргэлж уур манан савсаж байдаг бил ээ. Төмөр замын салаан дээгүүр улаан, ногоон, хөх, хүрэн вагонууд хэлхээтэй байгаа нь харагдана. 

	Тэдгээрийн дундуур аймаар сүртэй хар утаа баагиулсан пад хар галт тэрэг чих дүлийрэм бүдүүн нарийнаар хашхиран дохио өгч, цаашаа газар доргитол түжигнэн пижигнэн явж, вагонуудыг урагш хойш нь угзран түлхэнэ. Бас цуцчихаад, амьсгаагаа авч ядан, амарч байгаа юм шиг хэдэн галт тэрэг айхавтар нүсрээр аахилан зогсож байлаа. 

	Энэ өртөөнд хүн олон. Хөдөөгийн тариачид ч хотын ажилчид ч, бас баячуул наймаачид, эрдэмтэн, номчид, цагдаа сэргийлэгч, явган, морьт цэрэг ч харагдах аж. Бас тэдний дунд ардаа юм үүрээд, гонзгой дөрвөлжин хайрцаг оосорлон чирсэн, муу хувцастай, сахалтай сахалгүй өвгөжөөр хүмүүс буутай цэргээр харгалзуулан, энд тэнд бөөгнөрөн байгаа харагдлаа. Тэдний дэргэд нялх хүүхэд тэврээд, нэг хоёр хүүхэд хөтөлсөн муухан хувцастай хүүхдүүд ирж уулзах, ярих гэхээр нь цагдаа нар хавьтуулалгүй харааж зүхээд охилтол, бархиртал хөөнө. Мөн энд тэнд хүмүүс цуглаад ярьж байхыг цагдаа нар харвал сэжиглэн зандарч, хөөн тарааж байлаа. 

	Энэ үе бол Оросын цэрэг Японы цэрэгт түрэгдэж байсан цаг бил ээ. Ийм учраас тавь шахаж яваа хүмүүсийг хүртэл цэрэгт дайчилж, хүнд хэцүү лантуу ард олны хүзүүн дээр бууж байв. Одоо ч гэсэн энд олон зуун өвгөчүүлийг дайчлан авчраад, вагонд суулгаж, дайны гал руу явуулах гэж байгаа аж. Ард олон цэрэг дайнд залхжээ. Ядуу ард олны аж байдал бүр ч доройтож, түүний улмаас дарлагч дарлагдагч хоёр ангийн хоорондох тэмцлийн шижим улам биежиж, бүр хатуурч байлаа. 

	Төмөр замын өртөөний дэргэдэх ис тортог болчихсон, намхан хэр нь урт, өргөн чулуун байшингийн нэг талын хоёр том хаалгаар орж, цаад талын хоёр том хаалгаар нэвт гарч одсон төмөр замын зам төмөр жирийж харагдана. Тэр байшингийн хажуугаар бас л ис торгог болчихсон өргөн том гэгчийн цонх эгнэн, дээр нь богинохон яндангууд ярайн алсаас харахад цогцойж суусан олон нохой шиг аж. Тэрхүү яндангуудаас үе үе өтгөн хар утаа баагина. Заримдаа утаа ер гарахаа больчихно. Энэ бол галт тэрэгний засварын газар бил ээ. Тэнд нэлээд олон ажилчин, дархан, инженер ээлжээр өдөржин, шөнөжин ажилладаг ажээ. 

	Тэднийг харахад хувцас хунар, гар нүүр нь пад хар, хөө тос болчихсон нүүрт нь зөвхөн хоёр нүд, үүдэн шүд нь л цайвалзан харагдахаас биш, гялайх цайх ердөө ч алга. Тэд бол шулуун шударга сэтгэлтэй, уудам тэнэгэр зантай, хэр баргийн юмыг тоодоггүй ширүүн чийрэг гартай, цөхөршгүй хатуу зоригтой, хамтын хүчийг хамгийн эрхэм зэвсэг болгож хүмүүжсэн гайхамшигтай эмх журамтай хүмүүс бил ээ. Тэдний ажиллаж байхыг харахад ямар ч том төмрийг дуртай газраараа тас огтолж, цоо нүхэлж, ямар ч хүнд юмыг дураараа нэг өргөж, эргүүлж хашхиралдаж бархирцгааж байдаг юм. 

	Тэнд мань Гаврюш, эдний хамт ажиллаж, бас л хөө тос хоёр болчихсон хашхиралдаж хөхөн аашлах нь харагдана. 

	Гаврюш эндхийн ажилчдын эгнээнд хэзээ багтаж орсон бэ гэвэл: Гаврюш энд ирсээр нэлээд уджээ. Оросын хаан, японы хаан хоёрын хооронд болж байгаа цуст дайн эхэлсэн үе билээ. Нэг өдөр Фёдор Васильевич, Гаврюшийг галт тэрэгний засварын ажилд оруулжээ. Федор Васильевич тэнд аваачиж, ажилд оруулахдаа хуучныхаа нөхөр Михаил Степанович Королёв гэдэг чадмаг бэрх цуутай дарханд захиж түүний шавь болгожээ. 

	Михаил Степанович бол Гаврюшийг сайн дархан болгох гэж ихэд чармайх бөгөөд хурц билигтэй, чадварлаг цөхөршгүйд нь Гаврюшад тун их баярлаж, түүнийг өөрийнхөө баруун гар шиг үргэлж бодож явдаг болжээ. 

	Суурь машинаар төмөр нүхэлж, хяргаж, огтолж байхад нь Михаил Степанович, Гаврюшийн дэргэд дандаа байж: «Энэ чинь ямар чанартай, ямар зэрэг дугаарын төмөр вэ» гэж асуугаад, төмрийг яаж таних тухай ярьж, бас яаж нүхлэх огтлох, хяргахыг хэмжээ дамжаанд нь тааруулан маш ойлгомжтойгоор хэлж өгдөг байлаа. 

	Гаврюш нэг төмөр нүхэлж байтлаа яарч, даралтаа хэмжээнээс нь хэтрүүлэн түргэсгэж эхлэв. Тэгсээр байтал өрөм нь гэнэт тас гээд хугарчихлаа. Гаврюш айж цочин нүүр нь халуу буцлан, хөлс дааварлах шиг болж. 

	— Михаил степанович аа! гэж хашхирав. 

	Михаил Степанович хажууд нь гүйж ирээд, юу болсны нь тухайлан мэдсэн боловч огт мэдээгүй байдал үзүүлэн: 

	— Юү болов? яав? гэв. 

	Гаврюш хар хөө болж халтартчихсан нүүрээ бас л хөө тос болчихсон ханцуйгаараа нэг удаа арчаад, их л зүрх алдан: 

	— Өрмөө хугалчихлаа би. Даралтаа хэтрүүлж түргэсгэснээс ийм тотгор болчихлоо гэж үнэнээр нь хэлээд, төвөгшөөсөн харцаар өмнөөс нь харж, шилэн хүзүүгээ дэмий л нухалж байлаа. 

	Михаил Степанович мөн л урдаас нь харж толгойгоо хоёр тийш нь зугуухан хөдөлгөөд. 

	— Үнэн мөнөөр нь ярьж байгаа чинь үнэнч шударга сайн зан мөн боловч багажаа эвдэнэ гэдэг бол ажилчин хүний өөдгүй муугийн тэмдэг юм гэдгийг юуны өмнө ойлгох хэрэгтэй. Ажил бол арга чадал хоёроор бүтдэг юм. Арга бяр хоёрыг бие биеэс салгаж, ажилд тус тусад нь хэрэглэвэл юү ч бүтээж чадахгүй. Үүнийг ганцхан төмөр нүхлэх явдалд ч жишээлж болохгүй. Харин бидний өмнө тулгарч байгаа алив хэрэгт үлгэр болох ёстой. Чи яарсны улмаас ганцхан бяр заан түүний салшгүй хэсэг аргыг үл тоомсорлосноос багажаа эвдэж гар мухар болоод байгаагаа харж байна уу гэж инээмсэглэн хэлснээ шинэ өрөм авчирч өгөөд, бас дахин: 

	— За, Гаврюш минь түрүүчийн алдаа дутагдал бол сайн эрийн өмнө хоёр нас насалж чадахгүй юм гэж гарыг нь бариад цааш одож бил ээ. 

	Михаил Степановичийн хойноос Гаврюш хараад: 

	— Михаил Степанович аа! би, танай хэлснийг мартахгүй ээ. Тэр тань миний ажил бүхэнд сургаал болно гээд, түрүүнийхээ төмрийг цааш нь нүхлэх зуур: «Орос ард гэдэг бол миний эцэг, багш мөн. Би анх түрүүн Пушаал Паашк, Гаврийл хоёртой уулзаж, мартамгүй сургаал авч эхэлсэн бил ээ. Чит хотод ирээд, бас л хэдэн орос нөхөдтэй танилцаж мөн л нэлээд юм үзэж бага биш зүйл ойлгож авсан, багагүй ч туслуулж бил ээ. Ниршүү хотод ирж, Фёдор Васильевич, Матрёна Ивановна хоёрын гэрт байрлаж Михаил Степановичийн шавь болоод, ажиллаж байнам. Фёдор Васильевич, Михаил Степанович хоёр намайг ажилчин олны дунд хүмүүжүүлж байна шүү дээ» гэж сэтгэн бодож, түүнээс уламжлан орос ажилчдын оюун сэтгэлийн саруул сэргэлэн, үнэнч шударгыг ядарч зүдэрсэн хүнийг тэтгэж тэнхрүүлэхийн төлөө цөхрөлтгүй чармайдгийг бахархан бодно. 

	Мөн Раднаа, Гамбал хоёрт хэрэв амьд мэнд явбал нь Ямаахан эх, ариухан Должид хоёртоо энэ явсан явдлаа ярьж хөөрч суух нэг өдрийг хувь заяа минь надад олгоосой гэж уяран бодож, нүдээрээ нулимс мэлмэрүүлэн, эргэж байгаа өрмөө харж ядан байтлаа, нүдээ арчаадхав. 

	Анх түрүүн галт тэрэгний засварын газар Фёдор Васильевичтай цуг орж ирээд, Михаил Степановичийн шавь болж байхад нь Гаврюшийг аль хэдийн таньдаг болсон Козлов Иван, Соболев Никита хоёр Фёдор Васильевчид их баярлаж байжээ. Хожим нь Гаврюшийн хажууд ирээд: «Чи азтай хүн юм. Фёдор Васильевич бол манай эндхийн урдаа харах нөхөр маань юм. Чи тэднийд байж чадал тамираа бүрэн харуулсан сайн хүн байсан учраас бидний эгнээнд орж үнэтэй нөхөр маань боллоо. Сайн явах хэрэгтэй» гээд гарыг нь барьж бил ээ. Яг тэр өдөр тэр хоёрын хэлснээр мань Гаврюш, Фёдор Васильевичийг эндхийн ажилчдын дотор нэлээд хүндтэй хүн юм байна гэж мэдэвч энэхүү засварын газар яагаад ажилладаггүй юм бэ гэж гайхна. 

	Гаврюш тэрэгний засварын газарт ажилладаг боловч Фёдор Васильевичийнд байрласан хэвээрээ л байлаа. Ажлын ээлжийн бус цагт урьдын адил өнөөх л гутлаа оёлцдог хэвээр байв. 

	Фёдор Васильевич нэг ням гаргийн үдэш, хашааныхаа гаднах сандал дээр Гаврюштай зэрэгцэж суугаад, мохоор тамхи бүдүүнээр ороон, татаж суух зуур: 

	— Гаврюш чи ойлгож байна уу, бид хоёрын өмнөөс юу угтаж байна вэ? Ингээд байхад бид хоёр юу хийх хэрэгтэй вэ? гэж асуугаад өмнөөс нь цэх харан, толгойгоо бага зэрэг хөдөлгөн суув. Гаврюшийн царай хувьсхийн, энд ирсэн цагаас хойш ийм үг асуугдаагүй явсан болохоор хэлэх үгээ олж ядан, толгой доогуураа ямар нэг юм тэмтчин эрж байгаа юм шиг гөлийгөөд, нүдээ дэмий л гялалзуулан, дув дуугүй тээнэгэлзэн суув. 

	— Чи ажилчин олны дунд орж, ажилчны нэг болсоор нэлээд ахицтай явж байна шүү дээ. Өнөө орой надтай хамт чи нэг газар очих болсноо мэдэх хэрэгтэй гээд Фёдор Васильевичийн дуугүй болоход Гаврюш тун их гайхлаа. Гэсэн ч Фёдор Васильевичийн зоримог ширүүн харцыг хараад зоригжин битүүдээ баярлан, «Зайлшгүй л нэг юм үзэж, сонсох минь бололтой. Үүний сургасан сургаал, заасан заавраас өөр зам надад алга» гэж бодолхийлэн сууж бил ээ. 

	Матрёна Ивановна цонхоороо цухуйж: 

	— Гуталчин ноёд минь цай ууцгаа! гэж эелдэг зөөлхнөөр инээмсэглэн хэлэв. 

	— За, за, танай хань нөхөр Фёдор, хайрт дүү Гаврюштайгаа танай эрхэм цайллагад өнөө үдшийн тунгалаг агаарын амгаланг илтгэн, танай урилгаар одоохон очно гээд тачигнатал инээн Фёдор яаран босож, Гаврюшийнхаа гараас мөчигхөн хөтлөөд гэртээ орлоо. 

	Гэрт харуй бүрий болж дэнг саяхан асаажээ. Гэсэн ч их бүгчим аж. Үе үе хар ялаа нисэх чимээ, бас жижигхэн ширээн дээрх муухан шар самоварын паржигнан буцлах чимээ сонстоно. Самоварын хажууд цэвэрхэн, хоосон аяга, тагш цай хийлгэх ээлжээ хүлээн байгаа мэт мөн цагаан шаазан таваг дотор зүссэн талх байлаа. 

	Матрёна Ивановна ширээний хоёр талд тэдний суумагц, цай аягалав. Тэгээд гурвуул их л хөхүү цайлж эхлэв. Гудамжинд хөл нүцгэн гарч Фёдорын суусан тухай Матрёна Ивановна ярьж, элэглэн инээнэ. Тэгэхэд Фёдор хөлөө нуусан юм шиг ширээн доогуур жийчхээд шоолуулж байгаа хүүхэд мэт хүний нүүрийг хулгайлан харж, хулчгардуухан сууж байлаа. 

	Ингэсээр байтал гаднаас нэг хүн орж ирээд, үүдэн тус зогсон, 

	— Чихэртэй цай гэж орос ардын заншсан үгийг хүндэтгэн хэлэв. Өмнөөс нь Фёдор;

	— Баясгалангаар гэж ёслон хариулаад: — Бидэнтэй цуг сууж цай ууна уу гэлээ. 

	Төмөр замын галт тэрэгний засварын газар ажилладаг, Гаврюшийн багш өнөөх Михаил гэгч сахлаа илбэнхэн, ширээний хажуу дахь сандал дээр суулаа. 

	Матрёна Ивановна түүнд цай аягалав. 

	Михаил сандал дээр суунгуут: 

	— За, Фёдор Васильевич аа! Чит хот очоод ирэхгүй юү чи. Тэгвэл их сайн сан гэв. 

	Фёдор, Матрёна хоёр, Михаилыг халамжтай харж, дуугарах бүрд нь ямар нэг уян сайхан хөгжим сонсож байгаа юм шиг сонирхон: 

	— За тэгээд, за тэгээд гэлцэж суулаа. 

	Гаврюш ганцхан одоо биш, эднийд байрласан цагаас хойш эднийд энэ мэт сонирхолтой яриа үргэлж болдгийг санаж, тэдний царайг ээлжлэн хараад, цайгаа авч уух зуур, өөрийнхөө явдлыг бодно. Үүнээс цааш юү болох, ямар цаг үе тохиолдохыг мэдэхгүй хойно яая гэх вэ, сэтгэлээ үймрүүлэн, санаа алдав. 

	«Би энэ хотод ирснээс хойш орос хэл бичигт бага зэрэг сурч, тааруухан гуталчин болоод, галт тэрэгний засварын газрын ажилчин болж, Михаил Степановичийн хайртай шавь болсон минь юутай тэнцэх вэ? Гэтэл нутгаас минь чимээ алга хэвээр л байдаг. Тэнд нэгэнт төрөөд, тэндхийн баяд ноёдод алуулах шахаад айж, зугтаад амь гарснаас биш, муу санааны алиныг ч би хийгээгүй билээ. Үдэш бүр сайхан авиртай Фёдорын зугаатай яриа, эелдэг зантай Матрёнын баясгалант цайллага бас төмөр замын галт тэрэгний засварын оволзсон ажил, зоримог нөхдийн үнэнч халуун үг, миний харанхуй сэтгэлд дандаа оч хаяж гэрэлтүүлж байдаг боловч одоо хүртэл өмнөө барьж, бардам хэлэх зорилтоо олоогүй, өдөр ч гэсэн, шөнө ч гэсэн уйтгар өнгөрч байсан явдлууд дутуу оёсон гутал шиг юм уу эсвэл дутуу нүхэлсэн төмөр шиг дутуу дулим юм хэзээ бүхэнд нүдэнд минь жирвэлзэн үзэгдэх шиг болохоос өөр юү ч үзэгдэхгүй юм... Миний баяр миний зориг, миний зам хаа байна вэ? Түрүүхэн гадаа сууж байхдаа Фёдор надад юү ярив аа. «Чи өнөө орой надтай цуг нэг газар очилцох болсноо мэдэх хэрэгтэй гэсэн шүү дээ. Тэр юү гэсэн үг вэ. Михаил Степанович юунд ирээ бол» гэх зэрэг олон юм сэтгэн их л бодлого болж суув. 

	Гаврюшийн ийнхүү бодлого бодож суугааг Матрёна ажиглан харж нүдээ анивхийн Фёдорт дохио өгөөд, Михаил, Фёдор хоёрын яриаг таслан, инээдэмтэй шог үлгэр ярив. Матрёныг харж, их л сонирхон инээлдэнэ. Дараа нь чимээ намдав. Михаил, Фёдор хоёр босож малгайгаа өмсөөд, Гаврюш тийш харж «За. Гаврюш аа бидэнтэй хамт явах боллоо чи» гээд гадагш гарав. Гаврюшийн хоёр хөл нисэх гэсэн мэт хөнгөрч тэр хоёрын хойноос даган гарлаа. Гадаа пад харанхуй. Хааяа энд тэнд дэнгийн бүдэг гэгээ сүүмэлзэх аж. Тэр гурав гэрэлгүй харанхуй гудамжаар явж, нэг хашааны цаад булангийн байшинд орохоор очицгоолоо. Гаврюш хаагуур тойроод, хаа ч хүрснээ мэдсэнгүй. Тэдний хойноос явж л байлаа. Тэр хоёр нэг байшин тойроод, нэг хаалгаар орвол Гаврюш даган орлоо. 

	Тэнд бүдэг гэрэлтэй дэнгийн хажууд бавгар хөх сахалтай өвгөн савхин гутал хадаж сууснаа ухасхийн босож, инээмсэглэн гарыг нь бариад, дэргэдэх хуучин том шүүгээг нээтэл цаад хананд нь хуучин муу хувцас өлгөөтэй байлаа. Тэндээс нэг юм татаадахад нь, хаалга цаашаа онгойж: 

	— За, орцгоо! гээд тэр өвгөн гэдрэгээ болов. 

	Өнөө гурав тэр хаалгаар ороод, нарийхан шатаар доошоо бууж, бас нэг хаалга онгойлгоодхов. Тэнд гэрэл сайтай дэн асаж, арав шахам хүн урьдаас нь инээлдэн сууж байв. Гаврюш их л гайхан ийш тийшээ харж зогсоно. Козлов Иван, Соболев Никита хоёр Гаврюшийг гэнэт харуут, наашаа энд суу гэж уриад, хоорондоо суудал гарган инээмсэглэн сууна. Гаврюшийн таних өөр хүн тэнд байсангүй. Тэд цөм хувцастай аж. 

	Нэг хүн Гаврюшийг ширтэн харснаа дэргэдээ суугаа Михаил тийш харж нэг юм гүвд гээд, Гаврюш өөд хараад: 

	— Залуу нөхөр, та намайг таньж байна уу? гэж асуулаа. 

	— Үгүй, би танихгүй байна гэж Гаврюшийн хариулахад нөгөө хүн: 

	— Ноднин Чит хотын цуугиур дээр цагдаагийн толгойг чулуугаар цоо чулуудаж алснаа санаж байгаа бол намайг та таних л ёстой юм сан. Тийм хэрэг болсон байх аа. Би таныг гуанзанд дагуулж аваачаад, цуг хооллож байтал маань юу боллоо? гэхэд нь Гаврюш гэнэт таньсан боловч юу ч дуугаралгүй, толгой дохин сууж бил ээ. 

	— За нөхөд, энд маань айлчин ирээд бидэнтэй ярилцах гэсэн юм гээд нүдэндээ саравчтай, залуувтар хүн тийш харж Фёдор Васильевич өгүүлээд толгойгоо дохиход тэр хүн босож: 

	— Энд цугларсан хүмүүс бол цөм манай намын шугамыг зөвшөөрсөн нөхөд биз гэж асуухад, Фёдор, Михаил хоёр нэг зэрэг тийм, тийм, шинэ хүн нэг л бий. Тэр нөхөр энэ сууж байна гээд Гаврюшийг заан, бид хоёр батлан дааж байна. Энэ бол бид хоёрын хүмүүжүүлсэн хүн юм шүү гэвэл тэнд суугчид толгой дохицгоов. 

	Нүдэндээ саравчтай хүн бага зэрэг инээмсэглэн: 

	— За, тэгвэл сайн байна. Бидний ярилцах гэсэн асуудал юү вэ гэвэл нэг л асуудал. Товчоор хэлэхэд одоо болж байгаа дээрмийн дайныг Ленин болоод манай большевикууд эсэргүүцэж байна. Энэ дайнд хаант засаг ялагдвал бидэнд сайн. Яагаад вэ гэвэл хаант засгийн хүч чадал буурч, хувьсгалыг хүчтэй болгоход дөхөм болно. Оросын цэрэг дийлдэж байгаа явдал бол хаант засгийн өмхөрч байгааг ард олны өмнө бодитойгоор харуулж өгнө. Тийм ч учраас хаант засагт дургүйцэх явдал ард олны дунд өдрөөс өдөрт улам гүнзгийрч байна. Энд цугласан хувьсгалч большевикууд, учир зүйг мэдэх ажилчин бид өөрсдийн удирдагч Ленин ба өөрийнхөө намын замнаж байгаа үнэн мөн, гуйвшгүй замаар урагш зүтгэн явж, харгис хэрцгий дайсан болоод засаг, хөрөнгөтөн баячууд, газрын эзэд, ноёдын эсрэг эрх чөлөөний төлөө эрс шийдвэртэй тэмцэх тэмцлийн бэлтгэлийг өдөр тутмынхаа ажлын нэн тэргүүний чухал хэсэг болгохын хамт бидний эвлэршгүй дайсанд биеэ худалдаад улмаар ард олныг худалдах гэж тэдний цуст дайнд туслан тэдний шивэр долоогч хар нохой меньшевикууд болон бусад дайсантай эрс шийдвэртэй тэмцэх ёстой. Энэ учрыг ажилчид, ядуу хоосон тариачид, мөн энэ хавиар нутагладаг бусад ястан, буриад, хамнигадын ажилч ядуу хэсэгт, тэрчлэн байлдаж байсан цэргүүдэд ойлгуулах хариуцлагатай ажил бидний өмнө тулгарч байна. Бид энэ төвөгтэй чухал үйлсэд хэрэгтэй бүх аргаа л хэрэглэх болно. Гартаа барих буу зэвсэг олох хэрэгтэй. Энэ хэрэгт эргэлт ухралтгүйгээр амь биеэ алдталаа зүтгэх ёстой бид. Ийм байна. Асуух зүйл байвал асууцгаа! Мөн санал гаргах, үг хэлэх хүн байвал хэлцгээ! гээд яриагаа дуусгаж, цугласан хүн бүрийн нүүрийг харан сууж бил ээ. 

	Хэдэн хүн дараалан босож, бид энэ хүндэт үйл хэрэгт хайрт Ленинийхээ төлөө, намынхаа төлөө, дарлагдсан бүх ангийн эрх чөлөөний төлөө амиа зориулна гэж зориг төгөлдөр өгүүлцгээв. 

	Тэгэхэд Гаврюшийн сэтгэл ихэд хөдлөөд ухасхийн босож: 

	— Нөхөд минь намайг хүлцэнэ үү. Би бол буриад хүн. Төрсөн өссөн цагаас хойш баяд ноёдод дарлагдаж зовсноо энд тоочиж би барахгүй. Би алс холоос энд ирээд буриад ард гэдэг үг сонссон минь сайхан байна. Би ажилчин хүний тоонд орж, одоо энд та бүгдийн дунд сууж байгаа энэ зол заяагаа цаашид эдлэхийн тул, ард олонд эрх чөлөө олгохын тул социал-демократ намд амь насаа, хүч чадлаа зориулахыг минь зөвшөөрнө үү, энэ үнэн хэргийн төлөө тэмцэх тэмцлээс хоцрохгүй юм сан гэж бодном би гэв. Нулимс мэлтгэнэсэн түүний нүд дэнгийн гэрэлд гялалзана аж. 

	Тэнд суусан хүн бүрийн нүд цөм Гаврюшийн нүүрт тусч, түр зуур чимээгүй болчхоод байхад, сэрэмж сайтай Гаврюшийн чихэнд өөрийн нь зүрхний түг түг цохилох, бас саваагүй ялааны жингэнэх авиа сонстож байж бил ээ. Гаврюшийн нүүр хөлрөн, улайгаад, дэмий юм ярьж, эдний дургүйг хүргэчхэв үү гэж бодохоос уламжлан, эрчүүдийг цэрэгт дайчилж байх үед, цагдаа нарын хэрцгий аашийг хараад, хий дэмий л хашхирч байхад нь Фёдор Васильевичийн сурган зэмлэснийг бодоод өөртөө гомдож, урам хугараад доошоо харан суучихна. 

	Нүдэндээ саравчтай хүн босож: 

	— Бид буриад ардын дарлагдаж байдгийг, буриад ардын бодол саналыг сайн мэднэ. Та нар Лениний удирдаж байсан «Искра» сониныг уншдаг байсан байх. Түүний нэг дугаарт буриад ардууд манай хувьсгалчдад тун элэгсэг хайртай байсан тухай бичсэн байж. 

	Нэг ядуу буриад өвгөн муу байшиндаа хувьсгалч нарыг нуугаад харгис цагдаагийн гарт оруулалгүй хүрэх гэсэн газарт нь хүргэсэн байх юм. Түүнийг бодож энэ буриад хар хүүгийн хэлсэн үгийг сонсохдоо, бас Фёдор Васильевич, Михаил Степанович хоёрын илтгэсэн баримтуудаас үндэслэн Гаврюшийн санал зоригийг бид хангах ёстой. Гаврюш чи зорьсон зорилт хүссэн хүслээ бодит хэрэг дээр нь үнэн зөвөөр биелүүлж бидэнд харуулах ёстой гэхэд тэнд хуралдагсад зөвшөөрч баяртай царайгаар Гаврюшийг харцгаав. Гаврюш толгой дохин, царай нь час улаан болчхоод сууж байлаа. 

	Мань Гаврюш, Фёдор Васильевичтайгаа цуг эгж ирээд, унтдаг өрөөндөө орж, бяцхан дэнгээ асаагаад, орон дээрээ сууж, түрүүхэн болсон цуглааны талаар эхнээс нь аваад төгстөл нь эргэцүүлж бодлоо. Бас өөрийнхөө үйл явдлыг эхнээс нь одоо хүртэлхийг бодов... «Төрсөн, өссөн цагаас минь хойш намайг тойрч байсан байдал өөрийн эрхгүйгээр энд авчирсан нь яасан жигтэй юм бэ. Би, одоо орос ардын ажилчдын эгнээнд багтаж тэдний нэг нь болчихлоо. Бас тэгээд тэдний дундаас ургаж гарсан большевикуудтай уулзаж тэднийхээ хамт намын хуралд байлцав. Энэ бол миний амьдралын хамгийн үнэтэй хэрэг мөн. Энэ бол хувь заяаны минь ганцхан зөв зам, би тэмцлийн нугаршгүй зоригоор зэвсэглээд тэр замаар явна» гэж бодон суулаа. Ингэж суухад нь Фёдор Васильевич, Матрёна Ивановна хоёр ирээд: — Чамд зол жаргал хүснэм бид. Үнэнч шударга няцашгүй тэмцэгч болоорой гээд гарыг нь чанга атгав. 

	Түүний дараа ням гаригийн нэг үдэш Фёдорын гутал оёдог жижигхэн өрөөнөө гутлын янз бүрийн хэв үлгэр сөлөр болчихсон алх, махир богинохон шөвөг, модон хадаас зэрэг жижиг сажиг юм нэг намхан ширээн дээр харагдана. 

	Ширээний ар дахь намхан сандайвч дээр Гаврюш суугаад, гутлын ул хадаж байснаа, гэнэт инээмсэглэн, хадаж байгаа гутлаа хажуу тийш нь аяархан тавиад дуу аялав. 

	Удсан ч үгүй тэр өрөөний хагархай бяцхан цонхоор үдшийн бүрэнхий аажуухан урсан орж, харанхуй сүүдэр бүрхэж байгаа мэт болов. 

	Тэгэхийн хамт Гаврюшийн сэтгэлд нэг юм гэнэт оров бололтой чимээгүй болчихлоо. Галзуу зэрлэг араатан цуст муухай саварт атгагдаад тэр нэг өдөр унаж босож байхад нь ариухан Должидын уйлан байж хэлснийг саналаа. Бас наашаа мордоход нь Раднаа, Гамбал хоёр Ямаахан ээжийнхээ халуухан гараа сарвайн байж, мартагдашгүй сайхан үг хэлж хоцорсны нь, нүүрээ өрөвдөлтэйгөөр үрчийлгэн сайныг ерөөж үлдсэнийг бодно. Энэ мэтийн гунигтай үгсийг аман дотроо шивгэнэн дуугартал Бадам, Жарбаадайн Эрдэнэ ноён хоёрын жигшүүрт муухай нүд, шүд, бас тэдний шивэр шинхгийг долоох шахан бэгцийж байсан Найртын Галчийн онигор нүд энэ бүгд өмнө нь тун тод харагдах мэт болов. 

	Гаврюш шүдээ хавирч, нүдээ цагаан эрээнээр хөдөлгөн, өмнөх ширээгээ тас хийтэл ёвроодхов. Тэгэхэд дээр нь байгаа юмс хар-яр тар-яр буун дээшээ үсэрчихнэ. 

	— Хүний мах цусаар таргалсан зэрлэг хар ноход! булгилж байгаа булцгар улаан зүрхэнд минь хэзээ ч мартагдахгүйгээр нэвт шингэсэн! Та нарын үхэж арилах өдөрт зориулж ажилчин олны өмнөөс хариу бэлэг хоёрыг өөрийнхөө халуун гараар хүргэж хэзээ нэг цагт заавал очно би. Хүлээж битгий ядацгаа! Миний ажилч ширүүн гараас өөрсдийнхөө өдүүлсэн хар хэргийн дансыг улаан нүүрээрээ хүлээж аваад байхдаа л намайг танина биз та нар! гээд хүйтнээр мишилзэн, доод уруулаа зууж, халаасандаа гараа хийгээд, ийш тийшээ дэмий л алхална. Тэгснээ зогтусаж үгүй би яасан явцуу үг хэлчхэв ээ. Миний зорилго бол зөвхөн Хэжингийн хэдхэн баяд ноёдоос өшөөгөө авах төдийгөөр төгсөх биш ээ. Ээ, Цэрэнпил! Чи бол зугтаж золбирч зайлсан хуучин Цэрэнпил биш, шинэ Цэрэнпил, шинэ Гаврюш болсон шүү. Чи юү гээд, Фёдор Васильевичийн гарыг барилаа? Түүний чинь Матрёна Ивановна гэрчилсэн шүү дээ. Түрүүний цуглаан дээр юү гэлээ чи? Түүний чинь тэнд байгчид цөм сонсож цөм итгэсэн байх шүү. Чамайг хатуухан шүүмжлэх ёстой» гээд өөрөө өөртөө гомдоно. 

	Хаалга гэнэт түрхийн нээгдэж, гаднаас оготор дээлтэй нэг хүн орж ирээд, чимээгүй зогсов. Тэгэхэд нь Гаврюш түрүүчийн зогтуссан газраа зогсож, харанхуй өрөөнөө түүнийг танилгүй, дуугарахыг нь хүлээж, дуугүй нэлээд байснаа: 

	— Та хэн бэ? гэж айхавтар бадриун дуугаар асуув. Тэр хүн нь дув дуугүй, хөдлөлгүй зогсож л байлаа. 

	— Та хэрэгтэй ирсэн бол хэргээ хэлэх юм биш үү, үгүй бол тань... гэж ёгт хүйтнээр түгдчин дуугараад ширээ тийш яваадхав. 

	— Азна, азна, та Козлов Иван гэдэг хүнийг танина байхаа гээд инээчихэд нь Гаврюш шаралхан: 

	— Ээ, сохормор гэж урамгүй дуугараад, ширээн дээр байгаа дэн асаавал Иваны царай их л хөхиүн, хамрын нь хоёр нүх сэртэлзэн өргөн халзан магнай дороос нь галтай хоёр нүд гялалзан, харж байлаа. 

	Иваны баяртай байгааг ажиглаад, их л гайхсан харцаар эгцлэн харж, юу хэлэхийг нь хүлээж байв. Тэгэхэд дандаа л булгилж байдаг зүрх нь түг-түг цохилно. 

	Удсан ч үгүй Фёдор, Матрёна хоёр пижигнэлдэн орж ирээд үүдэн тус зогслоо. Тэр хоёрын дундуур нэг л үзсэн царайтай хүдэр хар хүн харагдаж инээмсэглэн, Гаврюш тийш шуудхан яваад ирвэл өнөөх Пушаал Паашкийнд танилцаж, ижил дасал болсон Гаврийлыгаа гэнэт таньчхаад, өмнөөс нь гүйн очиж тэврэн: 

	— Чи минь хаанаас хүрээд ирэв ээ. Би чинь энд байна гэхэд нь хажуугаас нь: 

	— Чи минь Цэрэнпил мөн үү? гэж аль хэзээнээс сонстоогүй шингэхэн царгиа дуу сонстоод, нэг хүн тэвэрчихлээ. 

	— Ээ, энэ маань юү болж байна вэ! гээд хараадахтал ариухан Должид нь тэвэрчхээд булбарай дулаахан хацраа дөхүүлэн байв. 

	Гаврюшийн сэтгэл ихэд уяран, чанга тэвэрч: 

	— Ариухан Должид минь чи хаанаас ирэв, хаанаас ирэв! гээд хэдэнтээ үнсээд ийш тийш хараадахсанаа: Би ингэхдээ зүүдэлж, солиорч байгаа юм биш биз? Ариухан Должид минь нээрээ мөн үү чи? Би чиний нөхөр Цэрэнпил мөн шүү! гээд бас дахин чанга тэврэн үнсэв. 

	Хэдэн жилийн турш бие биеэ ололгүй явсан янаг хоёр сая бие биеэ олж уулзаад, баяр хөөр болж байхыг харж байгаа нөхөд нь баярласан хэрээ бархирав гэгчээр нүднийхээ нулимс бөмбөрүүлэн, алга ташиж, инээлдэн хөхөн байж бил ээ. 

	Удсан ч үгүй 1904 оны арван хоёрдугаар сарын янгинам хүйтэн эхлэв. Должид, Гаврийл хоёр Гаврюштай цуг төмөр замын галт тэрэгний засварын газар мөн л Михаил Степановичийн удирдлагын дор ажилладаг болжээ. Должид орос хэл сурах гэж мэрийн, Гаврюш, Гаврийл, Михаил Степановичтой оросоор үргэлж ярьдаг байлаа. Ажилчид Должидын цэвэр ариухан, эелдэг, зоримгийг гайхан, дандаа баяртай харцаар харж, энэ хүүхэн бол манай засварын газрын сайхан цэцэг шүү гэлцдэг болов. 

	Должид ажлаас тарж, гэртээ ирээд байхдаа, үдэш өглөө, зав чөлөөндөө гэрийн ажил хийлцэж, Матрёна Ивановнад туслахын хамт бас Матрёна Ивановнагаар ном заалгадаг байлаа. Матрёна Ивановна Должидыг төрсөн ганц охин шигээ энхрийлж, ирсэн хүн бүрд дандаа магтаж, сайрхдаг болжээ. 

	Должид, Ниршүү хотод ирэхдээ уранхай муу буриад дээлтэй, ул нь тамтаг болчихсон майжгий индүүн гуталтай байж билээ. Матрёна Ивановна давын өмнө өөрийнхөө хувцсаа өгөөд, дараа нь олигтойхон хувцаслуулжээ. 

	Энэ үед оросын цэрэг Ляоян хотын хавьд Японоос сүрхий цохилт хүлээгээд Мүгдэн тийш ухарч байлаа. Бас Бакуд большевикуудын хороодын удирдлагаар ажилчид ялалт хийсэн тухай мэдээг дорно зүгийн большевикууд авсан байлаа. Тэгсээр байтал арван хоёрдугаар сарын хорин хоёрт Порт-Артур Япончуудад эзлэгдэв. Петербургт Путиловын заводын ажилчдын хөдөлгөөн эхэллээ. Петербургийн зуун дөчөөд мянган ажилчин хар лам Гапоны хорт санаа өвөрлөсөн ов мэхэд автагдаж, хаантай нүүр учран зовлон зүдүүрээ тоочихоор нэгдүгээр сарын есөнд бөөнөөрөө явж байхад хаан өмнөөс нь буудах тушаал цэрэгтээ өгч, мянга гаруй хүнийг алж хоёр мянга гаруй хүнийг шархдуулав. Түүний маргаашаас нь эхлээд, хаан буудсан хойно бид буудна гэж Петербургийн ажилчид гудамжнаа шивээ халх хийж зэвсэг барин, хааны цэрэгтэй тулалдаж эхлэв гэдэг мэдээ сонстжээ. Дараа дараагаар том том хотуудаар түүн шиг зэвсэгт тулалдаан болж, бас тариачдын хөдөлгөөн хааяагүй өрнөлөө гэсэн мэдээ өдөр бүр сонстож эхлэв. 

	Зүүн зүгт Эрхүү, Чит зэрэг том, жижиг хотуудад, ялангуяа төмөр замын засварын газрын ажилчдын дундаас хаант засаг болоод цэрэг дайныг эсэргүүцсэн цөхөршгүй уур хилэн оргилж эхлэв. Үүний зэрэгцээгээр эндэх большевикуудын удирдлагаар ажилчдын дунд нэлээд хүчтэй хувьсгалт бүлгүүд бий болж, тулалдаанд бэлдэж байлаа. 

	Ниршүү хотын төмөр замын засварын газар болон тэр хавийн уурхайнуудын ажилчдын дунд мөн хувьсгалт бүлгүүд байгуулагдаад, хатуужин бэхжиж байлаа. 

	Нэг орой Фёдор Васильевич, Гаврюшийг дагуулаад өнөөх нууц байрандаа очив. Тэнд нэлээд олон хүн цуглараад байлаа. Фёдор Васильевич тэр үеийн байдлын тухай тэдэнд ярьж өгөөд, дараа нь Чит хот очихын чухлыг тун нууц, товч хэдэн үгээр хэлэв. Тэгэхэд Михаил Степанович тэндээс гараа өргөж зөвшөөрөл аваад: 

	— Энэ бол тун чухал ажил. Аягүй л бол хожидно шүү. Тийм болохоор Фёдор Васильевич өөрөө очвол дээр. Хань болгож Гаврюш, Алексей Семенович хоёрыг явуулмаар байна. Гаврюш бол шаламгай чийрэг, юунаас ч буцдаггүй хүн. Алексей Семенович бол Чит хотын байдалтай, хүмүүстэй нь ч ижил дасал болсон хүн шүү дээ гээд түрүүчийн цуглаан дээр Гаврюшийг таньчирхаж байсан хүнийг заав. Хуралдагчид нэг дуугаар зөвшөөрөн даалгавар өглөө. 

	Яг энэ үед шингэн дуутай хонхны дуу гэнэт жингэнэн сонстов. Фёдор Васильевич өмнөх дэнгээ унтраачихлаа. Нэг ч хүн дуугарсангүй. Ямар нэг зууралдсан хар бэхэд шумбачхаад байгаа юм шиг харанхуйн гүнд сууцгаана. 

	Удсан ч үгүй өнөөх хонхны дуу хоёр удаа жингэнэхэд Фёдор Васильевич дэнгээ асаагаад: 

	— Тонилов бололтой, тэнэмэл хар хэрээнүүд гээд хөхрөв. Хааны хар цагдаа нар өдөр шөнө ялгалгүй алив юмыг үнэртэн шиншилж явдаг болохоор гуталчин өвгөнийд орж, энд чинь хүн ороогүй юү? гэж зандчин асуугаад гарсан байжээ. Тэр өвгөн уул нь тариачин хүн бөгөөд газрын эзний байрыг шатаасан хэрэгт шоронд хоригдож, дараа нь энд цөлөгдсөн байжээ. 

	Хэдэн хоног өнгөрлөө. Чит хотын гудамжнаа Фёдор Васильевич, Алексей Семенович, Гаврюш гурав тариачны янзаар хувцаслачхаад, шуудай үүрэн явж байлаа. Тэр үед Чит хотод энд тэндээс ирсэн хүнийг цагдаа нар их л сэжиглэн харддаг атал тариачдыг төдий л хайхардаггүй байжээ. Тийм учраас мань гурав тариачны хувцас өмсөөд явж шүү дээ. 

	Нэг шөнө хүн амьтны оломгүй нууц байрнаа Читийн большевикуудын хурал болов. Тэр хуралд мань гурав байлцлаа. Хурал дээр өнөөх нүдэндээ саравчтай хүн, бас нэг өөр өндөр хүн хоёр үг хэлэв Эдний хэлсэн үг бүр нь тус тусдаа үнэн баримтаар батлагдаад, алган дээр товойтол харуулах мэт. 

	Дараа нь өвгөжөөр хүн босож: 

	— За, энд цугласан нөхөд өөр өөрсдийнхөө бүлгийг даруйхан зэвсэглэх хэрэгтэй. Энэ бол бидний өмнө тулгарсан хамгийн нууц, хамгийн чухал асуудал юм. Энэ талаар бид тун хатуу чанга хариуцлага хүлээсэн юм шүү гэдгээ мэдэх хэрэгтэй гэв. 

	Энэ үед Гаврюш их л зориг, золбоотой болж, цаашдаа юуны тухай яриа болдог бол гэж тэсэж ядан хүлээж суув. 

	Нүдэндээ саравчтай хүн босож: 

	— Нөхдөө! олноос тасарч болохгүй. Тэгэхдээ олны дотор уусчхаж болохгүй. Тийм болохоор ард олны дунд баримтгүй, үнэн биш хийсвэр ярьж, тэдний илтгэлийг тэсрүүлж болохгүй. Тун үнэнч, тун нугаршгүй удирдагч байх хэрэгтэй гэж үгээ төгсгөсний дараа хурал таржээ. Гаврюш эндээс гарч одохдоо тун хангалуун болж зориг дээрээ зориг нэмж, юуг ч цөм цохихоор хүчин дээрээ хүч нэмж, шинэ үеийг зохиолцох шинэ баатрын санал бодол бодож явлаа. 

	Маргааш нь хотын гудамжаар Гаврюш зоригтой алхалж явтал муу хувцастай буриад явж байгаа харагдав. Тэр буриадтай уулзъя гэж бодоод угтаж очвол Дорж өвгөн хар хир болчихсон нэг шуудай үүрээд их л царай муутай явж байлаа. Гаврюш таниут: «Дорж гуай!» гэж дуу алдаад тэврэв. 

	Анзааргагүй явсан Дорж өвгөн зарсхийж, цочин харснаа, Цэрэнпилийн тэврээд зогсож байхыг таниад нүдээ бүлтийлгэн: «Ээ хөөрхий минь чи хаанаас энд явж байгаа вэ?» гэж дуугараад цааш юү ч хэлж чадсангүй охилов. Гаврюшийн нүднээ бас л нулимс мэлтгэнэн: 

	— Дорж гуай! Дорж гуай! Та хаанаас энд ирээд явна вэ? Та бүү уйл! Би ямар их завшаанаар тантай уулзчихав аа. Ээж минь амьд мэнд үү? гэж уйлагнан асуулаа. 

	Дорж өвгөн эхлээд юу юугүй ийм асуулт асуугдсандаа тэвдэж, царай нь гэнэт хувьсхийн барайгаад нүднийхээ нулимсыг алгаараа хэдэнтээ арчиж, юү гэж хэлэхээ эргэцүүлэн бодсон боловч худал хэлж ер үзээгүй, хэзээ хэнд ч гэсэн болсон юмыг үнэнээр нь хэлчихдэг шулуун шударга зантай болохоор үнэнээр нь л хэлье гэж шийдээд: 

	— За, Цэрэнпил минь! Гутаж гуньж явсны хэрэггүй хүний эцэг, эх гэдэг бол мөнх биш. Би чамд сайн юм хэлэх гээгүй. Сэтгэл санаагаа харанхуйлуулдаггүй, хатан зоригтой эрийн ёсоор сайхан цэцэн цэлмэг хэвээр байж сонсох ёстой чи. Нутгаасаа зайлж чиний гарсны дараа ээж чинь хар муу санаатны харгис гарт орж, хатуу бэрх тамлалыг даалгүй очих гэсэн газартаа очсон. Тэгээд ч тэр үед ард олны тэсвэрлэшгүй цус, нус урсгалт, тонуул дээрэм шиг суга шувт таталт болсныг хэлээд яах вэ. Одоо хүртэл өдөр шөнөгүй үргэлжилсэн хэвээрээ гээд тэднийг занасан өшөө хорслоо сэтгэлдээ багтааж ядан, гараа салгануулж, нүдээ хурдан хурдан цавчлав. 

	Гаврюш төрсөн эхийнхээ нас нөгчсөнийг сонсуут царай нь хувьсхийж, хөх цагаан болчхоод гэнэт нүдний нь нулимс эгшин харц нь ширүүсээд дув дуугүй, ямар нэгэн юм бодож гэмшсэн байртай нэлээд удаан зогссоноо сүүрс алдан: 

	— Өнгөрсөн юмыг яая гэх вэ дээ. Ариухан Должид бид хоёрын амрагийн явдал дээрээс л тийм юм болж, тэрний төлөө л төрсөн эх минь алд бие, алтан амиа баяд ноёдын цуст саварт алдаж дээ. Тэр хэргийн хариуцлагыг Должид бид хоёр хүлээнэ. Тэгээд эцэг өвгөд, элэнц хуланцаасаа нааш ийм хүнд хүчир зовлонд нэрвэгдсэн над шиг ард олон эрх чөлөө, энх жаргалын төлөө бүх нас хүчээ өгнө бий. Ээжийн минь ясан дээрээс ардын жаргалын цэцэг ургаг! Хэлж байгаа энэ тангаргийг минь төрсөн нутгийн минь үнэнч шударга өвгөн гуай та гэрчилж өгөөрэй! гээд Дорж өвгөнийг гараас нь хөтлөн явж, ойролцоох хашааны дэргэдэх сандайвч дээр аваачиж суулгаад өөрөө дэргэд нь зэрэгцэн сууж бил ээ. 

	Дорж өвгөн Гаврюштай зэрэгцэн суух зуур, өөрийн эрхгүй уярч: 

	— Би чамд ийм хэцүү гомдол, гашуудал сонсгох гэж ирээгүй юм сан. Тэглээ гээд сайн сайхан юм ярих гэхэд одоо цагт тийм юм хаа байх вэ. Хэжингэ нутаг маань хэвээр ч гэсэн зовлонгийн хар сүүдэрт улам зузаан хучигдаж үнэнч шударга, ядуу хоосон хүмүүс нохой, гахай шиг үүдэнд гангинаж, худалч ховдог, баяд ноёд хойморт арслан барс шиг архиралдаж суусаар байна. 

	Цэрэг дайн эхлээд байгаа энэ үед, хойноос Куропаткин ноёны ирэхэд хамба лам тэргүүтэй хорь буриадын хуучин тэргүүлэгч, ахлагч нар, ардын дундаас над мэтийн гэнэн өвгөчүүлийг ардын «итгэмжит» гэж дагуулаад энэ Чит хотод ирж угтахдаа «Хорь буриадын ард олны итгэмжтэн эд байна. Хуучин дүүмийг маань сэргээж, шинэ хошуудыг болиулж хайрлаач гэж танаас гуйж, байна л гээд биднийг хоёр гараараа зааж, өөрсдийнхөө идэх, авахын тулд л Куропаткин ноёнд очиж бил ээ. Тэгэхэд нь Куропаткин ноён биднийг харж, ална хядна, алтан дэлхийн хөрснөөс арччихна шүү би гэж ам хэлэнд оромгүй муухайгаар харааж загнаад хөөчхөж бил ээ. Түүнээс уламжлан хор шар минь хөдөлж, дандаа дарлагдаж байсан хорь буриад зоныг16 хууран мэхэлж, өмнөөс бариад хараалгаж загнуулсан гэмтэн хүмүүс бол та нар мөн гэж хорийн хамба, тэргүүлэгч хоёрыг занасны улмаас эндэхийн шоронд нэг жил хоригдоод өчигдөрхөн суллагдаад явнам. Одоо харья буцъя гэхэд халаасандаа хан гэх хадаас ч байхгүй, өчигдрөөс хойш хоолгүй гудамжны хүн болоод тэнэж явснаа, чамтай уулзлаа гээд нүүрээ үрчийн охилох шахна. 

	Гаврюш гэнэт цочсон юм шиг нүдээ том болгон: 

	— Тэгсэн үү? Би гайхсан шүү. Царай зүсээ жигтэйхэн муухай, зүдрүү байхаар нь би таныг ингэтлээ өтөлчхөж үү, аль өвчлөө юм бол уу гэж бодсон. Тэр нохойнуудын байгаа цагт ард олонд амар жаргал олдохгүй гэдэг. Тэр тун үнэн. Түүнийг би биеэрээ үзлээ. Тийм учраас хаантай чөтгөртэй нь хар лам газрын эзэнтэй нь, шар лам ноёнтой нь, Бадамтай мадамтай нь алтан дэлхийн ар өврөөс үндсээр нь үгүй болтол арчиж хаях хэрэгтэй. Энэ бол ард олны хамгийн чухал ариун хэрэг мөн. Энэний төлөө бид тэмцэх ёстой. Түүнийг өөрөө бүтнэ гэж найдаад, харж хэвтэх цаг биш. Саяхан Петербургт гачигдал зовлонгоос маань аварна уу гэж хайр өршөөл гуйхаар хааны ордон тийш очиж явсан ажилчдыг хаан цэргүүдээрээ өмнөөс нь буудуулж мянга гаруй хүнийг алж, хоёр мянга гаруй хүнийг шархдуулжээ. Дээрмийн дайн болж, Порт-Артур гэдэг цайзыгаа Япончуудад алдаж, тэнд хорин долоон мянган хүнээ алуулан, гучин мянгаад хүнээ олзлуулжээ. 

	Бас Ляоян хотын орчимд арван долоон мянган хүнээ алууллаа. Тэр цэргүүд бол цөм бидэнтэй л адил эрх чөлөөгүй, ядаж зовж явсан ажилчин тариачны хөвгүүд шүү дээ. Хаантан цэрэг дайныг үргэлжлүүлсээр л байна. Ингэж хаан бурхан гэдгийн маань хайрласан хар засгийн балгаар ард олон улаан цусаа урсгаж байхад баяд, ноёд, хөрөнгөтөн, газрын эзэд ховдог хомхойгоор суга шувт сорж, хагартлаа баяжиж байдаг. Эд бол харгис хар ноход мөн. Эд бол бидний эвлэршгүй хорт дайсан мөн гэж хэлээд: 

	— За, Дорж гуай энд нэг газар орж хооллоё гээд өвгөнийг сугадан босгож ойролцоо байгаа нэг гуанзанд оров. Тэнд хооллож байх зуур Раднаа, Гамбал хоёроо асуугаагүй байсандаа Гаврюш тун эвгүйрхэн өөртөө гомдож, гэнэт эгдүүцэн: 

	— Дорж гуай! би их алдаа хийчхэж, төрсөн эхийнхээ байхгүй болсныг сонсоод, бас шоронд хоригдож байлаа гэхэд тань сэтгэл минь багтран бөглөрч, хайрт найз Раднаа, Гамбал хоёроо асуугаагүй байсан минь надад тун харамсалтай санагдана. Түүний минь хүлцэн, хоёр найзын минь тухай ярьж өгнө үү гээд зүрхшин өмнөөс нь харж бил ээ. Дорж өвгөн сүүрс алдаж: 

	— Хэлсэн үгсийг чинь бүрэн зөвшөөрнөм. Хааны хуулийн хатуу ширүүнийг, хар санаатны муу муухайг нүдээрээ харж, биеэрээ үзлээ би. Харин ган болд шиг хатуужсаны чинь, бодолтой боловсролтой хүн болсны чинь мэдээд баярлаж байнам. Раднаа, Гамбал хоёроос эхлээд, арав хорин хүн дөнгөж амьсгаатай төдий болтлоо ар нурууныхаа арьс махыг хуулуулж, зовсон зүдэрсний нь санахад сэтгэлд багтамгүй байна. Гэвч эргэшгүй хатуу эрчүүд гэж би тэднийг боддог, би гэрээс гарсаар яг нэг жил боллоо. Одоо яаж амьдарч байгааг нь хэлж би мэдэхгүй. Үүнийг чи мэдэж байгаа биз дээ За, тэгээд чи минь өөрийнхөө явсан явдлыг наддаа яриач дээ. Чи одоо хаа, юү хийж, хэн гэгч нь болж явна вэ? гэж асууна. 

	Гаврюш өмнөөс нь инээмсэглэн харж: 

	— Хэлэхэд хэл байгаа л юм биз. Гэсэн ч үнэн юм хэлэх хэрэгтэй. Зугтаж явсан хүнд энд тэнд байна гэх юү байх бил ээ. Харин ариухан Должид амьд мэнд яваа нь үнэн. Аав эжийд нь дуулгах эсэхийгээ та өөрөө мэднэ биз. Ийм л байна. Үнэн зүрхнээс найдаж танд захих зүйл гэвэл Раднаа, Гамбал хоёрт амар мэнд хүргээд ард олны ариун үйл хэрэгт амь биеэ зориулж, надтай адил тэмцэцгээ! Баяд ноёдын арга баашинд битгий орцгоо! Ард олны уур хилэнд дийлэгдээд хаант засаг хар муу санаатнууд үндсээрээ өмхрөн үгүй болох өдөр цагаа хүлээж байна. Үгүйтэй ядуу хүмүүсийн эрх чөлөө мандах цаг ирнэ гэж та хэлээрэй гээд бяцхан цааснаа хэдэн үг бичээд: 

	— За, үүнийг тэр хоёрт биеэрээ аваачиж өгнө биз гэж шивгэнэсхийн нууцалж хэлээд аравтын хоёр улаан дэвсгэр гаргаж: 

	— Үүгээр уналгын хөлс төлж, хоол хүнс авч, амар мэнд яваад, гэртээ хүрч, ард олныхоо төлөө чадал чинээгээрээ ажиллахыг танаас хүснэм. Би нэг хүнтэй уулзах чухал хэрэгтэй юм сан. Уучлаарай та. За баяртай гээд Дорж өвгөний гарыг чанга атгаад, тун салж ядсан байдалтай эргэн харсаар гадагш гарч бил ээ. 

	— Хайран хүү, хөөрхий минь, нутагтаа хэзээ буцах вэ чи? Сайн яваарай! гэж Дорж өвгөн уйлагнан байж дутуу ядуу үглээд хоцорлоо. 

	«Ай хөөрхий минь хаа, юу ч хийдэг юм болдоо. Энх эрүүл л явбал болох нь тэр. Энэ шиг зовж зүдэрсэн хүн, дэлхий дээр байдаг юм бол уу, үгүй бол уу? Хөөрхий минь надад их тус боллоо. Яасан их аз, хувь заяагаар уулзчих минь энэ вэ. Үхлийнхээ замд ороод явж байтал минь аварлаа даа. Надад өгсөн энэ төгрөг нь нэг сайн үнээ л гэсэн үг. Ингэчхээд явахад минь Цэрэнпилээс өөр хэн энд надад үнээ өгөх бил ээ. Яггүйхэн л эр болсон шиг байна. Тэгээд энэ чинь хөдөлгөөнд оролцож яваа хүн байх нь ээ. Тэгвэл тэр нь тун зөв шүү. Тийм дээрээс ч зөв ярьж байгаа байлгүй. Тэр тухайгаа ярихад нь сэтгэл хөдлөлгүй ч аргагүй байна. Үнэн хэрэг болохоор тэгэлгүй ч яах вэ. Үгүй ер нь нутагтаа буцаад өөрийнхөө зиндааны хүмүүсийг үгэндээ оруулж, үнэн мөн юмыг чадлынхаа хэрээр ярьж дөнгөлгүй яах вэ би. Хаан хальж, ноёд нурж, баячууд барагдаж, сайн цаг ирвэл ядуучуудад жаргал ирэхгүй яах вэ! Тэгээд л би ойлгохоо байчих юм. Хааны оронд хаан, ноёдын оронд ноёд, баячуулын оронд баячуул шинээр бий болох юм бол уу, аль тэс өөр засаг төр тогтох юм уу. Үгүй ер нь өнөөх Цэрэнпилээсээ яагаад асуулгүй хоцорчхов оо би. Халаг минь» гэж дотроо гэмшин сууж байтал нь бүдүүн тарган хүн хажууд нь ирээд: 

	— Чи юу хийж энд сууж байгаа юм бэ. Эндээс бушуу зайл! гээд заамдан, үүдээр гартал нь түлхчихлээ. Дорж өвгөн гадаа тэмээчлэн ойчоод, босож ядан байв. Тэгэхэд хар хөө болчихсон нэг орос гараас нь дэмжиж босгоод, үүд рүү заан, хэдэн үг ширүүнээр өгүүлснээ эелдэг зөөлнөөр Доржийг харж, гарыг нь барин толгой дохиж ёслоод цааш явчхаж бил ээ. 

	Дорж өвгөн тэр хүний хойноос хараад, тийм л юм байж дээ. Баян хүн дайсан, ажилчин хүн хань гэдэг ч үнэн юм. Энэ хоёрын үзэл санаа тэс ондоо байхыг харахгүй юу. Би хэний нөхөр вэ? Би бол ажилчдын дотнын нөхөр болохоос биш баячуулын нөхөр бишээ. Харин баячуулын эвлэршгүй дайсан нь гэж бодолхийлэн, гуанз руу харж, нэг удаа нулимчхаад үлбийсэн амьтан гэлдэрсээр цааш одлоо. 

	Өвлийн богинохон өдөр янгинам жавартай шөнөөр солигдов. Төмөр замд ойролцоох, цэргийн зэр зэвсэг агуулах газар шөнийн харанхуйд бараалан, түүний дээвэр дээгүүрх цасан хучлага нь цайвалзан харагдана. «За, энэ байна. Ердөө хоёрхон цэрэг үүдэнд нь» гэж булангийн цаахна хүмүүс шивнэлдээд чимээгүй болчихлоо. 

	Энэхүү агуулахын үүдэн талд нь хоёр бүдэгхэн дэнлүү өлгөөтэй аж. Нээрээ ч даарч бээрчихсэн хоёр цэрэг жадтай буугаа элгэндээ хөндлөн тэврээд үстэй бор малгайныхаа дээрээс шовгор оройтой бүрхэвч доош нь даран өмсөж, хоёр урт чихэвч ар тийш нь хаяж чанга уяад, юу ч дууламгүй болчихсон амьтан хоёр тийшээ зөрж агуулахынхаа буланд хүрээд л буцан, нөгөө булан тулж очно. Булангийн цаана ирээд гэтэж байсан бүрэн зэвсэг бүхий бор шинельтэй хэдэн арваад хүн, өнөө хоёр цэргийг цааш эргүүт дээрээс нь агдлан дарж, огтхон ч чимээ гаргалгүй, аманд нь алчуур чихээд цааш нь аваачсаны дараа агуулахын үүдийг хэмх татан, дотроос нь гонзгой дөрвөлжин янз бүрийн авдартай юм зөөн, хүрч ирээд байгаа олон тэрэг чарганаа даруй ачаад, ийш тийшээ давхилдан явчихлаа. Тэрхүү авдартай юм нь винтов, винтовын сум, гранат, гар буу байжээ. Цэргийн агуулахыг эвдэж, буу зэвсгийг булаан авагчид бол төмөр замын эндэхийн болоод тээх засварын газрын ажилчид аж. Тэдэнтэй цуг мань Гаврюш маш шалмаг зоригтой ажиллажээ. Тэд цагдаа нарт давын өмнө сэжиглэгдэхгүй гэж цэрэг хувцас өмссөн нь их тус болжээ. Буу чирээд, давхилдаж явахад нь боомтуудад зогсож байсан харуулын цагдаа нар зам тавин өгч байв. 

	Тэрхүү буу зэвсгээ аваачиж, ямар газар хадгалсны нь хэн мэдэх вэ дээ. Тэр тухай цагдаа нар хэчнээн их хүч чармайлт гарган, хайж мөрдөн эрсэн боловч олж чадсангүй. Харин энд ямар нэг хэрэг гарцаагүй болох нь гэж их эмээн тухтай унтаж хэвтэхээ ч болиод нэгжүүл тагнуулыг галзуурсан юм шиг хааяагүй тавьж эхэлжээ. Гэсэн ч эндэх большевикуудын удирдлагаар ажилчид тэмцэлд бэлтгэх явдал улам идэвхжиж байлаа. Захирагч цагдаа болоод хууль барих бусад газруудын байр, гудамжнуудад «хаант засаг сөнөтүгэй! Цэрэг дайн хэрэггүй. Баяд ноёд тонилог! Дарлагдагчдын эрх чөлөө мандтугай!» гэх зэргийн уриа шөнө бүр наагдах болов. Түүнийг үзэж цугларсан хүмүүсийг цагдаа нар айж сандран хөөдөг байлаа. Нэг шөнө Фёдор Васильевич, Алексей Семенович, Гаврюш гурав Читийн ажилчдын нууц агуулахаас буу зэвсэг авах гэж очицгоолоо. Тэр агуулахыг Фёдор Васильевич, Алексей Семенович мэдэх байжээ. Гаврюш цэргийн агуулах руу довтлон орох явдалд хэдийгээр их хариуцлагатай ажил хурдан шаламгай хийлцсэн боловч булааж авсан буу зэвсгээ хааш нь аваачиж хадгалсны нь ер мэдэхгүй аж. Тэр гурав төвөгтэй хэдэн газраар явж, харуул манааны цагдаа нарыг өнгөрөөд, агуулах байгаа газарт хүрч, газрын хөрснөөс шингэчихсэн намхан хавтгай хар байшинд оржээ. Тэнд намхан нуруутай, бавайсан их, шар хүрэн сахалтай хүн хөшигний цаанаас гарч ирээд Гаврюш тийш харж нүдээ бүлтийлгэж, их л гайхан бусадтай нь мэндлэх ч үгүй. 

	— Гаврюш чи энэ нөхөдтэй хаа танилцаад ирэв ээ? гэж асуулаа. 

	«Энэ чинь миний нэрийг мэдэх, таних байдаг нь хачин юм. Үгүй тэгээд ийм хүнтэй уулзаж танилцсанаа ердөө ч санахгүй юм. Юу болж байгаа нь энэ вэ?» гэж бодсон Гаврюш тэвдэнгүй өмнөөс нь харж: 

	— Та надтай хэзээ танилцсан болоод энэ хоёртой явж байгаад минь гайхна вэ? гэж өвгөн асуулаа. Фёдор Васильевич, Алексей Семенович хоёр тэр хүнийг нэг удаа хараад, сэжиглэнгүй харцаар хоёр талаас нь Гаврюшийг ширтлээ. 

	Гаврюшийн егж өгүүлсэнд сахалтай хүн хөхөрч;

	— Чи намайг танихгүй байна уу? Санахгүй байна гэж үү дээ чи? Эндэхийн баян Срулевчийнд хамт ажиллаж байснаа мартчихаа юү чи. Өртөөн дээрээс цэргийн буу зэвсэг ачаад агуулах руу өдөр шөнөгүй зөөснийхөө дараа алга болчихсоны минь чи санамаар юм сан гээд нэг гараа мөр дээр нь пасхийтэл тавилаа. 

	— Чи тэр мөн юм үү, ийм их үс ноосны цаана орчихсон баавгай шиг нүүртэй атлаа «чи намайг танихгүй байна уу» гэж хэнэггүй асуухаа чи яаж санав! гэж баяртай хариулав. 

	— Чи зөв хэлж байна. Чи байтугай, эндэхийн цагдаа нар ердөө ч таньдаггүй юм. Харин тэд чинь намайг надаас асуудаг юм шүү. Гаврюш чи яг л тэдэн шиг намайг надаас асуух шахав шив дээ гээд инээхэд нь Фёдор Васильевич, Алексей Семенович хоёр ч мөн даган инээлээ. 

	— Тэгэхэд харгалзаж явсан цэргүүдийнхээ нэг юманд алмайрахад нь хажуу тийшээ өөр гудамж руу ороод, хоёр тэрэг буу зэвсэг хадгалчхаж бил ээ. Тэр хэрэгт сэжиглэгдэх болохдоо оргосон юм. 

	Тэр хэрэгт Срулевич өөрөө холбогдох шахахдаа, Гаврюшийг баривчилж өгөх гэсэн юм даг. Тэгэхэд нь нэг нөхрийн тусламжтайгаар бас алга болчихсон юм сан. Тэр цагаас хойш Гаврюш бид хоёр уулзаагүй явснаа одоо л уулзаж байгаа маань энэ дээ. Та нартай хамт Гаврюшийн ажиллаж байгаад нь баярланам. Би тэр цагаас хойш нууц байдалд орж, одоо хүртэл энд ийм ажил хийж байна. За, Гаврюш чамд баяр хүргэе гээд Гаврюшийн гарыг барьсны дараа гурвуулыг нь дагуулан гадагш гарав. 

	Тэр шөнө үүр цайхын өмнөхөн Фёдор Алексей, Гаврюш гурав хэдэн хүний хамт, Читийн галт тэрэгний буудалд буйдхан зогсож байсан галт тэрэгний нөөц савнаа авдартай, хайрцагтай юмс яаруу ачаад, дээрээс нь овойтол нүүрс хийчхээд машинчтай нь хэдийд явах цагаа болзонгуут ийш тийшээ алга болцгоолоо. 

	Үүнээс хойш хэд хоносны дараа Фёдор Васильевич, Алексей Семенович, Гаврюш гурав Ниршүү хотод үзэгдэх болжээ. Ниршүү дэх большевикуудын цуглааны дараа төмөр замын засварын газар уурхайн ажилчдын нууц цуглаан болж бил ээ. Ингээд Ниршүү хотод хувьсгалт бүлгүүд улам эрчилж хийтэй болж эхлэв. Энэ байдлаас үндэслэн Ниршүү хотын түшмэл, баячуул, цагдаа нарын ар нуруу руу хүйт оргиж «Оросын төв хэсэгт болж байсан ажилчдын үймээний долгион манай энд хүрч ирлээ. Түүний зэрэгцээгээр Японы цэрэг Мүгдэнд дөхөж байдаг. Манай явган цэргийн дунд санал сэтгэл алдагдах явдал өсч байдаг. Энэ хоёр хэцүү юмны дунд хавчуулагдаж балрах цаг ирэх нь үү...» гэх зэргээр тэд эмээн ярилцдаг болжээ. 

	Тэгэхийнхээ хамт бас ажилчин тариачны дунд элдвийн худал хуурмаг цуурхал тараан ам амандаа дарвин шуугилдана. Цагдаа нар айл бүрээр нэгжлэг хийж буу зэвсэг хураах, ховч нохой этгээдийг худалдаж авах, үймээн самуун дэгдээж явсан хүмүүсийг илрүүлэх гэж чармайх болов. Нэг шөнө цэрэг цагдаа нар төмөр замын засварын газрыг бүсэлж, дээгүүр нь хэдэнт хий буудчихаад цагдаагийн газрын ноёд засварын газарт орж: 

	— Та нарын дунд большевик хэд бий вэ? Цөмөөрөө наашаа гарч, бидний өмнө ирээд үнэн мөнөө хэлцгээ! гэж ахлагч нь догшин хэрцгий хашхирав. 

	Засварын газрын ажилчид энд тэндээс тэдний өмнө уван цуван ирээд, цөм уур хилэнтэйгээр нударгаа зангидан зогсож байлаа. Тэдний дундаас хөө тос болчихсон хувцастай, нүүр гар нь танигдахгүй пад хар хүн урагшаа гараад баргиа хоолойгоор шахан:

	— Хэрэв байвал нь та нар яах гээ вэ гэж зоригтой өгүүлэв. 

	— Мэнд дээрээ та нар буу зэвсгээ нааш нь тушаацгаа! Хэрэв татгалзвал тань бид засварын газрыг нэгжлээ гэж нэг цагдаа зүрхшиж эмээсэн байдалтай сулхан дуугарав. 

	— Уухай, та нар нэгжих, довтлох гэж ирээ бий! Бид та нараар нэгжүүлэхгүй ээ. Эндээс бушуу гарцгаа! гэж ажилчид газар доргитол хашхиралдтал засварын газар байгаа галт тэрэгнүүд тэдэнтэй дуу нийлүүлэн чих дүлийрэм гууглалдав. Ноёд цагдаа нар толгой хазайсан зүг тийш санд мэнд зугтав. Ажилчид тэр ноёдыг дундаа хийж зовлого болтол зодоод шал согтуу болтол нь спирт цутгаж уулгамагц галт тэргээ хаяад, хотын захад аваачлаа.

	Маргааш нь засварын газрын ажилчид цуглаан хийж, цагдаа нар төмөр замын засварын газар зүй бусаар, довтолж буудсан, тэгээд засварын газар хэрэглэдэг спиртийг булаан авч цөмийг нь уучихсан гэж зэмлэцгээв. 

	Энэ үед Буриад ардын дунд ч гэсэн үндэсний эрх чөлөөний хөдөлгөөн өрнөж эхэллээ. Түүнтэй зэрэгцэн лам, ноёд баячуул, үндэсний үзэлтнүүд тэр хөдөлгөөнийг сулруулахын тул айхавтар овжин ажил зохиож байжээ. 

	Хэжингэ, Чесаны хийдийн лам болон хошууны тэргүүлэгч, ахлагч нар удирдаад, цагаан сарын арван тавны хурлаар ташрамдуулан, Хэжингийн хийдэд хуралдсан байжээ. 

	Энэ хуралдаан эхлэхийн өмнөхөн Дорж шоронгоос тавигдаж очоод хамгийн түрүүн Раднаа, Гамбал хоёртой уулзаж, Цэрэнпилтэй уулзсанаа сэм шивнэн хэлж, өнөөх захиаг нь өгчээ. Тэгээд явсан явдлаа, зовсон зовлонгоо хүн олонд хор шартайгаар сэтгэлээ уяруулан ярьж гарав. «Шажин бурхан, хамба-дэмбэ, хаан ноён, баячуул гэдэг чинь үгүйтэй ядуучуудын эвлэршгүй хар муухай дайсан мөн гэж ясандаа шингэтэл мэдэж ирлээ би. Үүнээс хойш эдний мэхэнд орсны хэрэггүй. Тэдэнтэй тэмцэх маань буруу биш. Харин зөв. Ард олон өөрийнхөө эрхийн төлөө тэмцэх ёстой. Тийм болохоор л тэр лам, ноён баячуул бидний тэмцлийн хэргийг буруу тийш нь мушгиж, хурц чанга тэмцэл болгохгүй юм сан гэж энд тэнд хуралдаж байна. Тэд нар амиа бодож ажилчин хүмүүсийг хуучныхтайгаа адил дарлан боолчилж байх сан гэж бодож байна. Одоо хийдэд болох гэж байгаа хуралдаан бол биднийг өөрсдийнхөө бузар муухай шаварт шигдүүлэх гэсэн муу ёрын хуралдаан болно байх. Бидэнд тустай юм бол өөр хуралдаанаар, өөр хүмүүсээр дамжин, бидний тэмцлийн дундаас гарах ёстой. Хийдэд болох тэр хуралдааныг хүчингүй болговол зүгээр юм сан» гээд цааш нь нэг хүний тухай ярьж эхэлснээ нэрийг нь хэлэлгүй уйлчихлаа. 

	Ноёдын хуралдаан үдэш харанхуй болсон хойно хийдэд эхэллээ. «Эзэн хааны өлмий бат оршихын тул, засаг төрийнхөө өнө удаан тогтохын тул цэрэг дайны үйлсэд шинэ ёсны зэр зэвсэг бүтээхийн тул өргөл хийх хэрэгтэй. Түүнд хөрөнгө зөөр их хэрэгтэй шүү. Үүнийг даруй түргэн ард олноос татаж цуглуулах нь чухал. Энэ тэр ноёдод бэлэг өгөх, эзэн хааны үнэн итгэлт албат нь болохыгоо мэдүүлж, эзэн хааны нэр дээр цахилгаан мэдээ явуулан, хортон дайсны хүч чадлыг нь бууруулахын тулд их бага гүрэм засал, мөргөл уншлага хийх хэрэгтэй» гэж хуралдаан дээр хуучин тэргүүлэгчийн өгүүлэхэд: 

	— Зүйтэй, зүйтэй, уншлага, гүрэм, засалгүйгээр ийм их хэрэг яаж бүтэх вэ гэлцэх шахмал баргиа хоолойгоор баяртайгаар лам нар хариулцгаав. 

	Баяд ноёд ч дэмжлээ. Ийнхүү хуралдаан ид болж байтал дуганы гурван хаалга гэнэт онгойж олон хүн орж ирээд, дуганы баруун зүүн хана даган эгнэж зогслоо. Лам ноёдын өмнүүр хэдхэн лаа дэнгээс өөр гэрэл алга тул орж ирэгчид чухам хэн хэн болохыг танихад хэцүү ажээ. 

	Хананы дэргэдээс нэг хүн айхавтар чанга хашхиран: 

	— Та нар эндээс зайлцгаа! Та нарын мэхэнд орж, мөнгө өгөх хүн байхгүй. Бид та нарт итгэхээ больсон шүү гэв. Тэгтэл нөгөө хананы тэндээс;

	— Та нарын амьдрах нас гүйцэж, үхлийнхээ үдшийг угтаж байгаагаа мэдэцгээ! гэж хашхирлаа. Дараа нь шар дээлтэй, сүрхий дориун хоолойтой нэг лам хулсан таягаараа17 тар няр газар цохилон: — Чимээгүй болцгоо! Та нарын дур биш. Хийдийн сахиус гэж байдаг л юм бол энэ буруу номтнуудыг одоохон тонилго. Зүрхний нь цусыг сорог! гэж ганирлаа. 

	Тэгэхэд хуралдагчдын толгой руу тал бүрээс нь хөлдүү хомоол, хэмхэрхий тоосго чулуу, төмрийн хугархай, үхрийн шаант, атгаал, дунд чөмгийн хугархай мөндөр шиг исгэрэлдэн бууж эхлэв. 

	Лам, ноён баян бүдүүнүүд, тэдний мэхэнд орж ирсэн сүсэгтнүүд цуугилдан, бурхан тэнгэрээ дурсан дуудаж, бүдчин таварцагласаар малгай, бээлий, орхимж, овоодойгоо ч авах сэхээгүй гадагш гүйлдэн гарлаа. Гадаа гаруут нь дуганы хашааны дэргэдүүр отож байсан морьтой хүмүүс хашхиралдан дайрч бас л элдэв юмаар чулуудан сүлжмэл хашааны модоор толгой түрүүгүй буулгав. Хуралдагчид лам нарын хашаа руу зугтаж ороод яах ч учраа олж ядсаар байтал бууны дуу нэг удаа сонстов. Энэ чинь ингэхдээ Читийн большевикууд ирчхэж шүү гэлцээд морьтой нь мориндоо мордож, чаргатай нь чаргандаа сууж, явган нь явганаар ийш тийшээ ухаан жолоогүй давхилдан, гүйлдэж тарцгаав. Хийдийн лам нар хаалга үүдээ түгжээд алт мөнгөө хүн олохгүй байх гэсэн газраа нууж эхлэв. Айх эмээх нь жигтэйхэн. 

	Ниршүү хот ба хот хавийн газруудад хувьсгалт хөдөлгөөн эрчтэй болж байсан боловч баячуулд биеэ худалдсан хорт этгээдийн хов живээр сайн сайн хувьсгалч нарын гэр лүү цагдаа нар довтолж цуст муухай хэрэг өдүүлж эхлэв. 

	Фёдор Васильевич, Матрёна Ивановна, Должид, Гаврюш, Гаврийл нар оройн хоолоо идээд, хүүрнэн ярилцаж сонин, ном уншицгааж суутал, хэнийг бүү мэд нэг мэхтэй аяархнаар хаалга тогшив. Фёдор Васильевич сэжиг авч, чимээгүй гэсэн дохио өгөөд, сэрэмжлэн чагнаснаа «Энэ чинь нөгөөдүүл нь ирэв биш биз. Тун аргагүй дээр хүрвэл буудалцаад нэгийгээ үзэх үү. Аль тэдний хар саварт орох уу. Ийм л хоёр асуудал тулгарах нь байна» гэж хэлэхэд, Гаврюш амьсгаагаа даран Гаврийл тийш харлаа. Гаврийл гутлынхаа түрийнд байгаа бор иштэй хутгаа барьж үзэв. Должид, Гаврюшийг харж, энэ хөөрхий минь муу юмны гарт дахиад орох нь уу гэж бодохоос зүрх нь түг-түг цохилон суулаа. Тэгсээр байтал хаалгыг улам чанга балбан, ганц хүн биш бололтой, «Хаалга бушуу онгойлго! Онгойлгохгүй бол тань хэмхлээд орлоо шүү» гэж баргиа хоолойтой хүн дуугарав. Фёдор Васильевич бусдыгаа харж: 

	— За, юм ч ирж дээ! Бэлдэцгээ! гээд царайгаа ширүүсгэж, хөмсгөө зангидан үүдэндээ очоод: 

	— Хэн бэ? ямар хэрэгтэй вэ. Та чинь айлын хаалга хэмхлээд орно гэж байдаг яасан сүржинтэй хүн бэ? гэж зоригтой асуулаа. 

	— Бушуу онгойлго! Олон юм чамтай ярих зав алга! 

	— Танай завтай, завгүй над хамаа алга. 

	— Оросоор ярьж байгааг минь чи ойлгож байна уу! Бушуу онгойлго гэж байна шүү би! 

	— Би нэр, хэрэг хоёроо хэлдэггүй хүнд үүдээ онгойлгож өгдөггүй хүн. Арилцгаа цаашаа! Явахгүй бол тань гэрийн эзэн болохоор өөрийнхөө эрх эдэлнэ дээ би. 

	— Аа, чи тийм эрхтэй хүн бий? Бид танай эрхнээс илүү эрхтэй улс аа. Хүлээж битгий яд! гээд нөхдөдөө зандчин нэг юм хэлэв бололтой. 

	Фёдор Васильевич гар буу, Гаврийл, Гаврюш хоёр винтов барив. Матрёна Ивановна ч бас гар буу барив. Должид л гар хоосон зуухны хажууд зогсож байлаа. Чи буу барихгүй яасан юм бэ гэсэн байртай Гаврюшийн харахад Должид тэндээс винтов авав. 

	Гадаа бууны дуу гарч, хүмүүс хаалгыг нь хэмхэлж эхлэв. Тэр даруй гэрээс ч буу дуугарч, хаалгаар довтлон орж явсан ахлагч нь бололтой нэг хүн тэрийчихлээ. Гадаа гэргүй бууны дуу пижигнэж, хүний ёолох гинших авиа энд тэндгүй сонстоно аж. 

	Өглөө нь Фёдор Васильевич Ковалёвын бяцхан байшинг цагдаа нар бүслээд, манаа тавьчихсан байлаа. Тэр хавиар хүн амьтныг огт ойртуулахгүй байв. Хэрэв хүмүүс анзааралгүй явсаар ойртвол өмнөөс нь буу шагайн хөөнө. Хүмүүс их л гайхан, гудамжны энэ тэр булан, хашааны завсраар, байшингийн цонхоор шагайн харна. 

	Хэсэг хүний дотор хувцас муутай нэг хөгшин нүдээ том болгож хоёр завжаараа хөөс гарган нэг гараараа зүрхээ дараад, нөгөө гараа сарвагануулан, уухилан байж үглэнэ. 

	«Урьд шөнө манай айл Ковалёвын гадаа хахир муухайгаар зандчин, хаалгыг нь балбах чимээ гарч, дараа нь буу ээлж өгөхгүй тачигнаж, хүмүүсийн ёолох нь сонсогдлоо. Тэгэхэд нь би айж цочсондоо болоод ухаан зүггүй, хоёр хүүхдээ орхиод, төмөр зам хүртэл зугтаж дэр модны завсраа нуугдан хэвтсэнээ, осгож үхэх шахаад ирэхлээр минь цагдаа нар буу тулган хөөлөө. Хоёр хүүхэд минь байгаа бол уу. Яана даа би. Хар хүн минь дайнд яваагүй сан бол би юунд ингэж айж зовж явах билээ гээд мэгшин охилов. 

	Хөгшний тийнхүү хэлэхийг чагнаж байсан хүмүүс ихэд гайхан жигшингүй зэвүүн харцаар бие биеэ харан чимээгүй байна. Тэгтэл шөрвөгөр шар сахалтай өвгөжөөр хүн ширүүн хүйтэн дуугаар: «Хүний цусанд ханадаггүй энэ цагдаа нар үхэж хэдийд дуусах бол» гээд муухайгаар хараал тавихад нэг хүн дэргэдээс нь шивнээд, ханцуйнаас нь угзчин татна. 

	Энэ үед бэрэвхий цагаан, өндөр хар морь, нахилзуур гоё тэрэгнээ хөллөсөн хөтөчтэй, өндөр сэгсгэр малгай шовойлгож өмссөн, урт хууз сахалтай зантгар, гоё гаанс зуусан, цүндгэр бүдүүн өндөр, тарган шар хүн тэдэн тийш муухайгаар хялайн харсаар, дэргэдүүр нь зугуухан өнгөрч явлаа. Энэ хүн, залуудаа цагдаагийн газар нэлээд ажиллаж алтныхныг тонож их алт цуглуулаад гүйлгээ ихтэй наймаачин болсон бөгөөд одоо Ниршүү хотод архины заводтой, олон газар том том дэлгүүртэй эндхийн хамгийн баян, бүдүүн Бутерен гэгч ажээ. 

	Энэ бол сурсан юм сураар чангаалгахгүй, чоно цус дагана гэгчээр хэзээ хаана бүтэлгүй хэрэг болно вэ, тэнд очиж муу муухай авьяасаа тэжээн хужирладаг байжээ. Цагдаа нарыг загнан ганирч байгаа шөрвөгөр соёо сахалтай өвгөн хажуугийнхаа хүн тийш муухайгаар харан, ханцуйгаа угзран мулт татаж авуут: 

	«Чамд ямар хамаатай юм. Дандаа улай дагаж явдаг цүдгэр хар хэрээнээс хамгаалах гээ юү чи. Чүү чаа амьд яваа хүн дүрстэй туулай чи хаанаас намайг бараадаж байв» гэж зандрав. 

	Бүдүүн Бутерен сонсчихлоо бололтой, хөтчийнхөө мөр дээр цохилон, морио татуулж зогсонгуут амнаасаа гаансаа авч: 

	— Энэ хэн ярьж байна вэ? гэж хяхтнасан хахир дуугаар зандчин асуув. 

	— Би ярьж байна! гэж шөрвөгөр соёо сахалт өмнөөс нь мөн зандчин хариулав. 

	— Чи юү гэж нохой шиг хуцаж байгаа юм бэ? Хошуугаа хуга цохиулаад, гангинаж хэвтэх үү чи? Түрүүнийхийгээ дахиад хэлээдхээч! 

	— Болно, болно. Чи дахин сонсмоор байна уу? Таны дурладаг үхэл, таны дурладаг цус тэнд гараад халуун бүлээн хэвээрээ л байх шиг байна. Түүнийг шамдуухан очиж долоогоод сэтгэл санаандаа сүүлчийнхээ хурим болгож нэг удаа хужирлалдаа. Бас тан шиг чонын хойноос улай горьдож дагасан хар хэрээнүүд бий байлгүй гээд хор шартайгаар тачигнатал худлаа инээв.

	Бутерен дуугүй болон, хуруугаа чичин занаад, цаашаа хурдлан явчхаж бил ээ. 

	Энэнээс хойш гурав—дөрөв хоног өнгөрчээ. Фёдорын руу цагдаа нар довтолсон тухай яриа хот даяар тарж, хүн олны сэтгэл санаа улам үймжээ. Урвуулга хар сагсгар малгай өмсгөн улаан мяндсан оосортой офицер сэлэм хажуу талдаа чирсэн, хар дээлтэй цагдаа нарыг харахаараа л хүмүүс зарсхийн, хөмхийгөө зууж, аман дотроо шивгэнэн хараадаг болжээ. 

	Фёдорын жижигхэн байшингийн хаалга цонх хэмхэрч, үүд нь яйрчихсан, гадаа цасан дээр цус гоожсон харагдана. Байшинд ороход мөн л цус нөж болж, эд хогшил нь онгирч бутарсан, олигтой юмыг нь аваад явчихсан байж бил ээ. 

	Түүнээс хойш хэд хоногийн дараа хотын цагдаагийн байрны үүдэнд хүн цуглараад, шуугилдаж байлаа. Тэднийг ажиглавал олонх нь төмөр замын ажилчид, бусад нь ч гэсэн бас л ажилчид аж. Тэд нэг юм шаардаж байгаа янзтай: «Хэрэв суллаж өгөхгүй бол тань хэн хэнд маань тусгүй хэрэг болно шүү. Та нар буу шуугаараа сүрдүүлэн хөөчихнө гэж бодохын хэрэггүй» гэх авиа сонстоно аж. 

	Нэг өдөр Ниршүү хотын захын гудамжнаа эмнэлгийн хөгжим сонстоод олон хүний цуваа харагдав. Тэр гудамжны айлынхан цөм гадаа гараад харж байлаа. Цагдаа нар гудамжаар дүүрч, гаднаа гараад байгаа хүмүүсийг гэртээ орцгоо гэж хашхиралдана. Гаднаа байх явдал та нарт ямар хамаатай юм бэ. Өөрсдөө арилцгаа гэж урдаас нь хараан загнана. Тэгсээр байтал олон хүний цуваа улам ойртож, хөгжмийн дуу тодорлоо. Цагдаа нар тэднийг зогсоож өөр тийшээ, хотын зах руу тонилцгоо! гэж зандчив. 

	Тэгэхэд хүмүүс огтхон ч ухарсангүй, улам эрчимтэй болж: «Та нар өөрсдөө тонилцгоо! Бид та нарын цуст саварт алагдсан хайрт хоёр нөхрийнхөө хүүрийг оршуулахаар ёсолж явна бид. Бидний замд битгий саад хийцгээ. Бид өөрсдийнхөө хотын гудамжаар явахаа хэнээс ч асуухгүй» гээд явсаар л байв. Цагдаа нар арга мухардахдаа, тэднийг даган яваа хөгжимчдийг тас дайран зогсоож хөгжмийг нь булаан аваад хөөлөө. Гудамжны хоёр талаар зогсож байсан хүмүүс нударга зангидан цагдаа нарыг занаж хараагаад хэсэг хэсгээрээ гүйлдэн ирж, малгайгаа аван тэр ёслолын жагсаалд орно. Цагдаа нар улам галзуурцгаалаа. Жагсагчдыг ухраах гэж буудавч нэг ч хүн ухарсангүй, харин хүмүүс жагсаалд нийлсээр байлаа. 

	Жагсагчид явсаар төдий л удалгүй Ниршүү хотын захад буй хүн оршуулах газар хүрэв. Тэнд малтаж бэлдсэн хоёр нүхний дэргэд хүн олон харагдана. Цагдаа нар бас л тэнд оччихсон бушуу тарцгаа гэж энэ тэр хүнийг ийш тийш нь түлхэн, буу гарган занаж хараана. Тэднээс айх хүн алга. Өмнөөс нь салаавч өгчхөөд л цааш явцгаана. 

	Төмөр замын засварын газрын ажилчид Михаил Степанович Ковалёв хоёр авсны дэргэд зогсоод: Бидний хайрт нөхөр Матрёна Иванович, Гаврийл Матвеев хоёр энд амар хэвтэнэ. Хоёр нөхөр маань хар санаат зэрлэг дайсны гарт орж амь үрэгдлээ. Тэгэвч дайсны өмнө өвдөг нугалан бууж өгөлгүй, тэдэнтэй эрс зоригтой тэмцсээр амиа алдлаа. Энэ бол мятаршгүй зоригтой ардын баатруудын гайхамшигт шинж чанарыг харуулж байна. Бид нөхдийнхөө шантаршгүй баатар зоригийг үүрд санаж, өөрсдийнхөө зүрх сэтгэлд хадгалан хатуужих болно. Манай хэрэг үнэн. Манай зориг хатуу. Бид эрх чөлөөний төлөө тэмцэн ялна. Нөхөд өө! Тэмцэцгээе! Манай тэмцэл эхэлж байгаа биш төгсөж байгаа ч биш!» гээд дуугүй болж толгойгоо гудайлган, эмгэнэл гүйцэтгэж зогсов. Цуглагчид цөм чимээгүй болж зогссоны дараа хэдэн хүн үг хэлж, баяд, ноёд болон яргачдыг эрс шийдвэртэй занав. Галзуурч байсан цагдаа нар буудаж, тэднийг баривчлахыг завдтал өмнөөс нь чулуу, мод барин тулалдаж, нэг ч хүнийг баривчлуулсангүй. 

	Ниршүү хотын цагдаагийн нэлээд томхон, дүнзэн байшингийн нэг өрөөнд ширээний цаана том биетэй, цагаан бурхнаар өвчилж цоохор болсон, ширүүн муухай царайтай хүн сууна. Тэр хүн халзавчтай бор хурган сэгсгэр малгай ар тийш нь дарж өмссөний дээр бор хөх цэмбэн хувцастай, савхин гуталтай аж. Мөн өвөр талаар нь хоёр эгнээ цувруулан хадсан гялгар товч, хоёр мөр дээр нь гялгар погон харагдана. Сэрвэгэр хоёр хөмсөг нь доошоо бууж, цийлгэр хөх мөс шиг хоёр нүд нь тэндээ аль хэдийн холдчихсон юм шиг ер хөдлөлгүй, өмнөө зогсож байгаа Фёдор Васильевич өөд гөлөрчхөөд байв. Тэрхүү цагдаагийн хоёр давхар юм шиг зузаан уруул дахь дээш нь атируулан имэрсэн шар сахлаас өөр эрүүнд нь нэг ч ширхэг үс байхгүйг бодвол саяхан хусчихсан биз. Хоёр завж нь үргэлж нойтон явдаг учир зунгагтаж цайчихсан харагдана. 

	Мөс шиг хүйтэн хөх нүдээрээ гөлрөн ширтсэнээ тас нясхийтэл ширээ балбан: 

	— Хэл чи! гээд ширээн дээр байгаа гялгар цагаан буу шүүрч аваадхав. 

	Фёдор хэнэг ч үгүй харцаа хурц ширүүн болгож, хүйтнээр мишилзээд: 

	— Чам шиг зэрлэг адгуустай би ярихгүй ээ. Чи харин надтай ярина гэж бодож байна уу? гэв. 

	— А-а, чи надтай ярих дургүй байна бий. Тэгвэл энэнтэй ярих дуртай юу гээд Фёдорын өмнөөс буугаараа чичнэ. 

	— Та өөрөө ийм юмнаас айдаг бол айж байхыг тань хэн ч хориглохгүй. Би ийм юмнаас айж сураагүй хүн. Та ийм юмаараа ард олныг сүрдүүлж, сургаж чадахгүй. Ард олон, ардын үр хүүхэд юунаас ч айдаггүй юм гэгчийг мэдээсэй гэж би танд хүсэх байна! гэж Фёдор толгойгоо хөдөлгөн дуугарав. 

	Цагдаа ноён хөдөлдөггүй, мөс шиг хүйтэн нүдээ нэг удаа цагаан эрээнээр нь эргүүлэн хөдөлгөөд: 

	— Нөхөд чинь хаа бий вэ. Хэчнээн бэ? гэж асуув. Тэгэх хоорондоо тун мэхтэй, дор зүрхтэй хүн байх нь ээ гэж бодно. 

	— Та миний нөхдийг асууж байна уу? Та тун зөв асуулаа. Эрх чөлөөнд дуртай хэр нь одоо эрх чөлөөтэй болж чадаагүй байгаа даян дэлхийн хүн цөм миний нөхөд. 

	Цагдаа ноён хэлэх үгээ олж чадахгүй, дээшээ гэнэт хараад, зэвүүн инээснээ: 

	— Тэр «эрх чөлөө» гэгч тань юу юм бэ? Булш гэдэг үгийг та тэгж нэрлэж байгаа юм уу? гээд бас инээлээ. 

	— Ноён даргаа! Энэ үг бол нээрээ ч хоёр утгатай. Та тэр хоёр утгыг нь мэдчихдэг айхавтар цэцэн хүн юм байна. Жишээлж хэлбэл, одоо танай баян ангид жаргал, манай ядуу дарлагдсан ангид үхэл хиарал, булш болж байна. Харин ирээдүйд танай баян ангид үхэл хиарал булш болж, манай ядуу дарлагдсан ангид үнэхээр эрх чөлөө жаргалт байдал ирэх юм шүү гэж Фёдор инээмсэглэн хариулав. 

	Цагдаа дарга царайгаа гэнэт хувьсхийлгэн, ширээ тар нярхийтэл балбан, Фёдорын толгой дээгүүр нэг удаа буудчихаад, 

	— Одоохон чи дүүжлүүлнэ дээ! Бушуул! Энэ хорт могойн хэлийг тас огтлоод, аваачиж хорьчих! гэж хашхирлаа. 

	Тэр даруй хоёр навсгар цагдаа гүйлдэн орж ирээд, Фёдорын хоёр булчингаас базаж чирэн гадагш гарав. Фёдор нэг удаа эргэж хараад, хэнэг ч үгүй зоримог дуугаар: 

	— За, ноён даргаа хожим ярилцамз хоёул гэж амжив. 

	Тийм ээ! чи ярилцах байх. Дүүжлүүрт дүүжлэгдээд байхдаа юу! гэв. 

	Эдний гарсны дараа цагдаа нарын дарга дээд уруулынхаа соёо сахлыг улам шовх үзүүртэй болгоё байз гэсэн бололтой хоёр хуруугаараа нэг удаа дээш нь имрэн илбээд, халааснаасаа папирос гарган, амандаа зууж чичирхийлсэн гараар асаав. Тамхи татаж, нэлээд удаан бодлого бодон сууснаа гэнэт уртаар сүүрс алдаад, толгойгоо хөдөлгөн: «Би арван таван жил эндхийн цагдаагийн газар ажиллалаа. Ийм ширүүн хатуу, цэцэн, шартай хүнтэй ер учирч үзээгүй бил ээ. Ямар ч хатуужилтай хүнийг ганц хоёрхон л үгээр нуга цохиод, гаднах доторхыг нь шувтраад л хаячхаж болдог сон. Зэвүүн энэ хоёр нүд минь ямар ч бууны үрлэн сумнаас хүчтэйгээр уушги зүрхийг нь цоо нүхэлж гардаг сан. Харин энэ хүн хадан хавцлын элгэн хар чулуу шиг дийлдсэнгүй, уушги зүрхийг минь чичрүүллээ шүү. Ёстой эр хүн юм даа. Үүнийг дүүжилсэн ч буудсан ч үхээд л алга болчихно шүү дээ. Тийм үхэл бол сонирхолтой биш харин зээрэнтийн хавхад хавчуулаад, орловскийн хуурайгаар хуурайдаж тамлах хэрэгтэй байна» гэж бодоод, ширээ тар-няр дэлсэнгүүт босчихлоо. «Энийг өөр хүнээр байцаалгасны хэрэггүй. Учир нь бол энэнтэй учирсан манай цагдаагийн газрынхан, шархадсан арслангийн хойноос тавьсан нохой шиг сүнс сүлдээ зайлж, зүрх зүлдээ урсгачхаж магадгүй даг. Энэ хүнийг байцаах ажлыг одоо энүүгээр төгсгөл болгож, явуулах гэсэн газартаа л хурдхан явуулах хэрэгтэй» гэж бодоод толгойгоо хэдэнтээ хөдөлгөж, өөрөө өөрийнхөө бодлыг зөвшөөрсөн байдал үзүүлээд гадагш гаран одов. 

	Эрх чөлөөний төлөө тэмцсэн Фёдор шиг мятаршгүй баатарчуудын гайхамшигт түүх хааяагүй бий бил ээ. Тэдний чин хатуу зориг, цэцэн оюун, үнэн хэрэг, ан араатан шиг цусанд жөтөөрхсөн сүрэг дайсныг сүрдүүлэн, амьдаар хоёр хөл дээрээ өнхрөн үхэж мөхөхөд хүргэдэг ажээ. 

	Үүнээс хойш хэдэн өдөр өнгөрлөө. Михайл Степанович Соволев нэг хүний хамт Ниршүүгийн цагдаагийн газар ирээд, даргын нь өрөө рүү шулуухан орчхов. 

	Тэгэхэд хэд хоногийн өмнө Фёдор Васильевичтай тулалдаж зориг мохсон, мөс шиг хүйтэн хөх нүдтэй, цагдаа нарын даргын ар нуруу гэнэт зарсхийн хүйт оргив. 

	— Ямар хэрэгтэй, зөвшөөрөлгүй орж ирэв та нар? Хэн хэн гэдэг вэ?

	— Ноён дарга уучлаарай. Бидний нэр танд хэрэггүй байх аа. Фёдор Ковалёв хоёр нөхөртэйгөө таны гарт оржээ. Одоо тэд хаа байна вэ? Тэднийг даруйхан чөлөөлж аль гэж танаас гуйя! гэж Михаил Степанович бага зэрэг мэхийн өгүүлэв. Өнөөх дарга уурлан: 

	— Тэр бол танай хэрэг биш, мэнд дээрээ эндээс бушуу зайлцгаа! гэж ширээ цохин хашхирав. 

	— Ноён даргаа та ширээгээ цохиод яах нь вэ. Бидний хүсэлтэд хариу өгнө үү. Ширээ цохиход юу ч бүтэхгүй шүү дээ гээд Михаил инээмсэглэн ширээ рүү нь дөхөв. 

	Дарга зэвүүцэн сэжиглэж, ташаанаа зүүсэн буугаа шүүрэн авахаар завдана. 

	Михаил гэнэт тачигнатал инээн: 

	— Ноён даргаа, буугаа шүүрээд яах нь вэ. Бидэнд зэвсэг алга. Бид муухай улс биш ээ. Зөвхөн танаас хүндэт хариу сонсох гэхээс өөр зорилго бидэнд байхгүй. Дарга хүн байтлаа ийм аймхайгаа мэдэгдэнэ гэдэг ч ичгүүртэй хэрэг байна даа. Тийм биз дээ? гэж даруу тайван өгүүлэв. 

	— Бурхан хараг. Би та нараас айгаагүй гэж хэрсүү янзаар даргын өгүүлэхэд, Михаил бас л инээмсэглэн: 

	— Бид танаас аймхайг тань ер асуугаагүй. Бидний хүсэлтэд хариу өгөх үү, үгүй юү, тэр хоёрынхоо нэгийг хэлээч! гээд Михаил ширүүсэн, бүр урагшаа дөхөөдхөв. 

	Дарга ухасхийн босож хананд байгаа нэг товч дараадахвал хоёр цагдаа гүйн орж ирээд ёслов. 

	— Энэ хоёрыг бушуу гаргаад цааш нь хөөчих! 

	Михаил Степанович дэргэдэх нөхөр тийшээ харж: 

	— За, явъя. Энэ ноён даргыг сандраасны хэрэггүй гээд дарга тийш эргэн харж: — Ноён даргаа уучлаарай, бидэнд хариу өгч чадахгүй байгаад тань гомдож байна. Дараа бараалхахыг та зөвшөөрнө биз! гэчхээд хоёр цагдаад туугдан гарав. 

	Тийнхүү гадаа гараад, хоёр цагдаад эелдгээр хандаж тамхилан Михаил тун намуухнаар: 

	— Танай ноён дарга биднийг сая ороход их ууртай байж. Тэгээд дамаа бид хоёрт уурлан хөөчлөө. Яая гэх вэ дээ. Нэгэнт л тэгсэн хойно аргагүй юм биз. Бараалхах гэсэн хэрэг маань бидэндээ л чухал зүйл байсан юм. Одоо цаг хатуурч байгаа болохоор бид цагдаагийн албанд орж, улс гүрэндээ чадлынхаа хэрээр тусалъя гэж бодож бил ээ. Энд тань цагдаагийн орон тоо бий бол уу. Хэрэв орон тоо байхгүй бол даргад дахин бараалхсаны хэрэггүй биз дээ. Хэлж өгөөч. Ер нь та нар мэднэ байх, хэлж өгч хэрэг явдлыг маань нэг тийш нь шийдвэрлэж өгөөч гэв. 

	Тэр хоёрын махийлган имэрсэн соёо шар сахалтай, сэртэлзсэн хамартай сайрхуу янзын нэг нь дэргэдээ байгаа намхан тарваган биетэй, уруул амыг нь хомхой долоочихсон нэгийгээ харж, төв байдалтай болоод, тамшаан байж, Михаилд өгүүллээ. 

	— Та нар хэцүү түгшүүртэй үед төр гүрнээ хамгаалах ажил хийхийг сайн дураараа хүсэж яваа сайхан сэтгэлтэй улс юм. Манай цагдаагийн газар орон тоо их дутуу. Жишээлбэл, цагдаа яамны дэргэд зуун шилдэг цагдаа байх ёстой. Энд тэндээс авчраад л байгаа хэр нь дөнгөж дангаад дал хүрч байгаа. Бас шоронгийн хуяг хорин таван хүн байх ёстой атал арваадхан хүн өдөржин шөнөжин хуягт гарч, нойртоо дийлдчихээд хоёр хөл дээрээ явуут нойрмоглож явдаг болжээ гэж хөхүү өгүүлээд, цагдаагийн газрын байдлыг цөмийг нь мэдэх дүр үзүүлэн, хамраа сарналзуулан, папирос тамхиа хэд хэд сороод утааг нь гүлдэсхийн залгина. 

	— За тэгвэл таны даргад дахин бараалхах хэрэгтэй байна. Харин ноён та бидний хэрэг явдлыг нэг тийш нь болгож өглөө. Танд бурхан туслаг. Бидэнд тусаллаа. Баяртай гээд хоёул цагдаа нарын гар бариад цааш одов. 

	Михаил Степанович зайдуухан очоод нөхрөө ширүүвтэр харж: 

	— За, нөхөр минь тэр хоёр тэнэг нь хэлж болдоггүй нууцаа хэнэггүй хэлчхээд, дажгүй аашилж байгааг нь харав уу чи? Эд чинь бас бидний нууцыг мэдэх гэж өдөр бүр тагнуулч, ховч нарыг явуулж байдаг юм. Тэгэхлээр бидний хэлэх үг, гишгэх газар, шалгамал байх ёстой. Бидэнд соргог сэрэмж, хатуу дэглэм хэрэгтэй. Энийг мартаж болохгүй. Энэ бол үхэх, амьдрах хоёрын маань ганцхан түлхүүр юм шүү гэв. 

	... Ниршүү хотын захад аль эрт барьсан шоронгийн сүлжмэл хашаа олигтой харагдах ч үгүй байлаа. Салхи улам ширүүсэж үүгээр, түүгээр ууртай догшин исгэрч шуугина. Дэнлүүний гэрэл цаана цаана сүүмэлзэн, заримдаа үл үзэгдэнэ. Тэнд хэдэн зуун хүн хоригдоод өдөржин, шөнөжин зодуулан нүдүүлж амь үрэгдэж байгаа гэж бодохоор ар нуруу руу хүйт оргино. 

	Тэгсээр байтал шоронгийн хавьд бууны дуу салхи шуурган дундуур бүдэгхэн сонстож хүмүүс хашхиралдах шиг болоод, салхи шуурганы исгэрэлттэй нийлэн мөн л тэр зүгт бололтой сэжигтэй чимээ гарлаа. 

	Удсан ч үгүй тэр хавиас хүрэвтэр улаан туяа харагдав. Тэгсээр байтал хотын гал командын хонх жингэнэж, гудамжаар хонхтой тэрэгнүүд хахиналдан давхицгааж айсуй. Хөл үймээн болов бололтой, цагдаа нар хашхиралдав. Хүрэвтэр улаан туяа харсаар байтал улам ихсэж, ямар нэг юм шатаж байгаа нь мэдэгдлээ. Түймрийн дөл салхи шуургатай хослон галаар шуурч байгаа юм шиг болж, тун сүртэй. 

	Маргааш нь салхи шуурга намдсан ч гэсэн элдвийн үг яриа, нэгжүүл, тагнуул бас л салхи шуурга шиг боллоо. Шоронгийн хуягуудын байр шатаж, хэдэн цагдаа алагдсан байжээ. Шатсан байшингийн бууринд хэдэн хүний хар нүүрс болчихсон яс харагдана. Шоронгоос олон хүн зугтан алга болчихжээ. Тийм учраас эндхийн цагдаа нар галзуурсан юм шиг аашилж эхэлсэн аж. Шорон дотроос үймээн гарав уу. Аль гадна талаас нь хүмүүс довтлов уу. Яасныг ч мэдэж ядсан таамаг үг тарав. Бас түүний хажуугаар «Ниршүү хотын цагдаагийн дарга боогоод үхчихжээ. Читийн захирагч өөрөө ирээд цагдаагийн байрнаа үсээ угзчин байж уйлж гэнэ. Шоронгоос зугтсан олон зуун хүн цөм буу зэвсэгтэй болоод эндхийн цагдаагийн байр луу довтлох гэж байна. Цагдаа нар зугтаж эхэллээ» гэх мэтийн цуу үг хааяагүй таржээ. 

	Энэ үед Ниршүүгийн төмөр замын засвар ба уурхайн ажилчдын намын гишүүдийн цуглаан дараа дараагаар боллоо. Тэдгээр цуглаан дээр газар бүр өрнөж байгаа тэмцлийн тухай, өөрсдийн сахилга бат, харилцаа холбооны тухай алсын болоод ойрын зорилтуудын тухай, Зээрэнтийн шоронд хүргэгдсэн Фёдор Васильевич Ковалёв түүний хоёр нөхөр, тэр шоронгийнхонтой холбоо байгуулж, болж байгаа байдлыг тэдэнд танилцуулах, ном хэвлэл өгөх, элдэв тусламж үзүүлэх, хэрэв арга самбаа олдвол хулгайлж авахад бэлэн байх, Ниршүүгийн шоронгоос сая зугтан гаргагчдыг хаа яаж явуулах, нуух зэрэг чухал зүйлийг зөвлөжээ. 

	Дараа нь Зээрэнтийн шорон руу хэдэн хүнийг явуулжээ. Тэдний дунд нууц цуглаан болдог байрнаа гутал сэлбэж суудаг өвгөн гуйлгачин болон очилцов. Бас хэдэн хүн Чит орохоор явсан бөгөөд тэдний дунд Ниршүүгийн шоронгоос саяхан алдагдсан хүмүүс ч явжээ. 

	Тэд бол тэнд ажиллаж байсан хүмүүсийн удирдлагын дор ажиллах ёстой аж. Ниршүү хот дахь тэмцэгчдийн дунд найдвар муутай хүмүүс байсны улмаас Фёдор Васильевич тэргүүтэй хэдэн хүн цагдаа нарын гарт орсон байлаа. Тийм болохоор өөрсдийнхөө ажлыг нягт нямбай болгохын тул заримыгаа ийш тийш нь явуулах, шинэ хүмүүсийг тэндээс ирүүлэх зэрэг арга хэмжээг намын байгууллага авчээ. 

	Ард олон Зээрэнтийн шорон гэдэг хоёрхон үгийг тэр цагт жирийн үг шиг сэтгэл тэнүүн сонсож чадахаа больсон аж. Зээрэнтийн шоронгийн хана нь үхэл зовлонгийн цус нөж, нус нулимсаар улаан халтар болтлоо нэлдчихсэн юм гэж ард олон мэддэг байжээ. 

	Тэрхүү шоронгийн гадна талаар нь хашиж барьсан, харахаас л зэвүү хүрэм өндөр чулуун хэрмийн туурганаа үхлийн хар нүх шиг цонхнууд ийш тийшээ харлаад, хүний мах цусанд шунасан юм шиг жигшим муухай харагддаг байжээ. 

	Гадна талын өндөр чулуун хэрмийн булан бүр дээр буу барьсан цэрэг өдөр шөнөгүй манаанд зогсож байдаг аж. Тэд бол шоронгийн цонхоор хэн гадагш харна вэ, гадна талаас нь хэн хэрэмд ойртоно вэ, тэр бүрийг дор нь буудаж алагтун гэсэн хууль дүрмийг нарийн чанд сахидаг байв. Тэгэхээр тэр орчмоор явсан хүний амь бол ганцхан үрлэн сумнаас хавьгүй доош үнэ цэнтэй байжээ. 

	Зээрэнтийн шоронгийн захиргаа болоод, манаанд нь бараг цөмөөрөө Орловск шоронгийн орчим гар хөлөө цусдаж хатуужсан хүмүүс байдаг ажээ. Орловск шорон бол харгис хааны хамгийн найдвартай чухал газар нь байлаа. 

	Орловск шоронг магтсан зарлигт хаан өөрийнхөө мутраар нэрээ зөндөө олон зурж, тэр бол миний хаан зүрхээр адислагдсан шорон гэж боддог байжээ. Тийм болохоор Орловск шоронгийн хавьд хүмүүжсэн цагдаа нарыг нэртэй нэртэй шоронгуудад томилж, тэндхийн дэглэмийг Орловск шоронгийн адил болгох хэрэгтэй гэж хэлдэг байж бил ээ. Тэндхийн цагдаа нар ард олны зовлон зүдүүрийг өөрсдийнхөө жаргал гэж үздэг, ард олныг алах хядахыг өөрсдийнхөө хувь заяа гэж тоолдог ийм эрлэгийн элчийн үзэл санаа нэвт шингэсэн амьтад байдаг ажээ. 

	Зээрэнтийн шоронгийн чулуун ханууд нь төмөр шүдтэй болж, хоригдлуудыг зажилж эхлэв. Тугалган голтой сүлжмэл ташуур өдөржин шөнөжин тамчаах, улаан голоо таслуулах гэж байгаа хүмүүсийн ёолох чарлах авиа шоронгийн хана нэвт сонсогддог болов. Шоронгийн хэрэм дотор зоогдсон захад зүүсэн хэд хэдэн бугуйл хүний хүзүү оосорлогдохыг хүлээн ийш тийшээ санжганана. Мөн тэр чулуун хэрмийн нэг буланд буун дуу тасхийн хүний чанга хашхирах, бархирах чимээ сонстоод, бүдгэрэн бүдгэрсээр авиагүй болдог байв. Шоронд хоригдож байгаа хоригдлын тоог яахин багцаалж болох бил ээ. Гартаа гавгүй, хөлдөө тушаагүй хоригдол нэг ч алга. Төмөр зам, фабрик, заводын ажилчин маш олон бөгөөд тэдний дотор хэд хэдэн большевик байж бил ээ. Большевикууд, завсар зайг ашиглан ухамсарлуулах ажлыг ажилчдын дунд нууцаар самбаатай зохиодог байв. 

	Тэрхүү шоронгийн гучин гуравхан тасалгааны чулуун шал дээр хорин хоёр хүн чүү чаа багтаж шахцалдан сууна. Тасалгаа нь тун давчуу, тэр дээр ганцхан цонхтой аж. Тэр цонх нь бүдүүн төмөр тоонолжоор бэхлэгджээ. Цаана нь чулуун хэрмийн хананаас өөр юү ч үл харагдана. Тийм болохоор олигтой гэрэл гэгээ ч ордоггүй байв. Хоригдлуудын царай цонхигор цагаан, үс сахал дарчихсан, маш зүдүү аж. Тэдний нүд л цайвалзах төдий харагдана. 

	Нэг хүн хараал тавьж, нүдээ гялалзуулан, шүдээ тачигнатал хавирч: 

	— Хүн төрөлхтний зэрлэг дайснуудыг, өөрсдийн нь бэлдсэн бугуйлд дүүжилчих юм сан. Халаг минь! гэж дуугарахад өөр нэг хүн: 

	— Хөл, гарт чинь байгаа төмөр чөдөр саад болохгүй юү тэднийг дүүжлэхэд чинь! гээд тачигнатал инээнэ. 

	— Энэ чөдөр чинь эхээс гарахад минь миний гар хөлд байгаагүй юм шүү. Үүний чинь тас татчихна даа гээд дуугаа чангатгаж өгүүлэв. 

	Харанхуй буланд чимээгүй сууж байсан нэг залуухан буриад хүү төмөр чөдрөө хангинуулан ухасхийн босоод: 

	— Энэ нөхөр зүйтэй ярьж байна. Ажилчин, тариачны хөвгүүдийн хүч их шүү. Энэ өгөр төмөр чөдрийг явуут тас татаж хаяад, хаантай чөдөртэй нь, ноёнтой нь үндэс, ёзоороор нь үгүй хийж чадна бид. Нөхөд минь хүлээж битгий ядацгаа. Тэсвэрлэж үзье. Бид, тэдний цус харах цаг бий шүү гэж нударгаа зангидан хашхирна. 

	Тасалгааны бяцхан цоолбор нээгдэж, зэрлэг муухай өрөөсөн нүдтэй нэг хүн шагайж хараад, алга болчихлоо. Удсан ч үгүй цоож хар-яр дуугаран хаалга онгойлгоод, ташуур барьсан нэг цагдаа орж ирүүт хоригдлуудыг нэг нэгээр нь харж чахарсан муухай дуугаар: 

	— Хэн энд хашхирсан бэ? гэж ташуураа тас нясхийлгэн зандчив. 

	Булангийн харанхуйд нөгөө буриад залуу зогсож байсан хэвээрээ: 

	— Энд хэн ч хашхираагүй. Харин та өөрөө л хашхирч байна шүү дээ! гэж зоригтой ширүүнээр дуугараад суучихлаа. 

	— Хэн дуугарч байна вэ?

	— Хэн ч биш гэж нэг хүн харанхуй дундаас дуугарав. Цагдаа улам галзуурч, ташуураа хэд дахин тас нясхийлгээд, шал дэвсэн байж нүдээ хурдан хөдөлгөнө. 

	— Бушуу хэлцгээ! Миний өмнөөс хэн эсэргүүцэж байна вэ? хэлэхгүй бол цөмийн чинь арьсыг өвчөөд хаячихна шүү би гээд ухас ухасхийн байв. Хоригдлууд цөм нэг зэрэг ухасхийн босоод очвол нөгөө цагдаа айж, өөрийн эрхгүй гэдрэгээ ухран, ташаан дахь буугаа шүүрч: 

	— Буудчихна шүү би гэж тэвдэнгүй хашхирлаа. 

	— Ухай, та биднийг бас буугаараа айлгана гэж бодож байна уу. Бид бол буунаас ч айдаггүй, үхэхээс ч буцдаггүй улс шүү. Харин биднийг тэгж амруулбал бүр л сайн гэж нэг хүний хашхирахад цагдаа ухран, хаалгаар гадагш гарч явахдаа: 

	— А-а тийм бий та нар! Хүлээж бүү ядацгаа! гээд хаалгыг хав яв хааж цоожилчхоод цаашаа төвөр, төвөр гүйн явчихна бололтой. 

	— За, энэ нохой, нөхдөө авчрах гэж очлоо шүү. Эдэнд бууж өгч болохгүй гэж нэг хүний өгүүлэхэд: «Чи зөв хэлж байна. Зам ганцхан. Эдний өмнө толгойгоо гудайлган, мал нь болж болохгүй» гэж цөм ам амандаа хашхиралдана. Түрүүхэн ганирч боссон буриад: «Энэ дайны эхлээд, Ниршүү хотод бэлтгэл цэрэг дайчилж байхад цагдаа нарын догшин хэрцгий авирыг хараад байж ядан, нударгаа зангидаад, ганирч байтал минь дээлийг минь захаас хэн угзарч, юү гэлээ байз. Тэр хэлсэн сургамж нь цөм үнэн байж бил ээ. 

	Тэгэхээр бид энэ нүхэнд юү ч бүтээж чадахгүйгээ мэдсээр байгаад энэ ноходтой тэмцэж, ард олонд тустай нэг ч зүйл хийж чадахгүй маань мэдээж. Эндээс амьд мэнд гарч юу магад. Харин тэгвэл ард олонд багагүй тус хүргэж чадна. Бидний зориг, амь нас тун хайртай их үнэтэй юм шүү. Бид өөрсдийнхөө тэнэг уурын харгаагаар ардын цэцэн хэргээс хагацаж магадгүй нь байна. Биднийг ард олноос маань, зорьсон үнэн хэргээс маань хагацуулан арга чадлыг маань үгүй хийж, алах хядах гэж шоронд хорьж байна. Бид энд өөрсдийн зорьсон зорилгоос няцах доройтон балрах биш, харин улам зоригжин хатуужиж, цаашдаа ард олныхоо ариун ялалт хийхийн тул ард олныхоо агуу хүчтэй тэмцэлд эрүүл энх хэвээрээ дахин оролцож чадахыг чадлынхаа хэрээр чармайх ёстой. Хэрэв бид тэгж чадалгүй, хар нохдын гарт амь үрэгдвэл буруутах маань тэр шүү гэж бодуут, нөхөд тийшээ харж, санаж бодсоноо цөмийг нь тайлбарлан ярив. 

	— Тэгэхэд нөхөд нь чимээгүй болон, чагнаж суух зуур зарим нь зөв хэлж байна гэсэн бололтой толгойгоо үл мэдэг дохино. Нөгөө зарим нь: «Ай хөөрхий анх түрүүн өөрөө сүрхий юм болж хашхирчхаад одоо болоход аймшигтай юм болох нь гэж санахдаа айж эмээн, аль болохоор арга хургаа эрэн сууж байх шив дээ чи чинь» гэж хурц ширүүн харцаар тал талаас нь харна. 

	— За, залуу нөхөр, яаж байгаа чинь энэ вэ ингэхдээ? Түрүүхэн айхавтар юм болон аашилж байгаагүй бил үү чи? гэж нэг өвгөжөөр хүн асуув. Тэгэхэд нь залуу буриад гэмшсэн байдалтай. 

	— Ах гуай уучлаарай! Би айхавтар их алдаа хийснээ мэдлээ. Та түрүүн тун зөв үг хэлсэн байна гээд гинжээ хангир янгир хийлгэн байж толгойгоо илээд суучхав. 

	— Зүйтэй, ингэж ойлгох л хэрэгтэй. Тийм байх ёстой биз дээ. Энэ хар нохдод амь насаа хохьдоо л алдаж болох байна бид. Бидний амь насаа хайрлахгүй тэмцэх газар энд биш, өөр газарт, өөр хэрэгт байх ёстой. Тэр бол зөвхөн бидний тулд биш, дарлагдсан үгүйтэй ядуу, эрх чөлөөгүй үй олон ардын төлөө байх юм. Тэгэхээр тэр агуу их тэмцэлд ялж гарахад бидний амь нас ёстой хайртай биш байх ёстой. Ямар ч гэсэн бид эндээс амьд мэнд мултарч гарахын төлөө хатуужих ёстой гэсэн чиний үгийг би сайшааж байна. Ингэхэд чи чинь ямар хэрэгт оролцож, хөл гартаа чөдөр зүүгээд, энэ шоронд орсон хүн бэ? гэж асуугаад урдаас нь эгц харна. 

	— Би Ниршүүгийн төмөр замын засварын газарт ажиллаж байсан юм гээд залуу цааш нь, өнөөх шөнө болсон явдлыг ярьсан нь тэнд буудалцаж байхдаа энэ чихнийхээ дээхнүүр толгойгоо хальт буудуулж билээ гээд чихнийхээ дээд талд зурайж эдгэрсэн сорви харуулаад, яг тэндээс л хөл гартаа чөдөртэй болж, энд хүргэгдэж билээ гэхэд нь тэр хүн нүдээ том болгож: 

	— Фёдор яасан бэ? гэж сандрангуй асуув. 

	— Би түүнээс хойш ер харсангүй, тэнд энд байна ч гэж сонссонгүй. Амьд мэнд яваа юм уу, аль алуулчихсан юм уу, мэдэхгүй. Бас миний эхнэр, Фёдор Васильевичийн

	эхнэр Матрёна Ивановна, миний нөхөр Гаврийл гурав тэр буудалцааны үед байлцсан юм. Тэгээд яасныг мэдэхгүй. 

	— Ай халаг. Фёдор бол миний нөхөр юм сан гэж дуугарахын нь хамт тасалгааны хаалга нээгдэж, зэвүүн муухай харцтай хэдэн харгис цагдаа орж ирээд гудамжлан жагсаад, 

	— Та нарыг халуун усанд оруулах боллоо, бушуу гарцгаа гэж ахлагч нь хэлээд, толгойгоо гилжийлгэн дохиж гадагш зангаад, соёо шар сахлаа имрэн, дотроо гал ноцоочихсон юм шиг, тэсэж ядан байна бололтой. 

	Хоригдлууд суудлаасаа зугуухан босож, гав гинжээ хангинуулсаар, цувран гарахад, нэг цагдаа дагуулж хойноос нь хэдэн цагдаа тууж одов. 

	Тэгээд нэг урт гудам өнгөрүүт хаалга нээгдэж, ташууртай хэдэн харгис цагдаа угтан авч тасалгаанд оруулмагц: — Хувцсаа тайлцгаа! гэж тушаав. 

	Тэд цаашаа юу болохыг нь тухайлсан боловч, хувцсаа тайчлаа. Бүгдийг нь эгнээн жагсаагаад, тасалгаа дотуур цувруулан гүйлгэв. Тэгээд харгис цагдаа нар ханын дэргэд зэрэгцэн зогсчхоод тэдний тойрч ирэх бүр нэг нэг ташуурдаад хоцрох хоорондоо бахархан чангаар инээлдэнэ. 

	Удсан ч үгүй тушаатай нүцгэн хүмүүсийн бие шалбаран цус нөжөөр бүрхэв. Тэгээд зарим нь тамирдан, хүчээ барж, чулуун шалан дээр хөсөр унана. Зарим нь ухаантай ухаангүй болон, чулуун шал дээгүүр бархиралдан мөлхөнө. 

	Харгис цагдаа нар энэ мэтээр эднийг нэлээд удаан цохиж тарчлаасны дараа, ухаан алдчихаад гулдайж хэвтсэн тэдэн дээр брезент цоргоор цэв хүйтэн ус асгав. Тэгээд тэдний зарим нэг нь ухаан орж өндийгөөд, хүйтэн усаар биеийг нь угаалгав. Ингээд тэдний зарим нэг тэнхэрсний нь тууж, сэхээгүй болсон заримыг нь чулуун шатан дээгүүр чирсээр тасалгаанд нь оруулж хаяв. Тэдний дунд залуухан буриад хүү бүр ихээр зодуулж арайхан амьд төдий л нүцгэн хэвтэж байлаа. 

	Энэ мэтээр үе үе болоод л «халуун усанд» оруулдаг болж, хоригдлууд удалгүй арьсаар ороосон яс болчихжээ. Зарим ахир сул биетэй, зориг мохоо нэг нь тамлалыг даалгүй нас бардаг болжээ. 

	Эдний дунд байгаа большевикууд хэдий зодуулж занчуулдаг байсан боловч хэдэн хоног өнгөрөхөөр л хуучин янздаа орж: «Харгис цагдаагийн «халуун ус» халуун ч гэсэн, тугалган голтой ташуур нь хэцүү ч гэсэн бидний хатуужсан зориг шантрахгүй, сэтгэл санаа маань гутрахгүй» гэцгээж, ёжлон инээлдэж суудаг аж. 

	Харгис цагдаа нар ийм нугаршгүй хатуу зоригтой, ялагдаж дарагдашгүй болд биетэнд хэдий зэвүүцлээ ч гэсэн, тэдний хөмсөг зангидан ширүүн харж суухад нь өөрийн эрхгүй зарсхийн сүрддэг байж бил ээ. 

	Энэ үед 1905 оны хувьсгалын ид үе байв. Сибирийн төмөр замын дагуу алс зүүн хязгаар хүртэл галт тэрэгний засварын газрын ажилчдын хөдөлгөөн гал дөл мэт оргилж, мөн Эрхүү, дээд үд болон ялангуяа Чит хотод зэвсэгт тулалдаан үргэлжилсээр байлаа. Энэ үед оросын цэргүүд Мүгдэн хотыг япончуудад алдаад дараа нь Балтийн далайн флот, Цусимын ойролцоо бут цохигдож, цаашдаа японтой байлдах найдваргүй болж байв. Үүний хамт хааны цэргүүдийн дунд хаант засаг болон цэрэг дайнд дургүйлхсэн санал бодол бага бишээр төрж эхэллээ. Энэ үед Хар тэнгисийн «Потёмкин» гэдэг хуягт галт онгоцныхон хувьсгалын талд оров. 

	Ийм дээрээс хаант засгийн нас илт богиносож, нурах ирмэг дээр хүрээд байж бил ээ. Дайн эхэлж байхад манай агуу их багш Лениний урьдчилан хэлсэн үг хуруугаар хатгасан шиг онож бил ээ. Хаант засаг өөрийнхөө амь насны дуусах болсныг мэдэж, түр зуур ч гэсэн амьд байхын тулд, голоо тасрахын өмнөхөн тийчлэн сууж байгаа юм шиг, юү ч хайрлахгүй, аль муухай арга хэрэглэж эхлэв. Япончуудад орос ардын өмч болох нутаг орон, хогшил хөрөнгийг зүгээр өгч, цэрэг дайнаа зогсоон найрамдав. Тэгээд Япончуудад цохиулсан өшөө хорслоо өөрийнхөө гүрэнд ард олонд үүрүүлэн Сибирь нутгийн олны зүг, цусан ундтай генерал Реннанекампф, Меллер-Закамельск гэх мэтийн галзуу нөхдийнхөө сүүлд төмөр цүү шаан амыг нь ангайлгаад тавив. Тэд нь ардын амь нас сүйдсэн урагш хойшгүй улаан нэлий болгон оров. Реннакампф, Эрхүү, Дээд-Үд, Читээр дамжиж цаашаа зүүн хязгаар хүртэл хэдэн мянган зуугаад хүний амь насыг сүйтгэн дүүжлэх, буудах, ташуурдах, гар хөлийг нь гинжлэх, шоронд хорих, хүчир ажил хийлгэх зэргээр мартагдашгүй хилэнт аюул зовлон авчирч ард олны хүзүүн дээгүүр цуст сүүлээ чирэн гарчээ. 

	Оросын төв хэсэгт ассан хувьсгалын оч хааяагүй тархан, ямар ч хэрцгий балмад арга хэмжээ хаант засаг ававч, гал дээр тос асгасан юм шиг улам их дөл болон бадарч, алс холын буриад нутагт илч туяа нь хүрч байжээ. Оросын ажилчин анги болон хөдөлмөрч тариачдын хүчирхэг хувьсгалт хөдөлгөөн, ажилчид буриад ардын зүрхэнд тэмцлийн гал бадрааж, тэднийг энэ хөдөлгөөнд нэгтгэн тэмцэлд босгов. Үүний зэрэгцээгээр хаант засгийн явуулсан хошууны шинэчлэлт, газрын харгис эсгэлт зэрэг элдэв жигшүүрт арга хэмжээ нь үндэсний чөлөөлөх хөдөлгөөний өрнөхөд түлхэц болжээ. 

	Ага, Сэлэнгэ, Баргажин зэрэг нутагт газрын харгис эсгэлт хийж хааны санд ард олны аль сайн газрыг булаан авлаа. Тэгэхэд нь нэг нутгийн буриадууд газраа эгүүлэн булааж авав. Бас Закамены буриадууд бид хошуу болохгүй гэж хатуу тэмцэл хийсэн чимээ сонсогдлоо. 

	Түүгээр далимдуулан, засаг төрийг эсэргүүцэв гэж газар бүрд өдий төдий олон хүнийг цагдаа нар баривчлан шорон, цөллөгт явуулав. Тийм хэрцгий балмад арга хэмжээг хаант засгийн зүгээс хэдийгээр авч байлаа ч гэсэн үндэсний чөлөөлөлтийн шинэ чанартай хөдөлгөөн буриад нарын дунд улам өрнөж байсан юм. 

	Ард олны дургүйцэл гарч ирсэн тэмцлийн шинэ чанар бүхий байдлыг нутгийн баяд ноёд, лам нар өөрсдийн олз ашгийн хар хэрэгт түрүүчээр хэрэглэн, санал бодлыг нь өөр замаар төөрүүлж байснаа сүүл сүүлдээ хорт муухай аргаа ард олонд илээр хэрэглэх болов. 

	Ард олны итгэмжит хүмүүс гэж жирийн хэдэн буриад өвгөнийг цэргийн захирагчийн тушаал ёсоор энд тэндээс дуудан Дээд-Үд хотод ирүүллээ. Тэгээд тэднийг харгис цагдаагийн хоёр давхар чулуун байшингийн нэг тасалгаанд цуглуулж, Будда бурхан ба Николай хааны хөрөг хоёрыг зэрэгцүүлэн өлгөөд өмнө нь тахил өргөн, зул ноцоогоод, Янгаажны хийдийн ширээт Даш Итигылов гэгч, халзан толгойтой, ааш муутай, хонгио хахир хоолойтой шоволзсон лам, мөргөлийн ном уншиж эхлэв. Хаан ба бурхны хөрөг хоёрт тэдгээр итгэмжит хүмүүсийг наманчлуулан урдуураа зогсоов. Тэгэх завсраа хоолойгоо нэг удаа засаад: 

	— За, та нар бол бурхан, хаан хоёрыг тун адилхан санаж үнэн зүрхнээсээ сүсэглэн бишрэх хэрэгтэй байна. Тэгээд эзэн хаандаа итгэл сүсгээ алдаж, үймээн үүсгэж байсан хувьсгалчдаас хир тоос халдаан, тэдний үгэнд орсон зэрэг шалтгаанаас ардын дунд бий болсон нүгэл хилэнц маань дээд бурхны адис, эзэн хааны өршөөлөөр арилаг гэж хаан бурхандаа гэмээ наманчлан мөргөцгөө. Тэгээд хаан бурхандаа итгэж сүсэглэн биширч явна гэж тангараглагтун. Хэрэв энэ тангаргаасаа няцвал бурхны гал бадарсан аймшигт тамд шатан, эзэн хааны хатуу цаазаар залхаагдах болно бид гэж хаан бурхан хоёртоо миний нүдний өмнө мөргөцгөө! гээд гурав гурав мөргүүлнэ. Тэгээд: 

	— Нүгэл хилэнц, хир тоос маань арилав гэж энэ рашаанаар угаацгаа! гээд домботой усанд нулимж тэр усаараа тэдний нүүр гарыг угаалгасны дараа, нэжгээд алган дээр нь нэжгээд дусал дусаан долоолгов. Бас нэг цагаан цаасан дээр гарыг нь үсгийг зуруулав. 

	Үүний дараа ардын итгэмжтэн болж ирсэн буурал толгойтой нэг өвгөн их л хорсолтойгоор өнөө лам тийш харж: 

	— Ламбугай! Таны адис рашаанаар ард олны ядрал зовлон бас арилав уу, аль хэвээрээ үлдэв үү, энэ бурхныхаа өмнө хэлж өгөөч? гэж хэнэггүй асуув. 

	— Юу ч ойлгохгүй тэнэг малууд, мэнд дээрээ эндээс хурдан арилцгаа гэж ламын зандчин хөөхөд, тэнд байсан ноёд бас л хараал ширээл тавин хөөлцөв. 

	Эдгээр итгэмжит хүмүүс Дээд-Үд хотод ямар ч хэргээр дуудагдаж ирснээ мэдэлгүй зөвхөн хаан бурхан хоёрын хөрөгт ааш муутай ламын чанга чанга зандчин байж мөргүүлсэнд, бас аманд багтамгүй үг хэлж, тамын галд шатна, толгойгоо цаазаар авхуулна, залхаагдана гэх зэргээр тангараг өргөсөндөө их л гомдолтой гэр гэртээ харьж бил ээ. 

	Эд Дээд-Үд хотод очиж, ямар тангараг өргөн юу хэлж, яагаад гомдолтой буцаж ирсэн тухай ард олны дунд тархан, түүнийг сонссон хүн бүр «хм!» гэж шүд зуун, лам ноёд бол бялдууч ноход юм. Тэдний хорт муухай зорилго бүр ч ил тод болов. Хаант засаг ба өөрсдийн нь эсрэг хандсан бидний тэмцлийг сулруулан, саатуулах гэж оролдож байх шив дээ. Тэгүүлэх ч үгүй ээ. Бид өөрсдийнхөө хувьсгалт тэмцлийг улам хурцатган, үүнд нь хариу өгөх ёстой гэсэн яриа улам өргөжиж, нийтийг хамарч эхлэв. 

	Нэг орой Дорж өвгөнийд Раднаа, Гамбал хоёрын орж ирэхэд, бие нь муудаад, орон дээрээ хэвтэж байсан Дорж өвгөн ихэд урамшин босож: 

	За та хоёр хаанаас ирэв? Өнөөх Цэрэнпил Должид хоёроос юм дуулдаж байна уу? Та нар тэдний хойноос явах дуулах, арга байвал туслах ёстой байна гэж сананам гээд толгойгоо хөдөлгөв. 

	— Юү ч дуулсангүй, ийм цагт яаж ч дуулдах вэ дээ. Хойноос нь тэр зүг рүү очиж мэдье ч гэсэн, яаж юу хийх учраа олохгүй байна бид. Харин Цэрэнпил амьд мэнд явааг та нүдээрээ үзэж ирсэн болохоор санаагаа амраад явдаг шүү гэж Раднаагийн хэлсний дараа Гамбал суудал дээрээ өндөсхийн: 

	— Дорж гуай ингээд одоо юу болох гэж байна. Та эрх биш тухайлж байгаа байх, бага ч гэсэн зах үзүүрээс нь зааж хэлж өгөөч гэв. 

	Дорж өвгөн бүр ч урамшиж, дээлээ нөмрөн босож хоймортоо суугаад, нүдээ онийлгон холыг бодсон байдалтай түр зуур чимээгүй сууснаа: 

	— Харгис хаант засаг ард олныг ямар ч хатуу зэрлэгээр хядавч, түүний муу муухай хорт дайсан болохыг нь мэдээд, ар нуруугаараа харчихсан ард олон гэдэг чинь оройд нь хүрч гарамгүй өндөр уул шиг, ёроолд нь хүрч боломгүй гүн далай шиг юм. Тийм болохоор хэдийд ч буцахгүй нь мэдээж. Ийм болохоор, миний санахад, хувьсгалт тэмцэл зөвхөн энэ төдийгөөр замхарлаа гэж бодон гомдож болохгүй байх. Харин улам өргөжин, сүр хүч орж, улаан дөлөөр мушгирах дохио мөн баймаар юм. Түрүүн цохисон нь сүүлдээ цохиулах түрүүн идсэн нь сүүлдээ өлсөх гэдэг үг зайлшгүй байх гэв.

	Дорж өвгөн хэлсэн үгэндээ итгэн асуухад Раднаа, Гамбал хоёр битүүхэн нүүр нүүрээ харалцан, энэ маань ингэхдээ юуныхаа үлгэр оньсого ярьж хэнэг ч үгүй цэцэрхэн сууна вэ гэж шоолсон байдалтай, дурамжхан суувч «Хай, энэ чинь биднийг бодвол урт чихтэй, олон жил зовох зүдрэхийг үзсэн, алсын бодолтой хүн гэж ярилцдаг шүү дээ. Тэгээд үзэхэд зарим үедээ зөв ч юм хэлж юу магад. Үгүй тэгээд Цэрэнпилийн хойноос гэдэг нь юү гэсэн үг вэ. Очицгоо гэж байгаа юм уу. Нэг л учир бий байх. Үгүй тэгээд бидний орж ирүүт Цэрэнпилийн тухай юунд асууж вэ? Нэг юм сонссон юм бол уу» гэж бодоод: 

	— Дорж гуай та Цэрэнпилийн тухай нэг юм сонсоо юм биш үү? Түүнээ бидэнд ярьж өгөөч гэж Гамбалын лавлан хүсэхэд Дорж жаахан дураа гутсан байдалтай тэр хоёрыг харж: 

	— Та хоёр ийм чийрэг залуу хүмүүс байж надаас юугаа асууж байгаа юм бэ. Хэрэв Цэрэнпилийн тухай юм сонссон бол та хоёроос асуухын хэрэг юу байх бил ээ. Мэдсэн юмаа мэдээгүй болж, хүнийг туршиж суудаг өөдгүй дотортой хүн би биш гэв. 

	Энэ үед буриадын баяд ноёд, лам нар ядуу хоосон хүмүүсийг «хааны хуулиас хазайснаа, бурхан шашинд буруутсанаа санацгаа! Та нарын итгэмжит хүмүүс Дээд-Үд очиж хийсэн гэм хэлсэн үгийг тань гэмшиж, тангараг өргөж ирсэн» гэх мэтээр харааж загнаж, гадна нь байсан ганц нэгийг хүчээр түрээ барин булааж авах явдал улам ширүүсэн үхэл нь ойртох тутам төмөр бахиар хавчих мэт догшин ширүүн болж байлаа. 

	Нэг өдөр их зүдрүү царайтай, хоёр чих нь угаараа унаж хулгар болчихсон, гутал дээлээр муу, барагцаалбал гуч орчим насны буриад хүн Гамбалынд мод тулсаар орж ирээд, бурханд нь ч мөргөлгүй, мэндлүүт, тун их ядарсан байртай галын нь дэргэд суучхав. Тэгээд бас юу ч дуугарсангүй, хөлийнхөө шагайн хавьд гутлынхаа гадна талаас дөмөгхөн барьж, өвдсөн бололтой нүүрээ үрчийлгэн ёолно. 

	Гамбал эхнэр тийшээ гайхсан байдалтай хараадахна. Тэгэхэд эхнэр нь их гайхсан янзтай тэр хүнийг харчхаад өрөвдөнгүйгээр царайгаа үрчийлгэн сууна. 

	Тэгэхэд нь Гамбал бас дахин тэр хүн тийш харж, хэсэг дуугүй сууснаа: «За байз уу, энэ хүнийг харахад, яасан нүдэндээ галтай, зоримог харцтай хүн бэ дээ. Цэрэнпил маань л заримдаа иймэрхүүгээр нүдээ хараад орхидог сон гэж Цэрэнпилээ дурсан түр зуур бодолхийлээд: 

	— Танай нутаг хаана вэ? Хаанаас хаа хүртэл айлчилж явна, сонин юу байна даа? гэж асуув. 

	— Сонин ч надад юу байх вэ. Анхныхаа нутгаар дайраад өнгөрөхөд яадаг юм гэж хөлдөх шахам гэлдэрсээр хүрч ирэх шив дээ. Энэ Хэжингэ нутагт төрсөн хүн юм сан би. Тэгээд эцэг минь хоосон ядуу хүн байсан тул эндэх баян Бадамд насан туршдаа дийлэгдэмгүй өртэй болж, түүнийгээ яавч төлж чадахгүй байсан дээрээс амь голоо шувтруулах болмогц муухан өвөлжөө, хадлан хоёр дээрээ үнээ, морь хоёроо нэмж өгөөд, бас дутахад нь намайг эхтэй минь дагуулаад, Хёлго нутаг руу харанхуй шөнө оргоод явчихсан юм. Тэгэхэд би тавтай юу, зургаатай байсан байх. Түүнээс хойш миний эцэг нутагтаа буцаж ирсэнгүй, буцах ч аргагүй байлаа. Тэгээд эх эцэг хоёр минь тэнд нас барсан юм. 

	Би одоо өндийж хүний зэрэгт хүрмэгц сая барьж эхэлж байсан төмөр замын ажилд орсон юм. Түүнээс хойш тэндээ ажиллаж байсан боловч одоо тэр ажлаасаа ч холдчихоод явна даа гээд дуугүй болов. 

	— Биеийнхээ муудахад тэгсэн үү? гэж Гамбал асуув. 

	— Тийм ч байж болох юм. Бас өөр ч шалтгаан байх болно. Үнэн шударга, зөв замаар явсаар байтал цагийн байдлаас болж элдэв учир явдлууд тохиолдож болдог шүү дээ. Түүнд гайхах ч юм алга. Харин та минь Гамбал гэдэг хүн мөн биз? Ам задгай хүн болохоороо алдар нэрийг тань асууж танилцаагүй байж, хамаг юмаа цөмийг нь ярьж орхисондоо нүүр минь улайж байна. Уучлаарай гээд нялуун зан гаргав. 

	Гамбал гэнэт инээж: 

	— Улайх юу байх вэ! Гамбал гэж нэрийг минь мэдэх байсанд тань их баярлаж байнам. Харин тэгээд хаанаас дуулсан юм бэ та гэж асуугаад ч яах вэ. Хэний ч мэдээжээр Хэжингээс өөр газарт дуулдамгүй ядуу хүн шүү дээ би. Баян Бадамд хардуулж, амь голоо тастуулах шахан ар нуруугаа шулуулсан минь л алдар цуу болбол болсон юм биз. Өөрөө алдарших аргагүй билээ би, Тэгэхээр таны минь нэр алдар хэн гэдэг вэ, бас дуулах, танилцах сан гэж бодном гээд урдаас нь эгцлэн харна. 

	Нөгөө хүн нүдээ гэнэт гялс хийлгэн царайгаа ширүүвтэр болгож: 

	— Уучлаарай, эрхэм минь! Би өөрийнхөө жинхэнэ нэрийг хэнд ч хэлдэггүй юм. Гэвч танд хэлж болно, гэсэн ч хэдэн үг ярьж байгаад дараа нь хэлье. Би бол Хёлгын өртөөнд байхдаа төмөр замын ажилчдын хөдөлгөөнд оролцоод, цусан замтай алуурчин Реннанекапфын хар саварт, тэндэх хорон санаат баячууд ноёдын ховоор баригдаж, удирдах хэдэн нөхдийнхөө хамт буудуулахаар пад харанхуй шөнө ар шил рүүгээ хоёр буу шагайлгаад явж байхдаа мөр ганц болсон, үхвэл үхнэ биз гэж шуудраад нөмөрч явсан нэхий хонин дээлээ, тууж яваа хоёр алуурчны толгой руу ар тийш нь хаячхаад, ухасхийн гүйчихсэн юм гэхэд нь Гамбалын нүд гэнэт том болж, эхнэр нь зүрхээ гараараа дарж, бас л нүдээ том болгон хоолойгоо хэрд хийтэл татаадхав. Тэр хүн цааш үргэлжлүүлэн: 

	— Хойноос минь бууны дуу тачигнан, хэдэн хүн буудаж яваад хөөсөн боловч оносонгүй, гүйцсэн ч үгүй, алдчихсан юм. Энэ бол нэг, хоёрдугаар сарын ид янгинам хүйтэн жавар бууж байсан үе билээ. Хөлдөө ганцхан оймстой, дан цамцтай, малгайгүй гүйж явахдаа тэнд буудуулаад үхэж хэвтсэнээс хавьгүй дээр гэж бодож бил ээ. 

	Тэгээд үхсэнээс амьд нь дээр гэгчээр Хёлгын өртөөнөө дөрвөн мод зайтай Ханхасаан нутгийн айлд арайхийж хүрэхэд хоёр хөл минь хөлдчихөөд гордойж байж бил ээ. Тэгэхэд хоёр чих ч хэлэлт юү байх вэ, дэрийсэн хөх мөс болчихоо л биз. Тэнд нэг айлын малын байранд нуугдан, хэдэн хоног өнгөрөөгөөд, дараа нь сайн нөхдийн тусламжаар ойд дулаан овоохой бариулж яг жил хагас хэртэй хэвтээд байхдаа, хүн болж, хөл дээрээ боссон юм. Түүнээс хойш одоо хүртэл цасан дээр мөргүй, цаасан дээр нэргүй, ийм ядарсан тэнэмэл хүн болчхоод явна даа. Хоёр хөл минь арван хуруугүй, толгой минь хоёр чихгүй анхны минь нэр Авидын Найдан гэдэг. Гэвч одоо Хэжингийн «Урт хүн» гэж нэрлэдэг болсон. Танай эцэг миний ээжтэй нагац зээ бололцох ёстой. Тийм төрлийн холбоотой байсан учраас би танайхаар заавал ороод гаръя гэж бодсон юм. Бас тэгээд ч ярилцмаар нэг чухал зүйл бий. Юу вэ гэвэл өнгөрөгч шөнө би танай эндхийн Дорж өвгөнтэй ярилцлаа. Тэгэхдээ танай хамт өссөн нөхөр Цэрэнпилийн тухай дуулж, зүрх минь ихэд хөдөллөө гэж тэр хүний хэлэхтэй хамт түрүүнээс хойш гал дээр тавиатай байсан цай нь гэнэт халин буцалчихна. Гамбалын эхнэр сандран, ухасхийн босуут цайгаа гал дээрээс авч айлчиндаа аягалж. 

	— Цай уугтун! Харин таны аймшигтай юм ярихад зүрх өвдөж суусаар цайгаа халиулж орхилоо. Дараа нь ярилцана даа гэв. 

	Тэгээд айлчиндаа цай өгч, цагаан идээтэй таваг тавиад, бүгдээрээ цайлж суух завсар Гамбал эхнэртэйгээ хоёул тэр хүний явсан явдал амссан зовлонг сэтгэл хөдлөн, аягатай цайгаа битүү шор хийтэл сорно. Тэгж суутлаа Гамбал «Байз, энэ хүн чинь түрүүн ярианыхаа завсарт бас нэг яримаар ч зүйл бий гэж юугаа хэлсэн юм бол. Хай, Цэрэнпилийн тухай нэг юм сонсож мэдсэн байх нь уу. Энэ чинь өнөөх Авидын Найдан гэгч шив дээ. Тийм болохоор тэр тухай ямар нэг юм дуулсан ч байж болох юм. Хэдийгээр чих нь хулгар болсон ч гэсэн сонссон нь их хүн байж болох бий. Ер нь түүний тухай асууж ярилцах юм байна» гэж бодоод, тэр хүн тийш төлөв, байдлаар даруу хандаж: 

	— За, нөхөр минь та түрүүхэн үгийнхээ завсарт бас яримаар ч зүйл бий гэх шиг болсон. Түүнийгээ ярихгүй юу. Сонсох сон гэж хүсэж байнам гээд хариу хэлэхийг нь хүлээн суув. 

	Тэгэхэд тэр хүн зөвшөөрсөн байдал урьдчилан мэдэгдэж, толгойгоо хэдэн удаа дараа дараагаар дохисны эцэст нүдээ гялс хийлгээд: 

	— Ярих гэсэн юм минь ч ийм л юм байгаа юм. Тэр үед, миний Реннекапфын гарт ороод, Хёлгын өртөөний шоронд алуулах цагаа хүлээж суухад минь нэг орос баригдаад орж ирсэн юм. Тэр хүн хэлэхдээ «Би Ниршүү хотын шоронгоос тэндэх большевикуудын хүчээр оргоод зугтаж явтлаа, энэ өртөөн дээр вагон дотроос баригдаж алуурч нохдын гарт дахин орлоо. 

	Тэгэхэд Ниршүүгийн шоронд нэг буриад залуу хувьсгалчдын хамт нэг тасалгаанаа хоёр хоноод байхад нь түүнийг маань тууж гаргаад настайвтар нэг орос хүнтэй бас нэг залуухан буриад эхнэрийн хамт гурван хүн болгож нэг нэгээр нь шоронгийн хашааны хаалгаар тууж одсон бил ээ. Тэгээд тэдний хэргийг нь түргэн тасалж арав арван жилээр шийтгээд, яаралтайгаар Зээрэнтийн шоронд явууллаа гэж сүүлд нь сонстож билээ» гэж надад хэлсэн юм. Одоо бодоход тэр буриад залуу нь Цэрэнпил, нөгөө залуу эхнэр нь Должид нь мөн бололтой. Хоёр биеэ арайхийж ололцоод явтлаа ямар нэг шалтгаанаар харгис цагдаа нарын гарт орчхоод, тэгж яваа нь тэр байлгүй гэж Дорж өвгөн ч санаж суух шиг байна лээ гээд, нэг юм бодсон байдалтай, нүдээ цавчлалгүй онийлгон, дуугүй болчхов. 

	Гамбал царайгаа гэнэт хувьсхийлгэн эхнэрийнхээ нүүр өөд нэг харснаа харцаа доош нь болгож: 

	— Тэр зайлшгүй мөн! Ямар гайгаар хар муу санаатны гарт орж вэ? гэчхээд гал тийшээ ширтэн бодлого болон суув. Гамбалын эхнэр, нүднээсээ нулимс дуслуулан байж, уйлагнасан дуугаар: 

	— Хөөрхий минь! бие биеэ олсон хэр нь юунд ч наашаа буцаж ирсэнгүй вэ дээ. Яагаад ч муу санаатны гарт орчихсон юм гээд нүднийхээ нулимс арчин сууж бил ээ. 

	Гамбал нэлээд чимээгүй сууснаа айлчныхаа урьдаас харж: 

	— Тэдэнд туслах арга байгаа бол уу? гэж асуув: 

	— Хай мэдэхгүй. Зээрэнтийн шорон гэдэг маань хар санаатай хүмүүсийн харж байдаг хатуу л газар байх. Би түүний тухай бас бодож суунам. Тэгээд нэг ч арга сүв миний санаанд орж ирэхгүй байна. Хэрэв тэнд нь очоод байвал, ямар байдаг юм бол доо. Нэг арга олдох ч байж юу магад, Олны ухаан олны арга хүч бол ямар ч юманд хаагдахгүй гэдэг үг бий шүү дээ гэж айлчин яриад, бас л бодлого болно. 

	— За байз, тэгвэл тиймэрхүү л юм шив дээ. Тэмээн дээрээс тэвнэ олж болно гэдэг үг ч бий. Тэр зүгт гэлдэрч явсаар, арав таван үг Цэрэнпилтэйгээ сольж ч юу магад. Ер нь туршиж үзээд, мухардсан газраасаа буцахад ч яадаг юм бэ гэж Гамбал дуугарав. 

	Үүний дараа хэд хоноод байхад, Гамбал Раднаа хоёр, хаа ч явсан нь мэдэгдсэнгүй гэнэт алга болчхов.

	Раднаа, Гамбал хоёрыг анх Цэрэнпилийн алга болсон цагаас хойш Бадам баян тэргүүтэй нутгийн баяд, ноёд үргэлж тагнан анаж байдаг байжээ. Гэтэл тэр хоёрын алга болчиход их л сэжиглэн, доогуур дээгүүр нэлээд сурагласан байх юм. 

	Нэг өдөр Бадам баяныд ноёд цагдаа айлчилж ирсэн хэр нь гэнэт Дорж өвгөнийг Раднаа, Гамбал хоёрын эхнэрүүдийн хамт дуудаж аваачаад, Раднаа, Гамбал хоёр хаа очсон бэ, хоёр чихгүй хув буриад явсан уу, хаанаас хаашаа яваа хүн гэсэн бэ, юү гэж ярьсан бэ гэх зэргээр айхавтар чангаар байцаав... 

	Яг энэ үед Чит хотын нэг гудамжаар Раднаа. Гамбал хоёр явж байлаа. Тэр хоёрын өмнөөс ирж явсан орос хувцастай, өндөр цагаан буриад залуу ойртуут, гэнэт зогтусан, нүдээ том болгож: 

	— Хүүе! Та хоёр хаанаас энд явж байгаа юм бэ гээд тэр хоёрын гарыг инээмсэглэн бариад: — Намайг таньж байна уу? гэв. 

	Раднаа, Гамбал хоёр, бүр ч гайхан нүүр нүүрээ дэмий л нүүр нүүрээ харалцан, муу санаж байв. 

	— Байз, залуу нөхөр та биднийг хаана үзсэн болоод таньчихарна вэ? Буруу таньж байгаа юм биш биз! гэж Гамбалын хэлэхэд

	— Буруу таниагүй байх аа. Хэжингийн Раднаа, Гамбал хоёр мөн шүү дээ та хоёр чинь. Яагаад намайг танихгүй байдаг бил ээ?

	Раднаа, Гамбал хоёр, бүр ч гайхсан нүүр нүүрээ дахин харалцаад: 

	— Залуу нөхөр минь та бид хоёрыг хаана үзсэнээ, яаж бидний нэрийг мэдэх болсноо ярьж өгөөч гэв. 

	— За, тэгвэл тэр хашааны дэргэдэх сандайвч дээр очиж суугаад, тухтайхан ярилцъя. Тэгэхэд хаана таних болсон минь та нарт ил болох биз тээд тэнд байсан сандайвч тийш Раднаа. Гамбал хоёрыг дагуулан очиж, гурвуул зэрэгцэн суугаад, тэр залуу яриагаа үргэлжлүүлэн: 

	— Арван нэгтэйгээсээ эхлээд, арван зургаан нас хүртлээ Хэжингэд баян Бадамын хоньчин болж, хоосон нойтноор өлсөж зовж явахад минь та нар Бадамын гадаа, ярайсан өдий төдий бошктой18 аарцны дэргэд, чинэсэн түлээ хөрөөдөж хагалж байдаг сан биш бил үү. Түүнийгээ санаж байгаа биз дээ? гэж хэлэхтэй хамт Раднаа. Гамбал хоёр гэнэт таньчихав бололтой хоёр талаас нь нүдээ том болгон, хоолойгоо засаж: Зөв, зөв! Бадамын хонь хариулж, үргэлж хашхирч явдаг Базар гэгч бяцхан хүү мөн байх нь ээ? Ямар өөр болчхож вэ? Ингэж хэлээгүй бол чинь ер танихгүй нь байна шүү» гэцгээн, хоёр талаас гарыг нь атгаж: 

	«Сайн байна! Ямар азаар уулзчихав аа» гэв. Ийнхүү танилцсаныхаа дараа: 

	— Тэгээд чи хэдийд яагаад, Бадамын хатуу гараас мултарч энд ирсэн юм бэ! Түүнийг чинь ер мэдэхгүй байна гэж Раднаа асуув. 

	— Тэр цаг үе та нарт ч тун ил байна. Тэр зун, Эрдэнэ ноён Цэрэнпилд дэлсүүлж үхсэний дараа, Бадамын гадаа та хоёрын хамт олон хүн нуруугаа балбуулахыг, Ямаахан хөгшний тамлуулж үхэхийг хараад, маргааш нь Ямаахан хөгшний хүүрийг ханхай тэргэн дээр тавьж Долгор гэж өнчин охин бид хоёр Бадамд ташуурдуулан явж, модон дотор аваачиж хаясныхаа дараа, шөнө нь оргон Хэжингийн урд давааг давж Хёлго ороод, Бадамд баригдахгүй хол газар очих гэж вагонд хулгайгаар суун, энэ Чит хот орж ирсэн бил ээ. Тэр гэсээр л одоо хүртэл энд байнам. 

	— Энд ирсээр нэлээд удсан юм шив дээ. Тэгээд ямар ажил хийдэг вэ?

	— Би энд ирсэн даруйдаа эхлээд гуйлга гуйж хоолойгоо чуу чаа тэжээн энэ тэр юмны хөндийд хоргодож шөнийг өнгөрөөн явдаг байлаа. Тэгж явтлаа, төмөр замын ажилчин хүний, өөрийнхөө үе насны нэг хүүтэй танилцаж тэднийхээр хоноглодог болсоор, дараа нь тэднийд бүр байрладаг болсон юм. Тэр хүүгийн эцэг эх хоёр нь сайн зантай сан. Намайг үргэлж хайрлан, надад санаагаа зовж байдаг байсан юм. Тэгээд тэр хүүтэйгээ хоёул ажилчин аавыг нь дагаж, төмөр замд ажил хийдэг болж, түүнээс хойш одоо хүртэл төмөр замд ажиллаж байнам гэж хэлээд дуугүй болбол, уяран чагнаж суусан Гамбал цааш нь залгуулан, 

	— Бадам гуай нэг өнчин хүү ганзагалж авчирсан гэж ярилцдаг сан. Тэр нь та байсан байх нь ээ. Хаанаас таныг гартаа оруулаад ганзагалж авчирсан юм бэ? гэж суув. 

	— Нээрээ ч ганзагалж авчирсан юм. Арван нэгтэй байхдаа Хёлго нутагт эх эцэг хоёроо тахалд алдаад, айл хэсэж явтал минь, баян Бадам тэнд өр нэхэж явахдаа, намайг барьж аваад сундлаад даваанд зугтаж магадгүй гэж хоёр гуяар минь хойд хоёр ганзагаараа уяж гэртээ аваачсан юм. Ортой л ярилцаж байж. Тэгээд хоньчин болж, таван жил явахдаа халуун зун уранхай хөдсөн дээлтэй нүцгэн, тэгээд цас орохоор улгүй майжгий гутал өмсдөг, ийм дорой муу амьтан явсны минь мэднэ биз дээ. Харин одоо тэр явдлаа санахад Бадамын ямар нэг муу малаас дор амьтан явсан юм байна лээ гээд, царайгаа хувьсхийлгэн, халааснаасаа тамхи гаргаж татахаар зэхэв. «Ээ дээ, хөөрхий минь юм үзсэн л хүү байна даа чи, ядрахдаа чадах гэгчээр яв явсаар замаа олдог л юм байна» гэж Раднаа, Гамбал хоёр тус тусдаа бодож сууна. Үүнээс уламжлан өнөөх хув чихтэй хүний тухай Гамбал сэтгэн: 

	— «Үгүй энэ чинь ямар сонин юм бэ, өнчин хэнзэрсэн хүн төмөр замын ажилд орж, хүний сайн хүн болчхоод явах гэж. Яахлаараа тэгнэ вэ? Манай Цэрэнпил Дорж өвгөнтэй энэ Читэд уулзаад Раднаа бид хоёрт үзүүр ёзооргүй гурван үг бичиж явуулахдаа «Төмөр замын засварын газарт» гэсэн байж бил ээ. 1905 оны хувьсгалд манай эндэх төмөр замын ажилчид гол тэмцэгчид нь байсан гэж ярилцдаг шүү дээ. Ямар учраас тэгдэг юм бэ?» гэж гайхна. 

	— За залуу минь 1905 оны хувьсгалт хөдөлгөөний үед хаана байсан бэ? гэж Гамбал асуув. 

	— Аяар дуугараач? Тэр мэтийн юмыг ийм олон хүний зорчин явдаг гудамжинд ярилцаж болохгүй. Ийш тийшээ явсан хүмүүс биднийг гайхсан янзтай ажаад өнгөрч байна. Ямар ч хүн харж явсныг бүү мэд. Тэгэхээр та хоёр минийхээ байдаг газарт айлчилж очицгоо. Би тэр харагдаж байгаа гудамжнаа хүлээж байя гэж хүү зааж өгөөд, үл мэдээч болон цааш яваадхав. 

	Раднаа, Гамбал хоёр түр зуур хоцрон өнөөх сандайвч дээр сууж байтал нь гэнэт дэргэд нь нэг цагдаа ирж хөлөөс нь толгойг нь хүртэл харсны дараа: 

	— Та нар энд хаанаас ирэв? гэж зандчин асуув. Раднаа, Гамбал хоёр босож номхон зогсоод: 

	— Ноёнтон минь хэл мэдэхгүй гэж Гамбалын хэлэхэд, Раднаа нь толгой дээрээ хоёр долоовор хуруугаа ёдойлгон: 

	— Бид «мүө-мүө» наймаатай ирсэн гэж үхэр шиг авиа гарна. 

	Тэгэхэд нь цагдаа элдэв янзаар харааж, гараараа занган тэндээс хөөв. 

	Раднаа, Гамбал хоёр энд маань хатуухан газар байна даа гэж бодсоор түрүүн заалгасан гудамжныхаа аманд очвол өнөөх залуу нь угтаж аваад цааш цувралдан одов. 

	Тэр залуугийн байдаг жижигхэн тасалгаанд муухан модон ширээнээ зүсэм хар талх, бяцхан төмөр саванд задалж хийсэн ёотон, дэргэд нь сэнжтэй гурван аяга, нэг тавагт хэрчсэн час улаан мах, модон иштэй гурван сэрээ мөн цонхны тавцан дээр цагаан данхтай хар цай уур савсан харагдана. 

	Энд Раднаа, Гамбал нөгөө залуу гурав цайлж цадаад, тамхилж хүүрнэв. Тэгэх завсраа Гамбал нөгөө залуу тийш харж: 

	— За тэгээд цааш нь гэж яриагаа үргэлжлүүлэхийг хүснэ. 

	Тэгэхэд нь нөгөөх залуу нэг удаа хоолойгоо засаад яриагаа үргэлжлүүлэн: 

	— 1905 оны хувьсгалын үед би бага байсан юм. Тэгэвч хүүхдээрээ шалтаж хотын дотор энд тэнд яваагүй газар минь цөөхөн. Зарим үед нэлээн томоохон ч ажил бүтээсэн байх гэж одоо санадаг. Эндэх цэргийн агуулах сүйдэх үеэр нэг сонин хүнийг харсан. Тэр бол Цэрэнпил байж билээ гэж хэлмэгц Раднаа, Гамбал хоёр өндөсхийн зэрэг: 

	— За за, Үнэн үү?

	— Үнэн. 

	— Ярилцсан уу?

	— Үгүй, зүгээр хараад өнгөрсөн юм. 

	— За цааш нь ярь. 

	— Нэг өдөр төмөр замын буудалд байхад минь Цэрэнпил хөдөөгийн тариачны хувцастай мөн л тийм хувцастай хэдэн хүний хамт буудалд ирсэн. Тэгэхэд би дэргэд нь очихоосоо болгоомжилсон юм. Учир нь тэр үед манай хүмүүжил дэглэм тийм байсан. Танихгүй хүнтэй ярилцахгүй ёстой байсан. Миний найз хүүгийн эцэг нь Цэрэнпилийг мэддэг байсан юм. Тэр үед энэ хотод болсон нууц цуглаан дээр Ниршүүгээс ирсэн залуухан буриад хүүтэй танилцаж билээ гэж нэг удаа ярьсан юм. Тэгэхдээ буриад хүн бол хатуу зоригтой, үнэнч байх ёстой гэж хэлж бил ээ. 

	Раднаа, Гамбал хоёр нүүр нүүрээ харалцаад. дараа нь Раднаа нь Гамбалдаа «Чи хэл» гэсэн байртай дохио өгөхөд нь нөгөө залуу үл мэдээч болон энэ хоёр ирсэн хэргээ одоо л хэлж орхих нь ямар нэг нууц хэргээр явсан байх гэж санаад, юу хэлэхийн нь битүүхэн хүлээж сууна. 

	Удсан ч үгүй Гамбал мухар сандал дээрээ бэхэлсэн юм шиг хөдөлж: 

	— За залуу минь, бид танд итгэж найдсан дээрээс тэнэж энд ирсэн учраа хэлье. Бид бол Цэрэнпилийн хойноос явж байгаа юм. Цэрэнпилийг Зээрэнтийн хатуу шоронд орж гэж сонссон. Тэгээд чадвал уулзах, туслах эс чадвал үг хэл авалцах санаатай явж байгаа юм. Түүнд маань ямар арга зам байна вэ, тусалж дэмжиж өгөөч гэж танаас хүсэх байна гэв. 

	Энэ үед тасалгааны үүдээр гэнэт гоё цайвар хөх сахалтай, боровтор царай, барагцаалбал тавь гаруй насны, жирийн төв хувцастай хүн цухуйж: 

	— Уучлаарай, айлчинтай байсан юм уу гээд ар тийшээ ухран үүд хаахаар завдтал, нөгөө залуу ухасхийн босож: 

	— Михаил Иванович орно уу! Миний нутгийн зүрх санаагаар нэг ах нар минь ирээд сууж байна. Завтай яваа бол танилцаж ярилцаач гэв. 

	Михаил Иванович зөвшөөрсөн байртай толгойгоо нэг удаа дохин орж ирээд: 

	— Их сайн байна! гэж хэлээд Раднаа, Гамбал хоёр тийш шулуухан очиж айлчнаа эелдэг сайхнаар угтаж, орос хүний заншлаар гарыг нь барьж мэндэлчхээд зогсож байгаа Раднаа, Гамбал хоёрыг сууцгаа гэж гараа дэлгэн урьсны дараа өөрөө нэг сандал дээр суув. 

	Раднаа, Гамбал хоёр орос хэл сайн мэдэхгүй болохоор цаана, наана, тал мөл гээд юу ч гэж ярих үгээ олж ядан сууна. 

	Нөгөө залуу хажуугаас нь тосож аван орос хэлээр айхавтар түргэн тэр хоёрын тухай ярьж танилцуулсны дараа Раднаа, Гамбал хоёртой гудамжинд уулзсанаа өгүүлээд ихэд хөгжин инээлдэж, цааш нь тэдний зорьж яваа зорилго Цэрэнпилийн тухай, тэр нь өнөөх Зээрэнтийн шоронд хоригдож байгааг цөмийг нь ярив. 

	Михаил Иванович толгойгоо бага зэрэг хөдөлгөсхийн, анхааралтай сонсов. Тэгээд залуугийн ярьж дууссаны дараа юу ч дуугарсангүй, хэсэгхэн зуур бодлого болж сахлаа имрэн суух хоорондоо Раднаа, Гамбал хоёрын царайг ажигласан байдалтай харснаа, нүдээ түргэн цавчлан ярьж эхэлсэн нь: 

	— За яах вэ, зорьсон тийшээ зорих хэрэгтэй. Зориг байвал зорьсноо авдаг юм гэдэг үг бий. Хэрэв зорьсон хэрэг өнөө эс бүтлээ ч гэсэн маргааш бүтнэ, маргааш бүтэхгүй бол нөгөөдөр бүтнэ гэж ухралтгүй найдаж явдаг хүмүүсийг эрхэм хүмүүс, ардын үнэнч хөвгүүд гэж нэрлэдэг юм. Юм гэдэг бол олон утгатай олон янз байдаг. Тэгэхлээр бэлэн юм ч байдаг. Ажил ихтэй хэцүү төвөгтэй ч юм байдаг. Ашиг тусгүй хоосон юм ч бий, ашиг тус бүхий утга чанартай ч юм бий. Тийм учраас тэр бүгдийг таних гэдэг бол нэн тэргүүний хариуцлагатай хэрэг мөн. Юм бүхэнд адилхнаар хандаж болохгүй, тус тусад нь түүний утга чанарыг таньж хандах хэрэгтэй. Та хоёрын зорьж явсан хэрэг миний санахад тун төвөгтэй хэцүү л зүйл байна. Иймд, зүй нь явах замаа урьдаар мэдчихсэн явах байж. Та нар хөл л урагшаа явж байгаа болохоор хамаа байж уу гээд л явж байгаа улс байна шүү дээ? Харин миний хүүгийн дотно найз миний эрхэм шавь энэ залуу хүүтэй уулзсан нь танд олз болж. Энэ бол эртнээс мэдэгдсэн уулзалт биш, гэнэтийн тохиолдол гэж ойлгох хэрэгтэй. Та нарын зорьсон хэрэг тун нарийн эгзэгтэй маш нууц түлхүүртэй юм шүү. Зээрэнтийн шоронг ямар учраас олон давхар манаачтай, олон давхар тагнуултай байдаг гэж санаж байна вэ? Тэнд чинь ард олны эрх чөлөөний төлөө тэмцэж явсан эрхэм хөвгүүд охидыг хориод, зовоон тарчлааж байгаа юм. Тийм болохоор өөрсдийнхөө хөвгүүд охидод туслах гэдэг тань маш зөв. Гэхдээ тун мэргэн арга, айхавтар оньсон түлхүүртэй явах хэрэгтэй. Тэгэхгүй бол та нар хэцүүдэх болно. Та нарт тус болоосой гэж ингэж хэлж байнам. Энэ хариуцлагатай үүргийг биелүүлж чадахаа та нар юугаар итгүүлэх юм бэ? гэв. 

	Раднаа, Гамбал хоёр маш үнэт сургаал хэлэхэд нь баярлаж, бас гүн утгатай асуусанд нь түдгэлзэсхийн сууснаа Гамбал зугуухан босож: 

	— Михаил Иванович! Танд би их баярлаж байна. Тэгээд таны асуултад хариу болгон танд итгүүлж хэлмээр зүйл олдохгүй байна. Гэсэн ч санаж бодсон хэдэн үгээ хэлэхийг минь зөвшөөрнө үү? Юу вэ гэвэл, бид хоёр нэгдүгээрт ядуу хоосон ардын хөвгүүд юм. Хоёрдугаарт сайн нөхөртөө тус хүргэхийн тулд зорьж явсан бидний үнэнч зүрх маань итгүүлэг гэж тангараглахыг хүсэж байна гэвэл, нөгөө залуу нь орос хэлнээ бүрэн орчуулан хэлж өгөв. 

	Тэгэхэд нь тэр хүн толгой дохиж: 

	— Маш зөв. Ийм л байх ёстой. Та хоёртой анх түрүүн уулзаж байлаа ч гэсэн байдал дээрээс тань итгэж байнам. 

	Манай нэг хүндэт нөхөр Зээрэнтийн шоронд хоригдсоор хэдэн жил болж байна. Би саяхан тэнд очиж, үг хэл авалцаад ирлээ. Та нар шулуухан тэнд очицгоо. Тэгэхэд тань тэнд нэг гуйлгачин өвгөн юм гуйж явах бий. Түүнтэй уулзаж, учир шалтгаанаа хэлцгээ. Тэнд ганцхан л зам бий. Харин тэнд өөрсдийнхөө салан задгай явдлаас болж, цагдаад баригдчихвал ардын энэ нандин хэргийг дайсанд яавч худалдахгүй тангарагтайгаа анхаарч явцгаагаарай! гээд тэр хүн үгээ дуусгав. 

	Зээрэнтийн шоронд ойрхон нэг бяцхан суурин бий. Тэр суурины ард олон нь цөм ядуу, байр байдал нь дорой, муу ажээ. 

	Суурины төв хэсэгт гудамж өөд харсан дэлгүүртэй өндөр том байшин алсаас товойн харагдана. Тэр нь Макар баяны байшин аж. Дэлгүүрийн довжоон дээр час улаан цамцан дээгүүр хар цэмбэн хантааз өмссөн өргөн халхгар хар хилэн өмднийхөө шуумгийг гархитай дарлагар том савхин гутлын түрий дотуур чихчихсэн цүдгэр гэдэстэй өндөр том хүн хоёр ташаагаа тулан зогсоно. 

	Энэ хүний өмнө манцуйтай хүүхэд тэвэрсэн хажуудаа хөл нүцгэн цүдгэр гэдэстэй жижиг хүүхэд хөтөлсөн эхнэрүүд, мод тулсан, буурал сахалтай өвгөд зогсоно. «Надад талх өгөөч. Надад цамцны даавуу өгөөч. Манай хүү, манай охин танайд өдөржин, шөнөжин бүх чадлаараа ажилладаг шүү дээ. Одоо бид идэх юмгүй өмсөх ч хувцасгүй болоод байна» гэж элгээ тэврэн золбоогүй хэлээд толгойгоо гудайлгана. 

	Тэгэхэд нь баян Макар гэнэт тэдэн өөд харан, хүйтнээр инээж, хүрзэн буурал сахлаа хоёр тийш нь хагалбарлан илбэсний дараа: 

	— Тэгэх л ёстой байж та нар! Тэр тань бүр сайн байна, ингэж л юмыг мэдэх хэрэгтэй! Та нар хаан аав, эзэн ноёдоосоо үзэл саналаа хазайлгаж, буруу үзэлтэй болсон тул дээд бурхад дээдэс та нарыг залхааж байгаа нь тэр. Бодоод үзэцгээ! Миний тариа дандаа сайхан ургаж, би баяжиж байнам. Тэгэхэд та нарын тариа хэзээд ургахгүй хэвээрээ. Та нар үгүйрч хоосорсоор л байна. Зөв үү? Та нар бас болоогүй. Үүнээс ихээр өлсөж зовох ёстой байгаа юм? Эндээс хурдан зайлцгаа! Энэ харагдаж байгаа Зээрэнтийн шоронд хаандаа дургүй буруу үзэлтэй хэчнээн олон золигууд хоригдож байна вэ. Хаан, бурхан хоёр адил юм. Түүнийг сайхан мэдэх хэрэгтэй! гэж хашхиран хэлэхэд нь том төмс шиг мархгар улаан хамар нь мархалзан байж бил ээ. 

	Макар баян тэднийг ингэж сүрдүүлэн мохоож байхад тэнд байсан зарим эхнэр тэнгэр өөд харан «бурхан авраасай!» гэж өвчүүндээ хэрээслэн мөргөнө. Зарим нь уур хилэн бадарч «чөтгөр аваачиг чамайг» гэлцэн газарт нулимаад гараараа, Макар тийш занаад, эргэж ч харалгүй хүүхдээ угзчин хөтлөөд цааш явцгаана. Яг энэ үед богино хөх даавуун тэрлэгтэй, шуудай үүрсэн танихгүй хоёр буриад хүн дэлгүүрт орох гэж ирснээ Макар баяны аашлан авирлаж байгааг хараад түүнээс хөндийрсхийн тэнд байсан хүмүүсийн ард зогсов. Энэ бол Раднаа, Гамбал хоёр аж. 

	— За энд маань юу болж байгаа нь энэ вэ? гэж Гамбалынхаа асуухад, Раднаа яагаад ч юм мэдэхгүй хөмсгөө буулгачихсан их л ууртайгаар урдаас нь харж: 

	— Чөтгөр шулам мэдэв гэж. Өөрөө харж байгаа хэр нь надаас юугаа асууж байгаа юм бэ гээд өөр юу ч дуугарсангүй. 

	— Энэ чинь Оросын Бадам гуай байж дээ. Тэгээд үүнийг харахдаа уур чинь хүрэв үү? гээд Гамбал шоолон инээнэ. 

	Энэ хоёрын хажууд мод тулаад зогсож байсан урт цагаан сахалтай, муухай хар цув нөмөрсөн өвгөн тэр хоёр тийш харж: 

	— Хоёр залуу, хаанаас ирээд энэ манай суурины хаан бурхны зарлиг сонсолцож байна вэ? гэж хүйтнээр мишилзэн асуув. 

	— Бид холоос яваа хүмүүс ээ гэж Гамбал хариулав. Раднаа юу ч дуугарсангүй хажуу тийшээ хайхрамжгүй хараачлан зогсоно. 

	— Зөв дөө. Та нарыг харахад үнэхээр холын хүмүүс шиг байна. Тэгээд ямар хэргээр ийм хол зорьж ирэв дээ? гэж тэр өвгөн дахин асуулаа. 

	— Бид олз хайж явна гээд Гамбал нөхөр тийшээ хартал тэр нь дургүйлхсэн байртай хялам хийгээд цаашаа харчихна. Тэгээд Гамбал нөхөртөө гомдсон байдалтай: 

	— За яах вэ. Хүнтэй адил хүн байж хүнтэй ярилцахгүй явах гэдэг маань эвгүй биш үү гэж аман дотроо үглэв. 

	— Та нар ийм юм болж байхыг нүдээрээ харж, чихээрээ дуулж байгаа биз дээ. Ийм хоосорч ядуурсан газраас ямар олз олох вэ дээ та нар? Манай энэ сууриныхан ядууран хоосорч байгаа юм. Олонх маань үнээ морьгүй болсон. Бас зарим маань тахиа нохой ч байхгүй жишээтэй. Тийм учраас идэх талх, өмсөх хувцасгүй болчихсон ядуу хүмүүс энэ галзуу баян Макарын хөлд мөргөж байхгүй юу. Тэгээд өөр яах ч арга алга даа. Ийм цагт нэгэнт төрсөн болохоороо яах вэ дээ. Үйл маань тийм байж гээд явахаас биш гэж өвгөн хэлээд толгойгоо гомдолтойгоор хөдөлгөн тэр хоёрын нүүрийг ээлжлэн харна. 

	— Харин, өвгөн гуай та зөв ярьж байна. Ийм л байгаа юм шив дээ. Нээрээ ч эндээс олз олдохгүй нь. Эндээс өөр тийшээ явж үзэхээс. Тэгээд одоо орой болчхож. Бид хонох газраа олоогүй, саяхан энд ирээд явж байна. Харин биднийг гэртээ унтуулахгүй юү гэж танаас гуймаар байна гээд Гамбал шилэн хүзүүгээ нэг удаа илэв. 

	— Болно, болно. Би насан туршид олон газраар явж, янз бүрийн зовлон үзсэн хүн. Тийм болохоор ард олондоо араатан болж, айлчин хүнд цэцэн болж байдаггүй юм. Очиж унтацгаагаарай, миний гэр тэр гээд Макар баяны байшин тушаа гудамжны нөгөө тал дах хөх байшин заав. Тэгэхэд нь Раднаа, Гамбал тийшээ эвгүйрхсэн царайгаар харж: 

	— Ямар ч хүний нь мэдээгүй байж, хамаа намаагүй ярина вэ чи. Ингэж байгаад ямар юмныхаа ам шүдэнд орохоо санаа бол доо гэж үглэнэ. 

	Энэ үед өвгөн, ер мэдээчгүй болон, гэр тийшээ зугуухан явлаа. Удалгүй хүмүүс ийш тийшээ тарж явах зуур баян Макарын өширхсөн хүйтэн харцаар эргэн харж, аман дотроо битүү хараана бололтой. 

	Макар тэдний хойноос элэглэн, амандаа багтамгүй муухайгаар харааж инээсээр дэлгүүртээ оров. 

	Түүнээс хойш Макарын дэлгүүрийн хаяанд шороо тоостой хэвтсэн хөл нүцгэн туранхай, өмд цамцнаас өөр хувцасгүй, үс сахал нь сэгсийчихсэн, шал согтуу нэг өвгөжөөр хүн гэнэт ухасхийн босож, нударгаа зангидан сөөнгө хоолойгоор муухай хараал тавьж, «Энд байгаа хүмүүс бүгд явцгаа! Энэ нүхний хар баавгайнаас та нар юү ч олж амсахгүй харин би л ганцаараа энэнд толгойгоо худалдаж уулаа цадлаа тэгээд хэр зэрэг гоё цэцэн сайн эр болоод байна вэ, ингээд хэрэг минь гүйцлээ. Өөр юү ч надад хэрэггүй. Үхэх минь. Сайн харцгаа намайг Макар баяны ач тус нь энэ байна» гэж хашхирч байснаа хөсөр ойчлоо. 

	Энэ хүн өөрийнхөө гэнэн, арчаагүй байдлаас болж хаант үеийн хар буртаг нүх рүү унаж түүнээс мултран гарах хүчгүй архины галзуу замаар төөрсөн боловч, ард эхээс төрж, ардын гэрт хөлөө шороодсоны нь ул мөр үлдсэн ажээ. Тэгээд түүний согтуу сэтгэлд ганц нэг гэмшил төрөх нь өрөвдөлтэй бил ээ. 

	Урт цагаан сахалтай өвгөнийд, муухан ширээний цаана, Раднаа, Гамбал хоёр зэрэгцэн цай ууж сууна. Тэдний урд нэжгээд зүсэм талх харагдана. Бас шилгүй хорчийсон төмөр савтай керосин сүлэм салам асна. Тэрхүү дэнгийн дөл хар тортог суунаглуулан, ийш тийшээ саваагүйгээр цоргино. Зуухны дэргэд гуч гаруй насны эхнэр цүнхгэр тогоо цэвэрлэнэ бололтой залхуу хүрэм хар ярхийлгэнэ. Дал орчим настай хөгшин сандал дээр суугаад гар ээрүүлээр ноос ээрнэ. Гэрийн эзэн өвгөн, урт цагаан сахлаа доош нь шувтарсхийн юу ч дуугаралгүй Раднаа, Гамбал хоёр тийш үе үе ширтэн сууна. Тэгэх хоорондоо: «Үгүй энэ хоёр, олз хайж энд ирээгүй байх. Нэг л нууц хэрэгтэй яваа

	байх. Энэ наад талд нь сууж байгаа хүн нь нөгөө нөхрийнхөө надтай ярилцахад их дургүй надаас их төвөгшөөсөн янзтай байсан. Хөөрхий дөө ямар ч зальгүй гэнэн шулуун хүн бололтой доо чи. Нөгөөдөх нь хай! зальтай л хүн дэгдээ» гэж бодно. 

	— Цайндаа цадах болж байна уу чи? Ингээд бид энэ өвгөнтэйгөө ярилцах юм уу, аль нүүр нүүрээ хараад суух юм уу? гэж Гамбалын инээмсэглэн асуухад, Раднаа бас л хялам хийж: 

	— Чамд яриа дутаад байна уу. Цайгаа уугаад дуугүй унтъя. Энэ өвгөнд юугаа ярьж өгөх сөн гэж тэгтлээ хүсэв чи гэв. 

	Гэрийн эзэн өвгөн гэнэт ха-ха инээн, буриад хэлийг бага зэрэг сунжруугаар хэлж: 

	— Танай нөхөр надтай ярих их дуртай байна. Та нөхрийнхөө надтай ярилцахад яагаад дургүйлхэнэ вэ? Аль та орос хүнд дургүй юм уу? Одоо тэгж болохгүй! Орос ард буриад ард хоёр бол гурван зуугаад жилийн турш нэг гүрэнд хамт сууж байна. Ардуудад цус ясны ялгаа байхгүй. Зовлонг ч бид адил амсаж, жаргалыг ч эдэлнэ байх. Тийм болохоор ямар ч үндэстэй ард бол бие биедээ дургүй хоорондоо эвгүй байх ёсгүй. Ардууд хоорондоо эв түнжингүй, бие биедээ дургүй байдаг нь хаад ноёдын цуст арга мэхнээс болж байгаа юм. Түүнийг та нар мэдэж явах хэрэгтэй гэж царайгаа хувьсхийлгэн хэлчхээд, Раднаа тийш харан сууна. 

	Раднаа, Гамбал хоёр энэ өвгөний гэнэт буриад хэлээр ингэж ярихад ихэд цочин цай уух битгий хэл царай нь час улаан болчхоод юу гэж хэлэх үгээ олж ядан, дэмий л гөлрөн сууцгаана. Тэгэхэд нь өвгөн царайгаа зөөлрүүлж бага зэрэг мишилзэн: 

	— За, яах вэ тэгээд! Би буриад хэл мэдэх байсандаа гэмтэй биш. Харин та нар буриадаас өөр хүн буриад хэл мэдэхгүй юм гэж санаж явсандаа гэмших хэрэгтэй. Буриад ардын дунд «хонины бэлчээрт худал битгий хэл» гэдэг зүйр бийг та нар мартсан байна гэж сургамжлан хэлэв. 

	Раднаа юу ч дуугарсангүй, дэмий л гарынхаа хумс чимхлэн сууна. Гамбал шилэн хүзүүн дээрээ нөгөө л гараа тавин: 

	— Өвгөн гуай уучлаарай! Та их сайхан сургаал хэлж өглөө. Энэ миний нөхөр орос хүнд дургүй биш юм. Харин нүүр хагарч хол газар явж үзээгүй болохоор ямар нэг юмнаас эмээн болгоомжилж байсаар эвгүй хэдэн үг надад хэлчихлээ гэв. Энэ үед улаан цамцтай шархан хонгор толгойтой хөл нүцгэн бяцхан хүү гаднаас гүйн орж ирээд өвгөний өвөр дээр хэвтэж эрхлэн байх зуур: 

	— Өвгөө өвгөн ах ирж явна гэж царгиа дуугаар хэллээ. 

	— Аа, тийм үү хүү минь! гээд өвгөн хүүгийнхээ толгойг илэн суух зуур Раднаа, Гамбал хоёр тийш харж, энэ миний ганц ач хүү минь байгаа юм. Энэ сууж байгаа хөгшин бид хоёр ганц хүүтэй юм сан. Тэр тогоо цэвэрлэж суугаа эхнэр манай бэр. Тэгээд ийм гурван амьтан ганц энэ хүүгээ харж сууна даа. Миний хүү бол яггүйхэн хүн байсан юм. Тэгээд 1905 оны хувьсгалд оролцсоны улмаас хааны цуст алуурчин Реннекампфад Читэд алуулсан юм. Хайран хүү минь хөөрхий! Бидэндээ царайгаа дахин харуулахаа өнгөрсөн. Харин энэ ач хүү минь том болоод, тэр алуурч хар нохдоос хариугаа авч, ард олондоо эрх чөлөөг жаргалтай байдал олголцох хүү болбол сайн юм сан гэж санадаг юм. 

	Тэгээд ямар хүү болох юм бол доо! гээд ач хүүгийнхээ хонгор шархан толгойг илэн нэг удаа үнсэв. 

	Тэгэхэд нь тэр бяцхан хүү өвөөгөө хүзүүдэн: 

	— Би том болоод тэр нохдоос хариугаа авна. Тэгээд аавыгаа авчирна, тийм ээ, гээд өвөөгийнхөө урт сахлыг жижигхэн гараараа шувтарна. 

	— Ач хүү минь тэгэлгүй яах вэ гэж өвгөө нь ихэд уярч, хоолойгоо бага чичрүүлсхийн дуугараад, нүднийхээ нулимсыг гарынхаа араар сэмхэн арчаадахна. Мөн чавганц тогоо цэвэрлэж байсан бэр хоёр нь гэнэт битүүхэн тэндээ уйлалдчихав. 

	Халуун цай ууж хөлөрчхөөд суусан Раднаа, Гамбал хоёр дэнгийн бүдэгхэн гэрэлд нүүр нүүрээ хараадахна. Тэгэхэд Раднаагийн нь нүд мэлмэрээд хамар нь сэртэлзэн, золтой л уйлчхаагүй суув. Гамбал тэсгэлгүй, нүднээсээ ус мэлмэрүүлнэ. 

	«Хөөрхий энэ бяцхан хүүгийн өвгөөдөө хэлсэн үг яасан гүн гүнзгий утгатай юм бэ! Дайсантай тэмцэж эцгийнхээ зорилгыг биелүүлнэ гэж байна шүү, энэ ч тэгэх нь зайлшгүй» гэж Гамбал бодоод сэтгэлдээ ямар нэг унтаршгүй итгэл дүүрэн оргилуулан уярангуй сууж билээ. 

	Тэгэхэд Раднаа: «Хөөрхийдөө, газар газарт нутаг нутагт орос ч буриад ч ялгаагүй ийм хүнд гашуудалд нэрвэгдсэн ард олны гэр бүл байдаг юм байна даа. Манай Ямаахан хөгшин гарсаар ганц хүүгээ хөлөөр нь алдчихаад эцэст нь өөрийнхөө амь алдаж бил ээ. Энэ өвгөн хөгшин хоёрыг харахад мөн л ганц хүүгээ алуурчны гарт алдаад бэр ач хүү хоёртойгоо хоцроод сууж байгаа юм байна. Гамбал бид хоёр ч гэсэн дээ бага наснаасаа эхлэн тоглож үерхэж явсан Цэрэнпилээ алдчихаад түүнийхээ хойноос явж байна. Бас нуруу сээрээ хэчнээн ташуурдуулж ухаан мэдрэл алдталаа, улаан голоо шувтрууллаа даа. Түүнийхээ хариуг хэдийд хэнээс авахаа мэдэхгүй, тэнэж яваа Гамбал бид хоёрт хэн тусалж, хэн зам зааж өгөх юм бэ» гэж бодон суутлаа гэнэт сүүрс алдан шуухитнав. 

	Энэ үед жижигхэн төмөр хувин барьсан бавгар хөх сахалтай нэвсийчихсэн ядруу нэг өвгөн орж ирээд: 

	Халуун ус байвал нь энэ хувинд минь хийж өгөөч гээд бэр лүү нь сарвайв. Түүнд халуун ус хийж өгөхөд өвгөн; Баярлалаа, бурхан таныг өршөөг! гэж толгой дохиод, өөр юу ч дуугарсангүй гадагшаа гарч одов. 

	Раднаа, Гамбал хоёр нүүр нүүрээ харалцаад дараа нь Гамбал гэрийн эзэн өвгөн тийш харж: 

	— Саяных юун өвгөн бэ? гэж асуув. 

	— Гуйлгачин өвгөн. Ийм хүмүүс хааяагүй тэнэж явдаг шүү дээ. 

	— Танай эндэхийн хүн үү? Хаа байдаг юм бэ?

	— Манай эндэхийн бишээ. Хаанаас ирсэн юм бэ мэдэхгүй. Манайд халуун усны өрөөнд байдаг юм. Та энэ хүнийг юунд сонирх оо вэ?

	— Үгүй зүгээр асуусан юм гээд Гамбалын хэнэггүй суухад нь тэр өвгөний сэтгэлд ямар нэгэн сэжигтэй бодол үлдчихэв үү дээ гэж санагдмаар болоодхов. 

	— Өвгөн гуай! Бид их сонирхож байна? Та ийм цэвэрхэн ярьдаг болтлоо, буриад хэл хаана сурчихсан юм бэ? Тэр тухайгаа ярьж өгөхгүй юү гэж Гамбал лавлав. 

	— Зүйтэй. Та нарын тэгж сонирхдог зөв! Би ч гэсэн та нартай буриадаар ярилцахдаа их дуртай байна. Би идэр залуу насаа буриад нартай ойр дотно явж өнгөрөөсөн юм. Энэ сууж байгаа миний эхнэр буриад уг гаралтай буриад хүн. Үүний өвөг эцэг нь буриад юм сан. Тэгээд миний элэнц эцэг орос хүн байсан юм байх. Тэр цагт хэдэн зуугаад орос айл газар усаа баяд ноёдод булаагдаад энэ рүү хөөгдөн нүүж ирсэн аж. Алс хол арав шахам мянгаад мод газраас их зовж зүдэрч ирсэн нүүдэлчдийг буриад хүмүүс элэгсэг дотноор угтан өөрсдийнхөө нутаглаж байсан Энгид гэдэг үржил шим бүхий өргөн уудам нутгаа сайн дураараа чөлөөлөн өгч суурьшуулснаас гадна хоёр мянган үхэр нэг мянган адуу мал өгч тусалсан юм гэж манай өвгөд, хөгшид дурсан ярилцаж суудаг сан. Энэ бол орос буриад хөдөлмөрчдийн хоорондох ах дүүгийн элэгсэг холбооны дурсгалт баримт мөн. Иймээс орос буриад хөдөлмөрчдийн хоорондын элэгсэг холбоо хэзээ ч балрахгүй, харин улам бэхжин батжиж байгаа юм. Би айлынхаа буриад хүмүүстэй нягт харилцаатай, үргэлж ярилцаж байдаг байсан болохоор буриад хэл амархан сурсан юм. Тэгээд Ага нутгийн нэг сууринаас энэ эхнэр авч, тэнд нутаглаж байсан гэх зэргээр өвгөн нэлээд удаан домоглон ярьсныхаа дараа Раднаа, Гамбал хоёроос аль нутгийн болохыг нь асууж гарлаа. 

	Раднаа насан туршдаа сонсоогүй юмаа алс хол энд ирж, орос өвгөнөөс сонссондоо гайхчхаад: «ямар сонин юм бэ? Гурван зуугаад жил хамт нутаглаж байсан орос буриад хоёрын түүх гэдэг ийм гүнзгий юм байх гэж» гээд толгойгоо дохисхийн огт дуугаралгүй, тэр өвгөнийг ширтэн сууж бил ээ. 

	Гамбал буриад ардуудын холбоо найрамдлыг уг язгуураас нь түүхчлэн, буриад нар тариа тарьж сурсан, нум саадгийн оронд галт зэвсэг хэрэглэн ан гөрөөс авладаг болсон, хашаа хороо, өвөл зуны модон байшин барьдаг болсон өвс хадаж гол горхинд хаалт хийн, суваг шуудуу татдаг, тэрэг чарга хэрэглэдэг болсныг дурдаад энэ бүгдийг оросуудаас сурч авсан юм гэж Дорж өвгөний ярьдгийг нь санаад «Ай хөөрхий! орос буриад хоёрын ард түмний ах дүүгийн барилдлага найрамдал хэзээ ч мартагдашгүйгээр орос ч буриад ч өвгөд хөгшдийн зүрх сэтгэлд ийнхүү шингэсэн юм байж» гэж сэтгэл уяран суулаа. Тэр өвгөн нутаг усыг нь гэнэт асуухад их л тэвдэн: «За байз юү гэх билээ. Ага нутгийн гэвэл яах бол. Ээ горьгүй байх бүр олон юм асууж магадгүй. Үнэн зөвөөр нь хэлж бид Хэжингэ нутгийнх гэвэл яадаг бол, бас л сүүлдээ ороогдох бол уу» гэж гайхан суутлаа: 

	— Манай төрсөн нутаг Чит хотын цаана ойрхон юм аа гэчхэв. 

	— Аа тэгвэл миний төрсөн Энгидэй нутгаас хол биш юм ер нь манай нутгийнхан байх нь байна шүү та нар гээд уярсан байдалтай болж, цааш нь юу ч асуулгүй доошоо харан, урт цагаан сахлаа шувтарсхийж бодолхийлэн сууж бил ээ. 

	Төрсөн нутаг гэдэг бол хэчнээн хол алс тэртээ орхигдовч өчнөөн жилийн дараа ч гэсэн, хүний зүрх сэтгэлийг аргагүй л хөдөлгөж, доргион догдлуулах чадалтай аж. 

	Энэ оройн яриа энэ төдийгөөр дуусаж, чимээ аниргүй болов. Раднаа, Гамбал хоёр ханын захаар зэрэг хэвтэв. Нойр ер хүрэх биш, байсхийгээд л амаа тамшаан, ийш тийшээ эргэлдэж хөлбөрнө. Ингэж хэвтэх зуураа Гамбал «за ингээд байхад ирэх өдрүүд бид хоёрыг ямар шүү байдалтай угтах гэж байгаа бол. Золтой юу, аль шортой юу? Ямар ч гэсэн энэ хоёрын нэг нь угтана байх. Энэ Раднаа минь даанч мохоо мулгуудуу хүн юм даа. Тэр мөртөө муу санаатайг нь яана. За тэр ч яах вэ. Цөвүүн цагт муу санаа эрийн зэвсэг гэдэг шүү дээ. Тэгэхээр Раднаадаа муу санах минь маш буруу. Агт морь хэчнээн хол хоцровч бариа дээрээ шалгарах, харвасан сум замдаа хэчнээн удавч байн дээрээ тодрох гэдэг үг бий. За, түрүүний гуйлгачин өвгөн, бидний хэрэгт холбогдох хүн байсан юм биш байгаа даа. Хэрэв тийм бол бөөн аз аа» гэж бодоод, нэг удаа эвшээв. 

	Зуны богинохон шөнийн гүнд гялалзаж байсан од мичид хөх цэнхэр огторгуйн гүнд нуугдан эхэлж, үүрийн цагаан гэгээ улам тодорч байв. Бүгчим халуун гэрт аянширч ядарсан хүмүүсийн хурхиралдах чимээ сонсогдоно. Бас царгиа дуутай эр тахианы дуу нийлүүлэн хашхиралдах нь энд тэнд сонсогдож эхлэв. 

	Тэр өглөө гэрийн эзэн өвгөн эртхэн сэрж нэг удаа суниачихаад гэр дотуураа хараачилтал өнөөх хоёр буриад залуу нь орой унтсан газартаа харагдсангүй. Тэгээд гайхан цонхоороо гадагш харж байтал өнөө гуйлгачин өвгөний байдаг халуун усны байшингаас гарч явав. Тэр өвгөнийг мэдэх тул: «Аа, эд чинь нэг л учиртай явсан хүмүүс байх нь байна шүү» гэж бодоод урамшсан байдалтай мишээн, урт цагаан сахлаа доош нь шувтарч суух зуураа бэр хөгшин хоёртоо, 

	— Нар гарчхаж, айлчид маань, босоод гадаа гарсаар удаж байна. Цайгаа чанацгаа! гэв. Тэд ч босов. Тэр даруй Раднаа, Гамбал хоёр гаднаас орж, цайлж суух завсар Гамбал гэрийн эзэн өвгөн тийш харж: 

	— Өвгөн гуай! Танаас нэг хүсэх зүйл байна. Энэ нөхөр бид хоёрыг хэдэн хоног гэртээ байлгана уу. Бид нар хол газраас яваа болохоор их ядарч зүдэрчихжээ гээд хүзүүн дээрээ гараа тавина. 

	— Болно, болно. Бололгүй яах вэ. Тэгэхдээ та нарыг олз хайж амгалан тайван яваа улс биш юм байна гэж сананам. Тэгэхээр сэрэмжтэй байх хэрэгтэй. Манай энэ суурин бол цагдаа нарын гар нүд хоёрын дор үргэлж байдаг юм. Зээрэнтийн чулуун хүүдий дотор ардын хэчнээн олон шилдэг сайн хөвүүд охид, давслаад битүү саванд дарчихсан загас шиг үхсэн амьд хоёрын хооронд хэвтэнэ вэ. 1880-аад онд энэ байгаа чулуун шоронг гурван зуун хүний багтаамжтай барьсан юм. 1905 оны хувьсгалаас хойш найман зуу гаруй хүнийг тэрүүн дотор овоолчхоод байна. Хаан аавын хайр гэдэг энэ Зээрэнтийн цуст хар тамаар зогсох биш орос гүрний дотор хэчнээн олон иймэрхүү шорон бий гэж санана. Тэр болгонд өдий төдий мянган хүн тарчилж байгаа шүү дээ. Түүнээс гадна оросын хаан, японы хаан хоёрын хооронд болсон цуст дайнд ардын хэчнээн мянган хөвгүүд амь насаа алдаж, шоронд дарагдав. Хэчнээн мянган хөвгүүд эрхтэн дутуу эрэмдэг зэрэмдэг болж хоцров. Энэ бүгдийг харсан үзсэн манай ардууд хаан аав гэдэгт итгэж найдахаа бүр больсон. Тийм учраас ардын толгой дээр олсон бугуйл, жадтай буу, чулуун гяндан, төмөр чөдөр, өдөр шөнөгүй харчигнаж байна. Гэвч манай ардууд түүнээс сүрдэж огтхон ч ухрахгүй харин тэмцэн тэднийг ялж үгүй хийхийн тулд хүч чадлаа улам бэхжүүлж байна гэж Ленин хэлсэн байна бил ээ. Тэр бол яах аргагүй зөв. Тэгэхээр та нар улам зоригтой явах хэрэгтэй. Зориг гэдэг бол нүцгэн бие, харин арга ухаанаар хуягласан байх ёстой юм. Тэр бол миний халуун усны муу байшин биш, харин сонор сэрэмжээр хадгалагдаж байх ёстой гэж хэлээд, ямар нэг юманд гэмшсэн байдалтай толгойгоо үл мэдэг хөдөлгөсхийн бодлого болон сууж бил ээ. Энэ бол өөрийнхөө ганц хүүг сэрэмжгүй байснаасаа цагдаа нарын гарт орж амиа алдсаныг санаж, харамсан гэмшсэн нь тэр аж. Энэ өвгөн хүүгийнхээ алуулснаас хойш хувьсгалын их удирдагчдын номуудыг уншиж, тийм ном дэвтрийг Зээрэнтийн шоронгийнхонд өгч амждаг хүн болсон ажээ. 

	Үүнээс хойш хэдэн хоногийн дараа Раднаа, Гамбал хоёр урт цагаан сахалтай өвгөний халуун усны муухай хар байшинд нуугдан хэнд ч харагдалгүй байв. Халуун усны байшин нь чийг, хөгц үнэртэй аж. Хөдөөгийн эрүүл агаарт дассан хүмүүс түүн дотроос гаралгүй удаан байхад уйтгартай нь мэдээж. Раднаа, ихэд уйтгарлан, Гамбалдаа уурлаж: 

	— Чиний энэ сууринаас шилж олсон халуун усны энэ муухай хар байшинд амьдаар ингэж хэвтсэнээс цагдаагийн зэхсэн үхээрийн хар нүхэнд хэвтвэл дээр байх гэхэд урдаас нь Гамбал дооглонгуй байдалтай инээмсэглэн харж: — За, за гайгүй! Яасан дээр зүрхтэй, саваагүй, онгироо амьтан бэ чи? Ийм юман дотор өттэй ямаа ч гэсэн ялаа батганаас хоргодоод хэдэн хоног гаралгүй хэвтэж чадна. Тэгэхэд чи тэр өттэй ямаанаас дор ямар өөдгүй ядуу амьтан бэ? гэж хор шарыг нь улам хөдөлгөв. 

	Раднаа өттэй ямаанаас дор амьтан гэж хэлүүлсэндээ Гамбалдаа их л гомдон «Энэ дээрэнгүй зантай, Хэжингийн золбин хар нохойн ов мэхэд орж юугаа ч хийж, үүнийг дагаж тэнэв дээ би, бурхан үзэг! гэж бодтол айхавтар ширүүн дуутай нэг хүний хараал тавих сонстов. 

	— Энд чинь байдаг зөнөг гуйлгачин хаа байна вэ гэж зандчин асуухад цаанаас нь гэрийн эзэн өвгөн бололтой бас л их омогтой янзаар: 

	— Тэр зөнөг гуйлгачин та нарт ямар хэрэгтэй юм бэ гэж хариулна. 

	— Битгий донгос! Түүний хэрэгтэй хэрэггүйг би мэднэ. Чамд ямар хамаатай юм бэ?

	Гамбал, Раднаа хоёр «за юу болох нь энэ вэ. Яасан ширүүн, дээрэнгүй авиртай ямар юм нь ирчхэв» гэж шивэр авир гэлцээд, гэрийн эзэн өвгөний ярьж байсныг сануут Гамбал ухасхийн босож үүдний хажуугийн завсраар шагайн харав. Тэгтэл цагдаагийн цав цагаан хувцастай, буу сэлэм зүүсэн хүн гэрийн эзэн өвгөнтэй урд урдаасаа харалцаад зандралдаж байв. Цаана нь хашааны хаалгаар нэг хүн харж, байснаа, эмээж болгоомжилсон байдалтай төдхөн далд орчхов. 

	— За ингэхлээр бид хоёр энэний гарт орж дээ гэж Гамбал шивгэнэн дуугараад одоо яадаг билээ гэсэн байдалтай Раднаа өөд хартал тэр нь ер айж сандарсан шинжгүй зуухан дээр байсан төмөр шовоорнийг19 шүүрэн авч, хаалганы дэргэд очоод, 

	— Наашаа орж ирвэл ирэг. Хамаагүй толгойг нь хага цохичихъё гэж шүд зуун байв. 

	Гамбал өнөөх завсраараа тэднийг алдалгүй ширтэн харна. Цагдаа, өвгөн хоёрын дуу намдаж, хоёул ийш тийшээ сэргийлэх маягтай хараад шивнэлдэн хэдэн үг солих шиг боллоо. Тэгээд гэрийн эзэн өвгөн нөмөрч явсан хувцасныхаа хормой доороос жижигхэн дөрвөлжин ном гаргаж цагдаад сэмхэн өгөхөд тэр нь шалавхан авч халаасандаа хийнгүүт цааш хурдхан яваадахна. 

	Тэгэхэд нь Гамбал Раднаа тийшээ харж: 

	— За, яамай тониллоо! гээд нэг сүүрс алдан, өөр юу ч хэлэлгүй буцаж очоод суух зуур «тэр цагдаа, энэ өвгөн хоёр ямар учиртай юм бол! Энэ өвгөн цагдаагийн газрын хүн байх нь уу, эсвэл өөр учиртай хүн бол уу» гэж гайхан бодов. Раднаа хажууд нь ирж, шовоорнийгоо зугуухан тавиад, үл мэдэг инээмсэглэн: 

	— За Гамбал аа! Чи минь ойн орвонгийн нүхэнд нуугдаж байгаа аймхай туулай шиг бүлтийчхээд л сууж байна уу? Саяхан юу гэж хороор хашхирч байлаа гэж хэлээд, чамаас хариугаа авлаа даа гэсэн байртай инээн хажууд нь сууна. 

	— Гамбал урдаас нь инээмсэглэн харах зуураа Раднаагийнхаа тэр цагдаатай тулалдах гэж төмөр шовоорнийг барьчхаад хаалганы дэргэд отсоныг өндрөөр үнэлж хариуцлагатай цаг ирэхэд юунаас ч буцахгүй төмөр мэт хатуу эрийн шинжтэй байх нь ээ гэж баярлана. 

	Раднаа, Гамбал хоёр Зээрэнтийн шоронд бүх насаараа шахам хоригдож байгаа хүмүүсийн тухай гүнзгий бодож сэтгэлгүй, харин халуун усны энэ харанхуй хар байшинд хэдхэн хоног байсандаа их л уйдан, зуны бүгчим халуун өдрийг өнгөрөөж ядсаар байтал тэр өдөр нь шувтарч, газар доороос бургин гарч байгаа юм шиг шөнийн харанхуй бүрхэж эхлэв. 

	Яг энэ үед гаднаас гуйлгачин өвгөн аахилсаар орж ирээд юу ч дуугаралгүй, хаалганыхаа хажуу дахь нүхийг нэг юмаар бөглөөд богинохон цагаан лаа асаав. Тэгээд бавгар сахлаа хэд дахин илээд, нэг сандал дээр сууж: 

	— Та хоёрыг маргааш өглөө эрт зол шор хоёрын аль нэг нь угтах нь. Эндээс арав шахам мод газар нэг эвдэрхий гүүр бий. Та хоёр одоохон явж, түүн доор очоод, өглөө болтол сэрэмжтэй нуугдаж байх хэрэгтэй. Хэрэв тэнд ямар нэг хүн хүрч очвол нь түүнийг таниагүй цагтаа хөдөлж ер болохгүй. Хэрэв таних байвал тэвчээртэй, болгоомжтойгоор хэдэн үг солилцоод ойр тойрон хүн үгүй бол нь тэндээс хурдан явцгаагаарай гээд хүрэх замыг нь тодорхой зааж шивнэв. Тэр даруй Раднаа, Гамбал хоёр өвгөнд талархаж гарыг нь чанга атгаад, гадагшаа гарахад нь, өвгөн тэднийг үдэж, уяран намуухан дуугаар: 

	— Сайн явж санасан хэргээ бүтээгээд нутагтаа мэнд хүрцгээ! Энэ хэрэг бол зөвхөн бид гурав толгойгоороо хариуцаад дуусах зүйл бишээ. Харин өдий төдий олон хүний толгойгоороо хариуцах хэрэг мөн. Тийм учраас тангарагласан сэрэмжээ битгий мартацгаагаарай хөвүүд минь! гэж шивнэн захиад, хойноос нь ерөөл тавин хоцорч бил ээ. 

	Раднаа, Гамбал хоёр зол шор хоёрын аль нь угтах юм бол гэж явсаар үүр цайх орчим гуйлгачин өвгөний зааж өгсөн эвдэрхий гүүрэнд чүү чаа хүрч, шивнэлдэн гүүрний доогуур ороод, нуугдаж хэвтлээ. Тэгж хэвтэхдээ: «Зээрэнтийн шоронг давагдашгүй зузаан чулуугаар хананы цаана хэдэн давхар харуултай, тэгээд дөнгөж амьд байгаа Цэрэнпил энэ хээрийн эвдэрхий гүүр дор ирж бидэнтэй уулзана гэж тэр зөнөг гуйлгачны заавраар харанхуй шөнө ирээд хүлээж байх ч гэж дээ. Ингэхлээр эрүүл ухаан бидний толгойд бий гэж үү. Аль тэнэг хоосон толгойнууд юм бол уу» гэж бодох тутам урам зориг хугарна аж. 

	Раднаа бас л: «Хааны хуулиар зааглагдсан хоёр өөр ертөнцийн хооронд ямар хачин нууц холбоо байдаг юм бэ? Үүнийг хэн зохиож, хэн биелүүлдэг юм бол? Ганцхан гуйлгачин өвгөний хүч чадал лав биш байх. Энэ бол маш нарийн, гүнзгий утга учиртай бий. Энэ таагдашгүй хүч чадал бол ганцхан Гамбал бид хоёрын хэргээр хязгаарлагдах биш харин дарлагдан зовсон ард олны тэмцэлд зориулагдсан алтан түлхүүр мөн байна» гэж бат итгэн бодож хэвтжээ. 

	Удсан ч үгүй өдөр болов. Тэгтэл хаана ч юм мэдэхгүй нэлээд зайтай бололтой олон хүний дуу дуулах сонстов. Тэгсээр байтал бүр тод болж чанга гунигтай аялгуу цуурайтаж, түүнтэй зэрэгцэн төмөр чөдрийн тасралтгүй харших сонстож эхлэв. 

	— За юм ч ирлээ дээ. Юу болдог бол. Цэрэнпил маань ирэлцэж яваа бол уу Сонсооч! гэж Раднаагийн шивнэхэд Гамбал;

	— Чимээгүй бай! Лавтай мэдээгүй байж, юунд дэмий юм ярина вэ чи гэж зандран шивнэв. Гэвч зүрхний түргэн түргэн түг түг цохилох чимээ чихэнд нь тодхон сонстоно. Ойртож явсан дуу бүр тодорч, өчигдөр халуун усны байшингийн гадна өвгөнтэй зандчилдан ярилцаж байсан хүний дуу шиг хахир ширүүн дуутай хүн: «Зогсоцгоо! Арван минутын амралт!» гэж хашхирав. Тэгэхэд нь бүгдээрээ зогсов бололтой, чөдөр гинжний чимээ намжиж олон хүний ярих чимээ тасралтгүй сонстож эхлэв. 

	Тэгсээр байтал нэг хүн төмөр чөдөр хангинуулсаар Раднаа, Гамбал хоёрын нуугдаж байсан эвдэрхий гүүрний зүг шулуухан ирж яваа харагдана. Түүний хойноос том савхин гуталтай нэг хүн дагаж явснаа хахир ширүүн дуугаар: «Удаан битгий бол! Суусан газарт чинь буудчихна шүү» гэж занаад, тэр гүүр дээр гарч чимээгүй болчхов. Гамбал, Раднаа хоёрын хартал Цэрэнпил гүүр доогуур орж явлаа. Цэрэнпил нүдээрээ дүүрэн ус гүйлгэн, юу ч дуугарсангүй Раднаа, Гамбал хоёртойгоо тэврэлдэн үнсэлцсэний дараа: 

	— Бидний ярилцах хугацаа тун бага. Та хоёрын уулзах гэж ирсэн их сайн байна. Миний амьсгал дээр тасаршгүй шинэ амьсгал нэмж өглөө та нар. Их баярлалаа! Үүнээс их тус, үүнээс их бэлгийг та нар одоо цагт надад өгч чадахгүй. Миний зориг зүрх суларч байгаа биш, харин нөхдийнхөө хамт улам хатуужиж байдаг. Би та нартаа найдаж байна. Одоо ирж яваа тэмцэлд ард олноо зохион байгуулж бэлтгүүлэгтүн! Должид энд байгаа сурагтай. Уулзаж чадаагүй байнам. За ингээд сайн цаг ирнэ. Тэгэхэд яаралгүй тухтай ярилцамз. Дорж гуай болон бусад нөхдөд миний мэндийг хүргээрэй. Баян Бадам амьд уу. Түүнтэй уулзахыг минь бурхан өршөөг. Тэр мэтийн нохдын гарт хэрэггүй жижиг юмны төлөө битгий орцгоо! Сэрэмжтэй ажиллах хэрэгтэй. Манай хэрэг ганцхан Хэжингийн ноходтой тэмцсэнээр хязгаарлагдах биш, харин бүх ард олны эрх чөлөөний төлөө юм. За та нар минь хэдэн үг хэлцгээ! Минут дуусаж байна гээд дуугүй болов. 

	Гамбал, Цэрэнпилийнхээ цусгүй болчихсон цонхигор цагаан хацрыг илэн сууж: 

	— Цэрэнпил минь чинийхээ найдварыг бид чадахынхаа хэрээр ард олонтойгоо хуваалцана. Хэжингэ нутаг маань хэвээрээ ч гэсэн, хэн дийлсэн нь идэж байна даа гэж шивнээд уйлчхав. 

	Раднаа, Цэрэнпилийн баруун гарыг атган хэнэг ч үгүй урдаас нь хараад: 

	— За Цэрэнпил минь чиний хэлсэн уг тун ойлгоцтой. Биднийг шинэ агаараар шинэ үеэр амьсгалуулж эхлэв. Бид чамдаа итгэж байна. Түүний маань энэ хээрийн тал биш, ард олон гэрчлэг гэж хэлж амжив. Гүүр дээр хүлээж байсан өнөөх хүн өвгөний гадаа Раднаа, Гамбал хоёрыг өчигдөр айлгасан тэр л нүүрээрээ гүүр доогуур шагайж, Раднаа Гамбал хоёрыг хараач үгүй юм шиг Цэрэнпил тийш харж: «хурдан яв! энд чинь буудаж орхино шүү» гээд хараал тавив. 

	— За ингээд гүйцлээ! сайн явж түргэн гэртээ хүрэгтүн! гээд Цэрэнпил гүүр дороос гаруут цагдаа нэг удаа чангаар зандраад бууны бөгсөөр ёврон тууж одов. 

	Раднаа, Гамбал хоёр хойноос нь сэмхэн харж, нүдээрээ дүүрэн нулимс мэлмэрүүлэн «яах ч арга алга даа. Харин чамтайгаа уулзаж царайгаа харалцаад хэдэн үг солилцож амжсан маань юунаас ч үнэтэй байна. Чиний сая хэлсэн хэдэн үг хоосон хоцрохгүй, ядарч зовсон ард олны чинь хувь заяанд хурц зэвсэг болно. Төрсөн нутагтаа түргэн буцаарай. Төрөлх ард олон бид чинь хүлээж байна» гэж дотор дотроо ерөөл тавин хоцорлоо. 

	Тэр даруй чөдөр гинж хангинаж, шоронгийнхон уйтгартайгаар цааш явах нь сонстож бил ээ. Зээрэнтийн шоронгоос ажил хийхээр туугдан яваа нь тэр аж. Эднийг ямар нэг газар өдөр бүр хөөн аваачиж, хүнд хүчир ажил, хайр гамгүй хийлгээд, шоронд нь буцаан авчирч хорьдог байжээ. Тэднийг хардан сэрдэж, хэчнээн харгис муухайгаар тарчлаавч шантаршгүй хатуу зоригоор шүд зуун тэсвэрлээд, ирээдүйн их тэмцэлд хатуужин бэлтгэж байлаа. 

	Раднаа, Гамбал хоёр гүүр дороос сэмхэн гарч ийш тийшээ харвал ойр тойронд юу ч харагдсангүй. Зэлүүд тал өглөөний тунгалаг наранд ээгдэж борхон явган манан хөвөлзөнө аж. 

	— За, эндээс хурдхан зайлъя! гэж Гамбал нь хэлээд хоёул муухан хүүдийнүүдээ мөрөн дээрээ хаялчхаад цог жавхаатай шамдуухан алхалж явав. Раднаа ар тийшээ эргэн, өнөөх эвдэрхий гүүр тийш хараад: 

	— Ач чинь их байна! Эвдэрч хэмхэрсэн ч гэсэн ардын гараар анх бүтсэн болохоор ардынхаа хөвүүдэд тус хүргэлээ чи. Тэгэхээр амьд явсан цагт минь мартагдахгүй чи. Ирээдүйд түүний чинь дурсах болно! гэв. 

	Гамбал инээмсэглэн, Раднаагаа харж: 

	— Зөв хэлж байна чи! Би түүн дээр чинь нэмж хэлье. Бидэнд тус хүргэсэн хүмүүс олон. Тэдэнд болоод тэдний цаана нуугдаж байгаа таагдашгүй лут хүчнүүдэд баяр хүргэе. Энэ Зээрэнтийн шоронгийн чулуун хананы цаана харгис хэрцгий цагдаа нараар өдөр шөнөгүй харгалзуулан тарчилж байгаа Цэрэнпилтэйгээ бид яасан ч уулзаж чадахгүй байж бил ээ. Тэгсэн харин энэ эвдэрхий гүүрэн дор уулзуулчих ямар их хүч энэ шоронгийн гадна тойрч байна вэ! Энэ бол ганцхан гуйлгачин өвгөний хүч биш баймаар. Сонин л юм! Би түрүүн сүрхий эндүүрчээ. Түүндээ тун их гэмшиж байна гээд толгойгоо хөдөлгөн явж байж бил ээ. 

	Раднаа хажуугаас нь өрсөлдөн, 

	— Ард түмний байгаа цагт арга чадал барагдахгүй гэдэг шүү «Бүтэхгүй гэсэн юм бүтэж чадах хүч бий. Харагдахгүй гэсэн юмыг харж чаддаг нүд ардын нүдэнд бий» гэж Дорж өвгөний ярихад нь насан туршдаа бүтэмгүй хоосон үг холбож суух гэсэн тавилантай хүн юм аа та гэж тохуурхан хэлэхэд минь дургүйцээд хөөчхөж бил ээ. Харин одоо тэр нь үнэн болохыг бодит байдал дээр нь биеэрээ үзэж, нүдээрээ харлаа. Үүнийг манай Хэжингийн ардууд хийж чадахгүй ч гэсэн Дорж мэтийн өвгөдийн дурсан ярьж суудаг нь сайшаалтай гээд, Гамбал тийш харан, хурдан хурдан алхална. 

	Үүнээс хойш арав гаруй хоногийн дараа Хэжингийн ардууд хадланд гарч эхлэв. Үүнээс арав шахам жилийн өмнө баян Бадам, довын галзууд гэдэг үгүйтэй ядуу ардын хадланг цагдаа ноёны дэмжлэгтэйгээр дээрэнгүйлэн булааж авсан бил ээ. Тэгж Хэжингийн гурван овогтонд ад үзэгдэн муу хэлэгдсэн нь одоо ч замхраагүй хэвээрээ ажээ. Нэг өглөө довын галзуудын чийрэг Раднаа, Гамбал хоёр түүнтэй дөч гаруй хүн. Бадамд булаалгасан хадлангийнхаа яг дундуур нь хага зүсэн хагалж оров. 

	Баян Бадам гэнэт сонсож хоёр хүүгээ, дагуулан, нэг нэг шийдэм эмээл дээр дүүрээд, харааны газраас хашхиран хараал тавьсаар давхин очлоо. Тэгээд Раднаа, Гамбал хоёрын дэргэд Бадам морио татаж, хоёр завжаараа цагаан хөөс бурзайлган, арслан, барс шиг ам шүдээ ярзайлган байж: 

	— Хаагуур золбирч явснаа ирээд хамаг хүмүүсийг өвлөн цуглуулж өдрийн дээрэм хийж арван цагаан буяныг минь бузарлан дайрч байгаа юм та нар чинь? Наад бөндгөр толгойнуудыг чинь няц цохичихно шүү! гээд хоёр хүүтэйгээ гурван талаас нь шийдэм далайв. 

	Гамбал урдаас нь төлөв даруу байдлаар: 

	— Бадам гуай жаахан тогтож хайрла. Үг хэлээ ололцъё. Тэгсний дараа цохиулах толгой цохиулна л биз. Таны булааж авсан энэ хадлан уг эзэндээ буцаж очих цаг болж. Тэгээд энэ буцаасан хадлангийн тань оронд бид зүгээр харж байхгүй. Бас уртаашаа нэг сажин хөндлөөшөө нэг аршин газар тус бүр танд бэлэг болгож, хүн болж төрсний тань хувьд харамгүй сэтгэлээр гарган өгөх гэж байгаа бид. Тэгэхээр та хоёр тэнэг хүүгээ дагуулаад гэртээ түргэн харих юм биш үү! гээд инээмсэглэв. 

	Тэгэхэд нь өвс хадаж байсан дөч гаруй идэрчүүд«Түргэн явцгаа» гэж нэг дуугаар зэрэг хашхиралдаад, зүг бүрээс нь хадуураа далайн тойрцгоов. 

	Бадам хоёр хүүтэйгээ яах ч аргаа олж ядан: 

	— Одоохон цагдаа ноёнд очиж, ул мөрий тань нутгаас цэвэрлэнэ би. Харж л байгаарай та нар! гээд хуруугаа ёдолзуулна. 

	Хадуураа бариад, тойрчихсон нөхдөө Гамбал гараараа дохиж хориглоод Бадам тийш харж: 

	— Та цагдаа ноёнд битгий оч! Хэрэв очвол танд л тун муу юм болно бий. Манай нутгийн баян Бадам гуай гал голомтоороо гэр бүлээрээ, ирэх шөнө юм үү, эсхүл дараачийн шөнө хоёрын аль нэгэнд аягүй бол үнсэн товрог болчих бий гэж миний зүрх их гомдолтойгоор цохилж байна. Тэгээд та ухаантай хүн болохоор бодож үзнэ биз дээ! 

	Энэ хэлсэн үгийг минь дээр байгаа тэнгэр, доор байгаа газар гэрчлэг! гэж ам алдав. 

	Бадам юу ч дуугарсангүй морио хажуу тийш нь сэмхэн залж, хоёр хүүгээ дагуулан цааш холдон явах зуур: «За хэрэг биш боллоо. Намайг үнэхээр үгүй хийх нь байна. Тэгэхэд эднээс гадна миний өш хонзонтой хүн олон бий шүү дээ. Тэр цагдаа ноён намайг үргэлж сахиж байхгүй нь лав. Ер нь энэ нутгаас бушуухан зайлж холдохоос өөр аргагүй болох нь гэж бодолхийлэн, урвайчихсан амьтан буцаж бил ээ. 

	Яг энэ үеэс эхлэн Хэжингийн баяд ноёдын сэтгэл санаанд ямар нэгэн архаг өвчний ур дандаа хүндрүүлдэг болж билээ. Тэгэхэд Раднаа, Гамбал хоёр нутгийнхаа ард олонд энхрийлэн хайрлагдах болов. 

	1905 оны хувьсгалаас хойш нэлээд хэдэн жил өнгөрөв. Гэвч хувьсгал буцашгүй дарагдаад, чимээ аниргүй болчихсон гэж хэн ч үл итгэнэ. Энэ бол ажилчин тариачин ангийн зүрхэнд өдөр ирэх тутам хүчтэйгээр лугшин цохилохоос гадна, энд тэнд бүр ч өөр маягтай, улам ч эрч ихтэй хөдөлгөөний хурц үзүүрүүд цухалзан, хаант засгийн нойрыг нь хүргэхээ больж бил ээ. 

	1912 оны дөрөвдүгээр сар дөхөв. Ленийн Алтны уурхайн эздийн хавчилтаар тэндэх ажилчдын амьдралын байдал улам хүндэрч, тэсэхүйеэ бэрх болжээ. Тийм дээрээс өөрсдийнхөө эздэд хүсэлтээ тавихаар ажлаа зогсоон дөрөвдүгээр сарын дөрөвний өглөө, нэг ч зэвсэггүй ажилчид контор тийш цувран очиж явав. 

	Уурхайн эзэд, ноёд түүний нь мэдчихээд, нууцаар цэрэг цагдаа нарыг авчирчхаад ажилчдын ирэхийг хүлээж байжээ. Ядарч зүдэрсэн ажилчид арайхийж ойртон ирээд хартал ярайсан олон цэрэг цагдаа нар буугаа барин жагсаад дохио хүлээж байв. 

	«За энэ юун цэрэг жагсаж байдаг бил ээ. Гай тотгор болох гээгүй байгаа» гэж хоорондоо шивэр авир ярилцсаар, их л сэжигтэй явцгаалаа. 

	Гэнэт харгис цагдаа нарыг командлах хахир муухай дуу өглөөний цуурайнд тодхон сонстон буу тачигнаж гарав. Ажилчид ч хагаран бутарч хүмүүсийн цус асгарч эхлэв. «Больцгоо! Яаж байгаа тань энэ вэ» гэж ажилчид хашхиралдана. Бууны дуу улам ширүүсэн, уйлан бархирч үхэж байгаа хүмүүсийн гинших ёолох авиа тасралгүй үргэлжилнэ. Тэр өглөө таван зуугаад ажилчин алагдаж, тэр орчны талбайг цусаар бялдлаа. 

	Ленийн уурхайд болсон жигшүүрт буудлагын цуурай даян дэлхийд төдхөн таржээ. Ард олны өшөө хорсол оргилон, чанга зангидсан нударга, шүдээ хавирсан ширүүн заналт, хаант засгийг донсолгож эхлэв. Большевик намын цуут удирдагчид хувьсгал ойртож байгааг урьдчилан харж эртхэнээс бэлтгэн, ард олны дунд, ажилчдын ажлаа буурь суурьтай зохиоход хүч чадлаа зориулж байв. 

	Энэ үед Раднаа, Гамбал хоёр ард түмний дунд энэ болсон явдлын учир шалтгааныг чадлынхаа хэрээр тайлбарлан, баяд ноёд, хомхой ховдог баячуул зальт лам нар ард олныг яаж хардан сэрдэж дарлаж байсныг бодит байдал дээр нь ил тодоор харуулж эхлэв. 

	1914 оны зун дэлхийн эзэрхэг түрэмгий нэгдүгээр дайн эхэлж, оросын хаан төр дайнд оролцож ялалт хийхийн тулд цусан хундага өргөж өөрийнхөө шадар түшмэд ноёдтой тулган уужээ. Энэ дайнд хааны цэргүүд аанай л дийлдэж эхэлжээ. Урьд нь цэрэгт явдаггүй байсан буриад ардын хөвүүдийг арван есөөс гучин нэгэн нас хүртэл арван зургаан насны доторх хүмүүсийг «өөр түрэлтэд» гэж нэрлэдэг ёсоороо адуу малын адилаар үзэн, 1916 оны намар цэргийн ар талын ажилд хөөн явуулах боллоо. 

	Энэ дайчилгаанаас ард түмэн их л сүрдэн эмээж байсныг ташрамдуулан буриадын лам нар дайчлагдаж байсан буриад хөвүүдийн эрүүл мэндийн төлөө, төр бат оршихын төлөө, эзэн хааны эрүүл энх, үүрт мөнх суухын төлөө гэж дацан дуган бүрд янз бүрийн гүрэм ном уншиж маш их өргөл барьц ард олноос хурааж эхлэв. Энэ бол зуд болоход нохой таргалах, зовлон болоход лам баяжих гэдэг ардын цэцэн үгийг бодит байдал дээр батлан харуулж өглөө. 

	Цэргийн ар талын ажилд нутаг бүрээс дайчлагдсан хэдэн мянган хөвүүд Дээд-Үдэд хүргэгдэж ирэв. Тэд бол орос хэл мэдэхгүй алс хол явж үзээгүй тулгамдуу, хувцас хунар муутай, мөнгө төгрөггүй, цөм ядуу хүний хөвүүд байж бил ээ. Тэдний дунд баячуудын хүүхэд алга. Буриадын баячуулын зарим нь өөрийнхөө хүүгийн оронд ядуучуудыг худалдаж аваад илгээсний дээр бас зарим нь ноёдод хээл хахууль өгч, бие нь муу энэ тэр гэж шалтаглан чөлөөлжээ. Тэгээд ядуучуудын хайран сайхан хөвүүд цэргийн ноёдын хар саварт орж, ам хэлэнд багташгүй муухай үгээр хараалган загнуулж, адуу мал мэт доромжлуулан зодуулах нүдүүлэх зэргээр хөөгдөн вагонд суух гэж байв. 1905 онд Янгаажан дацангийн ширээт байсан одоо зүүн Сибирийн Буддын шашны ахлагч бандида хамба өнөөх Итигылов Даш гэгч, өдий төдий медаль зүүчихсэн хангинуулсаар цэргийн хэдэн ноёдын хамт давхиж ирэв. Тэгээд явах гэж байгаа хөвүүдийн урд очиж: 

	— Би бол бандида хамба гэгч байна. Мэдэцгээж ав. Бурхны өмнөөс та нарт хэлсэн миний үг бурхны зарлиг байх болно. Та нар хаан бурхныхаа ариун үйлсэд амь насаа хайрлахгүй оролцох нь хэрэв ядрах зовох цаг тохиолдвол хаан, бурханд залбирах хэрэгтэй гэж чанга чанга зандчин хэлсний дараа эрих барьсан гараараа хүн бүхний толгойг тоншин адисалж рашаан гэж нэжгээд дусал амсуулчхаад тэр даруйгаа давхин одов. 

	Дайчлагдсан хөвүүд Минск, Архангельск, Мурманск гэх мэт ус намаг элбэг төвөгтэй газарт цөлөгдөн хүнд хүчир ажилд шөнө өдөргүй хөөгдөж эхлэв. Тэдний дунд Раднаа, Гамбал, Дорж өвгөний хүү гурав явсан аж. Тэдгээр хөвүүд идэх хоолоор муу, тохьгүй байртай тэгээд ус намаг газарт унтах нойргүй, цэргийн ноёдод зодуулж нүдүүлэн явж, хүнд хүчир ажил хийдгээс төдхөн хүч тамир нь суларч, ажиллах чадалгүй болов. 

	Гэтэл цэргийн ноёд тэр байдалд нь бага ч гэсэн санаа тавьж харж үзэх байтугай, харин ташуурдан ажилд хөөдөг байв. Нэг өдөр Доржийн хүүгийн бие муудаж, босож чадахгүй шахам болоод хэвтэж байхад нь цэргийн ноён хүрч ирээд: 

	— Энэ муу мал худлаа өвдөж, ажил хийхгүй арга хайж байна гээд хэд хэдэн удаа ташуурдчихсаныхаа дараа дэргэд нь байгаа Раднаа, Гамбал хоёр тийш харж;

	— Та хоёр энэ малыг хөлөөс нь чирээд ажилд нь аваачицгаа гээд газар дэвслэв. 

	Тэгэхэд нь байрны харуулд гарсан нэг цэрэг царайгаа хувьсхийлгэн уур нь хүрч, тэр ноёнд: 

	— Энэ хүн үнэхээр хүнд өвчтэй байна шүү дээ. Та харж байгаа биз дээ. Үүнийг зодохынхоо оронд намайг зод л доо. Энэ чинь ч хүн. Та ч бас хүн шүү дээ гээд буугаа барьсан хэвээр урдаас нь ойртоход ноён: 

	— Би чамайг залхаана гэж хашхиран, хуруугаа ёдолзуулсаар, гэдрэгээ ухарна. 

	— Та намайг залхаах бол одоохон залхаа! Би ганцаараа биш ээ цэрэг олон гээд тэр нь улам ойртов. 

	— Хүлээж битгий яд! гээд гадагш гүйн гарав. 

	Цэрэг, түүний гарч одсоны дараа гэнэт уйлан: 

	— Халаг минь дээ, Халаг! бидний хэн маань ч гэсэн ядуу хүний хөвүүд юм. Та нарыг харахдаа зүрх минь өвдөн, тэвчиж чадсангүй ноёныхоо урдаас дуугарч орхилоо. Ингээд алуулна биз дээ би гээд Гамбал, Раднаа, Доржийн хүү гурвын гарыг атгаад гадагш гарч бил ээ. 

	Тэр цэрэг бол ёстой орос хүний үнэнч хатуу зориг, шулуун сайхан сэтгэл хоёрыг дотроо хадгалж явсан ажээ. 

	Үнэхээр ч тэр цэрэг тэр өдрөөс хойш харагдахаа больж бил ээ. 

	Түүнээс хойш барагцаалбал нэг сарын дараа өнөөх дарга нэг шөнө толгойгоо цоо буудуулчихсан хэвтэнэ гэлцэж бил ээ. Тэгэхэд тэр цэргийн «Ганцаараа биш олуул» гэсэн нь Раднаа, Гамбал хоёрын санаанд оров. Тэгээд «за байз, тэр цэргийн хэлсэн үг даргын цоорхой толгой хоёр заавал хоорондоо холбоотой байж» гэж битүүхэн бодов. 

	Энэ бол цэргүүд дайснаас залхан, ноёдоо харах ч дургүй болж харгис ноёдтойгоо харанхуй бөглүү газарт тулгарчихвал, хайрлахаа больсон үе байв. Ийм дээрээс ноёд айн итгэлтэй цэргээ дагуулж явдаг болсон юм. Итгэлтэй цэрэг гэдэг нь баян хүний хөвүүд буюу эсвэл баяд ноёдыг хүндэтгэдэг аймхай гэнэн хүмүүс аж. 

	Ингэсээр байтал буриад хөвүүдэд айхтар хатуу бэрх цаг тохиолдов. Өнөөх тамир тэнхээгүй болсон хөвүүд халдварт өвчинд нэрвэгдэж, өдөр шөнө ялгалгүй арваад хориодоороо үхэж эхлэв. Дорж өвгөний хүү ч тэсвэрлэж чадсангүй нас баржээ. Амьд үлдсэн нэг нь нутаг орон руугаа эх эцэгтээ ийм хүнд байдалтай байгаагаа бичив. Энэ үед буриадын лам нар олзны хойноос шунах нь улам ихсэж ард олныг айлган, сүрдүүлж, сүсэгтэн ардыг улам мунхруулан, айл бүрээр явж: «Танай хүүгийн амь нас аюултай байна, танай хүүд өвчин тахал дайрагдах гэж байна. Тийм засал, ийм гүрэм уншуулах хэрэгтэй» гэх мэтээр аврал буулган уншиж ядуу хоосон айлуудыг хоёр нэгэн малаас нь салгаж, хашааг нь хаалгаснаар барахгүй, цэргийн ар талын ажилд явсан хөвүүдийн хойноос өдий төдий их хөрөнгө айлуудаас цуглуулж эхэлсэн юм. 

	Мөн хөвүүд маань харь газарт нас барав. Үлдсэн нь өвчтэй байна гэх зэргээр сонссон эх эцэг, эхнэр хүүхэд нь уй гашуудлын хар мананд хучигдав. Ухвар мөчид зарим нь мэхлэгдэж баяд ноёдын гараас насан туршдаа гарахгүй болов. Түүнчлэн насан туршдаа төлж чадахгүй өр зээлд дарагдлаа. 

	Тэр жилийн өвөл Хэжингийн хүрээнд цагаан сарын арван тавны хурал мөргөл болж, их олон мөргөлчин иржээ. Тэдний дунд цэргийн ар талын ажилд явсан хөвүүдээ үхэв, өвдөв гэж сонсоод, нүднээсээ нулимс асгаруулсан уйтгар гашуудалтай хүмүүс цөөнгүй харагдана. 

	Хэжингийн хүрээний хамгийн том лам нь гэж тоологддог, нэг удаа хооллохдоо долоон фунт мах иддэг, нэг удаа цайлахдаа арван таван аяга цай уудаг урд нь есөн фунт мах иддэг сэн, одоо ходоод минь муудаж долоон фунт иддэг болов гэж ярьдаг Санжаалын Шагдар цорж гэгч тарган лам, шар хамба дээл өмсөөд, хавчиг овоодой малгайгаа толгой дээрээ дэрийлгэн тавьчхаад мөргөлчдийг цуглуулж урдуураа суулгав. Тэгээд хонх дамраа хоёр гурав дуугаргаж, хоолой хашин «ум» «хум» гэх зэргээр уншиж эхэлснээ: 

	— Та нар намайг амьд бурхан сууна гэж сүсэглэх ёстой. Миний хэлсэн үг бүхэн бурхны зарлиг байгаа юм. Хэрэв миний хэлсэн үгэнд итгэхгүй сэжиглэх байдал гаргавал нүгэл хилэнц хураах болно та нар. Эзэн хааны бие лагшин эрүүл энх, засаг төр төвшин бат байхын төлөө амь нас эд хөрөнгөө хямгадаж хайрлах хэрэггүй. Эзэн хаан гэдэг бол бурхны хувилгаан хүн байх юм. Лам бурхандаа өргөл өргөж, мөргөл хийж байх хэрэгтэй. Одоо үед гадаадын дайснаас дотоодын дайсан хэдэн хувь аюултай болж байна. Бид бүгд тийм аюултай аль болохоор тэмцэх ёстой. Хаан бурхан хоёроос өөр хэн та нарт туслах юм бэ. Үр хөвүүд чинь цэргийн ар талын ажилд очоод, өвчлөх буюу үхвэл нь түүнд гашуудан шаналж явах хэрэггүй. Тэр бол хаан бурхныхаа ариун үйл хэрэгт амь биеэ өргөн буян хурааж байгаа явдал юм. 

	Дорж өвгөн олны дундаас ухасхийн босож, алга дэлгэн: 

	— Цорж ламбугай, танай энэ зарлигийг тэнэг дотроо бүр шал усан тэнэг зарлиг гэж санаж байнам. Та, энд адуу мал цуглуулчхаад үг хэлж байгаа биш ард олонд үг хэлж байгаа юм биш үү. Энэ цэрэг дайны аюулд оросын ч буриадын ч өдий төдий хөвүүд амь насаа алдаж байгааг ойлгож байна бид. Миний ганц хүү нас барав гэж саяхан сонслоо. Би ганц хүүгийнхээ амь насыг хаан бурханд өргөж буян хийлээ гэж ер бодохгүй. Харин тэр таны хэлсэн хаан, бурхан гэдэг тань миний болоод миний өрөөсөн хүний хөвүүдийн амь голыг огтолж, улаан цусыг нь ууж байгаа биш үү? Түүний юу нь буянтай ариун хэрэг байгаа юм бэ. Харин би бол түүнийг ёстой муухай цуст хэрэг гэж хэлэх байна. Үр хүүхдээ алдаад, өнчрөн зовж, үгүйрэн хоосорч байхдаа хэн түүнийгээ буянтай жаргалтай болж байгаа минь энэ гэж санах юм бэ? гэж нүднээсээ нулимс дуслуулан байж хэлэв. 

	Шагдар цорж час улаан болчхоод бурхан өөдөө нэг удаа хяламхийн, сүүлээр нь Дорж өвгөн тийш зэрлэг муухайгаар харж, хуруугаараа занаад: 

	— Чи бурхны өмнө буруу үг, Хааны өмнө харш үг хэлж байна. Үүний чинь би шашин хууль хоёрын өмнө шалгаруулна. Олон түмэн дуулцгаа! гэж зандрав. 

	— Бид сонсож байна. Та дураараа л болно биз. Тэгэхдээ та бол зовлон зүдүүр болоход ардын хөрөнгө идэж, тэсрэх шахтлаа баяжин, бяцрах болтлоо таргалсан хүн шүү. Тэр тань бидний өмнө шалгагдах ёстой. Танд байгаа жаргал, бидэнд тохиолдсон зовлон үүрдийн юм бишээ. Худал хуурамч юм бол хуучран өмхөрч хог новш болон хийсэх нь зайлшгүй. Үнэн шударга юм өөдлөн үржиж үеийн үед батжин бэхжих нь лавтай. Бурхан хараг гэж Дорж өвгөн тангараглав. 

	Тэгтэл хүрэн торгон дээлтэй, энгэртээ гурван медаль зүүсэн, царай нь зэвхий цагаан, мухар толгойтой нэг хүн өндөсхийн Дорж өвгөн тийш муухайгаар хараад: 

	— Гар эндээс! Чиний хэлсэн үгийг зүгээр өнгөрөөхгүй шүү. Чи энэ гэм буруугаа хариуцна гэдгээ мэдэх хэрэгтэй! гэж айхавтар царгиа чангаар хашхирна. 

	Дорж өвгөн ер айж эмээсэн шинжгүй, улам урагшаа тэмүүлэн, урдаас нь хуруугаараа чичиж: 

	— Манай хөвүүдийг цэргийн ар талын хөдөлмөрт хөөлгөж, чангалж мордуулсан хүн хэн бэ гэвэл ноёдоос чи, лам нараас энэ цорж, та хоёр байна. Тэгээд хожим нь би шалгана, чи хариуцна гэж намайг сүрдүүлэн айлгах санаатай аашилж байхдаа гай тарьсан энэ нүүрээ хаанаа нууж байнам гэж бодно вэ та нар?

	Бид та нарыг танина, мэднэ. Та нарт өгөх хариу бий гэснийхээ дараа мөргөлчид тийш эргэн харж: 

	— Үхээр нь чөтгөр тийш гэгчээр энэ ахлагч ноён, цорж ламаа өмгөөлж байна. Тэгж өмгөөлж л байг! Эдний өмнө юу чагнаж ямар юманд сүсэглэн биширч сууна вэ та нар. Эндээс түргэн явцгаа гэж улам чангаар хэлэхэд нь хэн ч дуугарсангүй. Харин ганц нэгээрээ цувран гадагш гарч эхлэв. 

	Цэрэг дайн улам унжирч тун түгшүүртэй болж байв. Энэ үед, үр хүүхдээ цуст дайнд явуулсан эх эцэг нарын зүрх сэтгэл тэсэшгүй бэрх болж, ард олон нүдээ ширүүнээр, харж, шүдээ чангаар хавирдаг болов. 

	Большевик намын хэдийнээс нааш явуулж ирсэн тэмцэл түүний удирдагч нарын хэлсэн цэцэн мэргэн үг, зорьсон эрс зорилго биелж үнэнч шударга хүмүүс өөрсдийнхөө эрх чөлөөний төлөө ариун тэмцлийн эзэн болж эхлэв. Хааяагүй, газар бүр ажилчин тариачны сүрт тэмцэл оргилж бас дайны талбарт ч цэргүүд хэсэг хэсгээрээ бууныхаа жадыг газар луу шаачхаад дайн хэрэггүй гэлцэн, ноёддоо эсэргүүцэл тавин суудаг болжээ. 

	Удсан ч үгүй, Петроградын том том фабрик заводын ажилчид: «Хаант засаг сөнөтүгэй! Хөрөнгөтний цуст дайн хэрэггүй» гэсэн уриа лоозон, туг далбаа барин жагсаж, хотын талбай бүхэнд цуглаан болов. «Хаан хар засагтайгаа үгүй болог! Сөнөг! Манай эрх чөлөөт засаг төр мандаг! Манай ажилчин тариачин ардын хүү цэргүүд бууныхаа жадыг эрх чөлөөний төлөө Хаант засаг хөрөнгөтөн тийш эргүүлэгтүн!» гэсэн агуу их орос ардын няцашгүй баатар хүмүүсийн уриа газар донсолгож эхэллээ. Байдал ийм болж эхлэхийн хамт хаант засгийнхан, хааны амь сахигч цагдаа харгис цэргүүд 1905 онд авирласан цуст ааш, тэгэхэд уусан хүний цусан ундаа нүнжиггүйгээр санан буу зэвсгээ шүүрэн авч гудамжаар галзуурсан юм шиг гүйлдэцгээв. Ажилчдын жагсаалынхан тэдэнтэй эрс зоригтой тулалдан, хиар цохиж гарлаа. 

	Цэргийн ар талын ажилд дайчлагдаж ирээд Петроградын ойролцоо нэг сууринд ажиллаж байсан Раднаа, Гамбал хоёр Петроградад болж байгаа зүйлийг сонсохын хамт, ноёдоосоо зугтаад, Петроград руу явчхав. 

	Раднаа, Гамбал хоёрын Петроград орж ирэхэд хүн амьтны олныг хэлэх үү, энд тэнд буун дуу үе үе тачигнаж, буу шуу барьсан хүмүүс нэг гудамж руу хэсэг хэсгээрээ гүйлдэж яваа харагдана. Тэднийг ажиглавал бүгдээрээ ажилчин бололтой хөө, тос болчихсон хувцастай аж. Раднаа, Гамбал хоёр тэдний дунд адилхан зогсож хэн л дуугарна түүний амыг ажиглан харна. Ингэж юу ч болж байгааг нь ойлгож ядан байх зуураа Гамбал Раднаа тийшээ харж: 

	— За, нөхөр минь энэ маань юу болж байна вэ. Дайн болж байгаа биш үү? Үгүй тэгээд эд нар чинь юунд энд цугларч байгаа юм бэ? Гэтэл бусад нь тэр гудамж руу гүйлдэж байх юм. Яахдаа эд нар чинь ийм ширүүн ууртай болчихсон байдаг бил ээ? Тэр хаан гэдэг нь хаана байдаг юм бол? гэж асуухад Раднаа: 

	— Чөтгөр бүү мэд! гэж мөрөө хавчисхийн хариулаад, царай нь хувьсчихсан зогсож байж билээ. 

	Энэ үед тэдний хажууд ойрхон зогсож байсан том биетэй хүн, цав цагаан шүдээ гялс ярсхийлгэн үл мэдэг инээмсэглээд: 

	— Та хоёр хаанаас ирэв ээ? гэж асуув. 

	— Бид хоёр цэргийн арын ажилд байснаа ирлээ. Энд юу болж байгаа юм бэ? гэж Гамбал оросоор тултираа дуугарав. 

	— Хувьсгал болж байгаа нь энэ. Та хоёрт хаан хэрэгтэй юү аль хэрэггүй юү? Юү гэж бодож байна вэ? гээд тэр хүн туршсан маягтай эгц харан зогсоно. 

	Тэгэхэд нь Раднаа тэр хүнд ойртон, өөрийн өмсөж явсан улгүй майжгий шаахайгаа хуруугаараа заан: 

	— Ийм гуталтай хүнд хаан хэрэгтэй баймаар байна уу? Харин та бид нарыг харахдаа юу гэж санаж байна вэ? гэж егөн хариулав. 

	— Харин нь л дээ. Та нарын энэ майжгий гутал, уранхай хувцсыг харахдаа бага зэрэг тухайлж байнам. Гэвч зарим хүний толгой бас майжгий байдаг юм шүү. Залуу нөхөр түүнийг мэдэх хэрэгтэй гээд тэр хүн нь элэг хатан хөхөрнө. 

	Өндөр халзан морь унаж, бүрэн зэвсэг зүүсэн бор шинельтэй хүн хаанаас ч гараад ирснийг бүү мэд гэнэт бий болоод: 

	— За ингээд хурдан жагсацгаа! гэж дуугаруут нь тэнд цуглачхаад байсан хүмүүс нэгэн зэрэг эгнэн жагсаад алхлан явцгаачхав. Раднаа, Гамбал хоёр түрүүний ярилцаж байсан өндөр том биетэй хүнтэйгээ зэрэгцэн явав. 

	Раднаа, Гамбал хоёр тэдэнтэй хаана очиж, юу хийх гэж яваагаа огтхон ч мэдэхгүй явавч дотор дотроо: «Энэ ажилчдаас яасан ч салалгүй явж, тэр хаан гэдэг хар дайсныг даралцъя. Эд нар хааныг дарах гэж яваа байх» гэж бодох хоорондоо тэдний зарим нь буутай боловч олонх нь зэвсэггүйг бас ажив. Ингээд л улаан нударгаараа байлдах юм болов уу гэж гайхна. Тэгснээ зориг ихт зэвсэг ихтийг ялна гэдэг ардын цэцэн үг бий шүү гэж бодно. Жагсаалд явсан үй түмэн хүн цөм зэрэг айхавтар сүртэйгээр дуу дуулна. Зарим нь нударгаа зангидан, ширүүнээр заналхийлсэн хараал тавин хашхирна. Тэгж хэдэн гудамж өнгөрөөд явтал өмнөөс нь бууны дуу тачигнаж эхлэв. Тэгэхийн хамт: 

	«Урагшаа! давшицгаа!» гэж хашхирах сонстож, бүгдээрээ нэг дуугаар урагшаа давшиж гарлаа. Хоёр талаас түр зуур тулалдаж, харуулд байсан цэргүүдийг үгүй хийгээд, буу зэвсэг хадгалдаг том агуулахыг эзлэн авав. Тэндээс тоо томшгүй олон сум, буу олзлон цөм зэвсэглэцгээв. 

	Мань Раднаа, Гамбал хоёр зэвсэггүй ч гэсэн энэ тулалдаанд идэвхтэй оролцжээ. Тэгээд тэндээс нэг нэг винтов сум, гранат авч бүр ч зоригжив. Тэгээд нөхдийнхөө хамт хэд хэдэн удаа тулалдаанд оролцож, нэлээд хэдэн бэхлэлтийг бут цохилцов. Хааны засаг төрийг хамгаалж байсан хүч сөнөж эхлэв. 

	Хоёрдугаар Николай хаан яах ч аргаа барагдахдаа, хаан ширээнээсээ бууж, харгис хаан төрөө өөрийнхөө дүү Михаил гэгчээр дамжуулан Родзянко түрүүтэй аварга том баячуул, тэдний тэжээмэл ноход болж хувирсан эсер, меньшевик гэх мэт хуурамч нарын цуст гарт 1917 оны хоёрдугаар сарын 27-ны өдөр шилжүүлэн өгчээ. 

	Энэ үе дундуур хааяагүй, газар бүр хааны хар шорон хэмхэрч, зах хязгаар газраа цөлөгдсөн хүмүүс орон нутагтаа буцаж эхэллээ. 

	Мөн энэ үед нэг өдөр зээрэнтийн шоронгийн гадаа үй олон хүн цугларч, үхсэн юм шиг сүр сүлдгүй болчихсон манаач нарыг баривчлаад шоронгийн хаалгыг цөм цохин хэмхлэв. 

	Шоронгийнхон «ура!» хашхиралдаж, төмөр гинж чөдрийн хангинах, тэврэлдэн үнсэлцэх зэрэг ер бишийн чимээ сонстож, дараа нь гүйсэн мөлхсөн, сугадуулсан, үүрүүлсэн хүмүүс шоронгийн хаалгаар багтаж ядан гарч эхлэв. Тэднийг угтаж байсан хүмүүс өмнөөс нь гүйн ирж тэврэлдэж үнсэлцэн уйлалдах зэргээр бөөн баяр хөөр болцгооно. 

	Тэр даруй шоронгийн хаалганы тус газраа индэр босгож улаан туг намирав. Тэндэх суурины төмрийн дархнууд цуглаж, шоронгийнхны төмөр чөдөр гинжний тавыг тасар цавчин хар яр чулуудна. Хоригдлууд чөдөр гинжнээс мултарч сэтгэл сэргэн хөхин бүжиглэцгээнэ. 

	Тэгсээр байтал шинэ босгосон индэр дээр пагдгардуу биетэй цайвардуу толгойтой, үс сахалгүй жирийн бараавтар хувцастай нэг хүн гарч: 

	— Хүндэт нөхдөө! Хааны засгаас ард олныг зовоон тарчлаахын тулд бий болгосон, хэдэн мянган хүний амь насыг үгүй хийсэн Зээрэнтийн шоронгийн хаалга хэмхэрлээ. Энэ бол хожим хэзээ ч буцаж ирэхгүй! Ажилчин тариачин ардын эрх чөлөөний төлөө үнэнч шударга большевикуудын замаар үнэнч шударга тэмцсэн дээрээс энэ Зээрэнтийн зэвүүн шоронд өдий төдий жил хоригдсон баатар тэмцэгчдэд ажилчин, цэргийн депутатуудын зөвлөлийн өмнөөс халуун баяр хүргэн мэндчилье! 1905 оны хувьсгалаас хойш одоо хүртэлх, большевик намын гайхамшигт өсөлт бэхжилт, агуу их ажлаар та нарыгаа угтаж байна бид. Ажилчин тариачны засаг төр мандах болтугай! Ган Болд мэт большевик нам мандах болтугай! гэхтэй нь хамт сүрт ура цуурайтан, алга ташилт нижигнэв. 

	Энэ хүний дараагаар толгойны үс нь цав цагаан болчихсон, урт цагаан сахалтай, лүдийн хувцас өмссөн намхан биетэй хүн индэр дээр гарч ирэв. Шоронгийнхон энэ хүн хэн болохыг тааж ядан бие биеэсээ асууна. Тэдний дунд Гаврюш бас гайхан: «Яасан үзсэн хүн шиг юм бэ. Ийм хүн энэ шоронд нэг ч удаа миний нүдэнд харагдаагүй билээ гээд шоронгийн мэдэгдээгүй харанхуй хар нүх олон л байсан биз. Хооронд маань нийлүүлэх нь цөөн байсан шүү дээ. Харин Фёдор Васильевич, Должид хоёр байх ёстой юм сан. Хаана байгаа бол тэд минь. Саяхан Фёдороос мэдээ авсан шүү дээ би... Харин Должидоосоо мэдээ аваагүй болсоор удаж байнам. Аль үхчихсэн юм бол уу?» гэж бодох зуураа нүд нь тэр хүнээс ер салсангүй. Тэр хүн: 

	— Нөхөд өө! Би арван хоёр жил энэ шоронгийн харанхуй хар нүхэнд ганцаараа суулаа. Энэ завсар алтан дэлхий ард олон хоёрынхоо нүүрийг нэг ч удаа хараагүй юм сан. Харин өнөөдөр л харлаа. Би большевик хүн. Большевик хүн гэдэг бол чулуу ч хайлж байсан хайлахгүй хатуу зоригтой байх ёстой юм гэж арван хоёр жилийн өмнө миний нэг нөхөр хэлсэн юм сан... 

	Большевик нам мандаг! Манай зориг, буцашгүй нандин үйл маань мандаг! гэж хэлээд индэр дээрээс бууж явахад нь тэнд байгсад «ура!» хашхиран, алга ташицгаав. Энэ үед Гаврюш бий хүчээрээ «Фёдор Васильевич» гэж хашхиран урдаас нь гүйж очуут, тэр хүнийг тэврэв. Фёдор Васильевич хэн билээ энэ чинь гэсэн байртай нүдээ том болгон харснаа Гаврюшийг таньж, бачимдуугаар: 

	— Гаврюш минь чи мөн үү. Би чамайг энд хаана байгаа бол гэж түрүүнээс хойш хараачиллаа. Должид хаана вэ? Бие нь муу байна гэж сая дуулдсан юм сан. Чамд сонсгох арга ер олдсонгүй. Ямар зол бэ ингэж уулзах гэж. Большевикуудад зол жаргал! гээд Гаврюшийг чанга тэврэн үнсэнэ. Тэгээд Фёдор Васильевич нүднээсээ нулимс дуслуулан байж: — Би чамайг амьд гэж ер санаагүй явтлаа нэлээд сүүлд мэдэж бил ээ. Энд би, буриад хүнийг түрүүнээс хойш хардаг. Чи түүнийг харсан уу? Нэрийг нь мэдэхгүй байна. Тэр буудалдаанаар Матрёна Ивановна, Гаврийл хоёр нэлээд сүүл хэрд алагдсаныг би лавтай харсан юм. Чи тэр хоёрын яаж унасныг мэдэхгүй байх. Тэгээд чамайг хамгийн түрүүнд уначхаж дээ гэж харамсаж бил ээ. Должидын тухай юу ч мэдэхгүй байна. Зайлуул, алуулсан байх даа гэж бодож явснаа бас нэлээд сүүлд гадаа явж байхыг нь нэг удаа харж бил ээ. Тэгэхэд бид, хэдэн цагдаа алсан байх эцсийн эцэст мэдэх нь ээ цагдаа нарыг толгойлж явдаг галзуу дарга алагдсан байсан шүү. Түүнийг Гаврийл алсан байх гэж санана. 

	Матрёна Ивановна, Гаврийл хоёрын алуулсныг сонсоод Гаврюш нэг удаа сүүрс алдан, хоёр гараараа зүрхээ дарж, баруун өвдгөө нугалалгүй толгойгоо мэхийн сөгдсөний дараа индэр дээр гүйн гарч: 

	— Би өнчин ядуу, буриад хүн юм. Оросын агуу их ард түмэн, түүний үнэнч жолоодогч большевик намд чин зүрхнээсээ баяр хүргэж тангаргаа өргөж амь насаа чадал хүчээ эрх чөлөөний төлөө тэмцэлд зориулж ирсний минь нөхөд минь гэрчилнэ биз! Үүний урьд эрх чөлөөний төлөө тэмцэж, амь насаа алдсан үнэнч нөхдийнхөө алдар нэрийг мөнхжүүлье! Тэдний дунд намайг дэмжиж тэтгэж большевик хүмүүжилтэй болгосон оросын ард түмний үнэнч охин Мартёна Ивановна, миний анхны орос нөхөр оросын үнэнч хүү Гаврийл Николаевич хоёр ард түмнийхээ эрх чөлөөний төлөө тэмцэж яваад амиа алдсаныг битгий мартагтун! гээд индэр дээрээс бууж явахад нь тээр араас шингэн дуутай эхнэр хүн: 

	— Би энд байна. Цэрэнпил минь мөн үү чи? Наашаа ирээч! Явж чадахгүй болчхоод байнам гэж хашхирах дуулдав. 

	Гаврюш, Фёдор Васильевич хоёр ухасхийн хүний завсраар гүйлдэн очиход, Должид саяхан төмөр чөдрөөс мултраад, мариа мах нь барагдчихсан хөлөөрөө газар гишгэж чадахгүй болтлоо турчхаад, урдаас нь хоёр гараа сарвайн: 

	— Фёдор Васильевич, Цэрэнпил хоёр минь мөн үү дээ! Би үхсэн амьд хоёрын хооронд болчихсон ийм юм сууж байнам. Намайг авраач! Ямар зол заяагаар та нартайгаа уулзав аа, би гээд эхэр татан уйлчхав. 

	Цэрэнпил, гүйн очуут гар дээрээ өргөн: 

	— Должид минь! Должид минь! Битгий уйл! Бид хоёр амьд явах хувь заяатай байж. Бидэнтэйгээ уулзлаа чи минь. Бид чинь амьд мэнд байна гээд бас мэгшин уйлчхав. 

	Федор Васильевич бие биеэсээ төөрөөд явснаа арав гаруй жилийн өмнө өөрийн нь гэрт уулзаж, баяр хөөр болон энэ хоёрын тэврэлцсэнийг санаж, одоо бас хоёр дахь удаагаа баяртай уулзаж баярласандаа тэврэлдэн уйлалдаж байхыг нь харахдаа өөрийн эрхгүй хайрт Матрёна Ивановнагаа санаад сэтгэл багтран шаналсны нь яана? Тэгснээ царайгаа гэнэт хувьсхийлгэн: 

	— Та хоёр битгий уйл! Должид чи амьд мэнд бидэнтэйгээ уулзсан болохоор эдгэнэ! Манай хувь заяа энд уйлалдан тэврэлдсэнээр дүүрэх биш, бүрэн эрх чөлөөгөө хөрөнгөтний гараас булааж авах хатуу чанга тэмцэл биднийг угтаж байна гэж дуугарахад нь, Должид Гаврюш хоёр тэр даруй уйлалдахаа больчихов. 

	Тэр гурвын дэргэд ажилчин, цэргүүдийн депутатуудын зөвлөлийн өмнөөс мэндчилж түрүүн үг хэлсэн пагдгардуу биетэй хүн, Гаврюштай нэг тасалгаанд хоригдож Гаврюшийн шоронд орж ирээд байхад сургаал үг хэлж байсан өвгөн хоёр ирэв. 

	— За! Фёдор Васильевич, миний анхны Гаврюш та хоёр намайг таньж байна уу? гэж пагдгардуу биетэй хүн нь асуув. 

	Фёдор, Гаврюш хоёр за байз энэ чинь хэн билээ гэж нүдээ цавчилгүй хоёр талаас нь нэлээд удаан харавч хэн болохыг нь ер төсөөлөн таньж чадсангүй. Тэгээд ихэд гайхан, олон жил шоронгийн ёроолд хэвтэхдээ ухаан санаа маань эргэж, балардчихаа юм бол уу даа гэж бодно. 

	Тэр хүн эдний ингэж танихгүй байгааг бас л гайхан олон жил шоронд сууж, ухаан нь балардчихжээ гэж санаад Гаврюш тийш харж, 

	— Нөхөр Гаврюш чи Срулевич баяныд хамт ажиллаж байгаад хоёр тэрэг буу зэвсэг хулгайлаад алга болчихсоны минь яагаад мартчихдаг бил ээ. Бас 1905 онд та хоёр надаас буу хүлээн авснаа мартаагүй байх гэж хэлэхийн нь хамт тэр хоёр ухасхийн тэвэрч бил ээ. Тэгээд бөөн баяр болон инээлдэнэ. 

	— Аа, золиг гэж. Нэг үе хамаг нүүр чинь сахлаар бүрхэгдчихээд явах, нэг үе сахал ч үгүй эхнэр шиг болчхоод явах. Тэгэхээр чамайг үргэлж харж байгаа биш болохоор яаж таних юм бэ? гээд Цэрэнпил бас дахин тэврэв. 

	Фёдор Васильевич дотроо гэмшиж дурамжхан байдалтай боловч бага зэрэг инээмсэглэн, тэр хүнд: 

	— Нөхрөө танихгүй хүн, дайснаа танихгүй гэдэг үг миний сэтгэлийг их зовоож байна. Тийм учраас эрхэм минь намайг уучилна уу. Би харин таныг сайн таньснаа мэдрүүлэхийг хүснэм. Тэгээд танаас уламжлан энэ нөхрөө бас амархнаар таньчихлаа гээд Гаврюштай нэг тасалгаанд хоригдож байсан өвгөнийг харж «Та Макаренко мөн үү?» гэж дуугараад тэврэв. 

	Тэр хоёр хойд газраас хамт цөлөгдөж ирсэн ажээ. Макаренко Фёдорын хөл улдаад явж чадахаа больчхоод, цагдаа нарт алуулах гэж байхад нь хэдэн өдөр үүрч сугадаж явсан нөхөр нь юм байжээ. Тэр цагаас эхлэн үзэл санааны ч талаар, дотно нөхрийн ч хувьд холдошгүй хоёр найз болсон боловч өөр өөр хотод суудаг байжээ. 

	Энэ үед индэр дээрээс үг хэлэх, алга таших, удаа удаагаар «ура» хашхирах нь улам олон байлаа. 

	Хамгийн сүүлд Макаренко өвгөн индэр дээр гарч: 

	— Нөхөд өө! Энэ чулуун дотроос большевик нам, ажилчин түмний эрс шийдвэртэй тэмцлийн ачаар бид гарлаа. Энд зарим хүн, хаант засгаас юугаараа ч ялгаагүй, хөрөнгөтний засаг төрийг сайшааж үг хэлэв. Бидэнд тийм засаг төр, тийм хүн нэг минутын төдий ч хэрэггүй. Тэдний хэлсэн үгийг бид дайсны хэлсэн үг гэж тооцно. Большевик намын удирдлагын дор ажилчин, тариачны засаг төр мандах ёстой. Тийм засаг төрийн төлөө үнэнч тэмцэлд, бидэнтэй хамт урагшаа! гээд үгээ төгсгөв. 

	Хоёрдугаар сарын хувьсгалаас хойш долоон сар болж байлаа. Өнгөрсөн хавраас эхлэн ургасан модлог өндөр лууль, халгай намрын цагаан хяруунд цохиулаад, яах ч аргагүй, байгалийн жам хуулиар өмхрөн хагдарч гордойчхоод гацуур болон ёрдойж байв. 

	Дорж өвгөн цэргэнийхээ дэргэд хэдэн хүмүүстэй ярилцаж байснаа ёрдойн байгаа лууль халгайг хуруугаараа заан: 

	— Эртээдхэн тогтсон түр засаг түр зуурын л юм болохоороо богинохон хугацаанаа байгаад, энэ лууль халгай шиг хагдарчихсан байхдаа гэж егөөтэй хүйтнээр инээгээд гэр лүүгээ явахыг завдав... 

	— Байзнахгүй юү та юунд яарав. Мод шиг ухаантай болчихсон хүнд ойлгогдохгүй ороо жороо оньсого хэлчихлээ та. Түүнийхээ утга учрыг нь тайлбарлаж сонирхуулаач! Хааны засаг унаж, хамаг юм шинэ болсон юм биш үү. Хаана нь хагдарч өмхөрсөн юм харагдаж байна вэ? гэж Бошигт өвгөн лавлав. 

	— Харин ингэж асуусан чинь сайн байна. Зарим хүн ойлгосон ч гэсэн, ойлгоогүй ч гэсэн толгойгоо дэмий л дохиод өнгөрдөг юм. Одоо цагт буруу ч гэсэн, зөв ч гэсэн чихэндээ сонссон болгоныг ойлгож авах нь чухал. 

	Сайн юм болбол сайныг мэдэх, муу юм болбол мууг нь мэдэх хэрэгтэй л юм. Тэгэхээр та нарт хэдэн үг хэлье гэж сананам би. Одоо тогтноод байгаа түр засгийн газар бол түр л учраас хөрөнгөтний засаг юм. Тийм болохоор хаант засаг, түүний гяндангаас юугаараа ялгаатай юм бэ? Юугаараа ч ялгаа алга, Жишээ нь хаант засгийн үед Чит хотод суудаг цэргийн захирагчийн оронд өөр хувцас өмссөн цэргийн захирагч сууж байна. Дээд-Үдэд хааны үед хошууны дарга гэж айхавтар том цагдаа сууж байдаг сан. Одоо түүний оронд бас л өөр хувцастай айхавтар том цагдаа сууж байна. Бас Чит хотод буриад үндэстний дум бий болоод, тэнд буриадын эрдэмтэн гэж өөрсдийгөө нэрлэсэн, хоосон хашхирагч хэдэн хүн, эсер, меньшевикууд, үндэстний үзэлтнүүд цугларч, большевикуудаас айгаад, бурхандаа мөргөж байдаг юм гэж сонсогддог. 

	Тэд бас л баяд, ноёдын хөвгүүд биз дээ. Тэгэхэд манай энд хэн хэн одоо овойж байна вэ! Аймаг дээр бол хуучин Хорийн тайшаа ноён шинэ болоод сууж байна. Хошуунд бол хуучин язгуурт, ноён ахлагч гэх зэрэг л сууж байна. Өөр юу шинэ болов оо?. Тэдний хийсэн юм нэг ч алга. Худир Хэжингийн хоймроор налайн суудаг хомхой ховдог баячуул, ноёд хуруугаар ч чиглүүлэлгүй хуучин хэвээр байхыг нь харж байгаа биз дээ. Ядуу хоосон ардыг хайр найргүй хяхан хавчиж байгаад хоёр нэгийг нь суга татан авч байдаг хомхой ховдог Өвгөний Бадам тэр булааж авсан хөрөнгөө буцааж өгсөн үү? Хаант засгийн үед харж дээрмээр олны юмыг булааж авсан чи түүнийгээ буцааж өг гэж ноёд сайдууд баян Бадамыг захирч зандарсан явдал бий юу? Үгүй. Түүнийг та нар сайн мэднэ. Ядуу хоосон ардууд шинэ хуулиар шийтгүүлж, баяд ноёдод авхуулсан юмаа эргүүлж авсан уу? Хэн ч аваагүй! Та нар байсан биз дээ? Саяхан сумын цуглаан дээр Өвгөний Бадам: «Хүн өвс иддэггүй юм, мал өвс иддэг болохоос биш. Надад хадлан гаргаж өгөөч» гэж байгаад Холхой өвгөний хоёр десятин газрыг хүчээр түрээ барьж байж авсан шүү дээ. Ийм л байна. Тэгэхээр олныг хангах засаг төр юм гэж хэн итгэж найдах юм бэ?Харин Өвгөний Бадам мэтийн өлөн ховдгууд л найдаж байгаа байх. Тэр нь юу болох бол доо. Олны уур хилэн улаан дөлөөр мушгирах нь гэж зүүдэлсэн би. Цэргийн ар талын ажлаас амьд үлдсэн хөвгүүд маань ирлээ. Бас Цэрэнпил Должидтойгоо шоронгоос гарч, Чит хотод ирээд, Должидоо эмчлүүлж байна гэж дуулсан. Хөөрхий тэр хоёр түүхт цагийн ирэхэд, төрсөн нутагтаа, төрөлх ард олондоо туслах байлгүй дээ гэснээ, улам уяруун дуугаар: — Миний ганц хүү надад яасан ч буцаж ирэхээ больсон шүү дээ гээд нүднээсээ гэнэт нулимс дуслуулан, гэр тийшээ түргэн алхаад явчхаж бил ээ. 

	Дорж өвгөнтэй ярилцаж байсан хэдэн хүн түүний хойноос өрөвдөн харж: «Хөөрхий дөө, Өндөр настай болсон хойноо ганц хүүгээ алдах гэдэг хэцүү юм даа. Яая ч гэх вэ дээ. Тэгээд, ухаантай хатуу хүн болохоор л гутарч гуньхарснаа огт мэдүүлэхгүй явах юм даа» гэлцэн бүгдээрээ мориндоо мордож цааш явцгаав. 

	Ингэж явах хоорондоо тэдний дунд явсан өндөр хүү нөхөд тийшээ харж: 

	За, нөхөд минь Бошигт гуай, та нар юу гэж санаж явна вэ? Дорж өвгөн маань юугаа ярих нь энэ вэ, тэр хэлдэг нь үнэн юм уу! Аль ам байна л гэж бурсан аврал зүүд үү? гээд инээнэ.. 

	Бошигт өвгөн, толгойгоо хөдөлгөн бага зэрэг гилжийлгэсхийн бодол бодон хэсэг явснаа: 

	— Би энэ хувьсгалын тухай юу ч ойлгоогүй явсан хүн юм байна. Хаан уналаа гэж сонсохдоо хамаг юм цөм сайн сайхан болж, мал мэт тоологдож явсан бидэн шиг амьтан хүн болж хөл дээрээ босох нь гэж баярласан юм сан. Тэгээд энэ Бадам гэж хар нохой өнөөх хэвээрээ байхад нь хор шараа хөдлөн урмаа хугарч билээ. Харин Дорж найзынхаа ярианаас их юм ойлгож авлаа. Энэ Дорж минь хаанаас сонсон ухаж мэднэ вэ! Зөвөө. Үнэн ярьж байна. Энэ чинь аль эртнээс нааш ахмад ноёдоос, дээдчүүлээс айдаггүй муу муухайг нь илэн далангүй нүүрт нь нус нулимстай нь хэлчихдэг биерхүү зоримог ширүүн хүн шүү дээ. Тэгж явсаар Читийн шоронд нэг жил суугаад арай голтой амьд юм ирсний нь бид мэднэ. Түүнээс хойш улам гаарч, үргэлж «тэмцэл, тэмцэл» гэж хэлдэг болсон юм. Тэр нь одоо болоход утгатай л юм байсан юм байна гээд бас л толгойгоо хөдөлгөн, Дорж өвгөний тухай үүний урьд нэг тохиромжгүй үг хэлчихсэн тул түүндээ гэмшив үү дээ гэж санамаар болно.

	Энэ үед бусад нөхөд нь нүүр нүүрээ харж битүүхэн инээмсэглэсний дараа өнөөх өндөр цагаан хүү мөн л Бошигт өвгөн тийш хараад: 

	— Бошигт гуай та тун зөв ярьж байна. Нээрээ л болж байсан юмыг Дорж өвгөн маань үнэнээр нь хэлж байна гэж би санаж байна. Тэгэвч зарим юмыг тун ч зориггүй хэлэх шиг боллоо. Тэр нь юү вэ гэвэл ийм байна. Чит хот дахь буриад нарын үндэсний дум буриадын эрдэмтэн нь бид гэсэн баяд ноёдын хөвгүүд, эсер меньшевикууд большевикуудаас айж байна гэдэг нь маш зөв. Харин «Бурхандаа мөргөж байна» гэдэг нь өөр ёгт утгатай бололтой. Тэр нь бол буриадын үндэсний дүүмийн эсер меньшевикууд гурван зуун жилийн турш орос ард түмэнтэй ах дүү болж, авир зан, ажил соёлоо нэгтгэсэн буриад нарыг оросын ард түмнээс таслан холдуулж, харийн гүрэнд нүүлгэн аваачаад, дотоод Монгол, Халх монгол, Барга монгол гэх зэрэгтэй нэгтгэн их монгол улсыг байгуулаад, түүнийгээ харгис эзэрхгүүдэд худалдаж идэх зорилттой юм аа. Тийм учраас тэд эсер Богданов, хошууны ноён явсан Намдаг Дылыков хоёрыг өөрсдийнхөө дундаас сонгон, Дотоод монголд явуулж тэндэх Жалайд богд гэгч нэг галзуу ламд тэр гүрний хаан болж өгөхийн тулд өргөл мөргөл хийлгэсэн байх. Тэр бузар явдлыг нь Дорж өвгөн түрүүн яриандаа ёгтлон гаргах шиг боллоо. 

	Ийм эвлэршгүй дайснуудын үйлдэж байгаа бузар хэргүүдийг шударгаар шууд хэлж, илрүүлэх ёстой юм. Түүнийг эрүүл ухаантай хэн зөв гэж тэдний малтсан үхэл зовлонгийн нүх рүү орох юм бэ? Саяхан ардын тэдгээр дайсны үүрлэж байгаа газраас өөрсдийнхөө өдүүлсэн хэргийг биелүүлэх санаатай Жамсранов гэдэг буриад ноён, хийд бүрээр хэсэж баяд ноёд, лам нарыг цуглуулаад нууц яриа хийсэн байх. Түүнээс хойш ламаас Даржаа гавж, хараас Өвгөний Бадам тэргүүтэн «Монгол руу нүүх гэж явж ард олныг гүрэндээ оруулахын тулд богдын лүндэн, бурхны зарлиг гэх зэргээр хашхиран гүйлдэх болжээ. Бид үүнд нь хатуу цохилт өгч байх ёстой. Тэдний гарт орж, төөрөх гэж байгаа хүмүүсийг хориглон болиулах хэрэгтэй. Та юу гэж бодож байна?

	— Чи тун зөв хэлж байна. Тэр нохойнууд чинь нээрээ л тэгж байж гүйлдсэн юм. Түүгээр ч барахгүй. Молон багшийн зарлиг гэж байж хэлсэн байх. Түүнийг сонсоод зэвүү минь хүрч бил ээ. Би өөрийнхөө үеийн хүмүүсийг үгэндээ оруулж чадна. Тийм муухай юм үйлдэж байгаа дайснуудыг үр үндсээр нь тасалж үгүй хийх хэрэгтэй. Насан туршид хамт айл хөрш байсан үнэнч шударга орос нөхдөөсөө салж, харь холын танихгүй нутаг руу нүүнэ гэж амьд яваа цагтаа тийм бузар муухай үгийг хэлэх ч үгүй, санаа сэтгэлдээ оруулах ч үгүй бид. Бурхан хараг! Тэгсэнд орвол боож үхсэн дээр гээд, Бошигт өвгөн чанга дуугаран, ам алдаж, царайгаа хувьсган тэртээ харагдаж байсан Бадамынхан тийш хуруугаа ёдолзуулна. 

	Хажууд нь зэрэгцэн яваа бөгөөд тээр жил Доржийн хурим дээр ерөөгч болж суусан Оодон өвгөн, Бошигт өөд харж: 

	— Бошигт минь! Яасан их уурлах юм бэ чи. Тайвшраач! Ийм муухай юм болж байгааг сонсохдоо ард хүн болохоор уурлах тань ч буруу ч биш. Гэхдээ хөдөө ээрэм талд хашхиралдсанаар хэрэг минь бүтэхгүй шүү дээ Харин РаДнаа, Гамбал хоёр маань өчигдөр Чит хот руу явсан гэнэ лээ, тэдний буцаж ирэхэд сонин дуулдах байлгүй гэв. 

	— Надад яагаад дуулгаагүй юм бэ та нар. Раднаа, Гамбал хоёртой Чит очилцож, тэр Буриадын думд цугларсан буруу үзэлтэй, муу нохдыг үгүй болтол нь загнаад, нүүрт нь нулимчхаад ирэх юм сан. Надаас юу олж долоох вэ дээ тэд. Тэгээд Читийн большевикуудтай уулзаж, өөрийнхөө ядуу хоосон явсныг, Өвгөний Бадамд насан туршдаа үр хүүхэдтэйгээ боолчлуулан, хар хөлсөө идүүлчхээд эцсийн эцэст арьс махаа хуулуулж улаан голоо шувтруулснаа, нэгд нэгэнгүй ярих сан бил ээ. Халаг минь гэж Бошигт өвгөн улам ганьхарна. 

	Бошигт гуай тогтож хайрлаач! Ард олондоо ойлгуулах хэлэх юм танд их байна. Хожим очих, уулзах цаг хаа мундах нь. Раднаа, Гамбал хоёрын ирэхэд ярилцан зөвлөх юм зөндөө л байлгүй. Тэгэхэд бас эндэх баяд, ноёд, лам нар тэргүүтэй хар санаатнууд бидэнд хорсоод л буу сум бэлтгэж байна гэнэ. Тэднийг дээрээсээ тушаал заавартай гэж ойлгох нь зөв. Энэ ч амархан хэрэг биш шүү. Тэднийг тэгж байхад, бид тэднээс юугаараа дутах юм бэ? Манай залуучууд цэргийн ар талын ажил хийж их юм үзэж дуулж, хатуужаад хэрэв тэдэнтэй тулалдах болбол буцахгүй байх гэж өндөр цагаан залуугийн хэлэхэд Бошигт өвгөн хөгжилтэйгөөр: 

	— Би ч тулалдана. Намайг өвгөн гэж битгий чамлацгаа! Өвгөний Бадамтай тулбал, түүнд ар нуруугаа харуулахыг минь буриад хүн үзэхгүй гэж ам алдав. 

	Үүнээс хойш хэд хоногийн дараа Раднаа. Гамбал хоёр Чит хотоос буцаж ирэв. Хоёул их ядарсан байдалтай, гэр гэртээ цайлж суухад нь ойр хавийнхан нь ирж гэрт нь багтахгүй болтлоо цугларчээ. Тэдний дунд Дорж, Бошигт, Оодон гурав ч бий. Мөн цэргийн ар талын ажилд явж ирсэн залуучууд ч олон аж. Өнөөх өндөр цагаан залуу ч харагдана. Энэ хүү бол Сэлэнгийн ноён гэдэг газар хасаг хүний гэрт төрсөн аж. Бага насандаа эх эцгээс өнчрөн хоцорч, ихэд зовж зүдэрсэн хүн ажээ. Ийм учраас нутгийн нь цэргийн ахлагч хасаг цэргийн хууль дүрмийн ёсоор хасаг хүн цэргийн албанд мордохдоо морь эмээл, хувцас, сэлэм зэргийг өөрийнхөө хүчээр бэлтгэдэг байсан тул, тэр өнчин хүүг нутгийн нь нэг баянд юмыг нь бэлтгүүлэх гэж гурван жилийн хугацаагаар худалдсан юм байж. 

	Түүнээс хойш тэр залуу баяны зарц болж, гурван жилийн турш зовж зүдрэн тэсэшгүй болохоор тэндээс оргож дайны үеэр Хэжингэ нутагт явган нүцгэн иржээ. Энд хэдэн жил аж төрөхдөө Дорж өвгөний Бадамтай танилцан, гэр бүл болон амьдрахаар шийджээ. Ер нь энэ залуу ажилч, зан авираар сайн, үнэнч шударга хүн байж билээ: Дайны үед цэргийн ар талын ажилд хөвгүүдээ явуулсан айлд чадах чинээгээрээ тусалж байсан учир ард олны дунд их л итгэгдэн нэр хүнд олж, сонгоол Гомбо гэж дулаахнаар нэрлэгдэх болжээ. 

	Гэвч энэ нутгийн баячуулд хар хөлсөө хайр гамгүй идүүлсэн нь хэмжээлшгүй аж. Хэдий тэгэвч юмны хойно гарч, хов хоосон хоцорсонгүй. Хаант засгийн хар ноход болох баяд, ноёдын эсрэг өшөө хорслоо хуримтлуулан, тэднийг заналхийлж явдаг нь одоо ирт мэсний ир үзүүр шиг улам хурцдаж, жинхэнэ бодит байдал дээр хэрэгжиж эхэлсэн байна. 

	Сонгоол Гомбо энэ нутагт ирсэн цагаас хойш Цэрэнпил Должид хоёр эндэх баяд ноёдод хавчигдаад, амь биеэ арчлахын тулд оргон зугтаж, арав хорин жил сураггүй болсон тухай сонсохдоо би ч гэсэн тэдэнтэй адил хүндээ гэж дотроо бахархан бодож явдаг байжээ. Тэгээд Раднаа, Гамбал хоёр сониноо ярих гэж Раднаагийнд хоёулаа байхад нь хамгийн түрүүнд: 

	— Цэрэнпил, Должид хоёр хаа байна вэ? Читэд байна гэдэг үнэн үү? Тэр хоёртой уулзав уу та нар? Бас Читийн большевикуудтай уулзсан уу? Ард олны маань бүрэн эрх чөлөө хэзээ ирэх гэж байна вэ? гэж дээр дээрээс нь асуув. 

	Раднаа, Гамбал хоёр хэн маань хариулах вэ гэсэн маягтай бие биеэ харснаа Гамбал хоолойгоо засан, бас өөр хүний асуухаас өрсөн Гомбын асуултад товчхон хариулж эхлэв. 

	— Цэрэнпил Должид хоёр одоохондоо Ниршүү хотод байгаа гэнэ. Тийм болохоор уулзаж чадсангүй бид. Түрүүхэн зургаан сарын эхээр Читэд ирээд Должидынхоо биеийг эмнүүлж, нэлээд удаан байсан юм байх. Тэгээд Должидын бие сайжрахын хамт, Ниршүүгийн ажилчдын дунд ажил зохиох даалгавар аваад цаашаа явчихсан байлаа. 

	Бид Цэрэнпилтэйгээ уулзаж чадаагүй ч гэсэн, тэндэх большевикуудтай уулзаж, учир байдлаа нэгэнт тоочин, хөдөө нутагт болж байгаа юмыг цөмийг нь ярьсан. Тэд ч их сонирхлоо. Тэгээд ирж хэлсэн тань их сайн байна. Бас өөр нутгаас та нар шиг хүмүүс ирж л байна гэж баяр хүргээд цаашдаа нягт холбоотой байя. Бид сургаал заавар өгч тусална. Сайн цаг ирэх ойртож байна. Түүнийг зохион байгуулалттай зоригтой угтахад бэлэн байх хэрэгтэй. Тэр ариун хэрэгт саад тотгор хийж байгаа баяд ноёд лам нарын мэх гоход орж төөрөх хэрэггүй. Тэдний эсрэг эрс хатуу тэмцэцгээ! Тэд юу хийх гэж байгааг нь сайтар ажиглан харж байх ёстой та нар гэж хэлсэн гээд дуугүй болов. 

	Амаа ангайчхаад загнаж суусан Бошигт өвгөн: 

	— Тийм л байх ёстой. Тэгэхлээр үнэнч шударга большевикууд бид ядуу хоосон буриад ардыг унтсан нойрноос тань сэрээж, унасан газраас тань босгоно гэсэн байна. Цэцэн ухаантай, эрс зоригтой хөвүүд минь зовлонгоос тэмцэлд, тэмцлээс ялалтад, ялалтаас жаргалд хүргэж, ард олноо баярлуулцгаа. Өрөөсөн хөл дээр өвгөрсөн ч гэсэн, хоёр хөл дээрээ гишгэх л байх бид. Баяд ноёдод арьс махаа өвчүүлж, амаараа дүүрэн шороо үмхэн, цус нөжөө урсгаж хэвтсэний минь харсан байх та нар гээд гэнэт уяран нүдээрээ дүүрэн ус мэлмэрүүлж билээ. 

	Энд суугчид цөм, арав гаруй жилийн өмнө Өвгөний Бадамын гэрийн хойхно түүдэг галын дэргэд Бошигт өвгөн нурууныхаа арьсыг шалав цохиулчхаад ёолон гулдайж хэвтсэнийг бас тэнд Ямаахан хөгшин тамлалыг даалгүй нас барсныг дурсан санацгаав. Тэгэхэд бас хориод хүн нуруугаа бургасдуулж билээ. Тэдний дунд би ч оролцоод амь голоо шувтруулсан хүн байгаа юм гэж сэтгэлдээ өшөө хорслын гал бадраан, баяд ноёдыг шүд зуун занаж сууцгаана аж. 

	Дорж өвгөн, толгойгоо хөдөлгөн нэг юм шийдвэртэй бодов бололтой их л урам зоригтой дуугаар: 

	— Хөвүүд минь сайн байна та нар! Большевикуудын нам оросын ард түмэн хоёр мандаж байгаа цагт ард олон яагаад өнчрөх юм бэ? Буриад нүүртэй буг чөтгөр болсон баяд ноёд лам нарт итгэж тэдэнтэй эвлэрэх андуурал бидний дунд байх ёсгүй. Тэгэх ямар ч үндэс бидэнд алга. Тэдний эсрэг эрс хатуу ирт мэсээр тэмцэх хэрэгтэй гэж хэлж байтал нь гэнэт хаалга нээгдэв. 

	Гаднаас Бадамын Мантахай, Будын Базар, Борнойн Равдан тэргүүтэй арав гаруй хүн тус бүр винтов, бярдан, гар буу гэх зэр зэвсэг барин орж ирүүт Борнойн Равдан: 

	— Битгий хөдөлцгөө хар ноход! гэж хашхирахад Будын Базар бууныхаа мөрлөгчөөр гэрийн шал түс хийтэл дохиж: 

	— Энд цуглараад юу хийж байгаа юм бэ та нар? Чит хотоор золбирч тэндэх большевикуудтай уулзаж ирсэн Раднаа, Гамбал хоёр тань юу ярьж сургаж байна вэ? Шоронгийн лүд болсон Цэрэнпил хэзээ ирж бидэнд тэнэг толгойгоо хага буудуулж үхэх гэж байна вэ? Амьд байгаа дээрээ хурдан хэлцгээ! гэж хашхираад хөлөөрөө бас шал дэвсэлнэ. 

	Дорж өвгөн нэлээд зоримгоор

	— Борнойн Равдан та ноён юм уу, аль нохой юм уу? Таны зарлигаар хүн бүхэн хөдлөлгүй байх ёстой юм уу? Хэрэв тийм бол та арай хожимдчихсон юм биш үү? Аль би буруу ойлгож байна уу? гэж егөв. Тэгэхэд Борнойн Равдан шүд зуун: 

	— Дуугүй бай! гэж хашхирна. 

	Энэ үед Гамбал зугуухан босож гарынхаа алгыг доош харуулан зангаж: 

	— Та нар тайвшир. Ая зүйгээ олж бидэнтэй ярилцвал зүгээр бий. Та нарын нас урт биш болжээ. Хэтэрхий ихээр аашилбал тань та нарын амьдралд гэнэт эвгүй юм үзэгдэж магадгүй. Шууд хэлэхэд Читээс авчирсан гар бөмбөгнийхөө нэгийг та нарт бэлэг болгож өгөхийг минь тогтоож хайрлана уу? гэх чацуугаа гэнэт хаанаасаа юм, мэдэхгүй нэг гар бөмбөг гаргаж, түүнийгээ далайгаадхав. 

	Борнойн Равдан хоёр гараа наманчлан сөгдөөд «өршөөж хайрлаач! битгий алаач» гэж хашхираад хоёр нүдээ анин хөсөр суучхав. Мантахай, Базар хоёр гэнэт байшингийн булан руу толгойгоо харуулж нэг гараа арвайлган, нүүрээ дараад юу ч дуугаралгүй уначхав. Бусад нь буунуудаа хаячхаад Гамбалд наманчлан, хүн харшгүй муухай царайтай болчхоод: «Битгий шидээч, битгий шидээч» гэлцэн бархиралдана. 

	Гамбал, Раднаа хоёр тэргүүтэй хөвүүд, Бошигт өвгөн тэргүүтэн ухасхийн очиж, буунуудыг нь авуут муужран унатал нь толгой түрүүгүй цохив. Бошигт өвгөн нүдээ анин наманчилчхаад сөхөрч суугаад Борнойн Равданыг яг нүүр лүү нь өшиглөн гэдрэг нь харуулж унагаад: «Ингэх л гэсэн юм чамайг» гэж дуугарсаар багалзуурдав. Борнойн Равдан Бошигт өвгөний дор хэвтэж байгаа үед: 

	— Бошигт гуай өршөөгөөч битгий алаач! гэж гуйв. 

	— Бас үхэх дургүй юу чи? Муудаж өнгөрсөн ч гэсэн ардын хүү гэж тань! Мохож элэгдлээ ч гэсэн төмөр савар гэж мэд! Миний нуруун дээр суухдаа бүргэд байл уу чи, ардын саварт орохдоо, болжмор байж шүү гэж мэд! гэж эцсийн нь амьсгалыг таслах шахаж байв... 

	Нэг өдөр Бадам гуай Даржаа гавжийг залж, жасаа сахиусаа, бас төвшин байдлын тулд гэж хэдэн засал гүрэм уншуулж байв. 

	Бадамын гонзгой урт байшингийн баруун тасалгаанаа бурхны нь том хар ширээн дээр олон зул асна. Ааруул, тос, чихэр, балин, чанасан мах таваг дүүрэн тавиастай, бас час улаан болтол нь цусаар будчихсан догжир шовойн харагдана. Бурхнаас нь үргэлжлэн ханын хажуугаар тавьсан өндөр жавдангийн дээд захад Даржаа гавж олон давхар олбог дээр тухтай завилан суугаад том орхимж нөмрөн энгэрээ сэлчихсэн, хоолойгоо шахан унзадлан шавь нартайгаа уншиж, цан хэнгэрэг дамраа зай завсаргүй пижигнүүлнэ. 

	Бадам хоймортоо хар эхнэртэйгээ хамт орон дээрээ наманчлаад, мөргөж байх хоорондоо Даржаа гавж тийш хялам хийж харахдаа «Ай, золиг чи ч минийхээ нэлээд их өвсийг шатаачхаж бил ээ. Бас намайгаа гэмтэн болгох гэж цагдаа ноёнд нэлээд олон төгрөг өгсөн байх даа. Тэгээд надтай эв түнжингээ болиод ширээт лам болж чадаагүй шүү дээ чи. Өвсний шатсаны дараа хийд дэх байрыг тэнэг Халзангаар шатаалгачхаад үг хэл гаргахгүйн тулд их хүүгээрээ Халзанг алуулчихсан билээ би. Гэтэл одоо энэ Даржаад сахиус хуруулж, засал уншуулж байх гэж дээ. Бас хачин юм даа. Цагийн байдал гэж өөрийн эрхгүй чимхэх нэг махтай, шивнэх нэг үгтэй болгож чаддаг юм байна» гэх мэтээр бодолхийлэн бурхандаа мөргөхдөө мартчихаад наманчилсан хэвээрээ байж байв. 

	Хоолойгоо бүдүүн нарийн болгон уншиж суусан Даржаа гавж Бадамын мөргөхөө больж бодлогод хатсан янзтай, бурхан тийшээ гөлөрчхөөд байхыг нь хараад: «Энэ золиг чинь юу болоод, мод шиг зогсчхов оо. Хай ер нь энэ чинь минийхээ хийд дэх байрыг тэнэг Халзангаар шатаалгачхаад дараа нь түүнийгээ өөрийнхөө их хүүгээр алуулсан тэр нүглээ наманчилж байгаа юм биш биз. 

	Аль мянга гаруй төгрөгөө Дондог төлөөлөгч, цагдаа ноён хоёрт хахуул болгон өгч, намайг муу болгох гэсэн явдлаа саначхав уу? Зүгээр, тэгж л байг.. Энэ нохой чинь тийм хорт ажил харанхуйгаар хийсэнд нь миний шар хөдөлж тэр даруйдаа давхин ирээд өвсийг нь шатааж орхисны минь мэдэж ч байж магадгүй. За тэр ч яах вэ. Өнгөрсөн хэрэг! Энэ Бадам чинь том баячуудын нэг, би ч гэсэн том лам нарын нэг. Тэгээд энэ бид хоёрынхоор өшөө хонзон ч цагийн байдал явцуу болоод ирэхлээр өглөөний хяруу шиг нүүрний жижиг тоос болж, хайлчих л учиртай байж» гэж сануут дамраа чанга чангаар дуугаргаадхав. 

	Удсан ч үгүй нэлээд сүржинтэйгээр сор догжроо гаргаж даллага хурайлгаар уншлага дуусав. Дараа нь Даржаа гавж Бадам гуай хоёр архи ууж, мах идэж, улаан зээрд болчхоод, ах дүү хоёр шиг аль бүх юмаа ярилцаж эхлэв. 

	Даржаа гавж савтай хөөрөг гаргаж суудлаа засан: 

	— За, Бадам гуай та юу гэж бодож байна? Харж суусан хаан маань хамт түшиж суусан шорон маань түгшүүртэй боллоо. Тан шиг баяд, над шиг ламд юу болох гэж байна вэ? гэж асуув. 

	Бадам гуай халамцуу баргар царайгаа бага ч гэсэн засахыг оролдон зальтай нүдээ цавчлан: 

	— Гавж ламбугай та мэдэж л байгаа биз. Хаан ширээнээсээ хальсан ч гэсэн төрийг нь хэвээр байлгахын тулд аварга их баячуул амбан их ноёд, ахлагч их лам нар бас бага улаантан гэдэг меньшевик эсерүүдийн тусламжтайгаар эргэж цөхрөлтгүй мэрийж л байна гэлцэх юм. Бурхны авралаар бүгдийн маань буянаар санасан хэрэг маань бүтэж, зорьсон зорилго маань хэрэгжих ёстой гэж итгэж байж бил ээ. Гэтэл өдөр ирэх бүр өөдлөхөө больж байгаа сурагтай. Энэ Дорж өвгөн хогийн Бошигт өвгөн хоёр хүртэл хүнтэй адил хүн бололцож Раднаа, Гамбал, сонгоол Гомбо мэтийн хүмүүсийг тухирч залуучуудаас эхлээд, зарим өвгөдийн зан авирыг нь хувиргаж байгаа бололтой. Хэдийд юу болсныг сонссон биз дээ. Раднаа, Гамбал хоёр Читээр золбирон тэнэж яваад буцаж ирүүтээ хүмүүсийг цуглуулчхаад байхад нь хөөн тараах гэж ихчүүлийн зарлиг буулгасан ёсоор Борнойн Равдан, манай Мантахай, зайсан Будын Базар тэргүүтэй хэдэн хүн очсон биш харин алуулах шахаад чүү чаа амьд гарсан юм даг. Түүнээс хойш явсан л газарт минь тэд намайг ширүүнээр зүхэж занадаг боллоо. Одоо тогтоод байгаа хууль дүрэм маань ч хуучин шинэ хоёрын хооронд холион бантан болчхоод, ядуучуулаа ч дарж чадахгүй, баячуулаа ч өргөмжилж чадахгүй байна гэж би санадаг боллоо гэж гунигтай хэлэв. 

	Даржаа гавж бодлого болж хамрын тамхи татаад ханцуйгаа шамлан: 

	— Харин ээ, ямар том болдог бол доо. Дорж. Бошигт хоёрт ч юу базаах вэ гайгүй байна. Тэр Раднаа, Гамбал хоёр Петроградад Хааныг унагасан үймээнд оролцсон юм гэж би сонссон. Хэрэв тэр үнэн бол, ёстой л аюултай хүмүүс байна. Тэр хоёр золигийг сонгоол Гомботой нь үгүй хийчхээд, бусдыг нь баривчлаад, авчихвал цаана нь базаалтай амьтад үлдэхгүй байх гэж бодном. Та юу гэж санаж байна даа гэв. 

	— Ламбугай та, хэтэрхий хялбархнаар санаж байгаа юм биш үү. Тэр арай тийм бишээ. Энэ бол ганцхан манай Хэжингэд ч болж байгаа зүйл биш. Иймэрхүү явдал орос орон даяар дэлгэрсэн гэж ярилцах юм. Түүнийг адгийн муу Раднаа, Гамбал хоёр толгойлж байгаа юм биш?

	Энэ бол Читийн большевикуудтай холбоотой хэрэг гэж ойлгох хэрэгтэй. Тэгэхлээр эдэнтэй тэмцэх явдал бол нэлээд чанга өөр утгатай болж байна. Хүрээ хийдийн лам нар, нутаг бүрийн ноёд цөмөөрөө үндэсний думээс эртүүд зориуд ирсэн хүний хэлснийг биелүүлэхээс өөр аргагүй боллоо гэж би бодож байна гээд, Бадам гуай: Даржаа гавжийн урдаас эгцлэн харав. 

	Даржаа гавж Бадам гуай хоёр ам халж, чин зүрхнээсээ ярилцаж байгаа энэ үед гаднаас Будын Базар хэдэн хүний хамт орж ирээд, амьсгалаа дарж ядан: 

	— Бид нэг эвгүй юм дуулаад та нарт сонсгох гэж ирлээ гэв. Тэгэхтэй нь хамт Даржаа Бадам хоёр царайгаа хувьсхийлгэн хоёр талаас нь зэрэг: 

	— Юу вэ? юу вэ? гэлцэн өндөлзөв. Будын Базар мөн л амьсгаадсан хэвээр. 

	— Читээс, аймаг хошуудад нууц мэдээ ирсэн гэнэ. Петроградад саяхан дайн болсон юм байх. Тэгээд большевикууд ажилчид бас цэргүүд, усан цэргийнхэн энэ 10 дугаар сарын 25-нд түр засгийг унагаж, өөрсдийнхөө ажилчин тариачны засаг тогтоож гэнэ. Тэгээд орос орны иргэдэд хандаж большевикууд тунхаг гаргасан юм байх. Түүн дотроо хөрөнгөтний түр зуурын засаг унаж, засгийн бүх эрхийг зөвлөлүүдийн гарт оров гэж зарласан бололтой гэж сонсголоо. 

	Чит дэх большевикуудын хувьсгалт хорооны удирдлагын дор ажилчин, ядуу тариачин цэрэг, улаан гвардичууд Чит хотын гудамжнуудыг нэг өглөө бүсэлчихсэн байв. 

	Мань Цэрэнпил бор шинель өмссөн, малгайдаа улаан тууз уяад, буу сэлэм зүүж, сум гранат бүслээд, мөн л иймэрхүү хэсэг ажилчдын дунд явна. Тэдний хойноос баруун гарынхаа ханцуйдаа улаан хэрээс бүхий цагаан даавуу уяж, цүнх зүүчихсэн хэдэн эхнэр алхална. Тэдний дунд ариухан Должид яваа харагдана. 

	Удсан ч үгүй Чит хотын гудамжинд газар бүр бууны дуу нижигнэж эхлэв. Түүний завсраар «ура» хашхиралдах нь мөн энд тэнд сонстоно. 

	Цэрэнпилийн яваа отряд чулуу дэвссэн нэг гудамжны амыг хааж хэсэг дайсантай тулалдаж эхлээд, богино хугацааны дотор тэднийг бут ниргэв. Гэтэл цаанаас өөрсдийнхөөс нь гурав дахин олон дайсан ширүүн довтолж ирэв. Цэрэнпил энэ тулалдаанд большевикууд ямар их баатар зоригтой байдгийг гайхав. Тэгэх хоорондоо би ч большевик хүн шүү дээ гэж бодно. 

	Дайсны довтолгоо улам ширүүсэв. Цэрэнпилийн отряд гудамжны чулууг ховх татан авч, хаалт хийв. Бууны сум ширүүн мөндөр шиг асгарав. Бас байшингийн дээвэр цонхоор хүмүүс шоволзон, булталзах харагдана. Тэд чухам хэн болохыг яаж мэдэх вэ. 

	Цэрэнпилийн отрядын байдал маш хүнд болов. Гэвч Цэрэнпил ер ухрах шинжгүй шүдээ улам чанга зуучхаад буудаж л байв. Гэнэт харах нь ээ Цэрэнпилийн хажууд хэвтээд буудаж байсан дарга Иван Козлов, улс төрийн комиссар Алексей, Семенович хоёрын толгойноос цус гоожиж байлаа. 

	Цэрэнпил Иван Козловын орлогч учир даргын үүргийг биедээ хүлээж авснаа мэдлээ. 

	«За, яах бил ээ? Дайсны гарз манайхаас хоёр дахин илүү бололтой. Тэгэвч үлдэж байгаа тооны талаар биднээс хавьгүй олон байна. Эдний эсрэг довтолбол арай амжихгүй бололтой. Тэр цонхоор харагдсан ямар хүмүүс бол? Юунд аль ч тал руу нь буудахгүй байна вэ. Хай, эд нар бол аль ялсан тал руу нь орох гэсэн бялдууч хүмүүс байж таарах «бий» гэж сануут, дайсан «ура» хашхиралдан довтолж гарлаа. Энэ үед байшингийн дээвэр цонхоор булталзаж байгсад бужигнаж эхлэв. 

	Цэрэнпил нөхөд тийшээ харж: 

	— Гар бөмбөгөө бэлтгэцгээ! Буудсаны хэрэггүй! гэж дайсанд дуулдахуйц чанга команд өгөв. 

	Бууны дуу гэнэт намдаж чимээгүй болчхов. Уулгалан довтолж яваа дайсан одоо яллаа, бууны нь сум дуусчхаж гэж бодсон бололтой зоригтой чанга хашхиралдсаар гуч шахам алхам ойртон ирэв. 

	Цэрэнпил одоо болсон байх гэж санахынхаа хамт: 

	— Нөхөд гар бөмбөгөө! гэж хашхирав. Бүгдээрээ ухасхийн босож, хэд хэдэн гар бөмбөг цувуулан шидэв. 

	Дайсны гэдрэгээ ухран зугтсан үлдэгдлүүдийг хөөн устгаж эхэлбэл, байшингийн дээвэр цонхоор булталзаж байгсад зугтсан дайсны хойноос хэд хэдэн удаа буудав. Дараа нь бусад отрядтайгаа нийлээд шуудан» цахилгаан, банк зэрэг чухал газрууд болон дайсны бугшин үүрлэж байсан байшингуудыг эзлэн авав. Энэ өдөр ийм ширүүн тулалдааны үрээр Чит хот хувьсгалын эсрэг хүчнээс чөлөөлөгдөж, засаг хуулийн эрх мэдэл зөвлөлүүдийн гарт бүрэн оржээ. 

	Ийнхүү баяр ирж хотын их талбайд багтамгүй олон хүн цугларав. Тэдний дунд цэргийнхэн, хотынхон, ажилчдаас гадна тариачид ч бий аж. Дээгүүр нь тоо томшгүй олон улаан туг намирч, хүмүүс их л хөгжилтэйгөөр дуу дуулна. «Большевик нам мандтугай! Зөвлөлт засаг мандтугай! Бидэнд эрх чөлөө авчирсан Октябрь мандтугай!» гэж хун бүхэн лоозон тавьж, «ура» хашхиралдан, малгайгаа өөд нь хаялна. Энэ үед хөгжмийн дуу доргитол нижигнэн сонстож байсан бил ээ. 

	Мань Цэрэнпил тэнд цэргүүдтэйгээ жагсаад байх зуур: «Би энэ хотыг чөлөөлөлцлөө. Хотод арав гаруй жилийн өмнө анх ирээд явахдаа энд ганцхан л ноёд суудаг, баяд ноёдын л хот юм гэж санадаг байж билээ. Би тэгэхэд юу ч үзээгүй юу ч мэдэхгүй явж дээ. Энэ бол ардын гараар бүтэж, ардын хөлсөөр сүндэрлэсэн ардын хот юм байна. Тийм болохоор энэ хот бол ажилч ардын сурган хүмүүжсэн, хувьсгалын төрж хатуужсан, манай ардын хот юм аа. Ийм нандин ач холбогдол бүхий хотыг маань эзэрхэж, түрэмгийлж байсан бузар дайснуудыг даран сөнөөсний түүхэн баяр одоо болж байна биш үү. Би ардын хүү шүү дээ. Тийм учраас ардтайгаа хамт ардынхаа энэ хотыг чөлөөлөлцлөө» гэж бодно. 

	Энэ үед индэр дээр танихгүй нэг хүн гараад үг хэлж эхлэв. 

	— Нөхөд өө! Манай Чит хот дайсны гараас чөлөөлөгдлөө. Ард олон бид ажлаа хийж, амар төвшин жаргах цаг ирлээ. Энэ хотыг чөлөөлөх дайнд эрс зоригтой тэмцэж эрх чөлөөний төлөө амь насаа өгсөн баатруудын гайхамшигт гавьяаг бид үеийн үед хүндтэйгээр дурсах болно! гэж түүний хэлэхэд цугларсан хэдэн мянган хүн цөм минут хэр чимээгүй болж эмгэнэн хүндэтгэв. Энэ үед мань Цэрэнпил өөрийнхөө командлагч Иван Козлов улс төрийн комиссар Алексей Семёнович тэргүүтэй нөхдөө дурсан санаж, нүднээсээ ус дуслуулан: 

	«Большевик намын үнэнч хөвүүд байсан та нар шударга хэргийн төлөө баатарлагаар байлдаж амь насаа алдлаа. Та хоёрын энэ гавьяа тань мөнх дурсагдах болно. Би тангараглая. Та нарын зорьсон үнэн замаар явна» гэж бодоод, их л шаналангуй байж бил ээ. 

	Үүний маргааш өдөр Читийн хувьсгалт хорооноос Цэрэнпилийн хэдэн нөхдийг нь хамт большевик ёсоор баатар зоригтой, эрх чөлөөний төлөө буцалтгүй тэмцэж байсны нь тэмдэглэн баяр хүргэж хөхүүлэн шагнасан сайшаалын хуудсыг хорооны дарга өндөр, ялдамхан хүн гардуулан өгч гарыг нь барина. 

	Цэрэнпил мэхийн хүндэтгэж, тэр хуудсыг нь аваад даргын гарыг атган: 

	— Би ядуу хоосон буриад хүний хүү. Би дарлагдсан ард түмний эрх чөлөөний төлөө амь бие, хүч чадал санал зоригоо зориулахыг большевик намдаа, зөвлөлт засагтаа тангарагланам. Большевик нам, зөвлөлт засаг мандаг! Манай ард түмний эрх чөлөө мандаг! гээд зориг бадрангуйгаар толгойгоо дээш нь өргөж билээ Фёдор Васильевич тэндээс ухасхийн босож: 

	— Энэ шагнал хүртэж байгаа буриад хүний төрөлх нэр нь Цэрэнпил, хувьсгалын нэр нь Гаврюш. Энэ бол миний зүрхний хайртай хүү юм. Урагших явдлыг нь би цөмийг мэднэ. 

	Энэ хүү 1905 оны хувьсгалд надтай хамт оролцсон Ниршүүгийн галт тэрэгний засварын газрын ажилчдын нэг юм. Тэр үед большевик намд элссэн байх. Тэгээд Зээрэнтийн шоронгийн чулуун хана, төмөр чөдөр хааны цагдаагийн харгислалыг арван хоёр жилийн турш тэсвэрлэн, хоёрдугаар сард чөлөөлөгдсөн билээ. Өнөөдөр энэ хагацашгүй нөхдийнхөө, энэ хагацашгүй хүүгийнхээ энэ их баяр бахдалыг харахдаа бахархаж ханашгүй байнам гээд гүйн очиж Цэрэнпилийг чанга тэврэн үнсэж бил ээ. 

	Үүнээс хойш хэд хоногийн дараа Читийн большевикуудын хороо Цэрэнпилийг дуудаж өнөө өндөр хүн удаан ярилцсаны эцэст большевик намын гишүүн мөн гэсэн батлах өглөө. Тэгээд төрсөн нутагтаа даруйхан очиж, дайснаас цэвэрлэн чөлөөлөхийг Цэрэнпилд даалгаад, хэд хэдэн заавар зөвлөгөө өгчээ. Цэрэнпил зөвшөөрснөө илэрхийлж, босон гарыг нь бариад: 

	— Би большевик намын даалгаврыг үнэнч шударгаар биелүүлнэ. Надад таны хэлсэн үг миний ариун тангараг мөн. Би өөрийн төрсөн гарсан нутагтаа буцаж очоод, ард түмнийхээ хамт ямар ч бэрхшээлээс шантрахгүй ажиллана гэж хэлээд төрсөн нутагтаа очих болсондоо тун их баярлаж, талархаад гарав. 

	Өвөл өнгөрч хавар эхлэв. Үд болж хаврын сайхан нар ээнэ. Өвсөөр дутагдсан ядуу айлууд хамраараа газар хатгачихсан ганц нэг малаа харж, харамсана. Гэвч эрх чөлөөтэй болсон болохоор үүнээс хойш баячуулын гарт дахин орох нь өнгөрсөн гэж баяртайгаар ярилцана. 

	Нэг өглөө Бадам гуайнд барайсан царайтай баяд ноёд, Борнойн Равдан, Дондог төлөөлөгч, Даржаа гавж тэргүүтэй хийдийн лам нар энд тэндээс нь яаралтай цуглаж байв. 

	Читээс зугтан гарсан орос, буриад хоёр ноён, баян Срулевич гэгчтэй хамт өчигдөр орой Бадам гуайнд иржээ. Тэгээд л тэнд цуглаж байгаа нь энэ аж. 

	Тэр орос ноён нь нүдэндээ алтан хүрээтэй саравч зүүсэн цайвардуу урт сахалтай ширүүн харц бүхий ууртай янзын, анхандаа цэргийн том ноён явсан бололтой хүн аж. Буриад ноён нь хурган дотортой, цагаан чисчүү дээл дээгүүрээ шар дурдан бүс бүсэлсэн, хамба хилэн өнгө бүхий, манжуур залаатай, хар халиун малгай сөхөж өмссөн, гуч нэлээд гарч яваа насны хүн аж. Гурав дахь нь алтан оосортой, алтан цаг энгэртээ оосорлон зүүсэн, хос алтан бөгжтэй, мөн л нас нь нэлээд ахиж яваа бол уу гэмээр буриад хэлтэй, бужгар хар үстэй, монхордуу бүргэд хамартай хүн аж. 

	Эд нар Бадам гуайнд хамгийн хүндэт айлчдыг суулгадаг суудал дээр зэрэгцэн сууна. Дараа нь Даржаа гавж тэргүүтэй лам нар, тэгээд Дондог төлөөлөгч, дараа нь Буд зайсан хүзүүгээ цагаан даавуугаар боосон сөөнгөдүү хоолойтой Бойрнойн Равдан суув. Бас би л гэсэн байртай хэдэн баян өвгөд бодлого болж, хамраа харчхаад сууцгаана. 

	Тэдний урдуурх ширээн дээр чанасан, шарсан, таваг дүүрэн мах, аягатай цайнууд харагдана. Бадам гуай хоймортоо хар цэмбэн дээлээ өмсөөд, урдынхтайгаа адил хязруун томорхуу биш, харин тэрхүү ноёдыг их л хүндэтгэн уян нахилзуур байдалтай сууна. 

	Энэ үед Даржаа гавж буриад ноён тийш харж, хоолойгоо шахасхийн: 

	— Болж байгаа байдлын талаар сайн ярьж өгөхгүй юү та. Чит хотод маань ямар хувиралт урвалт болчихлоо гэж доогуур ярилцана вэ? Тэгээд цаашдаа шашин номын маань, нутаг орны маань тэргүүн түшмэд, ноёд, баядын маань амгалан аж байдал юу гэдэг нь болох гэж байна вэ? Яахаараа ядуу хоосон хүмүүс эрүү амаа билүүдэн, хөл гар нь хөнгөрчхөөд гүйлдэнэ вэ? гээд юү хэлэхийг нь хүлээн суух завсраа дуугарч юм асууцгаа гэсэн маягтайгаар бусдынхаа нүүрийг харна. Тэгэхэд бусад нь толгойгоо дохин, асуух юм аа дор дороо зэхэн бодно бололтой амаа жимийлгэн нүдээ дэмий л цавчлан сууна. 

	Буриад ноён ийм асуудал асуугдаад, тэнд байгчдыг толгой тоолон томоотой янзаар харснаа: 

	— Одоо, цагийн байдал чангарлаа. Та нар хэтдээ энд сууцгааж чадахгүй боллоо. Муу хүмүүсийг модоор цохичхоод, зарц олныгоо хойноосоо дагуулаад, харь газар нүүж очихоос өөр аргагүй болжээ. Нүүх л хэрэгтэй гээд бүгдийн нь нүүрийг нэг нэг харсны дараа: — Та нар гадаа харуул тавьсан уу? Би та бүгдийн тулд тархи толгойгоо хямгадалгүй явсан хүмүүс шүү, түүнийг та нар бодох ёстой. Бид нарын хэлсэн даасан үгийг та нар гүйцэтгэж байх учиртай. Молон багшийн зарлиг гэж дуулсан байх та нар, бид орох нүхгүй болоод, оргож тэнэж яваа хүмүүс биш, харин бурхан шиг богд лам нарын зарлиг ёсоор буриад олны нүүдэлд өдөр гаргаж, харь орон тийш гарах замыг тань зааж явах хүмүүс юм. Одоохон бид нарт морь улаа бэлтгэж бэлэн болгоцгоо! Бид яаралтай явна гээд Бадам гуай руу хараадхав. Бадам гуай толгой дохин: 

	— Гадаа харуул тавьсан, улаа морь ч зэхэлгүй яах вэ. Санаагаа битгий зовоогтун! гэж долигонон дуугармагц, Даржаа гавж өлгөн авч: 

	— Ноёд минь юунд их яарав? Байзнаж, учир байдлыг ой ухаанд маань ортол сайн айлдвал сайн сан гээд би тань яггүйхэн үг хэлчихлээ шүү гэсэн байртай бусад тийшээ харж:

	Энэ үед гадаа айхавтар чанга хашхиралдаан болж, бууны дуу тачигнав. Зогсож байгсад цөм бурхан тийш харчхаад наманчлан «Бурхан, бурхан» гэж залбирна. Мөн түрүүний гуйлгаж, сөгдүүлж суусан гурав маань ч бас л босож чичрэлдэн зогсоно. Тэгэх зуур нүдэндээ саравчтай орос ноён нэг гар буу гаргаад, толгойгоо буудахаар завдтал Срулевич бууг нь булаан авав. 

	Тэр даруй хаалга нээгдэж, гаднаас бор шинельтэй, цагаан хурган кавказ малгай өмссөн баруун гартаа улаан даавуу хадсан тэвхийсэн өндөр биетэй, цагаан царайтай буриад хүн гар буу барин орж ирүүт нүдээ бага болгон, айсандаа болоод зүрх нь амаараа гарчих шахан зогсож байсан хүмүүсийн нүүрийг нэг нэгээр ширтэн, юу ч дуугаралгүй зогсов. Хойноос нь тав үсэрдэг буу барьсан хоёр орос хүн бас дэргэд нь бор шинельтэй урвуул малгай өмссөн богино карабин буу барьсан, гуч гаруй насны эхнэр царайтай буриад хүн орж ирээд тэднийг бас л ширтэн зогсчхов. Мөн эдний хойноос Раднаа. Гамбал, Гомбо, Бошигт тэгээд хэд хэдэн залуу чийрэг хөвүүд орж гэрээр дүүрэв. 

	Чимээгүй харж байсан өндөр цагаан хүн Бадам гуайд хандаж: 

	— Бадам гуай, Та намайг таньж байна уу? Өнөөх танай бэрийг булаан аваад ар өвөрт цуурайтсан алдар нэрийг тань хугалсан ядуу өнөөх Сэдүүгийн Цэрэнпил эх нутагтаа энх мэнд буцаж ирээд байна. Тэгээд таныг мэндчилэхийг зөвшөөрнө үү гэж байнам! гэв. 

	Бадам гуай битүү багтарчхаад: 

	— Таньж байна. Цэрэнпил минь өршөөгөөч дээ. Мэнд буцаж ирсэнд чинь би чамтай яалаа гэж мэндчилэхгүй байх бил ээ? Чи хаанаас ингэж гэнэт орж ирэв ээ? гэж чичирсэн хоолойгоор хариу хэлэв. 

	— Зөв дөө. Та мартаагүй байна бий. Тийм юмыг мартах ч ёсгүй байна биз. Харин танаас асуух юм байна. Эхтэйгээ уулзах гээд олж ядлаа. Тэр минь энэ нутагт амьд мэнд байна уу? хэлж өгөхийг танаас гуйя гэж ёгт нялуун үгээр хэлээд, ширүүн харав. 

	Бадам, хөлсөө гоожуулж хөх цагаан болчхоод, гэнэт шал тэврэн хөсөр ойчив. Тэгэхэд дэргэдэх хар эхнэр нь: Ай бурхан минь ингээд яах нь энэ вэ Босооч! Тэнхрээч! гэж толгойг нь өргөж байснаа уйлчхав. 

	Энэ үед Цэрэнпил оргож явсан хүмүүс тийш удаахан харж: «Байз, энэ хоёрыг хаа үзлээ дээ» гэж бодсоноо гэнэт санав бололтой «Аа энэ чинь баян Срулевич гэгч байна шүү. Тэр нь нөгөө цэргийн бараа зөөж явахад маань Срулевичтай нэг тэргэнд суугаад дэргэд маань ирж биднийг зогсоогоод, намайг «япон» уу? гэж асуудаг хурандаа мөн байна. Тэгэхлээр энэ буриад нь үндэстний думийнхний нэг л биз гэж сануут: 

	— За, ноён хурандаа, та генерал болсон байх ёстой намайг таних ч үгүй биз дээ та. Баян Срулевич та саятан болсон байх ёстой. Намайг таньж байна уу та? Би танайд хоёр бууралтай чинь ажил хийж, таны зарц болж явж бил ээ. Тэгээд таны хорт муухай хардлагаар хоёр тэрэг буу хулгайлсан гэмтэн болж, энэ хурандаагийн гарт тушаагдах гэж байснаа сайн нөхрийн ачаар амиа аварч арайхийн гарсны маань санагтун! Ингээд Чит хотоос оргож гарсан дайсан та гурвыг хяналтдаа авлаа. Мэдэв үү? гэв. 

	Дараа нь Дондог төлөөлөгч, Даржаа гавж, Борнойн Равдан тэргүүтэй хүмүүс тийш харж: 

	— Та нар өнөөдөр болох гэж байгаа ард олны цуглаанд очих болно гээд Бадамтай нь бүгдийг нь туун гадагш гаргав. 

	Бошигт өвгөн их л егж, хүйтнээр: 

	— Нуруу сээрийг маань барсан, нус цусыг маань идсэн ноёд баяд маань алга болох нь энэ үү? Алтан дэлхийн ар өвөр ариун цэвэр болж, ард олны аж байдал энхжин сайжирч, насан туршдаа өөдлөөгүй ядуу хоосон явсан Борбоодойн Бошигт үе мөчөө тэнийлгэх боллоо. Болж дээ Цэрэнпил минь! Энэ Бадамын заль мэхэнд орж, элдэв янзаар явсан хүн билээ би. Эцсийн эцэст энэ нохойнуудад амь голоо сугалуулж, арьс махаа хуулуулж салж билээ. Халаг минь, халаг! гэж хашхирангуут шүд зуун Бадам, Дондог хоёрын шилэн хүзүү рүү нь хэдэн удаа дэлсэж хойноос нь нулиман туулцаж явав. 

	Мөн өдөр Аюуш өвгөний гэрт, эндэх нутгийн ард олны цуглаан болов. Цуглааны тэргүүлэгчээр Дорж, Бошигт өвгөн хоёр хэдэн залуугийн хамт сонгогдож, хэлэлцэх асуудлыг батлуулсны дараа, цуглаан дээр Цэрэнпил илтгэл хийнэ гэж Дорж өвгөн сонсгов. 

	Хүмүүс их л хөгжилдөн «Гялай, Яасан сайн юм. Цэрэнпил бол сайн эр. Сайн явж ирээд, сайхан юмыг ард олондоо ойлгуулж хэлж өгөлгүй яах вэ. Сайн хүү төрвөл сайн цаг ирнэ гэлцдэг шүү дээ» гэж хүүрнэн шуугилдаж, алга нижигнэтэл ташив. 

	Тэгэх хоорондоо хүмүүсийн энхрийлсэн нүд соронзонд татагдсан төмөр шиг Цэрэнпил Должид хоёр тийш тэмүүлнэ. «Хөөрхий минь дээ. Эд маань зовлон дунд төрж, зовлонгоо эдлээд зол жаргалтай уулзаж, олон нөхөдтэйгөө зол жаргалаа хувааж эдлэхийн тулд орон нутагтаа буцаж ирлээ. Хараал хавчилт хоёрт хөөгдөөд нутгаасаа явж бил ээ. Харин одоо хайр ерөөл хоёроор бид нартаа угтуулж байна» гэж хүн бүхэн дотроо санаж, уяран сууцгаана. Гэвч бас тэдний дунд ганц нэг хүн хамраа харчхаад их бодол бодсон байртай сууна. «Энэ маань ингээд юугаа ярих нь бол, өшөө хонзонгоо нэхэж, баяд ноёдынхоо толгой дээр сүх лантуу шиг буух нь уу? Тэр нь дараа ээлжтэй ч болж магадгүй, над шиг хүн арван шүд хар хувиа хичээгээд чимээгүй сууж өнгөрвөл дээр бий» гэж бодолхийлэн саяхан хүргэгдэж ирээд ханын хажуугаар зэрэгцэн бодлогод хатан барайчхаад суусан Бадам гуай, Дондог төлөөлөгч, Борнойн Равдан, Буд зайсан зэргийг нүднийхээ булангаар хараадахна. 

	Энэ үед Должидын царай час улаан болчхоод, их л бодлого болон суув. Юуны тухай, юу бодож суусныг хэн тааж мэдэх бил ээ. Гэвч арав гаруй жилийн өмнө Хэжингэ нутгаасаа зугтаж гарсан Цэрэнпил, Должид хоёр одоо ирээд байхдаа хуучин цагийн Хэжинг, хуучин хэвээр нь биш, харин шинэ цагийн шинэ Хэжинг харж байгаа нь мэдээж. Тийм учраас арав гаруй жилийн өмнө нутгаасаа зугтаж гарахдаа хуримтлуулсан гомдол нь одоо ямар ач холбогдолтой болоо бол! Тэр хэвээрээ юу, аль зарим хэсэг нь улам хурцдаж, зарим нь утга учраа алдсан уу?

	Цэрэнпил суудлаасаа зугуухан босож цуглагсад өөд толгой дохин, хүндэтгэж мэндчилсний дараа: 

	— За, хүндэт иргэд ээ! Нугаршгүй болд мэт хатуужсан большевик намын удирдлагын дор манай орны ажилчин, тариачин тэмцэн босож октябрийн агуу их социалист хувьсгал хийж, ажилчин тариачны засаг төрийг тогтоов. Хэдэн зуун жил ноёдод дарлуулж, баядад боолчлуулж явсан ард олон бүрэн эрх чөлөөгөө олж, жаргалаа эдлэх болж эхлэв. Большевик нам, зөвлөлт засгийн тогтоол ёсоор, хөрөнгөтний фабрик, завод, банк, газрын эздийн газар ус цөм ардын гарт шилжсэн. Та нарыг дарлан мөлжиж, газар ус, эд хөрөнгийг тань булааж, арьс махыг тань амьдаар хуулж байсан баяд, ноёдын хүчээр түрээ барьж амьдрах цаг өнгөрсөн. Одоо сөнөн дуусаж байна. Одоо газар усаа, эрх чөлөөгөө эдлэх, жаргал бидний гарт байна. Та нарыг дарлаж мөлжиж байсан дайсны зарим нь өнөөдрийн цуглаан дээр энд сууцгааж байна. Эд нарын тухай юу бодсоноо хэлэх бүрэн эрх та нарын гарт байна гээд дуугаа ширүүсгэн хөх цагаан болчхоод суусан Дондог төлөөлөгч Борнойн Равдан тэргүүнтэй ноёдыг хуруугаараа чичив. 

	Гэнэт цуглааныхан цөм нирхийн босож, нударга зангидацгаан, муухайгаар хараал тавьж, тэдэн тийш дайрах гэв. Цэрэнпил ихэд сандран: 

	— Хүлээцгээ! Хүлээцгээ! Ингэж огт болохгүй. Эд нарын хийсэн, авирласан гэмт явдлыг шүүж залхаах өөрсдийн маань хуулийн газар бий шүү дээ. Урьд өөрсдийн хууль засаггүй байхдаа ингэж болох байсан юм. Харин одоо бид зөвхөн энэ хэдийг биш, гэмт нохдыг үнэн шударгаар шүүж илрүүлдэг өөрсдийнхөө хуулийн газарт шууд тушаах ёстой гээд тэднийг арайхийн тайвшруулж зогсоов. 

	Энэ үед гаднаас Галч өвгөн, Дарь хөгшин хоёр цувралдсаар сэмхэн орж ирээд юу ч дуугаралгүй үүдэнд их бүрэг байдалтай зогсов. Тэгэх зуур хүмүүсийн дундуур ямар нэг хүнийг эрсэн байдалтай ийш тийшээ бага зэрэг саравчилсхийн хараачилна. Тэр хоёрын нүднээс үргэлж нулимс мэлмэрэн, юм олигтой ажин харж үл чадна. Байсхийгээд л гарын араар нүдээ арчицгаана. 

	Должид ээж аав хоёроо харж, гэнэт танимагц ухасхийн босчихсон боловч урдаас нь гүйж очсонгүй, байрандаа зогсоод, баярласнаас бахардан царай нь хувирч, хоёр гараараа зүрхээ дараад нүдээ зугуухан анив. 

	Хажуу талаас харахад хоёр хацрыг нь даган нулимс дусална. Тэгэвч уйлж байгаа тэмдэг үзэгдсэнгүй. 

	Галч, Дарь хоёр нүдээ аньчхаад зогсож байгаа Должидыг эгцлэн хараад, охин минь юу гэдэг бол гэж их л зүрхшин амьсгалаа дотогш нь татаад зүрхээ түг гүг цохилуулж байх зуур нүднийхээ дуслан буй нулимсыг сэм арчин шугширцгаана. 

	Тэгж нэлээд удаан болсны дараа Дарь хөгшин гэнэт урагшаа давхийн уйлагнаж чичирсэн хоолойгоор: 

	— Должид минь! Должид минь! Ээж аав хоёроо өрөвдөөч, хайрлаач! гэж дуугармагц нүүр нь татвалзаж хөх цагаан болоод, үхэтхийн хөсөр ойчив. 

	Хажууд нь зэрэгцэн байсан Галч өвгөн их л сандран, Дарь хөгшнийхөө толгойг өргөж байх завсар: 

	— Босооч! ухаан орооч. Охин маань ирээд байна шүү дээ, ингэхдээ яаж байгаа чинь энэ вэ? гэж уйлагнав. Тэгэхэд дэргэдүүр нь суусан хүмүүс мөн л сандран босож, Дарь хөгшинд ус тургин нүүр, өвчүү рүү нь үлээж байж арайхийн сэргээв. 

	Должид, нулимстай нүдээ гэнэт хурцаар нээн чичирсхийсэн хоолойгоор: 

	— Ард олон минь уучилна биз! Би эндээс эрх жаргалаас зугтаж яваагүй ээ, давагдашгүй харанхуй хар уйтгар зовлон дундаас зугтаж явсан билээ. Эрт цагаас нааш эхнэр хүн эрх чөлөөгүй, адуу мал шиг худалдагдаж байсныг та бүхэн мэднэ. Энэ сууж байгаа Бадам бяр заан, хар хүчээр түрээ барьж, тугалын бэлчээрээс холдож үзээгүй ахархан бодолтой аав ээж хоёрыг минь айлган сүрдүүлж арван долоон настай намайг худалдаж аваад, эргүү тэнэг хүүдээ эхнэр болгож боолчлох гэхэд нь энэ Цэрэнпилд оргож очсоны минь бүгд санаж байгаа биз. 

	Үүн дээрээс шалтгаалан Цэрэнпилийг хар хүчээр хардаж, энэ дэлхийн хөрснөөс арилгаад намайг наран турш боолчилж, арьс, махыг минь шувтарч, аав ээжийн минь гал голомтыг хутгах гэсэн бил ээ. Үүний нүүрийг харагтун, цус махаар амьдардаг зэрлэг араатны нүдээр харж сууна. Энэ, Цэрэнпилийн эхийг яаж үгүй хийснийг та бүхэн харсан, сонссон байх. Эдгээр эвлэршгүй дайсныг үр үндсээр нь үгүй хийх хэрэгтэй! гээд цугласан олныг зориг төгөлдөр ширтэн харсны дараа, царай нь час улаан болж, ээж аав хоёр тийшээ харуут гэнэт уйлагнан

	— Ээж аав хоёр минь! уучилна уу намайг. Өнгөрсөн гомдол муу юмыг хэлж, санаа сэтгэлийг тань би зовоохгүй. Хорт баянд хууртагдаж, төрсөн ганц үрээ төөрүүлэн аль ч учраа олохгүй зовж суусны тань санахад элэг зүрх минь эмтрэх шиг болно. Тэгээд тэр цагийн байдал тийм байсныг бид цөм мэдэж байна. Өтөлсөн аав ээж хоёроо хэдий их гомдоож гэнхрүүлсэн ч гэсэн газар усан дээр гаргасан ганц охин тань эхнэр хүний эрх чөлөө олж, янаг ганц нөхөртэйгөө төрсөн нутагтаа, ард олныхоо дунд амьд мэнд буцаж ирлээ. Ээж аав хоёр минь гуньхарч суусан тэр гуньхралаа хаягтун гээд, аав ээж хоёроо тэврэв. 

	Галч, Дарь хоёр Должидыгоо хоёр талаас нь зэрэг тэвэрч уйлалдан үнсэх завсар, Галч өвгөн чичирхийлсэн сулхан дуугаар: 

	— Хүү минь өршөө! Тэнэг мунхаг эцэг эх хоёр чинь баян Бадамын баашинд орж, хорт зальд нь хуурагдан, гарсаар ганц чамайгаа хүний гарт хөлөөр чинь худалдсан уучламгүй хүнд гэмтэй шүү бид. Чамайгаа амьдаар алдчихаад байхдаа, ард олондоо хүндгүй, айлд орох нүүргүй, арав гаруй жилийн турш шөнийн зүүд, өдрийн бодол болж зовсон ядарснаа хэлээд яах вэ гээд хэдэн удаа уртаар эхэр татан уйлсны дараа, Цэрэнпилийн өмнө очиж, гарыг нь бариад нүүрээ үрчийлгэн тэсэж ядсан байдалтай: Цэрэнпил минь уучилна уу! Өссөн төрсөн нутгийн чинь тэнэг мунхаг нэг өвгөн шүү дээ би. Должид та хоёрынхоо... гээд цааш нь юу ч гэх үгээ олж ядан уйлчхав. 

	— Должидын аав та битгий уйл! гэж Цэрэнпил даруу намуухан дуугаар хэлээд, тэнд уйлалдаж байгаа эх охин хоёр тийш харж: 

	— Должид, ээжтэйгээ нааш ир гэхэд нь Должид ээжээ хөтлөөд, Цэрэнпилийн дэргэд очиж, Цэрэнпил, Должид, Галч, Дарь дөрвүүл урд урдаасаа хараад зогсов. 

	Цэрэнпил уярсан янзтай юу ч дуугаралгүй доошоо харан, түр зогсуут нэг удаа уртаар сүүрс алдаад, дараа нь халааснаасаа алчуур гаргаж нүдээ арчина. 

	Цэрэнпил энэ хооронд өөрийн хайрт Ямаахан ээжийгээ дурсан санаж: «Миний ээж амьд мэнд байсан сан бол одоо энд таван хүн уулзаж байх юм. Гэсэн ч яая гэх вэ. Нэгэнт талийсан юмыг хөөрхий минь... ганц хүү чинь таныхаа ач тусыг хариулж чадсангүй дээ. Уучлаарай!» гэж бодолхийлэн эмгэнэв. 

	— Должидын аав, Должидын ээж та хоёр сэтгэлээ битгий зовоо» Должид бид хоёр өссөн төрсөн нутагтаа буцаж ирэхдээ харанхуй мананд төөрсөн та хоёрыг яллаж, хар санаагаар хариугаа авах гэж ирээгүй. Аглаг сайхан Хэжингэ нутгаа ардын дайснуудаас чөлөөлөх даалгавартай ирсэн юм. Баяд ноёдод дарлагдаж зовсноор санагтун. Бидний эвлэршгүй дайснууд ингээд дууслаа гэж болохгүй. Харин тэдэнтэй эрс хатуу тэмцэж, үр үндсийг нь тасалж үгүй хийнэ бид. За ингээд бид дөрвийн хоорондын гомдол ариллаа гэж би бодож байна. Гэсэн ч надад нэг юм дутуу байна. Гэхдээ яая гэх вэ? Нэгэнт өнгөрсөн юм даа. Должидын ээж, та хоёр Должид бид хоёрыг уучилж эцэг эхийн ёсоор үнсэнэ үү! гэж Цэрэнпилийн хэлэхэд Галч, Дарь хоёр Должид, Цэрэнпил хоёрыг тэврэв. Дөрвүүл үнсэлцэв. 

	Энэ үед тэнд суусан хүмүүс баяр хөөр болон сайн сайхныг ерөөн шуугилдаж байтлаа Цэрэнпил Ямаахан ээжийгээ үгүйлэн шаналж «Надад нэг юм дутуу байна даа» гэж хэлснийг бодоцгоонгуут цөм нүдээ мэлмэрүүлэн гэнэт чимээгүй болчхож бил ээ. 

	Үүний дараа хурлын тэргүүлэгч ард олондоо туслахаар ирлээ гэсэн большевик үнэн сайхан сэтгэлийг нь хүндэтгэн, хуралдагчдын өмнөөс Цэрэнпил Должид хоёрт баяр хүргээд хурлаа үргэлжлүүлж бил ээ. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

